
				КИРИШ СӨЗ 

				Қәдирлик оқуғучилар! Силәр төвәнки синипларда әдәбиятниң, сөз сәнъити сүпитидики, өзигә хас алаһидиликлири билән тонушқан едиңлар. Йеңиланған программа асасида йезилған қолуңлардики бу дәрислик 4 бөлүмдин ибарәт.

				“Заман вә қәһриман” намлиқ биринчи бөлүмдә силәр Й.Мухлисов, Т.Тохтәмов, Д.Ясин кәби әдәбиятимизда асаслиқ орунға егә язғучи-шаирларниң дәвир һәққанийити вә милләт тәғдири өз әксини тапқан, миллий қәһриманлиримизниң образлири ярқин гәвдиләнгән әсәрлири билән йеқиндин тонушисиләр. “Садир палван”, “Назугум” романлирини, “Гүлмәт бовай монологи” лиро-эпикилиқ әсәрини оқуп, бәдиий тәһлил жүргүзүп, бу әсәрләрниң Садир палван вә Назугумлардәк әрикпәрпәр тарихий қәһриманларниң обризини толуқтурған әсәрләр екәнлигини билисиләр, бәдиий образ билән тарихий һәқиқәтниң уйғунлуғи һәққидә чүшәнчигә егә болисиләр. 

				“Уруш вә адәм тәғдири” намлиқ иккинчи бөлүмдә бәдиийлигиниң жуқурилиғи билән алаһидилинидиған, Улуқ Вәтән уруши мавзусиға беғишланған жирик әсәрләрниң бири — Һ. Абдуллинниң “Жутдашлар” романи билән тонушуп, уруш дәвриниң һәққанийитини бәдиий йешимгә улаштуруштики, образ яритиштики язғучилиқ маһаритини, достлуқ мавзусини йорутуштики иҗаткарлиқ көзқаришини тәһлил қилисиләр. Шуниң арқилиқ язғучиға тән тапқурлуқни, жуқури чүшәнчини ой әглигидин өткүзисиләр. Шундақла бу бөлүмдә А. Ғәниевниң “Бир дәқиқә һәм мәңгүлүк” һөҗҗәтлик қиссиси билән тонушуп, Кеңәш Иттипақиниң қәһримани Мәсим Яқуповниң бәдиий обризиға тәһлил жүргүзисиләр. С.Мәмәтқуловниң “Яғач нан”, “Мәрәмханович” шеир-лири бойичә бәдиий тәһлил жүргүзүп, шаирниң бу шеирлирида уруш һәққанийитиниң өз ипадисини тапқанлиғиға, әсәрләрниң тәсирчанлиғи бәк үстүн екәнлигигә, шаирниң бәдиий васитиләрни орунлуқ ишли-тиштики маһирлиғиға көз йәткүзисиләр. 

				“Тарих савақлири” намлиқ үчинчи бөлүмдә М.Зулпиқаровниң “Янар тағ” трилогияси, С.Искәндәровниң “Зулмәттә йоруған юлтуз” поэмиси вә Һ. Абдуллинниң “Көчкән юлтуз” повести билән тонушисиләр. 

				“Янар тағ” тарихий романиниң вақиәлиги арқилиқ хәлқимизниң ечинишлиқ өтмүши, ХІХ әсирниң 2-йеримида Или уйғурлириниң иккитәрәплимилик езишкә, йәни басқунчи манҗур-хитайларниң һәдди-һесапсиз зорлуқ-зомбилиғиға вә йәрлик бай-ғоҗиларниң зомигәрлигигә қарши көтәргән миллий-азатлиқ қозғилаңлири, тәхт үчүн болған өз ара күрәш-талашлар һәққидә һәқиқий фактлар асасида мәлуматларға егә болисиләр, хәлқимиз тарихиниң бир сәһиписини чоңқур үгинисиләр. Вақиәликниң мәркизидә гәвдилинидиған сәрдар Әмир Абдурусулбәг, қорқумсиз Садир палван, Әлахан султан, хаин Әхмәтхан ғоҗа, 

				Шәвкәтахун охшаш тарихий шәхсләрниң, Адил, Қавуллардәк ти-пик қәһриманларниң хилму-хил миҗәз-хулқини ечип беридиған кәң полотнолуқ әсәрни тәһлил қилиш җәриянида язғучиниң образ яри-тиштики маһаритини, тарихий һәқиқәт билән бәдиий тоқулминиң уйғунлиғини ениқлайсиләр. 

				Һ. Абдуллинниң “Көчкән юлтуз” повестиниң идеявий мәзмуниға тәһлил жүргүзүп, өткүр диалог, чоңқур мулаһизиләр арқилиқ вәтән-пәрвәр шаир Лутпулла Мутәллипниң обризини һәртәрәплимә ечип берисиләр. 

				С.Искәндәровниң “Зулмәттә йоруған юлтуз” намлиқ җәңгиварлиқ роһта йезилған поэмисиниң қәһримани, зулум чекидин ашқан бир дәвирдә яшиған, өз иҗадийити билән хәлиқни мәрипәткә, йеңилиққа, билим елишқа, азатлиққа дәвәт қилған вәтәнпәрвәр шаир Абдухалиқ Уйғурниң һаяти, кәлгүсигә чоң үмүт бағлиған оптимист ретидә елип барған җүръәтлик иш-һәрикәтлири вә паҗиәлик тәғдири арқилиқ әсәр идеясини ечип, хәлқимиз тарихиниң еғир сәһиписидики кәскин вәзийәт билән тонушуп, мәнавий дунияриңларни бейитисиләр.

				“Достлуқ риштилири” намлиқ төртинчи бөлүмдә Һ.Абдуллинниң “Улуқ язғучи билән учришиш” намлиқ хатириси, М.Обулқасимовниң (Алмасбәк) “Қазиғим-қандаш елим, қериндишим!”, Җ.Розахуновниң “Достлуқ риштилири”, “Чайқалмисун чаңғириғи өйүңниң”, И.Һошу-ровниң “Мәйрәм мубарәк” намлиқ әсәрлири билән тонушисиләр. Бу әсәрләрни тәһлил қилиш җәриянида уларниң асасий идеявий йөнилишини ениқлап, әсирләрдин давамлишип келиватқан, пәқәт сөз йүзидила әмәс, әмәлиятта еғир синақлардин өтүп, һәқиқий достлуқ-ниң үлгиси болалиған, икки милләт арисидики қериндашлиққа айлинип кәткән муқәддәс достлуқниң — қазақ-уйғур достлуғиниң бебаһа қәдир-қиммитини, мустәқил Қазақстанниң гүллинишигә өз һәссәңларни қошушта достлуқни чоң роль ойнайдиғанлиғинини кәң түрдә чүшинисиләр. 

				Ақ йол силәргә, қедимий әдәбиятниң яш мухлислири!

				І бөлүм. ЗАМАН ВӘ ҚӘҺРИМАН

				1-дәрис. “Садир палван” романи

				 Қошумчә әхбарат

				Узун тарих, қедимий бай мирасқа егә уйғур әдәбиятиниң өтмүш тарихиниң сирлиқ сәһипилиригә мураҗиәт қилған тарихий роман жанрида қәләм тәврәткән әдиплиримизниң бири алим вә язғучи Йүсүпбәк Мухлисовтур.

				 Йүсүпбәг Мухлисов 1920-жили 3-сентябрьда Шәрқий Түркстанниң Қәшқәр вилайити Атуш наһийәсиниң Өстәң-Бойи мәһәлисидә дунияға кәлгән. Дәсләпки билимини өз мәһәлисидики диний мәктәптә алиду. Андин 1934—1941-жж. арилиғида Үрүмчидики гимназиядә оқуйди, уни тамамлап, Милләтләр институтида тәһсил көриду. Үч вилайәт инқилави 1944—1947-жж. партлиғанда инқилапчилар қатарида болиду. 1942-жили Тарбағатай вилайәтлик Уйғур театриға режиссерлуқ хизмәткә тәклип қилиду. Театрда ишләватқан жиллири Йүсүпбәг Мухлисов драматург сүпитидә “Ялқунлуқ отлар” намлиқ дәсләпки тарихий пьесисини язиду. Әдип “Ревизор”, “Бай билән гадай”, “Икки байға бир хизмәткар”, “Аршин мал алан” охшаш әсәрләрни сәһниләштүргән. 

				Язғучиниң “Ғени батур” һекайилиридә уйғур хәлқиниң даңлиқ қәһримани Ғени батур һаятиниң айрим пәйтлири тәсвирләнгән.

				Ғени батур — 1944—1947-жиллардики миллий-азатлиқ инқилапниң паал иштрақчилириниң һәмдә мәнавий йетәкчилириниң бири. У басқунчи хитай зулумидин кәң хәлиқ аммисини азат қилишқа җенини тикип күрәшкән әржүрәк қәһриман.

				Әдипниң “Мәшьәл” намлиқ романи хәлқимизниң тарихий вәтини Шәрқий Түркстанниң бөлүнмәс қисми — Қәшқәрийәдә XX әсирниң 

				20-жиллири йүз бәргән вақиәләргә беғишланған. Мәзкүр дәвирниң мурәккәп вә чигич вәзийити Қәшқәр шәһиридә һәрикәт қиливатқан һәрхил сәясий күчләр паалийитидин, Хитай һөкүмитиниң бу әлдики тәҗҗавузлуқ һәрикитиниң давам-лишиши вә техиму күчийишидин, хошна Кеңәш елидә йүз бериватқан иҗтимаий-сәясий өзгиришләрдин ибарәт еди.

				Й. Мухлисовниң тарихий мавзуға йезилған “Садир палван” намлиқ әсәри уйғур прозисиниң һәққиқий рәвиштики чоң утуғи болди. Язғучи Й. Мухлисов “Садир палван” романида хәлқимиз тарихидики нурғунлиған күрәшләрниң бири —XIX әсирниң биринчи йеримида Шәрқий Түрк-станда манҗур истибдатиға қарши йүз бәргән күрәш сәһипилирини айдиңлаштуриду. 

				“Садир палван” романиниң намидинла әсәрниң ким тоғрисида екәнлигини биливелиш тәс әмәс. Муәллип исми ривайәткә айланған батуримиз тоғрисида язиду. Әгәр көпчилик палванниң зомигәрләргә, басқунчиларға қарши күришини, шу җәриянда көрсәткән қәһриманлиғини, өз бешидин өткүзгән иссиқ-соғ тоғрисидики қошақ-лирини билсә, язғучи романида униң балилиқ, өсмүрлүк дәврини тәсвирләп бериду. Әсәр арқилиқ биз униң дунияға көз қариши қандақ шәкилләнгәнлигини, немә үчүн у вақти кәлгәндә тәнһа һалда болсиму исиян көтәргәнлигиниң тегигә йетимиз. 

				“Садир палван”

				Гепи юмшақ, дили сунуқ, меһри иссиқ бу адәм униң һәм атиси, һәм аниси еди. Аниси икки йешида өлүп кәткән, шу вақиттин башлап Хушәхмәт өзи қәйәрдә жүрсә уни шу йәрдә елип жүрүп бақти. Бәзидә тағда, бәзидә хаңда болатти. Бәзидә етиз бешида, гайида җаңгалларда қалатти.

				Атисиниң иссиқ меһри билән еғир сәргүзәштиси балиниң көз алдиға кәлгәндин кейинла көңли бошап, көзигә яш алди вә Мамут хечир үгәткән сөзлирини аста-аста есигә елип: 

							Әдип әдип һәққидә

							Язғучи Й.Мухлисов “Садир палван” әсәридә мәшһур тарихий қәһриман яши-ған дәвирни, шу дәвирдики уйғур хәлқиниң һаят — мәнпийитини, умумән һаят һәқиқитини утуқлуқ тәсвирлигән.

							Язғучи Һезмәт Абдуллин

				— Худа! — дәп пичирлиди көз йеши билән йопуқни нәм қилип, — немә үчүн бизни шунчә тәләйсиз яраттиң? Юлтузимизни мундақ нурсиз, хунүк, тирикчилигимизни хару-зар қилғичә яратмисаң болмасмеди. Немә үчүн адәмләрниң һәммисини охшаш қилмидиң, илаһим? Өзәң чәксиз разиқ, бепаян зимин яраттиң, лекин униңдин бизгә һеч нәрсә несип қилмидиң, бизму сениң бәндәңғу, пәрвардигарим!.. 

				Бала худди чоң адәмләрдәк зарлинип, мазарға мураҗиәт қилишқа башлиди. У гаһ у ян — гаһ бу ян толғинип, қәбирни сөйәтти. Лекин мазар ғоҗамдин һечбир бәшарәт болматти. Нә қәбир, нә җәндидин, нә тулум тавуттин сада чиқматти. Улар башта қандақ җим болса һелиму шундақ туратти. Һәтта гүмбәзниң ичи шу қәдәр җим едики, буниңдин бәзидә балиниң өзиму чөчүп кетәтти. 

				Бала йерим саат чамиси мошу териқидә зарлиғандин кейин аста орнидин турди. Һеч нәрсә сәзмигәнлиги үчүнмекин көңли ғәш болуп: “Дадамға немә десәм болар, һеч нәрсә сәзмидим десәм боларму, яки шу жиғлиғиним купайә қиларму?..” дәп ойлиди. Мошу хиял билән кәйнигә бир қәдәр меңиведи, қулиғиға “тохта!” дегән бир аваз аңланғандәк бол-ди. “Я, худа...” дәвәтти бала өз ихтияридин ташқири бир күч билән. “Раст авазму бу ялғанму, көзүмгә бир нәрсә көрүнсә қандақ қилармән?!

				У аста кәйнигә бурулди. Лекин бир-икки дәқиқигичә алдиға қарал-миди. Жүриги җайиға чүшкәндин кейин авал қәбиргә, андин башқа тәрәпләргә көз жүгәртишкә башлиди. Йәнә һеч нәрсә көрүнмиди. Һәммә нәрсә байиқи петичә җай-җайида туратти. “Бәшарәт дегини мошу болса керәк” дәп ойлиди бала ғәш көңлини аз-тола хурсән қилип. Шу сезим билән йәнә қайтишқа тәмшиливеди, “тохта” дегән аваз тәкрарланди. Бала әнди бу авазни шундақ ениқ аңлидики, қорққинидин бирдин өгилири бошишип, турған йеригә йөлинип қалди.

				— Қорқма, бери кәл! — аваз бу қетим техиму ениқ чиқти — йеқин кәл, қешимға кәл! Аваздин кейин балиниң жүриги аз — тола җайиға чүш-кәндәк болди. Мана у бир дәссәп, икки дәссәп қәбирниң қешиға йеқинлиди.

				Қәбирниң бая өзи қучақлап сөйгән йеридики йопуқ көтирилип, бир баш чиқип туратти. Чечи гәжгисигә чүшкән, сақили узун, қошма қаш, өткүр көзлүк бу баш толиму сүрлүк еди. Буни көрүп балиниң бәдәнлири шүркүнүп кәтти.

				— Қорқма, алдимда олтар! — деди баш йерим тәбәссүм билән. Бала тизлинип олтарғинини өзиму сәзмәй қалди. Баш сориди:

				— Кимниң балиси сән?

				— Хушәхмәтниң. 

				— Исмиң ким?

				— Садир 

				— Садир?! — тәкрарлиди баш бешини лиңшитип, бу немә дегән кәң, җараңлиқ исим! Пүтүн болған вә болидиған ишни һөддигә апсән, оғлум. Җисмиң мошу исмиңға лайиқ болсун!

				У ялқунлуқ көзи билән балиниң баш — айиғиға қарап чиқти.

				— Немә тиләйсән, оғлум, халиғиниңни сора.

				— Дадамни янчилиқтин қутулдуруп бәрсиңиз... — дәп, бала бир-динла өпкидәп жиғлап кәтти. 

				— Янчи — янчи! — деди баш әҗайип бир һаяҗан билән сақилини титиритип, — янчи — у мәңгү йоқалмас нәрсә әмәс, оғлум. Дадаңни өзәң қутулдур! Мән саңа Хантәңридәк әбәдий мустәһкәм жүрәк әта қилдим. Шу жүрәк билән дүшминиңгә қилчиму рәһим, шәпқәт қилмиғин! Или дәриясидәк қайнам җошқун күч-қувәт бәрдим, униң билән дүшмәнлириңни парә-парә қилип ташлиғин! Текәс вадисидәк мәңгү чирайлиқ көңүл баһарини бәрдим. Буниң билән ғерип-ғурбаләргә әбәдил-әбәт шәпқәт вә хәйр сахавәт қилғин. Өлгичә азадә яшиғин! — Униң җараңлиқ авази аста-аста тинди. Аваз билән тәң өзиму ғайип болди... Таң хелә йоруп қалған екән. Садир орнидин сәкрәп туруп талаға чиқти. Сәһәр пәйзидә шақирап, күмүчтәк пақирап еқиватқан Или дәрияси билән униң қешидики чимлиқта қилвиға қарап, оғлини күтүп олтарған дадиси тәрәпкә жүгәрди.

				* * *

				Ләпилдәп йеғиватқан қарға қаримай Моллатохтийүзиниң мәркизидә җайлашқан қумлач тамлири егиз бир һойлидики илпиздәк чаққан, торуқ атқа мингән бир киши чиқти. Учисиға түлкә яқилиқ җуга, бешиға мойлири егиз сүсәр тумақ кийип, белиға шайи бәлбағ бағлиған, қара сақаллиқ, бир көзи җитағирақ кәлгән бу киши бир қолиға бүркүт қондуруп апту. У мәлидин узап чиқиши биләнла Чилпәңзә ямулиға қарап йол тутти вә гугум чүшүп, қаш қарайған мәзгилдила Җалойиниң ордисиға кирип, аттин чүшти. Ети билән бүркитини һойла сақчилириға берип, датандин өтүп, узун шипаң билән хелә маңғандин кейин һашамәтлик бир өйгә кирип, кийимини йәшти. Янчуғидин кирлишип, пүрлишип қалған яғлиқни чиқирип, қар учқунлирида нәмлишип қалған сақилини сүртүп, андин қара миләңзә тартилған бир ишиккә келип йәнә бир қетим өзини түзиди.

				— Киришкә рухсәтмекин? — дәп сориди бәкму тартинчақлиқ билән.

				— Намиңиз?! — Ичкирисидин чиққан боғуқ бир аваз униң мүрили-рини қоривәтти.

				— Худияр миңбеги, җанаплири.

				— Бүркүтиңизни әпкәлдиңизму?

				— Әкәлдим, җанабий алийлирим.

				— “Чаққан” туталамду? 

				— “Ақ топиниң” қирани, җанаплири.

				— Хоп, мәшәдә ятисиз, әтә сәһәр атлинимиз.

				— Хоп, җанабий алийлири... 

				Худияр икки қолини көксидин чүшәрмәй, бешиниму көтәрмәй, кәйничә меңип чиқип кәтти.

				Әтиси чүш мәзгили билән мошу җитақ адәм башлиған Җалойиниң сәккиз очиси икки бүркүт, үч тайған, төрт милтиқ билән Җирғилаң сейиға кирип келишти. Атлири тәрләп, ач бүркүтлири чикаклап, тайған-лириниң тиллири бир ғерич саңгилап кетипту. Һечнемә тапалмиған көрүниду, ғанҗуғилири бош, һәммисиниң қапақлири чүшүп туратти. Җирғилаң — мәнзирилик җай. Оттуриси су, икки қети бүк дәрәқлиқ, әтрапи ова-ова болуп, бир-биригә охшаш дөңлүкләрдин ибарәт еди. Қиниға патмай еқиватқан сүйи есил. Моллатохтийүзиниң деханлири һәр жили һейт-айәм вә норузлирини мошу сайда өткүзүшүп, қиш чүшүп, қаттиқ соғ башланғичә падилирини мошу отлуқ идирларда бақатти. Худияр миң бегиниң көзлири Җирғилаңниң етигидин чүшә-чүшмәйла чаридәк керилип кәтти. Сәвәп, шикарниң қизиғини чоқум мошу сайда көрүмиз дәп кәлгән бу очиларниң көзигә һә дегәндила би-рини бири қоғлап, мөришип жүргән калилар билән уссишип жүргән қой-өшкиләрниң падиси көрүнди. Түлкә дегән нәдә? Униң сәһәр салған излири аллиқачан бузулуп кетипту. Өдәкләр топи болса суға чүшәлмәй һавада жүришәтти. Қәйәрдиду, бир җайда челиниватқан нәйниң муңлуқ авази аңлинип туриду. 

				— Һәй, шумниң балиси! — дәвәтти Худияр ғәзәп билән җитақ көзлирини сүртүп, нәйниң авази чиқиватқан тәрәпкә алийип бир қаравалғандин кейин, — мени кәчүрүң, сәрдар! — деди. (У Җалойини һөрмәтләп шундақ дәтти) — шумниң балилири мана бу йәрниму рәсва қилишипту. Әву дөңниң кәйнини қарап келишкә иҗазәт бәрсилә? 

				Җалойидин үн чиқмиди: буму аччиқлинип туратти, шуниң үчүнму у беши билән “барсаң-бар” дегәндәк соққина ишарә қилип қойдидә, қешидики бирсидин тамака сориди. Худияр бешини егәрниң бешиға тәккүзүп тазим қилди вә теқимини мәккәм қисип, қамдинип олтардидә, торуқ атниң сағрисиға зәрдә билән бир қамча уруп, нәйниң авази чиққан тәрәпкә қарап чепип кәтти. Нәй авази Җирғилаңниң тиниқ һавасида һаман яңримақта, униң мунлуқ садаси җараңлап, идирдин-идирға өтүп, пәрваз қилишип жүргән өдәкләр билән азған шахлириға қонуп, муңлинип олтарған тағ қушлирини өзигә бәнт қиливалғандәк еди. Әкси садаси бәзән титирәп, бәзән долқунлинип, бир дәм у йеқидин —бир дәм бу йеқидин аңлинатти. Шуниң үчүн болса керәк, Худияр миңбеги бу нәй чалғучини наһайити тәсликтә тапти. Нәйчи болса, су бойидики қияр ташниң оттурисини йерип чиққан бир түп чиғанниң түвидә олтирип нейини шундақ һәвәс билән челивататтики, қапақлири муштәк түрүлүп кәткән Худиярниң өзиму һә дегәндә немә қиларини билмәй туруп қалди.

				— Садир, бери чүш, — деди у бир чағда, әлпазиға зади мунасип кәлмигән қандақту бир йеқимлиқ аваз билән. 

				Садир униңдин қорқатти. Шуңлашқа аң-таң болуп вә орнидин төвәнгә чүшишини, йә қечип кетишини биләлмәй, туруп қалди. 

				— Немишкә турисән, чүшә бери, мениң маллиримни көрситип бәр, — деди миңбеги күлүмсиригән болуп. Бу сөзни аңлап Садирниң жүриги сәл изиға чүшкәндәк болди. Нейини белиға қистуруп, чиғанниң биләктәк шехидин бирни туттидә, бирла сәкрәп Худиярниң алдиға чүшти. Худияр бу шох балидинму чаққан кәлди. Амбурдәк қоли билән копла униң қулиғидин тутувалдидә, у качатка иккини, бу качатка иккини салди. Андин әски тиллар билән тиллап, ноқуштурған бойичә, етиниң алдиға елип, Җалойи тәрәпкә меңип кәтти. 

				Күтүлмигән бу вақиәдин Садир дәсләп өзини йоқитип қойған еди. Торуқ атниң жирик яйли кирпиклиригә тегип, көзини ечишқа тосқунлуқ қиливатқиниға қаримай, неминиду, ойлап бир немини пәмлимәктә еди. Худияр болса гоя бир қизил пахланни (Садир қизил сән-сән җугисини тәтүр кийивалған еди) өңгиривалған кишидәк мәғрурлуқ билән ети-ни девитип, күлтүк қарни бөсүп келивататти. Жирақтин буларниң қарисини көрүп турған Җалойи һәйран, “Миңбегиниң алдидики не-миду?” дегән ой билән уларға тикилип-тикилип қаратти. Торуқ ат үстидики жүкниң еғирлиғиға вә қарниң қелинлиғиға қаримай йору-туп, егизирәк бир дөңниң қешиға кәлгәндә, сүрүнүп берип, жиқилди. Худиярниң бир пути атниң тегидә қелип, беши күлтүк қарға кирип кәтти. Улардин бир метрчә нериға моллақ етип берип чүшкән Садир дәрһал орнидин турдидә, қешидики тик дөңгә қарап қечишқа башлиди.

				— Һошшәрә! — дәп күлди байидин бери Худиярниң бу сирини биләлмәй турған Җалойи алиқанлирини углап, — немә болсиму ирим болсун, бүркүтимни қоювәт!

				— Җә! 

				Очи үч күндин бери ичи сүрүп, тавлиған алтай нәсиллик ақ топчиниң тумағасини алди. Ақ топча очиниң билигидин шу заман көтирилип, бир қетим чикаклавәткәндин кейин, асманға учуп кәтти.

				Җалойиниң бу бүркүти қиран еди. Таза қосиғини ачуруп, қоювәткәндә асманға чиқип чөгүләп-чөгүләп йәргә қарап шундақ қуюлаттики, у чағда алдида түлкә әмәс, бөрә, һәтта адәм болсиму һуҗум қилатти. Тутувалған нәрсисини қешиға кәлгән кишигә асанлиқчә бәрмәтти. Шуниң үчүн униң сирини билидиған әшу очидин башқа һечким уни елип жүрәлмәйдиған. 

				Мана, у һазир Садирға қарап оқтәк қуюлса, қечип келиватқан бу яш падичиниң тәғдири немиму болар? Җалойи йолдики Худиярни турғузувелип, етини чапқан бойи дөңниң үстигә чиқти. Ақ топчиниң керилгән қанити астида һасирап, қансирап ятқан Садирни көргәндә, у: 

				— Аһ! — дәвәтти қандақту бир йочун аваз билән. Лекин униң “аһи” Садир үчүнму, йә бүркүти үчүнму, уни очиларниң һеч қайсиси сезәлмәтти. Пәқәт Худияр:

				— Аһ... бу шум ақ топчини өлтәргәнму немә?! — деди етидин ирғип чүшүп Садирниң қешиға кәлгәндә, — шумниң балиси! — дәп униң белиға бирни тепивәтти. 

				— У шумниң үзини маңа көрсәт! — деди Җалойи. 

				Садир дүм ятатти. Худияр путиниң учи билән уни оңда қилди. Садир-ниң көзи очуқ болуп, тоғра Җалойиға қадалди. Җалойи қамчисиниң учини чайқап, бир дәм ойлавалғандин кейин пада тәрәпкә қаридидә:

				— Бу мошу балиниң падисиму? — дәп сориди йейилип жүргән ка-лиларни көрситип.

				— Шундақ, җанаплири.

				Мону семиз тағил өкүзни тутуңлар. Бу өкүз нәччә яшта болса, бу шум, өкүз егисигә шунчә жил һәқсиз ишлисун! 

				— Адиллиғиңиз үчүн қуллуқ, җанаплири.

				— Немә, өкүз сизниң өкүзиңизмеди?

				— Шундақ, җанаплири.

				— Нәччә яшта еди? 

				— Сәккиз яшта еди, җанаплири.

				— Андақ болса, бу бала сизгә сәккиз жил һәқсиз ишлисун.

				— Илтипатлириға қуллуқ, җанаплири.

				Соаллар вә тапшуруқлар

					1.	Қошумчә мәнбә вә Интернет ресурслириға асаслинип Й. Мухлисовниң һаяти вә иҗадийити бойичә “Иҗадийәт галлереясини” түзүңлар.

					2.	Язғучи өз иҗадийитидә қандақ мавзуларға мураҗиәт қилған? Дәлилләңлар.

					3.	“Ассоциациялик қатар” усули арқилиқ Садир сөзигә мүмкин болған ассоциацияләрни йезиңлар.

					4.	Әсәрдин берилгән парчини топларға бөлүнүп, “ПОПС” усули бойичә ечип бериң

					Биринчи җүмлә. “Мениң оюмчә,....”; Иккинчи җүмлә. “Сәвәви мән уни..... дәп чүшәндүримән”; Үчинчи җүмлә. “ Уни мән... дегән фактлар, мисаллар билән дәлил-ләймән”. Ахирқи җүмлә. “Мошуниңға бағлиқ мән.... дегән йәкүнгә кәлдим

					5.	Чапчал ғоҗам мазарида йүз бәргән вақиә һәққидә пикирлишиңлар.

					6.	“Қош диаграмма” усули бойичә Хушәхмәт билән Садирға тәриплимә бериңлар.

					7.	Парчидин алған тәсиратиңлар билән бөлүшүңлар.

					8.	Садирниң дәсләпки қәһриманлиғи қайси эпизодта әкис етилгән? Дәлилләңлар.

					9.	Җирғилаң сейида йүз бәргән вақиә бойичә өз ойлириңлар билән бөлүшүңлар.

				 10.	Язғучи Садир палван образини тәсвирләштә қандақ бәдиий васитиләрни қолланған? Дәптәрлириңларға йезиңлар.

				2-дәрис

				Й.Мухлисов хәлиқниң сөйүмлүк қәһримани һәққидә әсәрни вуҗутқа кәлтүрүшни һәм шуниң образи мисалида миллий-азатлик күрәшниң һәрикәтләндүргүчи күчлирини, униң мәхсити вә ахирқи нишанини көрсәтмәкчи. Романда автор яратқан образлар галлереясидә мәркизий орунни Садир егиләйду һәм әсәрдә йүз беридиған асасий вақиәләр шуниң билән беваситә тәрәққий етиду. 

				Й.Мухлисов өз қәһриманини тәсвирлигәндә, уларниң тәбиитидин келип чиқидиған алаһидиликлиригә асаслиниду. Автор өз қәһриман-лириниң әндила бих чиқириватқан бәлгүлирини издәйду вә уларниң қандақ өскәнлиги йәнә характерларниң эволюциясини көрситиду. Са-дир характериниң тәрәққият йоллири әйнә шундақ берилгән. “Қәшқәр сарийида” йүз бәргән вақиә Садирниң өсүш, тавлиниш йолини әкис әттүриду.

				“Қәшқәр сарийи” ичидин учтумтут чуқан чиқип кәтти. Ғулҗа шәһириниң қақ оттурисиға җайлашқан бу һашамәтлик сарайда, кишиләр аз болматти. Чуқан чиқиши билән тәң бу йәргә базарниң һәммә кишилири дегидәк жүгрәп келишип, бир дәмниң ичидә шундақ тиқма-тиқмаққа айлинип кәттики, адәм үстидә адәм турғандәк билинәтти. Сарай чөрисидики там-өгүзләрму бош әмәс. Хошна һойлиларниң там вә өгүзлиридә туруп, сарайниң ичигә қарашмақта. Кишиләр у яқ — бу яққа жүгришәтти, неминиду ишарәт қилип, вақиришатти. Бәзиләр: 

				— Униңға тәгмәңлар, тәгсәңлар әдәп кетиду! — десә, бәзилири: 

				— Милтиқ билән етиш керәк! — дәп мәслиһәт берәтти. Йәнә бирлири: 

				— Милтиқ билән етиш керәк дегән ким шу? Оқ тәгсә җан аччиғида чайнавәтмәмду, — дәп рәддийә берәтти. Сарайни чөрәдәп жиғилған миңлиған адәмләр бириниң сөзигә бири қулақ салмай, хиялиға кәлгән, ағзиға чүшкән сөзләр билән сарай һойлисини бешиға киймәктә. 

				Сарайниң оттурисида ағзидин көвүк өрләп, көзлири оттәк янған, жуңлири һүрпийип титиригән һалда бир қара буғра туратти. У чишли-рини ғучурлитип, калтә қуйруғини ойнитип, қизирип чаниғидин чиқип кетәй дәп турған жумилақ көзлирини һәр тәрәпкә қадап, кишиләргә аччиқ зәрбә билән һәйвә қилатти. Униң алдиңки путлири арисида тәхминән 8—9 яшлар чамисидики келишкән, ақ үзлири қорққанлиқтин татирип кәткән бир оғул ятатти. Бәхтигә яриша, буғра техи астиға бесип өкимигән еди. Оң пути билән чапининиң пешини бесип, сол пути билән мүрисини қисип туратти. Бу Ғулҗа бойичә абройлуқ бай — Паша ғоҗа болуп, мошу сарай, униң ичидики мал-мүлүкләрниң толиси униң өз намида еди. Бу буғриниму у әйнә шу тарихий әнъәнә бойичә, өзиниң буғраханлар нәслидин екәнлигини көрситиш үчүн сарийиға бағлатқан. Униң оғли кичигидин тартип мәхсус тәрбийә, алаһидә имтияз ичидә өскәчкиму, йешиға қаримай, чоң сүпәт еди.

				Чуқан бир аз пәсәйгәндәк болди. Бирақ оғулни қутулдуридиған бирәр чарә техи тепилмиди. Дәл мошу чағда дәрвазә тәрәптин киргән 15—16 яшлар чамисидики бир балиниң: 

				— Қени у? Маңа йол бериңлар, тағар бериңлар! — дегән зил авази аңланди. Хәлиқ — гүрла — қилип, аваз чиққан тәрәпкә қарашти.

				— Қени, халайиқ, йол бериңлар! — деди аран турған Пашағоҗа аваз чиққан тәрәпкә үмүт билән қарап. 

				Жиғилған хәлиқ дәрһал икки тәрәпкә сиқилип, арисидин йол ачти. Бу йол билән ақ көйнәк, қара шалвур, қара җийәклик ақ қалпақ кийгән сумбатлиқ бир бала һойлиға кирип кәлди. Униң қолида инчикә бадра болуп, учиға ала-йешил латилар бағланған еди. У өз йешиға лайиқ болмиған, қандақту бир қәтъийлик билән: — Тез, тағар кәлтүрүңлар! —деди көпчиликкә мураҗиәт қилип. Андин қолидики латилар бағланған бадрини егиз көтирип буғриниң алдиға бардидә, униң көз алдида еғаңлитип ойнитишқа башлиди. 

				Буғриниң диққити бузулди. Тушму-туштин вақирап, сарай-ни чаң кәлтүриватқан адәмләрму җим-җит болуп, пүтүн ихласи билән намәлум балиниң һәрикитигә қаришатти. Аста-аста буғриниң көзидики ғалҗирлиқ йоқилип, ала-йешил латиларға бәнт болмақта. Латилар қаяққа җилвә қилса, буғриму шу яққа қарап, башлирини гилдиңлитип, өз ихтиярини балиниң қолиға тапшурушқа башлиди. Буғридики бу өзгиришни сәзгән бала, әнди бир дәссәп, икки дәссәп оң тәрәпкә силҗишқа, буғриниң бешини, андин гәвдисини оң тәрәпкә қарап бурашқа тиришти. Мана буғриниң бир пути, андин иккинчи пути қозғалди. Әлахан униң тапинидин бошиди. Балиниң ишариси билән бир киши жүгрәп келип Әлаханни елип қачти. Буғра сәскинип кәтти. Бала қолидики бадриға тайинип бирла сәкрәп униң төписигә минивалдидә: 

				— Тағар! — дәп вақириди. Тағар тәйяр екән. Бирси уни дәрһал таш-лап беришигә бала униң ағзини түрүп келип буғриниң бешиға шундақ чаққанлиқ билән кийгүзивалдики нә буғра вә нә хәлиқ сезәлмәй қалди. Тушму-туштин: 

				— Апирин!.. 

				— Атаңға рәхмәт!.. 

				— Оғул бала!.. — дегән мәдһийиләр йеғип кәтти. Шу арида һәр тәрәптин һуҗумға өткән кәмәндазлар ағамча ташлап, йопурулуп ке-лип, буғрини жиқитивалди. Әлаханни көтирип қачқан кишиләр уни сарайниң төр тәрипидики сөләтлик балиханға елип келишкән еди. Бу йәргә байлар билән содигәрләр жиғилип болуп, улар оғулниң йеңи һаятини тәбриклишәтти. Гоя һәммиси мәслиһәтлишип қойғандәк чоң той қилип беришни, сәксән шаңюға ат чаптуруп оғлақ тартқузушни, Әлаханниң җенини сақлап қалған балиға қанғидәк мукапатлар бе-ришини Пашағоҗидин соришатти. Хәлиқләр болса, намәлум балини оравелип униң еқил-параситини махтап сөзләшмәктә еди. Шу арида кимду бирси: 

				— Халайиқ, — маңа йол бериңлар, қени һелиқи оғул, у оғулни Пашағоҗа мукапатлимақчи! — дегини бойичә қелин адәмләрниң ариси-ни йерип өтүп, балиниң қолидин туттидә, йетиләп маңди. Хәлиқләрму уларниң арқисидин қозғилишти. 

				Пашағоҗа интайин очуқ чирай билән балиниң алдиға келип қарши алди. Уни Әлаханниң қешиға елип келип: 

				— Мана, төрәм, бир мулайим бала екән. Қешиңиздин орун бериң, —деди. 

				Әлахан иссиқ чирай билән орнидин туруп балини қешиға олтар-ғуздидә: 

				— Исмиңиз немә? — дәп сориди.

				— Садир! — җавап бәрди бала. 

				— Кимниң балиси сән, оғлум, — Пашағоҗиму сөзгә арилашти.

				— Хушәхмәтниң. 

				— Атаң немә иш қилиду?

				— Янчи. 

				— Янчи?! 

				— Кимниң янчиси?

				— Худияр миңбегиниң.

				Байлар күлүшүп кәтти. Кимду бирси: 

				— Һә... Худияр байниң дә? Андақта өзимизниң малийекәнсәнғу! — де-види:

				— Бопту, ким болса шу болсун — деди Пашағоҗа һәмминиң диқ-қитини өзигә тартип. — Қени ейтқина, оғлум, бу хизмитиң үчүн мәндин немә сорайсән? 

				Көпчилик қулақлирини диң қилишип, Садирға қариди. Садир немә дейишини билмәй, күлүмсирәп туратти. Әлахан орнидин туруп: 

				— Мана, мошу маллардин халиған бирсини алсун, ата, — дәп са-рай балиханисиға догиланған наһайити нурғун малларни көрсәтти. Пашағоҗа башлиқ содигәрләр Әлаханниң сөзини тәстиқлиди. 

				Мал һәддидин ташқири көп еди. Бир тәрәптә гиләмләр, тога-дурдун, әтләс-шайиләр тай-тай болуп туратти. Бир тәрәптә торус билән тәң қилип тизилған шатива, сәгәз, чәкмәнләр, үчинчи бир тәрәптә тағар-тағар билән қуритилған мевиләр билән пуриғи димақни яридиған дора-дәрмәкләр, төртинчи бир тәрәптә болса, хилму-хил ящикләргә қачиланған татлиқ-турумлар туратти. Садир бу малларни арилапму көргини йоқ. Униңға-буниңға анчә-мунчә сәп селип, бир йәрдә сериқ мишкапларда ақирип ятқан калләк қәнтләрниң қешиға тохтидидә, униңдин бирини белигә түгдидә, Пашағоҗиниң алдиға келип:

				— Мениң йенишимға иҗазәт бериң, — деди.

				— Алғиниң зади шуму?! — дәп һәйран қелип сориди Пашағоҗа.

				— Шу, — деди Садир бешини егип. 

				Байлар парақлап күлүшивәтти. У йәр — бу йәрдин:

				“Янчидә, янчиниң балисидә...” дегән тәнә сөзләр аңлинип қалди. Садир уларға қарап: 

				— Ундақ демәңлар, акилар, мән җан елип, җан сатқиним йоққу! —девиди, һелиқи сөзниң егилири тилини чишләвалғандәк җим-җит бо-луп қелишти. Хәлиқ ичидин:

				— Алтун, алтундәк балекән бу! — дегән авазлар чиқип кәтти.

				* * *

				Мәликә Диләрәм хеним йоқилип кетип, үч айдин кейин Худияр миңбеги Пашағоҗиниң қизи Нәзинәндә хенимға өйләнгән еди. Бүгүн у мошу мунасивәт билән қейината-қейинанилирини Моллатохтийүзигә чилаққа чақирди. Әлвәттә, Худияр өзини Ғулҗа бойичә “өзәмгә чушлуқ атақ-аброюм бар киши мән” дәп һесаплатти. Шуңлашқа у бүгүнки чилаққа ялғуз Моллатохтийүзинила әмәс, бу йеқи Ғулҗа, у йеқи Тоққузтара, Текәс, Шота болуп, уни өйиниң төридә олтарғузуп, һөрмәт қилғанниң һәммисини чақирди. Униң сәра пәдисидә селинған кәң һойлиси алаһидә зенәтләнгән еди. Ичи-тешиға су чечилип сүпү-рүлгән, пәшайван-шипаңларға гиләм-паяндазлар селинип, уларниң үстигә тога-дурдун көрпиләр йейилған, аппақ пәй ястуқлар йөләнгән, түврүкләргә ала-йешил лөңгиләр есилип, супиларға гүлдәстиләр тизилған еди. Һойлиниң четидә бирнәччә кавапчи семиз пахланларниң қиймисини тәңниләргә селип, уни ун, лаза, зирәләр билән миҗимақта. Қазан қайнап, яғлар чүчүтилип, самбусилар пиширилип, полу тәйярлиниватиду. Қишлиқ ашхана алдидики пәшайванға қоғун-тавуз, алма-үзүмләр догиланған. Икки үч аял қоли-қолиға тәгмәй, пәтмус тәйярлавататти. Худияр бу ишлар үчүн шәһәрниң әң чевәр устилири билән йезиниң чирайлиқ аяллирини тәклип қилған еди. Шуниң үчүнму йемәк-ичмәкләр шундақ тәртиплик вә мейизлик тәйярлинивататти.

				Дәрвазиниң алдидики көлчәкниң қешиға төрт малай қоюлуп, уларға жирақ – йеқиндин кәлгән меһманларниң ат-улақлириға қараш вәзиписи тапшурулған. Улар көз үзмәй, йолға қаришип туриду. Садир башлиқ бир қанчә яш янчилар отун кәсләп, очақларға от қалимақта. Хушәхмәт билән йәнә бири:

				Күн пешигә йеқинлап қалғанда дәрваза алдидики янчиларниң бирси жүгрәп келип: 

				— Меһманлар кәлди! — дәп хәвәр қилди. Худияр пайпаслап өйгә кирип, хотуни Нәзинәндә хеним башлиқ йәттә-сәккиз туққанлирини әгәштүрүп, дәрвазиниң алдиға чиқти. Җараңлиған мәпиләрму йетип кәлди. Худияр кона адәт бойичә малайларниң бирини әкелип мәпиниң алдиға дүм ятқузуп, қейината, қейинанилирини униңға дәсситип, йөләп чүширивалди. Зияпәт башлинип, көп өтмәй, бир каса қоғунни йәватқан Әлахан очақ бешида жүргән Садирни көрүп қалдидә: 

				— Садир! — дәп вақиравәтти. 

				— Садир дәмсән, балам, қени у, қәйсәр? — Пашағоҗиму күлүмсирәп очақ тәрәпкә қарап, Садирни көргәндин кейин, — Мән шу кәмгичә гадайларниң ичидә мундақ йочун оғулни көрмиведим, күйоғул, чақириңчу уни, бери кәлсун, — деди Худиярға мураҗиәт қилип.

				Худиярниң “буғра вақиәсидин” хәвири болсиму, униңдин өзини техичә хәвири йоқ адәмдәк тутуп: 

				— Бизниң бу янчини қандақ тонуйдила, ғоҗа ата? — деди қейи-натисиға хошәмәт билән қарап. Пашағоҗа “буғра вақиәсини қисқичә сөзләп чүшәндүргәндин кейин, — хә, — деди һәйран қалғандәк қашлирини һимирип, — һәрһалда бу кәпшүкниң ичидә бир немә бар. Бир қарисам қойниң қозиси. Бир қарисам шундақ шох вә қизиқ қилиқларни қилидики, өзәмму чүшәнмәй қалимән. 

				У Садирни чақирип, қешиға әкелип супиниң гирвигигә олтарғузиведи, Әлахан қешиға чақиривалди. Буни көрүп, башқа малайларға яман тәсир қилидиғу, дегән ойға кәлгән Худияр, дәрһал пәйлини өзгәртип: 

				— Буниң оюнлири қизиқ, төрәм, — деди лолилиқ билән һеҗийип, —уни қашлириға олтарғузмисила, мәйәрдә туруп дадиси иккиси бир аз нәғмә қип бәрсун. 

				— Немә, униң дадиси сазчимеди? — Пашағоҗа қизиқип сориди.

				— Шундақ. Бизниң йезидики бирдин-бир чалғучимиз шу, ғожа ата, — деди Худияр күлүп. Андин Хушәхмәткә қарап, — Хушәхмәт, сатариңни елип, бери кәл. Қени чапсан болуңлар. 

				Янчилар шапашлишип кәтти. Башқа иш билән шуғуллинип жүр-гәнләрму меһманлар әтрапиға жиғилди. Пәшайван алдида саз челинип кәтти. Пашағоҗа оюн тамам болғандин кейин Садирдин рази болған һалда, оғли Әлаханға бәш сәр ярчәнни берип:

				— Мәң, төрәм. Баш көзүңиздин садиға болсун, буни униң бешидин өрүп қоюң, — деди. 

				— Һә, һә. Мана, төрәм. Буниму қошуп қоюң, — дәп Худиярму он сәр ярчәнни тутқузуп қойди. Мәликә хенимлар булардин қалаттиму? Уларниңму һәрбирси икки-үчтин ярчәнләрни чиқирип, Әлаханниң алиқинини тошқузивәтти. Әлахан бу пулларни Садирниң бешидин өрүп, Хушәхмәтниң алдиға шундақ қоюведи, Худияр: 

				— Хушәхмәт, — деди гоя бу илтипатни өзи қиливатқандәк, — тур, орниңдин. Бу худай-сәдиқиләрни елип, төрәмниң өмригә дуга қил. 

				Алдиға ташланған нурғун күмүч пулларға қарап һаяҗанланған Хушәхмәт Худиярниң авазини аңлиғандин кейин дәрһал орнидин ту-руп, алиқинини йейип бир немиләрни пичирлашқа башлиди. 

				Садир атисиниң бу қилиқлирини яратмиди, әтималим, қапақлири түрүлүп кәтти. Пүтүн ихласи билән дуга қиливатқан атисиға алайдидә, қазан беши тәрәпкә қарап кетип қалди. Хушәхмәт оғлидики өзгиришини сәзгини йоқ. У, немишкиду, узун туруп қалди. Буниңдин ичи пушқан Худиярниң аччиғи келип:

				— Дугариң түгидиму? — дәп тәнә билән тикилди. 

				— Шундақ, бай, түгиди. 

				— Андақ болса, немишкә олтирисән? 

				— Өзиңизгә бир илтимасим бар еди.

				— Ейт! — деди Худияр, көзиниң қирида қейинатисиға қариди. 

				Хушәхмәт орнидин турди. Қойниға селип қойған һелиқи ярчәнләрни һәйран болуп қарап турған Худиярға сунуп:

				— Мән пулниң һесавини билмәймән, — деди һодуқуп — әгәр мошу пул оғлумниң қалған жиллириға йәтсә, Садирни бошитивәтсиңиз? 

				— Немишкә? 

				— Билмәймән, күндин-күнгә роһи чүшүп бариду униң. Өйдә жүр-сүнмекин дәймән. 

				Худияр ичигә олашқан зәһирини күлкә билән басмақчи болувататти.

				— Униң нәччә жили қеливеди, Худиярака? — сориди Әлахан. 

				— Икки жили, — деди Худияр хошәмәт билән бешини егип. 

				Әлахан йәнә бир немә дәй дәп туруп қалдидә, — атисиниң қулиғиға пичирлиди. Пашағоҗа күлүп: 

				— Төрәм, бу адәмниң тәливини йәрдә қоймай, оғлиниң қалған жили-ни сүрүштә қилмайла бошитивәтсәк, дәйду — деди қоғунниң ширниси жуқуп қалған бурутиниң учини сүртүп. 

				— Қандақ қарайсиз? 

				— Төрәмниң баш-көзиниң садиғиси болсун, ата! — деди Худияр дәссидә орнидин туруп. Шу заман Садирни йениға чақиривелип, — Төрәмниң тәливигә бенаән, һазирдин башлап сени бошитимән. Өз оқитиңни — өзәң қил. Һә, дадаң болса, төрәмниң өмригә дуга қилсун! Болдима, Хушәхмәт?! 

				— Худая, пәрвәрдигарим! — дәп алиқинини яйди Хушәхмәт, хошаллиқ йешини төкүп. Ичидә бир немиләрни дегәндин кейин Худиярниң етәклирини көзлиригә сүртти.

				Садир унчуқмай туратти. Амма униң дили йоруп, өзини учисидин еғир бир тай жүкни еливәткән тайлақтәк йеник һис қилатти. У бир дәссәп, икки дәссәп талаға чиқти.

				Соаллар вә тапшуруқлар

					1.	Берилгән парчини топларға бөлүнүп оқуп чиқиңлар вә сәрләвһә қоюңлар.

					2.	“Әдәбий пирамида” усули арқилиқ парчә мәзмунини ечиңлар:

				а)	Бир сөз билән парчидә әкис етилгән қәһриманларни ениқлаңлар.

				ә)	Икки сөз билән қәһриманларға тәриплимә бериңлар. (сиртқи көрүнүши, йеши, мижәзи)

				б)	Үч сөз билән вақиә йүз бериватқан йәрләрни тәсвирләп бериңлар (әл, мәлә)

				в)	Төрт сөз билән әсәр идеясини ейтип бериңлар.

				г)	Бәш сөз билән биринчи қисимдики вақиәни сөзләп бериңлар.

				д)	Алтә сөз билән иккинчи қисимдики вақиәни сөзләп бериңлар.

				е)	Йәттә сөз билән парчидики муәммаларни ениқлаңлар.

				ж)	Сәккиз сөз билән парчидики муәмма қандақ йешилгәнлигини ениқлаңлар.

					3. “Дискуссиялик картини” толтуруңлар

				
					Һә –ә

				

				
					Яқ

				

				
					Қандақ ойлайсиләр,

					һәрқандақ адәм Садирдәк қәһриман болаламду?

					4.	Худияр билән Паша ғоҗамниң иш-һәрикитигә бағлиқ соалларни түзүңлар, җаваплириңларни “Блум майчечиги”гә орунлаштуруңлар.

					5.	Парчидики қайси вақиәләр силәрни ойландурди? Немә үчүн? Ойлириңлар билән бөлүшүңлар.

				3-дәрис

				Садир палван өз өмриниң асасий қисмини манҗур-хитай басқун-чилири билән йәрлик бай-феодалларға қарши күрәштә өткүзгән. Бу күрәш еғир шараитларда өткән еди. Дәсләп өзи атланған вә бай-манаплардин өч елишқа тиришқан Садир палван йошурун һаят кәчүрди, тағ вә чөл-баяванларда қечип жүрди. Эксплуататор синип вәкиллири болған бай-манапларға қарши чиққан Садир палван шуниң билән моҗут түзүмгә, феодал җәмийитигә қарши чиққан еди. У стихиялик рәвиштә өз әрки вә бәхитлик һаят үчүн күрәшкән еди. Амма армия вә мәркизий хитай һөкүмитигә таянған йәрлик һакимийәтни, демәк шу дәвирдики моҗут түзүмни Садир палванға охшаш бирнәччә исиянкарлар, батурларниң һәрикити билән ғулитиш мүмкин әмәс еди. Буниң үчүн чоң күч — хәлиқ аммисини күрәшкә сәпәрвәр қилип, уни йетиләш керәк еди. Шуңлашқиму Садир пал-ван қозғилаңчилар сепиға қошулуп, шулар арисида өзиниң һәрбий қабилийитини көрсәткәндила муваппәқийәт қазиниду вә биринчи қетим күрәшниң һәқиқий йәкүнини көрүшкә муваппәқ болалайду. Мана мошу күрәшләрни язғучи образлар арқилиқ тәсвирләйду. “Са-дир палван” романида бирнәччә сюжет линияси бар. Улар, асасән, Хушәхмәт, Худияр миңбеги, Абдурусулбәг, Модән таға, Гайит,Шавахан, Мадаға, Мамут хечир, Ели хатип, Җалойи вә башқилар арисидики алақә-мунасивәтләрдин ибарәт. Шундақла Қасим қотаз, Модән таға, Сулайман сүңгүч, Абдурусулбәг, Әлахан Султан охшаш парасәтлик адәмләрниң өз хәлқиниң тәғдири, мәдәнийити һәққидики ойлиниш-тәвринишлири әсәр сюжетиниң кәңийип, җиддийлишишидә көрнәклик орунни егилигән. Әсәрләрдики қәһриманларниң һәрбири өзиниң алаһидиликлиригә егә, өзиниң ички қанунлириға бағлиқ рәвиштә тәрәққий етидиған алаһидә характер, алаһидә дуниядур. Әсәрдики қәһриманларниң һечбири бир-биригә охшимайду, уларниң һәрбириниң башқиларға охшимайдиған өзгичилиги бар — улар бир-биригә қошулған һалдила вақиәләр тәрәққий етиду. 

				* * *

				Моллатохтийүзиликләр исиян көтирип, таққа кетиватқанда, Ху-шәхмәт орун тутуп ятатти. У бу хәвәрни аңлапла Садирни йениға чақиривелип: 

				— Әл-жут тозуп кетиватиду, оғлум. Акилириң болса өлүп түгиди. Әнди өйниң чоңи өзәң болуп қалдиң, мән еғирлишип туримән. Әгәр 

				яхши күнниң ямини болуп қалса, укилириңға убдан қара, жуттин айрилма! — деди. Хушәхмәт әсли хотәнлик киши болуп, көчирилгән деханлар қатарида Илиға чиққан. Шундин бу ян у Худияр миңбегиниң янчиси болуп ишләтти. Шу Хушәхмәт бүгүн сәкратта ятсима өзиниң еғир паҗиәлик һаятини бир талму әсләп қойғини йоқ, пәқәт кәйнидә қеливатқан балиларниң, болупму йеқинда өйләнгән оғли Садирниң истиқбалини тола ойлатти. “Я, рәббим, мошу оғлумниң пешанисини йорутуп, улуқ Чапчал ғоҗамниң бәшаритини йәрдә қалдурмиғин...” —дәп кечә-күндүз худаға ялвуратти, жиғлатти. У Чапчал ғоҗамниң бәшаритигә әстадаил етиқат қилатти. “Ғоҗамниң илтипати билән оғлумниң алди очуқ, йоли раван болиду”, дәп ишинәтти. Амма шуниси һәқиқәтки, у оғлиниң бу бәшарәт билән чоң бай болиду дәп ойлимат-ти. Униңчә, оғли мошундақ өзигә өзи “хан”, “бәг” болуп яшиса, бир җүп қавул өкүзи билән бир данә сапини, икки еғиз өйи болса, хотун балилири билән турмуш кәчүрсә болатти. 

				У, мана әләм билән ойлаватиду. Садирниңму кейинки күнләрдә толарақ ойлайдиғини мошу мәсилә. У, әлвәттә, бүгүн дадисидәк, мутләқ худагойлуқ яки балилиқ чеғидәк қуруқ хиял сүрмәтти. Или, әнди, униңға бурунқидәк, қандақту бир тилсим бовай әмәс, мүҗәссәм күчкә —етиз бешида, хаңда, тағда ишләватқан йоқсул хәлиқниң қудрәтлик күчигә, уларниң ғәзәп-нәпритигә охшатти. 

				Садир һоҗрисиға әйнә шундақ хияллар ичидә кирип кәлгән еди. Шавахан допа тикип олтиратти. Ериниң бу һалини көрүп, у дәрһал алдиға барди. 

				— Немә болдиңиз, дадам течлиқму? 

				— Течлиқ, — Садир көксини егиз көтирип тинди. У башқа сөз қилмиди. Хотуниниң қолидин йетилигән бойи өгүзгә чиқип, догилақлиқ отниң үстигә келип җүплишип олтарди. Һава очуқ еди. Ас-ман мәликиси — Ай күлүмсирәп турупту. Улар һаман җим олтиришти. Садир йенип-йенип аялиға қарап бир немә демәкчи болаттию, бирақ уни дәләлмәтти. Шавахан ериниң немә демәкчи екәнлигини билсиму, уни сориматти. Бир чағда, Садир хотуниға тағдики исиянчилар қешиға баридиғанлиғини девиди Шавахан жиғлиди. 

				Садир йол тәйярлиғини қилип қойған еди. Аялиниң вәдисини аңлиғандин кейин, өгүздин чүшүп, атиси ятқан өйгә кирип, униң билән хошлашмақчи болған еди, лекин атиси ухлап қапту. Охитишқа аяп униң пешанисидин аста сөйдидә, “Хош, җеним дада!” дәп һойлиға чиқип, Шавахан билән қучақлишип хошлашти. Иккисиниң ағзи сөзгә кәлмәй қалди. Пәқәт һойлиға Садирни охатқили кәлгән Исмайил, Гайит, Абдурусуллар кирип кәлгәндин кейин улар бир-бири билән хошлашти. 

				Путлириға чоқай кийип, қоллириға үҗмә таяқ тутувалған төрт йо-лувчи, түгүчлирини мүрисигә артивалған петичә алдирап меңишти. 

				Таңму сүзүлүп кәлмәктә. Мана әнди күн чиқиш тәрәптики Аврал теғиму ашкарә көрүнүп қалди. Улар хелә йол маңғандин кейин, Җирғилаң сейи билән Қазанчиниң йоли тутишидиған торамниң қешиға йеқинлап кәлгәндә, Җирғилаң тәрәптин чүшүп келиватқан бир топ пиядә адәмләрни көрүп, туруп қелишти. Әтрап ойман-дөңлүк еди. Йолувчилар бир ойманлиққа чүшүп кәтти. 

				— Қандақ қилимиз? — мәслиһәт орнида һәммиси Садирға қарашти. Садир сәл ойлинип турғандин кейин: 

				Тамака чәккән болуп олтирайли, — деди бәлбеғидин ғаңзисини чиқирип, әгәр сорап қалса, “Җирғилаңға чақмақ теши тәргили кетип баримиз” дәйли. 

				Улар қатар тизилип, йолниң қирида олтиришти. Ғаңзилиридин пуқурап ис чиқиватиду. Намәлум кишиләр болса һаман йеқинлашмақта. Амма улар, немишкиду, сөз қилишмайду. Алдида келиватқанлири ту-руп-туруп дәлдәңшип, йолниң четигә чиқип йәнә изиға чүшүвалиду. Алдидикиләрниң кийимлири ақ, кәйнидикиләрниң қарийип көрүниду. Буларни көз қири билән күзитип турған Гайит бир чағда: 

				— Черик! — деди Садирни ноқуп, — һәммисиниң көзи бир-биригә андин йәнә йолувчиларға қадалди. Дәрһал ғаңзилар өчирилип өзлирини панаға елишти. Қуралланған манҗур чериклири екән, улар пут-қоли четип бағланған үч кишини һайдап келивататти. 

				Тутқунларниң бирси чоң киши көрүниду. Қоюқ сақаллиқ адәмниң қоруқ киргән үзлири татирип кетипту. Көп маңғанлиқтинму яки һерип қалғанму, туруп-туруп тизлири пүкүлүп кетиду. Қалған иккиси келишкән жигитләр екән. Бирсиниң маңлийиға қан уюп, қапақлири ишшип кетипту. Йәнә бирси болса путини аявирақ дәссәтти. 

				Садир пүтүн диққити билән тутқунларға қарап туратти. Алдидин мәғрур өтүп кетиватқан бовайға көзи чүшүши биләнла, ихтиярсиз орнидин туруп: 

				— Қасимкам! — деди у Гайитқа. 

				— Һә, шу, — деди Гайитму һаяҗан ичидә. 

				— Қандақ қилимиз? — Исрайил җиддий Садирға қариведи: 

				— Қутулдурувалимиз! — деди Садир иккиләнмәйла. Абдурусулму тәйяр еди. Һәммиси түгүчлирини йешип, калтәклирини раслашти вә өмләшкән бойи қешидики дөңниң йени билән меңип келиватқан черикләрниң алдиға қарап кетишти. Черикләр хатирҗәм кетип барат-ти. Шундақ болсиму бир нәччиси милтиқлирини бәтләп, қиличлирини ялиңачлавапту. Туруп-туруп зәһәрхәндилик билән тутқунларни тепип, бәзилирини милтиқниң пайниги билән иштириду. 

				Черикләр Садирлар айлинип кәткән дөңниң алдиға өтүши биләнла учтумтут чуқуришип кәтти. Бир-икки пай милтиқ етилип, қиличниң яғачқа тәккән хунүк авазлири аңлинип қалди. Булар һелиқи төрт 

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				21

			

		

		
			
				қәйсәрниң һуҗумиға муптила болған еди. Алтә черик алтә йәрдә жу-милап йетипту. Садирлар алдираш тутқунларни бошитивататти. 

				— Кимниң оғлисән, балам? — деди бир пәстин кейин әҗайип бир һаяҗан ичидә бурниниң учи тәрләп турған Садирға һәвәс билән қариған Қасим қотаз.

				— Хушәхмәтниң. 

				— Исмиң ким?

				— Садир. 

				— Садир?! — Қасим қотаз яқисини тутти, — я, рәббим, оңумму бу, чүшүмму? Озақи Чапчал ғоҗамниң қәбрисини тавап қилған Садир, сәнму? Садирниң көзлири чәкчийип кәтти. Икки қәдәм кәйнигә даҗип берип: 

				— Сиз?! — дәп тохтап қеливеди... 

				— Һә... шу чағда сениң көзүңгә көрүнгән “әвлия” мән, — дәп күлди қотаз мүрисини тутуп, — саңа қорқмас жүрәк, йеңилмәс күч-қувәт, чирайлиқ көңүл баһарини ата қилған сирлиқ — “Чапчал ғоҗам” — мән... 

				Бовайниң авази бир чағда мазар ичидә қандақ җараңлиған болса, һазирму шундақ җараңлап кәтти. Садир қимир қилалмай қалди. 

				* * *

				Садирниң “Бәйитул мал” топлаш групписи һәр үч күндә, кечиси бир қетим йезиларға чүшәтти. Булар яхши атларға минәтти. Чигич йол, тәс даванларни ашатти. Езитқу һаңларни кезип, һечбир йәрдә тутулматти. 

				Садир мана мошундақ йезиларға чүшкән сәпәрлиридә арилап-арилап өзи ялғуз қелип, ағриқ дадиси билән уни беқип қалған аяли Шавахан-ларни йоқлап туридиған. 

				Сулайман сүңгүчниң һелиси арқилиқ қачақлар җиқ қурал-җабдуққа егә болғандин кейин, Садир бир кечиси Җелилйүзидики чоң байниң қотанлириниң биригә чүшти. Түн қараңғу. Садир бу қотандин әлликкә йеқин калини елип, уни йәткүзүп беришни дости Гайитқа тапшурдидә, өзи уттур өйигә кәлди. Бирақ униң өйидә һечким йоқ еди. Пака гәминиң ишик-деризилири һаңғирқай очуқ туратти. У һәр қетим кәлгәндә Ша-вахан жүгрәп чиқидиған. Бүгүн ундақ болмиди. Боз арғимаққа бир қамча уриведи, туйиғи қизип турған ат бирла ирғип, хошна һойлидики тоху катигиниң йениға чүшти. Бу авазни аңлап, уйқисидин охинип кәткән һойлиниң егиси жүгрәп чиқип: 

				— Кимсәнуй?!, — дедидә, шу заман Садирни тонуди, — һә, сән Садирму? Бу Худияр дәстидә тозуп кетидиған болдуқ, ука. У түнүгүн күндүзи До дорғини башлап келип, Шаваханни әкәтмәкчи болушти. Аңғичә Шаваханму етилди. Бирақ еғир аяқ мәзлум немә қилалисун? 

				Уни Худиярниң қешидики черикләр таштәк бағлавелишти. Өзи өлүм һалда ятқан дадаң Худиярниң қанлиқ қолида қазаға учриди. 

				— Дадамниң җәсиди нәдә қалди? 

				— Бүгүн жут жиғилип йәрликкә қойдуқ. 

				— Шавахан қени? 

				— Уни елип кетишти. 

				— Нәгә? 

				— Җалойиниң қорғиниға. 

				Садирниң өңи өчүп кәтти. Униң Худиярға болған нәприти өрлимәктә, боз арғимақ Садирниң ғәзивини билгәндәк чапчип туратти. Ат сағрисиға қамча тәккәндә, Или бойиға қарап чепип кәтти. У әтиси күн қизили билән Җалойи қорғининиң алдиға келип тохтиди. Бәхиткә яриша қор-ғанда адәм йоқ еди. Садир бу пурсәтни ғенимәт билип, етини чапқан бойидәрваза алдиға кәлди. Дәрвазини бир қаравул күзитип туратти. У “сән ким?” — дәп сориғичә Садир уни уҗуқтуруп, дәрвазидин кирип кәтти. 

				Қорғанниң ичи интайин қалаймиқан екән. Төписи йепилған тар вә қараңғу кочилар, ишик вә өгүзлири бир хил селинған тоху катигидәк өйләр нурғун еди. Кочиларда балилар, тохулар жүришәтти. Қорғанниң һавасида болса әпийүнниң қаңсиқ пуриғи билән көйгән қариғайниң аччиқ һиди арилишип димаққа уратти. Садир бу қалаймиқан мәһәллигә кириш билән тәң иштлар һавшип кәтти. Балиларниң бәзиси жиғлап, бәзиси қошумилирини түргән һалда бу ғәйри атлиқ адәмгә һәйран бо-луп қаришатти. 

				Садир қорғанниң сирини яхши билидиған, буниңдин үч жил бурун Худияр җитақ атиси Хушәхмәтни бир қетим солитип қойғанда, у бу йәргә бирнәччә қетим кәлгән еди. Шуниң үчүн у қарап турмиди. Ети-ни чапқан бойи тоғра зинданға келип, униң қаравули билән бир пәс җәң қилишқандин кейин, һойлиға кирди вә һойлини арилап жүрүп, “Шавахан!” — дәп вақирашқа башлиди. 

				Садир бир йәргә кәлгәндә, Шаваханниң: “Мән бу йәрдә!” дегән үнини аңлап, дәрһал аваз чиққан өйниң чаңзисини тепип Шаваханни етиниң алдиға алдидә, зиндандин чиқип кәтти. Сепил дәрвазисиға йетип кәлгәндә мәшиқтин янған черикләр униң алдидин чиқип қалди. 

				— Тут! — Җалойи аләмни маләм қиливетидиғандәк қаттиқ вақириди, 

				— Дәрвазини тақаңлар, уни тирик тутуңлар!

				Черикләр йопурулуп келип дәрвазини тақавалди. Кәмәндазлар бәллиридин ағамчилирини йешип, қиличвазлар қиличлирини қин-лиридин чиқирип жүгришәтти. Тушму-туштин чуқан селип келип, уни оттуриға еливелишти. Черикләрниң бәзиси Шаваханға, бәзиси ойнап турған арғимаққа вә бәзилири тоғридин-тоғра Садирниң өзигә қәст қилатти. Лекин уларниң бу урунушлири бекарға чиқатти. Җәң узаққа созулмиди. Бирнәччә дәқиқә давам қилғандин кейин, Садир өзиниң йәнә 

				бир дәм турса, аман қалмайдиғанлиғини билдидә, боз атниң бешини бурап, қешидики үчәйдәк бир кочиға кирип кәтти. 

				— Қоғлаңлар, оқ чиқармаңлар! — дәп тәкрар вақириди Җалойи. Не-мишкиду, у күлүп қойди. “Қапқанға чүшкән бу хуйго “оғриси” әнди қолға чүшиду” — дәп ойлатти у. 

				Әһвал еғир еди. Қорғанниң төмүр дәрвазиси чиң тақалған, буниңдин башқа ишик йоқ. Егизлиги төрт-бәш ғулач келидиған сепил темидин чиқип кетиш мүмкин әмәс. Җалойи шуниң үчүнму хатирҗәм еди. 

				Садир кирип кәткән коча қиян аққан ярға охшатти. Туруп-туруп униң әгир-тоқай дохмушлиридин черикләрниң қия-җия авазлири чиқатти. Бу авазлар бир дәм пәсийип, бир дәм көтирилип у йәр, бу йәрдин аңлинип қалатти. Җалойи қоқта төписидә туруп қанчә созулуп қарисиму, кочидики бу “тамашини” көрәлмәтти. Амма у: “Кечикмәй бу оғри билән үзму-үз сөзлишимән, Тәңри теғиниң ичигә йошурунған җимики сирни биливалимән, шуниң билән җаңҗуң алдида йәнә бир қетим тартуқ қилинимән...” дәп хиял сүрәтти. Җалойи йәтмиш яш өп-чөрисидә болуп, қариқумчақ, дүгләк, репидә үзлири йешиға қариғанда, техи солашмиған адәм еди. У яш чеғида һинган вадилирида көтирилгән дағор, шивә нәсиллириниң манҗур ханданлиғиға қарши йәттә жиллиқ қозғилиңини бастурушқа қатнишип, кейин у “ғәрипкә” көчирилгән әсирләрни һайдап, Шәрқий Түркстанға чиқиду. Миң җаңҗуң униңдин пайдилинип: “Сениң тағ ишлиридин хәвириң бар екән” дәп, Тәңри теғиниң муһапизитини униң зиммисигә жүкләйду. Мана шуниңдин бери у талай тағлиқларни дарға есип, уларниң бала-җақилирини қахшатти. Тағ байлири тәрипидин нәччә қетим буға мүңгүзи, ейиқ териси қатарлиқ қиммәт баһалиқ соғиларни елип, бейиди. Бүгүн Са-дирни тутувалса йәнә бирәр соға яки мәнсәпкә егә болушиму мүмкин! 

				Җалойиниң хиялини йеқин бир кочида көтирилгән чуқан бузувәтти. У бойини созуп алдиға қариведи хуйго оғриси боз ети билән сепилниң яқисидики әгир йол билән келип, дәрвазиниң ичигә киривапту. Черикләр техи жирақта еди. 

				— Әнди тутулди — дәп ихтиярсиз бурутини бир силиди Җалойи күлүп, андин һәр тәрәплимә чечилип келиватқан чериклиригә қарап, —уни тирик тутуңлар, — дәп буйриди. 

				Амма Садир туюқ дәрвазиниң ичигә киргини билән хатирҗәм еди. У қолидики лом төмүрни қулупниң төңгисигә тиқип, бир бесиведи, у суғурилип чиқти. Шавахан аттин сәкрәп чүшүп, дәрвазиниң бир қанитини ечип, йәнә чаққанлиқ билән Садирға мингәшти. Тепирлап туралмайватқан боз арғимақ қуюндәк чепип кәтти. 

				— Әйя! — дәвәтти. Җалойи күтүлмигән бу һадисигә һәйран болуп. Жирақта чаң чиқирип кетиватқан боз атлиққа ағзи камадәк ечилип қарап туратти. Пәйҗан қатарлиқ бирси қешиға келип: 

				— Қоғлаймизму? — дәп сориди. 

				Униңдин үн чиқмиди. У бир һазадин кейин, аста олтирип қоюн янчуғидин хатирә дәптирини алди. Майлиқ тоқ қара сүрмидин ясалған хитай қәлимини икки бармиғи арисида нери-бери жумулатқандин кей-ин: “...Тағдин чүшкән қуюн!” — дәп язди. Униң көзи қараңғулишип, қолидики қәләм йәргә чүшүп, сериқ топиға санчилди. 

				Соаллар вә тапшуруқлар

					1.	Берилгән үзүндини оқуп, мәзмунини “Вақит тизмиси” усули бойичә ечип бериңлар.

					2.	Садирниң исиянчиларға қошулушиға немә сәвәп болди? Дәлил кәлтүрүңлар.

					3.	“Чапчал ғоҗам” сириниң ечилиши әкис етилгән эпизодни тепиңлар, ойлириңлар билән бөлүшүңлар.

					4.	Садирниң Җалойи қорғиниға келишиниң сәвәви һәққидә ейтип бериңлар.

					5.	“Венн диаграммиси” усули арқилиқ Худияр билән Җалояға тәриплимә бериңлар

				 

					6.	“ПОПС” усули бойичә “Садирниң Җалойи қорғинидики батурлуғи” эпизодини тәһлил қилиңлар:

					Биринчи җүмлә. “Мениң оюмчә,....”.

					Иккинчи җүмлә. “Сәвәви мән уни..... дәп чүшәндүримән”. 

					Үчинчи җүмлә. “ Уни мән... дегән фактлар, мисаллар билән дәлилләймән”.

					Ахирқи җүмлә. “Мошуниңға бағлиқ мән.... дегән йәкүнгә кәлдим”.

					7.	“Тағдин чүшкән қуюн” дегән нам берилишиниң сәвәви немидә? Пикирлириңларни дәлилләңлар.

					8.	Үзүндидин силәр қандақ тәсират алдиңлар?

				4-дәрис 

				Әдәбият турмушниң әйниги дегән қанатлиқ ибарә һәммигә мәлум. Об-раз, характерлар болса, шу турмуштики анлиқ кишиләрниң әкси. Әсәр мәзмунини таллавалған язғучи өзини шу вақиәләр қайнимида сәзгән һалдила бәдиий әсәрдә җанлиқ кишиләрни көрситишкә қадир болиду. Й. Мухлисовниң “Садир палван” романи мошуниңға ярқин мисалдур. 

				Хәлиқниң еғир турмуши, басқунчилар һәм уларниң қуралиға айланған йәрлик бай-феодалларниң зулуми тәрәққийпәрвәр кишиләрниму ойландуриду. Әлниң беқинда әһвалда қелиши ишғалчиларниң һеч нәрсә билән һесаплашмастин, мустәмликә, дәпсәндилик сәяситини жүргүзүши уларниң ғуруриға тегәтти. Мошу әһвал Абдурусул бәгни, Әла султанни, Мәзәмханни бирләштүриду. Әдип әң асасий нәрсә — улардики вәтәнгә хәлиққә болған чоңқур муһәббитини, уларниң тәғдири үстидә ойлайдиғанлиғини һәм зулум-истибдат вә хорлуқ дәпсәндидин қутулушниң бирдин бир йоли күрәш екәнлигини билип, шу йолда ке-тип барғанлиғини ечип беришта муваппәқ болалиған. 

				* * * 

				Бу 1864-жилниң яз айлири еди. Бу күнләрдә Или миқиясида гене-рал Миң Руйҗәнниң изини бесип җаңҗуңлуқ тәхтигә йеңи чиққан Чаң җаңҗуңниң бир-биригә қариму-қарши интайин муһим үч иши жүргүзүлмәктә еди. Униң бирси — Чаң җаңҗуң хәлиқ көзини бояш нийитидә түрмидикиләрни бошатмақта еди. Түнүгүн сақ-саламәт өз жутиға йетип кәлгән Садир мошу сәясәт түпәйли бошитилған еди. Иккинчиси — хәлиқ үстидики селиқни көпәйтиш йоли билән һөкүмәт әскәрлирини көпәйтмәктә. Буниң үчүн у йәрлик феодаллардин кона һекимбәгләрниң әвлатлири билән техиму чиңирақ тил бирүктүрүш койида еди. Үчинчиси болса, диний тәрәптин көп вақта асан бирлишипкетидиған уйғур, туңганларниң арисиға питнә селиш үчүн барлиқ чари-ларни көрмәктә еди. Бүгүн әтигән Чаң җаңҗуңниң Ғулҗидики пәвқу-ладдә вәкили Җашойи Мәзәмханни алдираш һозуриға чақиртип елип: 

				— Сизниң мәзһибиңиз ким болиду, җанаби Һекимбәг? — деди Мәзәмхан датаңдин атла-атлимайла алдидин чиқип, қолтуқлап. 

				— Имаму-һәмбәлий... йәни... Имаму... әзәм! — дәп һодуқти Мәзәмхан өзигә уштумтут берилгән бу орунсиз соалдин тиңирқап, җанаби шойум. Бу немә гәп зади өзи? 

				— Сәвир қилиң, җанаби Һекимбәг. Өйгә кирили, андин сөзлишили...

				Бу күнләрдә Мәзәмхан Или бойичә Һекимбәг болуп хелә қерип қалған һалда еди. Һаса билән жүрәтти. Җашойиниңму йеши бир йәргә берип қалған болсиму тимән еди. Җашойиниң ишханиси кәң еди. Теги төрт часа көк пишшиқ хиш билән муздәк қатурулған. Гәрчә униң оттурисиға қоюлған қара җоза билән хитай нәқишлиридә ясалған төрт орундуқтин бөләк бу өйдә башқа нәрсиләр болсиму, сүрлүк еди. Җашойи Мәзәмханни датаңда йетиләвалған бойи мошу ишханисиға елип кирип, төрт тәрәптики орундуққа олтарғузуп, чай буйриди. 

				— Сиз һәрқачан шарап ичмәйсиз, җанабий Һекимбәг, — дәп күлди. У Мәзәмханниң қешида олтирип, — қуруқ чай болсиму ичкәч сөзләшсәк қандақ дәйсиз? 

				— Рәхмәт, шойям. 

				— Хош, байиқи сөзгә кәлсәк... — Җашойи йенидин паңчу ромилини чиқирип үзини сүртти. — Хош, туңган қериндашлириңизниң мәзһиби ким болиду, җанаби Һеким бәг? 

				— Имами шапи. 

				— Демәк, бу иккиси икки мәзһәп, шундақтур дәймән? 

				— Шундақ. 

				Җашойи галлирини қирған болуп йәнә җим турувалди. Сәвәп у кей-инки соалиға Мәзәмхан қизип бериду дәп ойлиған еди. Мәзәмхан ундақ қилмиди. Тәтүрсигә у бир нәрсидин рәнҗигәндәк, һасисини тоқулдитип у ян-бу янға қарап олтиратти. Сөзни йәнә Җашойиниң өзи башлиди. 

				— Аңдақта мениң аңлиғиним дурускән, җанаби Һекимбәк, — Җашойи бу қетим Мәзамханниң көзигә тик қарап сөзлиди, — қандақ десиңиз, қайси күни маңа туңганларниң бир пешиваси келип: “Има-му әзәмликләр бизниң қиличимиздин қорқуп мусулман боливеди. Әнди улар мусулманлиқ давасида бизниң алдимизға өтүвалмақчи болуватиду” — дәйду. Мәй һәйран болуп: “Яқ, андақ низа мәвҗут болмиса керәк, десәм: — Мәвҗут. Чунанчә кимниң дини сус болса, у өзини диндар қилип көрсәтмәкчи болиду, җанаби шоям. Бу таранлар һазир мана мошундақ ишлирини қилмақта”, дәйду. У сөһбәтдишимни лайиқ дәриҗидә җекип чиқиривәткән болсамму, еһтият йүзисидин җанабиңизниң есигә селип қоюш нийитидә бу сөзни ейтмақтимән... 

				— Мени мошу сөз үчүн чақирғанмедиңиз, шоям?

				— Яқ, сөз алдида ейтқинимғу, җанаби Һеким бәг... 

				— Андақта нәқ сөзни ейтсиңиз, мән кәтсәм. 

				Җашойи, һәқиқәтәнму, Мәзәмханни башқа иш билән чақиртқан, амма һәрбир қәдимидә икки пахтәкни бир чалма билән уруп, яман үгинип қалған бу шойи, өз ишиға қошуп бүгүн бу һакимни мәзһәп да-минида ойнатмақчи еди. Лекин баятинла теләтидин қар йеғип турған Мәзәмхан униң бу даминиға бүгүн чүшмиди. Буниңдин дили ғору болуп, һәвәс иштиһаси тутулған Җашойи бирдин өзгирип сәясәткә өттидә: 

				— Хоп, сиз алдирисиңиз керәк, җанаби Һекимбәк — дәп, оттуриға қизил рамка сизилип, униң ичигә қара сия билән хитайчә җиддий пәрман бәлгүси қоюлған буйруқни инчикә қоллири билән Мәзәмханниң алдиға иштирип қоюп, орнидин туруп кәтти. Мәзәмхан конвертни ечип ичидин непиз бир парчә хитай қәғизини суғиривалдидә, униң сол тәрипигә йезилған уйғурчә хәтләрни алдиримай оқуп чиқти. 

				Бу буйруқта муһим, бир-биригә мунасивәтлик икки пәрман көрси-тилгән еди. Униң биринчиси — оттуз алтә дән селиқтин баш тартқан һәрқандақ деханниң мал-мүлки мусадирә қилинип, өзлири мис канға һайдалсун. Иккинчиси — бу буйруқни иҗра қилишта суслуқ қилған һәрқандақ әмәлдар мәнсивидин елинип, қамалсун! — дейилгән еди. Мәзәмхан бу дәһшәтлик қурлардин чөчүш орниға күлди вә бирдин қапақлирини түрүп: 

				— Демәк... Бу гәпчә шоюм... — деди созуп, — мени бүгүн солаққа алидекәнсиздә?

				— Әгәр буйруққа сус қарисиңиз... Солимисамму бир учуқдап қоярмән, — дәп йәнә күлди Җашойи. “Бу чәнту бүгүн немә мундақ җөлүп олтириду” дегән ойни ичигә йошурсиму тешида сәл һодуқуп. 

				Мәзәмхан бу кәмгичә Җашойи билән болған сөһбәтлиридә һәр қанчә япта сөзлигәндиму мундақ әстәрлик сөзлимәтти. Униң үстигә бүгүн чирайиму ғәлитила еди. Бүгүн бу қери һакимда бир өзгиришниң барлиғини сәзгән Җашойи дадисичә өзини күлкигә зорлап: 

				— Өзиңизни дадил тутуң, җанаби Һекимбәг. Асман жиқилип чүш-симу мән сизни сақлап қалимән, — деди өзини Мәзәмниң қешиға елип. 

				— Рәхмәт, шоям. Әнди очуқ сөзлишили! — дәп Мәзәмхан әксинчә униңға җиддий қариди. Бу Җашойи үчүн күтүлмигән җавап еди. Шуңлашқа униң лай суда туруп қалған ишт белиғиниң қосиғидәк сур үзлири ора тегидә қалған күлдәк бирдин сәт бозуруп кәтти. 

				Җашойи баятин бери татлаштуруп болсиму уйғурчә сөзлишивататти. Әнди у хитайчилиди:

				— Дүй, ниң шавба. 

				Мәзәмхан уйғурчә давам қилди. 

				— Хоп. Сөзлисәм... Мән әнди қеридим, һардим, шоям, — деди у тәсликтә орнидин туруп, — бүгүн миҗәзим йоқ, мән янай. Әтә, йә өгүн келәй. Мәзәмхан өз ғоҗайини алдида бундақ җүръәтлик сөз қилиши биринчи қетим болсиму, униң тегидә чоң бир сирниң барлиғи шойиға сезиләтти. Шуниң үчүн у ойлинип қалди. “Бу чәнту бу күчни нәдин алди?” дәп һәйран болатти. У Мәзәмханға мәналиқ қарап. Раст, Мәзәмхан бу күчни нәдин алди? У техи түнүгүнла хитайпәрәс киши әмәсмеди? У қандақ өзгәрди зади? Мәзәмхан һәрқачан Әлахан билән сөзләшкәндә миллий мәсилә үстидә талишип қалаттидә: 

				— Әла төрәм, сили техи яш. Биләмсиз. Бу дунияда хақан чинниң пәзилитидәк пәзиләт болмайду. Бәш миң жиллиқ тарихи бар улуқ хәлиқ еди. Бу хәлиқни һақарәтлигән тилға муннақ, униңға тәңлигән мушқа көйдүргү чиқиду, — дәп хитайларни махтатти. Әлахан униңға җавабән өзичә чүшәндүрүшләрни бәрсиму, у бу пикирдин зади яндуралматти. Бир күни кечиси у Мәзәмханниң өйигә келип:

				— Ишик аға илаҗ бар мону китапни бир қетим оқуп чиқиң, — дәп чирайлиқ түпләнгән қелин китапни бериду. 

				— Немә китапкән бу, төрәм? — китапниң ичигә қаримайла сорайду. 

				— Муһәммәт Садиқ Қәшқәрийниң “Тәзкирәи әзизан” дегән китави екән. Әзизләр тоғрисида яхши сөзләр бар екән. Зади бир оқуп чиқиң, —дәп тәкрар мураҗиәт қилиду Әлахан чиқип кетиветип. 

				Китапни оқушқа башлиди. Китап шу заман өзигә тартивалди. У китапниң төрт-бәшинчи баплиридин башлинидиған Аппақ ғоҗиниң хаинлиғи түпәйли уйғур хәлқиниң бешиға чүшкән қара күнләрниң ичигә киргәндә әҗайип бир әски һис қилғандәк болдидә китаптин көзини алди. У хелә һарған еди. 

				Мәзәмхан китапни оқуғанда өзини тамамән йоқитип қойди. Бу немә дегән еғир паҗиәлик тарих һә? — дәп китаптики бапларни ахтурғанда бәзи иплас адәмләрниң өз хәлқигә қилған җинайәтлирини өзиниң хиянәтлири билән селиштурушқа мәҗбур болатти. 

				— Мән надан, мән аси, — у семиз мушлири билән өзиниң мәйдисигә өзи гүс-гүс урди, — мән бойни бағланған иштниң әшу накәсләрдин 

				қандақ пәрқим бар?.. Я, пәрвәрдигарим, бу аси бәндәңни кәчүр... Яқ, мени һечким кәчүрмәйду. Мән рәзил... Мән... мән... 

				Униң чекисидин бужулдап соғ тәр чиқип кәтти. Орнидин туруп кәң һоҗрини айлинип узун жүрди. Қаттиқ қийнилип қисилғанлиқтин китапниң ахирини оқалмиди. У Әлаханниң “бу китапни зади бир оқуп чиқиң!” дегән гәплирини есигә кәлтүргәндә техиму әски болуп кетәтти. 

				Мәзәмхан мошу аччиқ тәсиратидин кейин немә қилсам болар дәп ойлап жүрәтти. Униңға йәнә Әлахан түрткә болди. Бир күни Әлахан ишик егиси Абдусурулбәг билән сөзлишип олтарған Мәзәмханниң үстигә кирип: 

				— Алтә шәр хәлқи қозғилипту, җанаплар, бастуруп келишкә қайсиңлар барисиләр? — деди чақчақ қилған болуп. Мошу күнләрдә раст Алтә шәһәр хәлқи манҗур-хитай басқунчилириға қарши кәйни-кәйнидин көтирилмәктә еди. Мәзәмхан билән Абдурусулбәгләрму шу мәсилә үстидә сөзлишивататти. Шуңа Әлаханниң “чақчиғи” Мәзәмханниң ярисиға туз сәпти, әтималим. У дәссидә орнидин туруп ястуқ үстидики “Тәзкирәйи әзизанни” қолиға елип: 

				— “Бир чоңниң, бир кичикниң сөзигә кир” дегән гәп расткән төрәм, —деди мәйүсанә бир үн билән. Мону қитавиңиз раст бир мөтивәр китапкән. Өз пәхримиз тониға оралған өз муң-заримиз екән. Рәхмәт, оқуп чиқтим, көп бәһри алдим, йәргә кирдим... Қандақ қилимиз. “Хақану чин, хақану чин!” дәп көзүмизгә өзимиз топа чечип кәлгән бир хәлиқ екәнмиз. Мана, Абдурусулбәг биләнму шу һәқтә сөзләштуқ. Бу затниңму маңа қоюватқан бир яхши тәкливи бар. Әйнә Алтә шәр тәрәптә жут йәнә туғ көтирип чиқипту. Яхши кәлдиңиз. Қени олтириңчу, өзимиз өз болуп бир гәплишәйли. Бу үчи шу күни — Мәзәмханниң өйидә йерим кечигичә раса муңдашти. Бүйүк вәтәнпәрвәр тарихчи Муһәммәд Садиқ Қәшқәрийниң аччиқ кинайилири алдида өзлирини тәкшүрүп, гоя тарих әмригә бойсунған кишиләрчә өзлирини улуқ вәтән хизмитигә һавалә қилишип, қуръан тутушуп, өз диярини залим Чаң җаңҗуң зулмидин азат қилиш үчүн хәлиққә тайинишқа кири-шиду. Мәзәмхандики һазирқи өзгириш мошу баһистин еди. Җашойи шу кәмгичә Мәзамханни “өлүк шир” дәп һесаплатти. Униң бүгүнки қияпитини көрүп “бу шир тирилипу. Буниңға бу җанни ким бәрдекин?” дәп ичидә ойлидидә, хитайчә вақириди: 

				— Хо. 

				— Ләйла... 

				 Жирақтин чиққан аваз бирнәччә қетим тәкрарланғандин кейин узун периҗисиниң пәшлири қистурулған семиз бир адәм ишиктин кирип кәлди. Җашойи униңға “Буни елип чиқ!” дегәндәк бойнини толғиведи, сәзгүр Мәзәмхан униңға қолини тутқузмайла өзи алдиға чүшүп маңди. 

				Соаллар вә тапшуруқлар

					1.	Берилгән үзүндини оқуп, мәзмунини төвәндики планға асаслинип ечип бериңлар:

						А. Чаң җаңҗуңниң Или миқиясида жүргүзүватқан ишлириниң мәхсити.

					Ә. Мәзәмхан билән Җашойи немә һәққидә сөһбәтлишиду?

					Б. Учришишта Мәзәмхан Җашойи билән немишкә соғ мунасивәттә болди? Җававиңларни үзүндидин дәлилләңлар. 

					В. Мәзәмхан “Тәзкирәи әзизан” китавини оқуғандин кейин немә һәққидә ойланди?

					2.	“Өзлүк пикир” йезиш усулини пайдилинип, Мәзәмхан, Абдурусулбәгләрниң сөһбити бойичә пикриңларни йезиңлар:

					А. Өзлүк пикир — бир җүмлә

					Ә. Дәлил — икки җүмлидин туруши керәк.

					Б. Өз пикригә рошән көрситидиған мисал — икки җүмлә.

					В. Өз пикригә қарши пикир — бир җүмлә.

					Д. Қарши дәлилни йоққа чиқиридиған мәсилә — икки җүмлидин туруши керәк.

					Г. Йәкүн — икки җүмлидин туриду.

					3.	“INSERT” усули арқилиқ Мәзәмхан обризини тәһлил қилиңлар:

				
					“V”

				

				
					“-”

				

				
					“+”

				

				
					“?”

				

				
					Илгиридин билимән

				

				
					Мениң оюмға қарши пикир

				

				
					Мениң үчүн йеңи әхбарат

				

				
					Келишмәймән, билгүм келиду

				

				5-дәрис 

				Баяндай сепилини елиш җәриянида Әлахан билән Садир иккиси қозғилаңға рәһбәрлик қилди. Баяндай қәльәси тар-мар болди. Бу чоң ғалибийәт еди. Әлахан дайим қозғилаңчилар билән җәң мәйданида болди. Шиддәтлик вә әһмийәтлик җәңләргә өзи беваситә қатнашти. У өзиниң батурлуғи, қорқумсизлиғи билән қозғилаңчиларниң иззәт-һөрмитигә сазавәр болди. Садир палван романиниң бәдиий — идеявий қиммити һәрхил, лекин бәдиий қиммити — язғучиниң өз хәлқиниң һаят йолини йорутуп беришкә интилиштин ибарәт.

				Или султанлиғи қурулуштин бурун Ғулҗиниң чөрисидики һәммә ушшақ-чүшәк қәлъәләр қозғилаңчилар қолиға өткән еди. Султанлиқ қурулғандин кейин бу диярда яшиғучи хитайдин башқа милләтләр шун-чилик чиң бирлишип кәттики, буниң нәтиҗиси 1864-жили күздә күчлүк уйғур миллий қошуни түзүлүп, мәшһур Баяндай сепили нишанға елинди. 

				Бу қәлъә ичидә һәр дайим үч миңдин ошуқ сап “чаңхуанлар” һәрбий һаләттә туридиған. Уларниң қолида икки йүзчә зәмбирәк бар еди. Егизлиги сәккиз гәз, кәңлиги һарву маңидиған сепил қоқтилириға қатар тизилған бу зәмбирәкләр уйғур шәһәрлири билән йезилириға қарап оқ етиш позициясини күтүпла туратти. Шуниң үчүнму хитай һәрбийлири бу қәлъәни махтап: “Пайтәхтимиз Күрә шәриниң ачқучи” дәп пәхирлинидиған.

				Мана, мошу мустәһкәм тилсим қәлъәни елиш иши тәҗрибилик Са-дир үстигә жүкләнгән. Униң планичә, бу қәлъә алтә ай ичидә елиниши керәк еди. Дүшмән су, озуқ-түлүк, оқ-доридин таза қисилип, қишниң 

				дәсләпки шувурғанлири башланған бир вақта униңға һуҗум башлини-ши лазим еди. Бу арилиқта қәлъә ичигә мәхпий кишиләрни киргүзүп, уларниң күчи қайси тәрәптә бесимирақ, оқ-дора амбири нәдә, сепилни нәдин бузуш керәк? Садир шу күнләрдә дәл мошу қойда еди. 

				Октябрьниң тум қараңғу кечиси. Ақ өстәң бойидики қери қапақ терәк алдида гүлхан яқилап үч киши шүк олтириду. Өстәң бойлап қурулған чедирларда кийимлири билән ятқан миллий қошунлар ухла-ватиду. Қәһриман бовилар қолида ени бәш метр, чоңқурлуғи үч метр қилип түп-түз вә пухта чепилған Ақөстәңниң Қаш дәриясидин бөлүнүп чиққан тирик сулири лөмүлдәп, өркәшлири өркәшлирини қучақлап ақматта. Юлтузлар худди қараңғу өйгә чечивәткән үнчиләрдәк пақирап ениқ көрүнәтти. Йерим кечә еди. Бир топ җесәкчилар чач-сақаллири қардәк ақирип кәткән болсиму, бәқувәтлигини һели һәм йоқатмиған бир манҗур черигини һайдап келип, гүлхан түвидә тохтиди. 

				— Нәдин тутувалдиңлар буни? — Садир тутқунниң баш-айиғиға қарап туруп сориди. Гүлхан яқисида олтарған үч кишиниң бирси — Садир, иккинчиси — Гайит, үчинчиси — Тоқиләм еди. 

				— Сепилдин чүшүп алдимизға келиведи, қешиңизға елип кәлдуқ, сәрдар — дәп җавап бәрди тилиниң учида сөзләйдиған доғлаң җәңчи. 

				— Бизчә сөзни биләмдекән у? 

				— Билидекән. “Башлиғиң Садирниң өзигә елип бар” дәйду, десә...

				“Мени нәдин билидиғанду бу манҗу” дегән ой билән черикниң үсти-бешиға йәнә бир тикилип қариған Садир, сәлдин кейин: 

				— Мени издәп кәлгән болсаң олтар, бурадәр, — дәп қешидин орун көрсәтти чирайини ечип, — һә, олтар. Садирни издәп немә қилаттиң? 

				— Устап берейин дебем! — Бәәйни чөккән төгидәк зоңзайған манҗур казақчилап сөзлиди. 

				Бу сөзгә Гайит башлиқ җесәкчиләр пихилдап, ағизлирини бесип күлүшивататти. 

				— Тохта-тохта... Сән... — Садир әҗайип бир һаяҗан ичидә орнидин туруведи, черикму орнидин турди, Садир қучиғини ечип вақиравәтти, —Мадаға...

				— Иә, досың Мадаға, баурым Садир! 

				Қәдирдан бу икки дост қучақлишип узун көрүшкәндин кейин ол-тиришти. Мис чөгүндә гүлхан чоғида қайнап турған чай тәйяр еди. Тоқиләм жүгрәп чедирға кирип дәстихан елип чиқип салди. Ара чиниләргә қуюлған иссиқ чайларға ун билән әбҗәш қилинған талқан селишип чай ичкәч параңға чүшүп кетишти. 

				Мадағаниң ейтишичә, у әшу мәғлубийәт жили Садирлар тутулуп кәткәндә бәш кишиси билән қечип таққа чиқивапту. Тәңри теғиниң әң ичкий қисмида очилиқ қилип жүрүп бәш жилни шу һаң ташниң ичидә өткүзүпту. Алтинчи жили манҗурлар издәп жүрүп уни тутуваптудә, путиға атниң кишинини селип, ичидә қул орнида ишлитипту. Уруқ-

				туққини йоқ, ялғуз болғачқа уни издәп йоқлайдиған бирму қалмақ балиси болмапту. Кейинки он нәччә жилдин бери “чаңхуанларниң” зәмбирәкчиләр қисмида оқ-дора тошиғучи болуп ишләп кәпту.

				Мадағаниң оқ-дора тошиғучи болуп ишлигини Садирға толиму хуш яқти. У униңдин сорап сепил ичидики оқ-дора амбарлириниң нәдә екәнлигини толуқ биливалди. Ахирида у: 

				— Башлиқлириңға көрүнмәй сепилдин қандақ чүштүң? — дәп со-риведи, Мадаға толиму бир мәхпий йолниң барлиғини ейтип бәрди. 

				Мадаға ялған сөзлимәтти. Шуңа Садир униң һәммә мәлуматлириға ишәнди. Икки саатчә сәмимий параң селишқандин кейин, пат-пат алақә қилип турушқа келишип, узитип қойди. 

				Садирниң бу кечә ухлимай гүлхан йенида ойлинип олтириши: “Қандақ қилип бу қәлъәни асан елиш мүмкин?” дегән мәсилә үстидә баш қатуруштин ибарәт еди. Мадағаниң мәлуматлири униң ойини айдиңлаштурди. Униң ойиға әҗайип бир ой чүшти. “Ләһмә колаш керәк!” дәтти у өз-өзигә пичирлап. Бу ләһмәни нәдин колаш керәк? У пикиргә өзи ишәнгәндин кейин Гайит билән Тоқиләмни йениға әгәштүрүп ериқ ичи билән сепил тәрәптики “там қорған” дегән харабилиққа берип, Баяндайға қарап узун турди. Бу қорғанниң ғәрибидә бир өрәк бар еди. Садир уни көрүп шундақ хошаллинип кәттики: 

				— Мана, ләһмини мошу өрәк ичидики бу өчәктин башлаймиз, — деди икки илпитиниң мүрисидин тәң қучуп. У баш тохудин кейин чедириға йенип келип көз жумди. У бари-йоқи икки саат ухлиған еди. Намаз бамдаттин янған Абдурусулбәг бирнәччә ясавуллири билән йетип кәлди. У һәр күни мошу мәзгилдә бу йәргә бир қетим келип, әһвални билип туратти. Әтигәнлик чай үстидә олтирип Садир униңға кечә ойлиған йеңи планини деди: 

				— Ләһминиң узунлуғи тәхминән 150 чамдамчә болиду. Униң учи сепилниң тегигә киргәндә икки четидин икки өңкүр чиқирип, лиқму-лиқ дора тоштуримиз. Андин ләһминиң инчикә бир учини сепилниң ичидин чиқирип пилтиниң қошумчә учини дора бар амбарға киргүзүп қойимиз. Бу ишни Мадаға орунлап бериду. Пилтини болса калиниң қурутулған үчийидин ясишимиз керәк. Бу ишларни пүтириш үчүн әллик киши төрт-бәш ай тинмай әмгәк қилишқа тоғра келиду. 

				— Ләһмидин чиққан топини қандақ қилисиз? Бу сөзләргә қайил болуп олтарған Әмир ләшкәр алдираш сориди. 

				— Униң һәммиси ойланған, җанап әмир. Өчәкниң қешида кона харабийлиқ бар. Топини шуниң ичигә төкүмиз. Күрә йолини тосап ятқан қисимлиримиз хитайларниң көзини бу тәрәпкә қарап ачқузмайду. 

				— Бу ишқа кимләрни тәйин қилишни халайсиз?

				Мана, бу Тоқиләм укамни башлиқ қилимән. Оғлум Болус билән Җаппар башлиқ йәнә қириқ сәккиз қәйсәрни аҗритип чиқимәндә, күндүзи дәм алдуруп кечиси қоюп беримән. 

				Абдурусулбәг һәқиқий һәрбий киши болмисиму, һәрбий билимдин мол хәвири бар дипломат адәм еди. Садирниң җаваплирини аңлиғандин кейин дәссидә орнидин туруп чедирдин чиқип көзлири билән әтрапни чарлашқа башлиди. Униң көзи алдида Садирниң дегәнлири, әйни болу-ватқан вақиәдәк, тизилип өтмәктә. У хошал болуп күлди. Қешида тик туруп өз плани ичидә йәнә чот соқуватқан Садирниң мүрисини тутуп: 

				— Сиз чин сәркәрда болупсиз, сәрдар! — деди “сәрдар” дегән сөзни йенидикиләргә аңлитип туруп, андин чөрисидикиләргә мураҗиәт қилип, — бүгүндин башлап Садир акаңларни сәрдар дәңлар, ғази җәңчиләр! — дәп Садирға қарап тазим қилди. 

				— Һой-вуй... Әмир ләшкәр... — Садир һәрқачанқидәк сәмимий саддә күлкә билән иңишип Абдурусул бәгни турғузувалди, бу деги-ниңизгә рәхмәт, бирақ... Мәндәк қара түрүк кишидин сәрдар чиқар-му, бегим? — у парақ-парақ күлмәктә еди. 

				— Чиқиду. Чунанчиким, сиз қара түрүк болғиниңиз билән тарих қара түрүк әмәс, җанап сәрдар! Бизниң тарихимиз молла. У мөҗүзә, у һуббул Шәйий! Бу шәйийдин мана сизгә охшаш әҗайип шаһитлар туғулиду, —йәнә әтрапиға қарап, — Садир сәрдариңларни мубарәкләңлар, ғази җәңчиләр! — деди. 

				Пүтүн җәңчиләр Садирни тәбриклигәндә, у йәнә шу саддә күлкиси билән күлмәктә еди. 

				Соаллар вә тапшуруқлар

					1.	“Һекайә хәритиси” усули арқилиқ вақиә вә образларни пәйдин-пәй җайлаштуруп, үзүндә мәзмунини ечиңлар.

				
					
						
							Вақиә, детальлири, сүрьити

					2.	Садирға қандақ муһим вәзипә жүкләнди? Немишкә? Ой бөлүшүңлар. 

					3.	Язғучи Мәзәмхан, Әла султан, Абдурусулбәг образлири арқилиқ қандақ мәсилини көтәргән? Өз ойлириңлар билән бөлүшүңлар.

				
					Мәзәмхан

				

				
					Әлахап султан

				

				
					Абдурусулбәг

				

					4.	Мадаға образи арқилиқ язғучи қандақ идеяни алға сүрди?

					5.	Садир Абдурусул бәг билән немә һәққидә сөһбәтлишиду? Дәлил кәлтүрүңлар.

					6.	Үзүндидики Тоқиләм, Гайит, Болус, Җаппарлар образлириға кластер түзүңлар.

					7.	“Җүмлини аяқлаштуруңлар.....” усули арқилиқ үзүндә бойичә өз ой- пикриңларни дәптәрлириңларға йезиңлар.

					Мениң үчүн үзүндидики әң тәсирлик эпизод, сәвәви...

					Уйғур хәлқи үчүн Әлахан султан – у...

					Маңа Мәзәмхан (яқти,яқмиди), сәвәви ....

				6-дәрис 

				Қозғилаңчиларниң Баяндай сепилини ишғал қилишқа қаритилған бирнәччә күнлүк һуҗумлири нәтиҗә бәрмигәндә, Садир тактика вә һәрбий чевәрлик көрситиду вә Баяндай сепилиниң астини колап, уни партлитиду вә һуҗумчиларға йол ечип, қозғилаңчиларниң шәһәрни елишиға шараит туғдуриду. Нәтиҗидә қозғилаң ғалибийәт қазиниду. 

				Хәлиқниң моҗут түзүмгә қарши күришини, әзгүчиләр билән езилгәнләрниң тоқунушини көрситишни мәхсәт қилған язғучи өз әсәридә һөкүмран синип мәнпийәтлирини һимайә қилидиған вә хәлиққә қарши туридиған бир топ залимларни гәвдиләндүриду. Булар әң алди билән манҗур әмәлдарлири Җалойи, До дорға, хәлиқ ичидин чиққан хаин, сатқун Ели хатип, йәрлик бәгзадиләр Худияр вә башқилар. Язғучи бу образларниң һәрбирини наһайити устилиқ билән тәсвирлигәчкә, уларниң һәрбири һәммисигә хас қәбиһлик, рәзиллигигә қаримастин, өз хусусийәтлиригә егә. Әдип хәлиқ ичидин чиққан хаинлар — миллий мунапиқларниң типик образини маһирлиқ билән гәвдиләндүрди.

				Садир сәрдарниң планиға лайиқ қәйсәрләрниң җасур әмгиги, төккән тәрлири нәтиҗисидә ләһмә үч йерим айда тамамланди. Тоқиләм, Җаппар, Болус башлиқ яш қәйсәрләр бу ишни Садирниң дегинидинму убдан орунледи. Садир: “Ләһминиң һәҗими иңишип жүргидәк болса болиду — дегән еди. Жигитләр уни бемалал өрә меңип ғәлтәк билән дора тошалайдиған дәриҗидә колашти. Өңкүрләргә әң сүпәтлик дори-лар көмүлүп, у тез вә яхши от елиши үчүн пилтиниң асти-үстигә кевәз ғоллирини салди. Пилтилар болса, бурун мөлчәрләнгәндәк бир қәвәт әмәс, икки қәвәт қоюлди. Ләһмә билән сепил ичидики амбарғичә болған ишларни Мадаға көңүлдикидәк иҗра қилди. Бу ишта манҗурларниң хәвири болмиди. 

				1865-жили 21-февральда Баяндайни муһасиригә елип ятқан мил-лий қошунлар сүвә йоруши биләнла сәпкә турушти. Ләпилдәп қар чүшивататти. Йәр-җаһан таза қарлар билән қаплинип, сүвә йоруғи сүзүлүп көрүнмәктә. Ақ өстәң ичидики музларға өз излирини селипму үлгәргән чашқанлар маришип жүриду. Баяндайдики хитай черикли-риму худди шу чашқанлардәк маришип ятатти. Кечиләп Садирниң чедирға келип, униң билән сепилниң ичигә киргәндә немә қилиши лазимлиғи һәққидә сөзлишип олтарған Әлахан султан, әмирләшкәр Абдурусулбәг, қази қалан Молла Нәсритдин әъләм башлиқ уйғур дөлитиниң акабир-такабирлири баригаһ алдиға чиқишти. Садир сәрдар булардин бәш чамдам илгири чиқип, кевәз ғоли ичидә пултийип ятқан пилтида от туташтурғанда, пүтүн миллий қисимлар милтиқ, қиличлирини раслап, жүгрәшкә һазир туратти.

				Мана, худди отқа ташланған илан терисидәк важилдап йенип, ләһминиң қап-қараңғу ичигә кирип кәткән бир җүп пилта бир дәмниң ичидә тутушуп өңкүрләрдики дориға тәгди. Һава гүлдүрлигәндәк 

				әҗайип бир гүлдүр-қарас авазлар чиқип, гедийип турған Баяндай сепилиниң 10–15 гәзчә бир бөлүми асманға көтирилип, әтрапни қоюқ қара туман қапсап кәтти. Садир команда қилди: 

				— Миллий қошун, алға!.. 

				— Амин! — Әлахан султан башлиқ рәһ-бәрләр дуга қилишти. Күчлүк тәгбир ичидә миллий қошун сепилгә қарап жүгрәшти. 

				— Алға, алға! 

				Миллий қошунлар сепил темиға йеқин қалғанда йәнә бир партлаш йүз бәрди. Бу Мадағанниң дора амбирини партлитиши еди. Дора амбирида жүргән манҗур-хитай чериклири болуши керәк, йүзлигән адәм-ләрниң бәдәнлири, оқ тәккән қара қар-ғиниң пәйлиридәк, һаваға учатти. Сепил ичидә, күчлүк от көрүнди. 

				— Миллий қошун, алға! — Садирниң бом үни бу қетим техиму бөләк чиқти. Икки партлашниң зәрбидин тенәп-тәнтирәп қалған хитайлар қия-җия болуп кәтти. Шундақ болсиму у чоң бир топ чериклирини ишқа селип, партлиған орунни тосимақчи боливеди, лекин күчлүк еқим көтирәңгү роһ ичидә йетип кәлгән миллий қошунлар уларни етип-чепип, уруп-соқуп, чәйләп дегәндәк ғалип қәдәмләр билән сепил ичигә киришкә башлиди. Сепил қансириған әҗдиһадәк ташқириға от чечип янмақта. Униң теши “муллайим” көрүнгини билән ичи шунчи-лик қалаймиқан едики, аяқ басқили болматти. Бир йери ой-патқақ болса, бир йәрлири дөң. Йолларда төмүр-тәсәк, тулуқ таш, уштулған шота, сунған һарву йерими көйүп йерими үтләнгән көтәкләр путларға путлишиду. Сепил үстидин ичигә қарап ғулап чүшүватқан зәмбирәкләр от чачмақта. Нери-бери жүгрәп жүргән “Чаңхуанларниң” бирлири “са, са!” дәп хунүк вақирашса, йәнә бир тәрәптикилири “по, пә” дәп қаяқларғиду өзлирини урушатти. 

				Лекин бу қалаймиқанчилиқларниң һечбири миллий қисимларға тосқунлуқ қилалмиди. Асмандин пеқирап чүшүватқан қарлардәк сепил ичини чаңлитип кетип барған уйғур әскәрлири һәрбири өзи көзлигән бир йеригә өзини уруп, хитай чериклирини чәйләтти. Башта бәәйни қазанда қорулуватқан қомучтәк күчлүк тарсилдиған милтиқлар сүмбиси қизиғандин кейин писилдап пәқәт түтинила көрүнәтти. Қилич нәйзиләрдин чиқиватқан хилму-хил авазлар әскәрләрниң уйғурчә һәм хитайчә үнлиригә қошулуп, ғәлитә налә-пәриятларға айлинип кетәтти. 

				Бир чағда бир топ қиран қәйсәрлириниң ярдими билән қип-қизил от болуп йениватқан дора амбириниң алдиға кәлгән Садир сәрдар қелин 

				терә шалвуриниң пушқақлири көйүватқан бир мәҗруһниң қешиға келип тохтап қалди. У мәҗруһ дора амбирини партлитиш әснасида ярилинип, һошсиз йетип қалған Мадаға еди. Садир дәрһал униң бе-шини қучиғиға еливеди, Мадаға көзини ачти вә “су…” — дедию йәнә телиқип қалди. Чәбдәс Җаппар қешидики қапақтин ағзиға су темитип, йәнә өзигә кәлтүрди. 

				— У... чоң өйгә кириңлар, у өйдә… у өйдә... — Мадаға бу қетим һошиға келишигә бешини тик көтирип, көзлирини йоған ечип, қолини созған бойичә сөзиниң айиғини дәләлмәй қалди. Һәмминиң көзи у көрсәткән өйгә тикилди. 

				— Тоқиләм ука, бу батурни чедирға елип бар, чапсан дорилаңлар —дегән Садир орнидин туруп, бирнәччә қәйсәрлири билән Мадаға көрсәткән чоң өйгә қарап жүгәрди. Бу өй көрүнүшидин бир мәнсәпдар-ниң ишханисиға охшаш қизил түрүклүк, сериқ чәңзилик бутхана шәклидики имарәт болуп, алдидики супида созулуп ятқан икки ширниң һәйкили бар еди. Ширниң бирси оққа учуп, икки пути билән қуйруғила қапту. Имарәтниң бир йени лавулдап көйүвататти. Садирлар йеқинлишишиға униң чәңзисидин чиққан бөләкчә бир милтиқ аваз билән тәң Садирдин бир-икки қәдәм илгири кетип барған Болус тик моллақ етип жиқилди. Уни йөләш үчүн өзини Болусқа атқан Җаппарғиму оқ тәгди. Садир шу заман оқниң өзигә қарап етиливатқинини билди. У наһайити чаққан бир һәрикәт қилип, алдида ятқан лом төмүрни шил-тиведи чәңзигә тегип, униң кәйнидики адәмни учиривәтти. Аңғичә шу чәңзиниң өзидинла етилип өйгә киргән Тоқиләм униң қолини кәйнигә қайривалди. Өйгә Садирму кирди. 

				— Һә, бу сән екәнсәндә, почи ғожа? — Садир әҗайип бир тәнә аваз билән, һәқиқәтәнму, алдида гөлийип турған Маһмутхан почи ғоҗиға хитап қилип, униң алдида йәрдә ятқан әгмә саплиқ, үч төшүклүк милтиқни қолиға алди. — Хош, cөзлә. Әлаханниң устази — Мәшшәхан җанаплири. Бу милтиққа қариғанда сән Пәрәңниң җасуси екәнсәндә, касапәт? — У касапәт дегән сөз ағзидин чиққанда қолидики қиличниң учи Почи ғоҗиға тиғланған еди. Почи ғоҗа титирәп туруп: “Бир қошуқ қенимни сораймән, батурум” дәп лассидә өзини алдиға ташлавәтти. 

				— Бу җасусни “шагирти Әла ғоҗиға елип бериңлар”, — бу йәрдә Садир сәрдарға шуниңдин ошуқ сөзләп олтиришқа вақит йоқ еди. Бир-икки җәңчи почи ғоҗамни сөригән бойи елип кәтти. Садир жүгрәп өйдин чиқип, оқ тегип жиқилған оғли Болус бешиға кәлгәндә у худди диний еқидичиләр ишәнгән шаһитләрдәк созулуп ятатти. У өлгән еди. Җасур ата униң мубарәк җәсиди үстигә егилип, тизлинип оғлиниң техи жумулмиған көзлирини оң қоли билән жумдурди. Андин бир өксүп, пүтүн вуҗудини исситип чиққан бирнәччә тамча иссиқ яшлирини сүрткәндин кейин Җаппарға қариди. Җаппарму еғир яридар болған. Униң пешанисини бир силидидә орнидин турди. Әтрапта җәң күчлүк 

				давам қилмақта еди. Бу вақиәләр болуватқан йәр Баяндай сепили изи-дики үчинчи қанат дәп атилидиған мәркизий һәрбий коча еди. Сепил алтә қапқилиқ, ичи сәккиз кочидин ибарәт қизиқ қәлъә еди. Мошу қизиқ шәклигә яриша хитайлар уни “Алтә баш, сәккиз қанатлиқ тур-на” дәп зикир қилишатти. 

				Қәлъәниң исми хитайчә жуқури мәнада болуп, униң сәккиз кочисиға алтә қапқа орнитилиши қизиқ бир һал еди. Бу сир бүгүн мәлум болди. Униң дәрия һәм тағ тәрәплиригә қарап турған икки қапқиси ялған бо-луп чиқти. Тешидин қапқа болуп көрүнгини билән ичи пүтүк, чоңқур хәндәк екән. Буниң билән хелә вақтини өткүзүп қоюп, туюқ кочиға кирип қалған милий қисимлар тенәп қалди. Бир һейлиниң барлиғини шу саатта сәзгән Садир сәрдар дәрһал оң тәрәптики һойлиниң қапқисини бузуп ичигә кириведи, униңға йошурунған бир топ хитайлар йәр тегигә чүшүп кетиватқинини көрүп қалди. Садир Тоқиләмгә буйриди: 

				— Тоқиләм, у ләһмигә кирмәңлар, мону өгүз билән нериқи яққа өтүңлардә, сепил яқилап төртинчи давузиға чиқип тосаңлар!

				Садир сәрдарниң бу тәдбири толиму бир биләрмәнлик билән ейтилған чарә болуп чиқти. Тоқиләм қисимлири төртинчи дәрвазиға чиққанда көп черикләр униңға өзлирини уруп, бирини-бири дәссәп дегидәк Күрәгә қарап қечивататти. Дүшмәнниң бу чоң күчини Тоқиләм тохтат-ти. Аңғичә Садир қисимлири бәшинчи кочиниң оттурисидики һәрбий штабни елип, Күрә йолини кәйнидин қисти. Буниң билән Күрәгә қарап йүзлигән миңдин ошуқ хитай чериклири қоллиридики сүрәтлик әләмлириниң бешини Садирға егип, милтиқ-қиличлирини бүйүк уйғур сәрдариниң алдиға ташлашқа башлиди. Бу җасарәтлик ғәлибә үстигә йе-тип кәлгән Әлахан султан башлиқ Или уйғур султанлиғиниң рәһбәрлири мунчилик чоң тәслимчиликкә йүз бәрмәй кәлгән хитай һәрбийлириниң сериқ туғлирини атлириға дәсситип, ғәлибә егиси Садир сәрдар билән қучақлишип көрүшти.

				— Ғәлибә мубарәк, ғәлибә мубарәк! 

				— Садир сәрдарға миң-миң апиринлар болсун! — дейишәтти. Улар биридин кейин бири Садирни мубарәкләп. 

				* * * 

				— Һәрбир әлниң тарихида сениң йериңни бесивелип, бешиңда қанлиқ қиличини ойнатқан ғәйри таипиләрниң зулумидин қутулуштин улуқ иш йоқ, оғлум! — дәтти мәрһум Модән тағам Садир билән алаһидә гәпләшкәндә. Амма Садир кичигидин өз ғоҗайинлириниң азавини көп чекип, манҗур-хитай басқунчилириниң зулумида жүриги ләхтә-ләхтә қанға өрүлүши нәтиҗисидә 85 яшқа киргичә өйләнмигән, лекин шундақ болсиму өзини қилчә мәйүс тутмай тик яшап, ғурур өткән бу әҗайип инсанниң сөзлиригә өз вақтида анчә етивар қилмиған еди. У бүгүн Модән тағамниң бу гепиниң толиму мәнилик вә һаятий сөз екәнлигини 

				биринчи қетим чин мәниси билән чүшәнгәндәк һис қилди. Чүнки у шу тапта егиз боз арғимаққа минип, Ғулҗа кочилириниң бирсидә нурғун адәмләрниң оттурисида кетип баратти. Униң оң йенида қалмақ батури Мадаға, сол йенида Баяндай урушидин кейин җәңчиләр ичидә “батур!” атилип кәткән Тоқиләм батур билән Җаппарлар ғурур меңишатти. 

				Бу жүрүшниң чоң сәвәви һәм мәнаси бар еди. Бүгүн Ғулҗа шәһири бойичә бир чоң той болуп, барлиқ адәмләр, кочиларда жүргән кишиләр өзлирини шу қәдәр бәхтияр һесаплатти, һәмминиң шадиянә көзлиридин күлкә, җош уратти. Кочилар миллий нәғмә-наваларға толған. Көңүлүк той рәсмийәтлири билән рәстиләр гүлдәк безәлгән. Қисқиси бу той чин миллий, һәқиқий һурлуқ тойи еди. Бу Ғулҗа шәһиридә үчинчи қурултай ечилип, мәшһур Күрә шәһириниң елинишини тойлаш, қириқ жилдин бери өз хәлқиниң миллий азатлиғи үчүн күришип, һәқиқий қәһриманлиқ билән даңқи чиққан Садирға “Садир палван” дегән пәхрий нам берилгән той еди. Бу мунасивәт билән бүгүн бәхтияр Ғулҗа хәлқи Садир палван билән Бәйтилла җамәси алдида учрашмақчи еди. Садир палван мана шу учришиш үчүн келивататти. 

				Бәҗайиқи, Садир палванниң һазирқи көрүнүшидә һавайи ғурурлуқ көрүнмәтти. У башта қандақ болса уни қарши елиш үчүн болуватқан бу пәвқуладдә чоң иззәт-икрамлар һесавиға қилчә ошуқ һавайи ғурурлуқ көрүнмәтти. У башта қандақ болса шундақ түз вә Садир палванниң порт-рети саддә, лекин һәқиқий йосунда тик едики, у мошу чин инсанлиқ билән күлгән вә яйриған һалда Бәйтулла җамәсиниң алдиға кәлди. Миңлиған дили пак қәлбидә өз қәһриманиға амрақлиқ оти туташқан кишиләр униң келишигә оттуриға еливелишти. 

				— Палванниң дидарини убданирақ көрәйли, сәрдар җамәниң пәштиғиға чиқсун! — дәп вақирашти. Бу тәләп үсти-үстигә көтирилгәшкә Садир палван етидин чүшүп, салмақ қәдәмләр билән аста көтирилип җамәниң пәштиғиға чиқиведи, хәлиқ җиммидә болуп, униңға тикилип қалди. Бу Ғулҗа хәлқиниң өз қәһриманиға қарита билдүрүп турған чәксиз һөрмити еди. Буни көрүп Садир палванниң һеч қачан бошишип көрмигән бәдәнлири бирдин бошап, өткүр көзлириниң чанақлирида хошаллиқ яшлири пәйда болди. 

				— Еһ! — Әркинлик — әркинлик! Сән нәқәдәр қиммәт нәрсә едиң?! —деди у ичидә Модән тағамниң жуқуридики сөзлирини йәнә бир қетим есиға елип. Лекин у пәвқуладә сәвирчан еди. Мана, бир җүп қарчуға көзлирини меһриван хәлқигә қарап аста тикти. Разилиқ вә миннәтдарлиқ билдүрүш үчүн оң қолини көксигә қоюп, ян-йениға егилди. Хәлиқ чуқурушуп кәтти. 

				— Һәқиқий қәһриманимиз Садир палванға шан-шәрәпләр болсун!

				— Сән бизниң бүйүк пәхримиз вә даңқимиз, Садир! 

				— “Әл көкирәр әр билән, әр көкирәр әл билән” дегәндәк илаһим йәниму көкәр, Садир сәрдар!

				Бу қудрәтлик һәм көңүллүк авазлардин мечит һәм йеқин һойлилардин учуп, асманға чиққан миңлиған өй кәптәрлири бу хошаллиқ тәнтәниси болуватқан Бәйтулла асминида һаман чөгүләп, пәрваз қилмақта еди. 

				Соаллар вә тапшуруқлар

					1.	Үзүндә мәзмунини “Вақиәләр теғи” усули арқилиқ ечиңлар.

					2.	Садириниң дунияға көзқариши вә сәрдар болуп шәкиллиниши кимләрниң тәсиридә йүз бериду? Дәлилләңлар.

					3.	Үзүндидики Болус, Җапар, Гайит, Мадаға образлири арқилиқ язғучи қандақ мәси-лини көтәргән? Ойлириңлар билән бөлүшүңлар.

					4.	Язғучиниң образ яритиш усули вә тили тоғрисида пикир-мулаһизә жүргүзүңлар.

					5.	“Белиқ скелети” усули арқилиқ “Садир палван” романидин алған тәсиратиңлар билән бөлүшүңлар:

					6.	“Садир палван” ибарисигә синквейн түзүңлар.

					7.	“Әдәбий турнир” усули арқилиқ әсәр бойичә алған билимиңларни тәкшүрүңлар:

					а) “Садир палван”ниң дадисиниң исми...

					ә) Әсәрдә әкис етилгән сатқун...

					б) Худияр ким?..

					в) Садирниң қалмақ дости...

					г) Мәзәмханниң хәлқигә болған көзқаришини өзгәрткән шәхс...

					8.	Әҗдатлар роһи-әвлатқа мәдәт” мавзусида эссе йезиңлар.

				7—8-дәрис. “Назугум” романи 

				 Қошумчә әхбарат 

				ХХ ә. 70-жиллириниң бешида “Кона түгмән” повести билән әдәбиятимизға ярқин кирип келип, бирдинла китапханлар қәлбигә йол тапқан язғучи Турған Тохтәмов 1940-жили Яркәнт тәвәсидики Садир йезисида дунияға кәлгән. Униң дадиси Улуқ Вәтән урушиға атлинип, қанлиқ җәң мәйданидин қайтмайду. Пәрзәнтлирини беқип чоң қилиш, аилиниң барлиқ еғир-йениги ялғуз анисиниң зиммисигә чүшиду. Кәлгүси язғучи дәсләп Садирдики мәктәпкә бариду. Туғулған жутида пәқәт башланғуч синипларла болғачқа, йәттә жиллиқ мәктәпни хошна Сарибәл йезисида тамамлайду. Андин Яркәнт шәһиридики Киров на-мидики уйғур оттура мәктивидә оқуйду һәм уни 1959-жили түгитип, 

				ҚазПИниң тәбиий-географиялик факультетиға оқушқа чүшиду. Лекин турмуш қийинчилиқлири униң күндүзки бөлүмдә оқушиға яр бәрмәйду. Шуңлашқа у бир жил оқуғандин кейин, сирт-тин оқуш бөлүмигә йөткилип, әмгәк паалийи-тини төмүр йолда слесарь болуштин башлайду. Кейинирәк “Коммунизм туғи” (һазирқи “Уйғур авази”) гезитидә корректор болуп ишләйду. Һәрбий борчини ада қилип қайтқандин кейин өз йезисиға келип, башланғуч мәктәптә муәллим, районлуқ “Йеңилиқ авази” гезитидә хадим, бөлүм башлиғи, муһәррирниң орунбасари лавазимлири-ни атқуриду. 1973-жили Алмутиға қайтип келип, “Коммунизм туғи” гезитидә бөлүм башлиғи болиду. 1979-жилдин та һөрмәтлик дәм елишқа чиққичә “Жазушы” нәшрияти уйғур редакци-ясини башқуриду. 

				Бу жиллар Турған Тохтәмовниң һаят мәктивидин өтүп, әсәрлиридә муһим мәсилиләрни йорутуп, дәвир қәһриманлириниң образлирини яритишиға йол ачиду. Һаят қайнамлирида жиққан тәҗрибисиниң нәтиҗисидә язғучи “Қақирлар қайтқанда”, “Дадамниң җугиси”, “Мениң достум”, “Нәдекин бечарә җанивар” в.б. көплигән һекайиләрни, “Кона түгмән”, “Базған садаси”, “Дадамниң ахирқи хети”, “Аниниң көз йеши”, “Ахирқи туғут”, “Кейинки пушайман” повестьлирини, “Ақ йеғин”, “Виждан азави”, “Назугум”, “Сәргәрдан” романлирини йоруққа чиқарди. Т.Тохтәмов пәқәт уйғур китапханлириғила әмәс, башқа тиллиқ китапханларғиму кәң тонулған қәләм саһиби.

				Уруш мавзуси Турған Тохтәмов иҗадида чоң орун алиду. Язғучиниң уруш мавзусиға йезилған “Кона түгмән”, “Базған садаси”, “Дадамниң ахирқи хети” повестьлирини оқуғанда, арқа сәптики яп-яшла тул қалған аялларниң тартқан җапа-мәшәқәтлири, гөдәк балиларниң төзгүсиз еғир күнләрдики җасарәт-җудалиқлири йенип-йенип көз алдиңға келиду. Һәр үч повестьниң бир алаһидилиги, уларда арқа сәпниң азап-оқубити, һәққаний көрүнүши — барлиғи балиниң көз қариши арқилиқ тәсвирлиниду. У өз қәһриманлири билән бир қайнамда туғулуп өскәнликтин, әсәрдики вақиәләрни оқуғучи өз бе-шидин өткәндәк һис қилиду. Уруш касапитидин ата меһригә тоймиған муәллипниң өзиму қийинчилиқларни аз көргини йоқ. У әҗайип бәрдашлиқ анисиниң, шу җүмлидин, миңлиған аниларниң қәһриманә җасаритини мәдһийиләшни баш мәхсәт-мудиа қилип қоюп, әсәрлири арқилиқ уйғур анилириға упримас һәйкәл орнатқан язғучи. Турған Тохтәмов әсәрләрдә тәсвирләнгән һаятни яхши билипла қоймай, өзи шу һаят қайнимида пишип өскән язғучи болғачқа, һаятий матери-ални таллап елиш билән биллә униңға өзичә җан киргүзүп, сәмимий 

				тәсвирләшни, қениқ бәдиий бояқлар арқилиқ вақиәликниң ички роһини ечип беришни билиду. Турған Тохтәмовниң адәмләр бир-биригә яманлиқ қилмай пәқәт яхшилиқ қилиши керәк дегән пикри “Кона түгмән”дики Назим, “Базған садаси”дики Семәт, “Дадамниң ахирқи хети”дики Ар-ман охшаш балиларниң яхши хисләтлири арқилиқ көрүниду. 

				Т.Тохтәмовниң “Ақ йеғин” романи у пүткүл қәлбини беғишлиған мавзуниң давами болуп, язғучи Улуқ Вәтән уруши жиллиридики вә течлиқ дәвирдики йеза һаятиға, адәмләрниң мурәккәп һәм көп қирлиқ һаятидики қариму-қаршилиқларға мураҗиәт қилиду. Роман наһайити көп вақитни өз ичигә алиду, йәни инқилаптин та бүгүнки күнгичә болған дәвир лирикилиқ чекинишләр арқилиқ тәсвирлиниду. Вақит өткәнсири бир вақиә иккинчиси билән алмишиду вә униңға бағлиқ адәмләрниң миҗәз-хулқидики өзгиришләр, уларниң әмгәк җәриянида чиниқиши автор тәрипидин ярқин ипадиләнгән. Патәмхан билән дәвир қайнимида үзүп келиватқан яшлар бу әсәрниң түврүги болуп һесаплиниду.

				“Виждан азави” романида йүз жилға йеқин вақит ичидә йүз бәргән вақиә вә һадисиләр фонида һәрхил тәғдирләр баян қилинған. Язғучи чегариниң икки тәрипидә яшаватқан хәлқимизниң оттуз жил мабай-нидики турмушини баян қилиш билән биллә, униң өтмүшигә, йәни уйғурларниң Или тәвәсигә көчүп чиқиши, коллективләштүрүш дәвридә уларниң бир қисминиң өз зиминигә қайтип кетишигә экскурс ясайду. Әсәрдә инсанлар өз ана жутида, өз хәлқи билән яшиғандила бәхитлик болалайду дегән идея алға сүрүлгән. 

				Романниң баш қәһримани Рахманниң обризи язғучиниң чоң утуғидур. Мәзкүр психологиялик романда Рахманниң ички дуни-яси, кәчүрмилири, роһий азави, һиссиятлири башқа романлириға қариғанда кәң планда тәсвирлиниду. Өзиниң пүткүл һаят йолини чоңқур пушайман ичрә ой таразисидин өткүзгән Рахманниң паҗиәсини хәлқимиз тәғдиридин бөлүп қарашқа болмайду. Өткән әсирниң тох-

				сининчи жиллириниң ахирида мол һаятий тәҗрибигә егә Т.Тохтәмов иҗадийәтниң йәнә бир чоққисини егилиди. Язғучи иҗадида йеңи басқуч, йеңи йөнилиш башлинип, ата макан, ана жут, өз миллитиниң тарихи билән адәмлириниң тәғдири һәққидә көпирәк йезишқа, һаятқа чоңқурирақ чөкүшкә, уйғур хәлқиниң бешиға чүшкән қайғу-дәртни дадиллиқ билән очуқ ечип, кәң нәпәстики чоң-чоң әсәрләрни яритишиға елип кәлди. Бу дәвирдә язғучи “Назугум”, “Сәргәрдан” романлирини арқилиқ миллий мавзуға бир қәдәр йеқинлиди.

				Турған Тохтәмовниң “Назугум” романида хәлқимиз тарихиниң бир сәһиписи йорутулған болуп, басқунчилириға қарши азатлиқ күрәш идеяси муҗәссәмләштүрүлгән. Романда исми ривайәткә айланған, хәлқимизниң қәһриман қизи Назугумниң аяллар һоқуқи дәпсәндә килинған дәвирдә яшап туруп, дүшмәнгә қарши баш көтәргәнлиги, хәлқиниң, Вәтининиң азатлиғи үчүн күрәшкә атлинип, басқунчиларға боюн әгмәй өз номусини қоғдиғанлиғи, ана жутиға болған чәксиз муһәббити, диниға, нека қилинип қошулған яриға нәқәдәр садиқ екәнлиги бәдиий маһарәт билән йезилған. 

				— Халайиқ, йол бошитиңлар. Қени, қени нерирақ қечиңлар! — Җакачиниң Һейткани бешиға кийип вақириған авази аңлиниши билән, адәмләр шир-йолвасларни солайдиған төмүр қәпәздә қара пәшмәт кийип, белиға кәңлиги бәш илик келидиған тасма пота бағлиған қириқ яшлар чамисидики адәмгә қарашти. Униң қелин қашлириниң асти-дики көмүрдәк қара көзлири от чақниғандәк ялтирайду. Буни көргән адәмләр Қәшқәрдики Һейтка мечити яқилирини тутушуп, өзлиригә ишәнмәйватқандәк йенип-йенип қарашмақта.

				— Я, Алла, бу, һәқиқәтән Җаһангирғоҗаммекинә?

				— Бәсти балалиқму йоған әмәс екәнғу?

				— Мошундақ туруп, икки-үч жилдин бери манҗурларниң ички-ридин чүмүлидәк қапсап кәлгән чериклирини оңтәй-тоңтәй қилип, Қәшқәрни тутуп 

				турда!

				— Қәпәздә турғачқа шундақ көрүнидудә, муштумлирини қаримам-силәр, базғандәк барғу.

							Әдипләр әдип һәққидә

							“...Өзиниң дәсләпки “Кона түгмән” повестидин кейин бирдинла өзини тәйяр-ланған кәспий язғучи сүпитидә көрсәткән Турған Тохтәмовқа охшаш авторниң заманивий уйғур әдәбиятида тепилиши асан әмәс. 

							Язғучи Һезмәт Абдуллин

							“...Язғучи иҗадийитиниң баш нишан-муддиаси адәмгәрчилик, гуманизм иде-аллири билән суғирилған. Дәрһәқиқәт, яманлиқ қилғанға яхшилиқ қилиш —алий инсаний пәзиләт дегән принцип язғучи иҗадийитиниң баш муддиаси сүпитидә һәммә әсәрлиридә алға сүрүлиду...”

							Академик Маһмут Абдурахманов

				— Мошундақ қәйсәрлиримиз туруп, Қәшқәрни кәлгиндиләргә бий-литип қойдиға.

				Җаһангирғоҗини көрмәй туруп, униңға итаәт қилип жүргән хәлиқ һаяҗанлинип кәтти. Бәзиләр болса, бирдин-бир үмүт қилған адиминиң әсиргә чүшүп қалғиниға роһсизлинип, чоңқур уһ тартмақта. Шу чағда кимду бири:

				— Мошу адәм қолға чүшкәндин кейин, бизниң һәрнемә болмиғимиз һәқ дәңлара, — деди. Униң кәйнидинла йәнә бирсиниң:

				— Бу кишиниң манҗурлар билән начар елишқанлиғидин әмәс, ари-миздики сатқунларниң хаинлиқ қилишидин йеңилип қалдуқ! — дегән авази аңланди.

				— Тоғра ейтидила! — дәп бу сөзни дүгләк қара көзлири чаниғиға олтиришип қалған чаңга сақаллиқ адәм қоллиди. — Бәзи адәмләр бир шәниң бәглигини беримиз десә, хәлқимиз бу яқта турсун, һәтта хотун бала-чақисиниму сетиветиду әмәсма. Бала вақтида Қәшқәрдин қечип кетип, бу тәрипи Қоқәнт, Мәрғулан, Әнҗанниң хәлқини, у тәрипи тағ қирғизлири билән таҗикларни кәйнидин әгәштүрүп, ақ тағлиқлар билән қара тағлиқларниң бешини қошуп ғазатқа башлап кәлгән бу адәм, пәқәт сатқунларниң касапитидин қолға чүштидә.

				— У дегәнлири раст! — Ғазатта бир қолидин айрилип, әнди немә қиларини билмәй һәс-һәс болуватқан яш жигит сөзләп кәтти:

				— Әслидә биз биримиз бери тартсақ, биримиз нери тартип дүшмәнгә йәм болуп келиватимиз. Мана әву Иссақ ваңнила алмамдила, манҗурлар бәш күнлүк вақлиқ хизмәт берип қойиведи, көзигә һеч нәрсә көрүнмәй қалди.

				— Һә, алдирмисила, ука. Яратқан егәмниң ағамчиси узун. — Бир қоли йоқ жигит техиму қизип сөзләп кәтти:

				— Ака, қирғизлар ғоҗамни өз бағримиз дәп ичигә тиқиватқанда, бу Иссақ ваңниң: “Мән ғоҗамниң садиқ адими” дәп қилған хаинлиғини қаримамдила. Бәлки у өмүрбақи әвлади билән Қәшқәрдә һаким болуп қалимән дәйдиғанду, амма бу чүшини суға өрүсун! Қәшқәр хәлқи һәммини унтуп кәтсиму, Иссақ ваңниң хаинлиғини унтумайду! Ғоҗилар ғазати башландиму, әнди бир тәрәп болмай тохтимайду, биз аллиқачан җенимизни доға тикип қойған адәмләр. Җаһангирғоҗа соланған қәпәз Һейтка мәйданиға қоюлуши билән бир қоли йоқ жигит өзини шу тәрәпкә атти.

				— Ғоҗам, әнди пухралириниң кү-ни немә болмақчи? Бизни бу ман- җурларға ташлиғичә өзлири билән биллә елип кәтсилә болмамду, — дәп һөкүрәп жиғлиған бойи сақ қолини 

					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				43

			

		

		
			
				қәпәзниң ичигә тиқип, кишәнләглик батурниң қара пәшмитиниң пе-шини тутмақчи боливеди, лекин ат чаптуруп кәлгән яйи, ялаңпаштақ жигитниң бешиға йоған қамча билән икки-үчни урувәтти. Жигит беши қейип, бирпәс есәңгирәп туруп қалдидә, андин қамча тәккән йәрдин орғуп чиқип, маңлийиға еқип чүшүватқан қанни сақ қоли билән сүрттидә, яйиниң пичақ билән тилип қойғандәк җитақ көзлиригә те-шилип қарап, дәһшәтлик вақириди.

				— Биз тирик туруп сәнләргә ана йеримизни дәпсәнди қилғузмаймиз. Қәпәзгә ғоҗамни солиғичә, мана мени солаңлар!

				У өп-чөрисигә қарап көриведи, яйиға атқидәк һеч нәрсә тапалмай, Җаһангирғоҗини солиған қәпәзниң төмүрлирини жулуп алмақчи бо-луп тартти. Бу чағда манҗур чериклириниң Җаһангирғоҗини тутуп кәлгинини аңлап, йеқинлиған адәмләрниң шав-шуви күчийип кәтти.

				— Бу қәйсәр раст ейтиду. Ғоҗамниң җенини алғичә, мана бизниң җенимизни елиңлар. Өлсәк биз өләйли!

				Хәлиқ қәпәзни қоршап йеқинлишип келиведи, ат үстидә турған манҗур черикләргә бир нәрсә дәп вақириди. Башлиғиниң буйруғинила күтүп турған черикләр, бир қоли йоқ жигитни нәйзиләшкә башли-ди. Баятин бери Җаһангирғоҗиниң қисмитигә ечинған һалда мудий қопушуп, вақирашқан адәмләр кәйнигә даҗиди.

				— Вай, худайимәй, әнди биз көрмигән бу күнләр қаптимекән! — дейишип зарлиған аялларниң үнлири аңланмақта. Шу арилиқта ақ үзлүк, зилва бойлуқ қиз топтин жулқунуп алға чиқип:

				— Һай, Қәшқәрниң жигитлири, хотунларға охшаш җавулдишип турамсиләр, һаман бир өлүм, қени алға! — дәп вақириведи черикләрниң қанға боялған нәйзиси, униң қизил духавидин тикилгән җилиткисиға тирәлди. Қәддини тик тутқан қиз ақ пахтиси чиқип туридиған көзлирини техиму йоған ечип, җамаәткә бир нәрсә демәкчи болуп тәмшиливеди, лекин мәйдисигә санчилған нәйзидин дәм алмай қалди. Бир чағда у җилиткисиниң сиртиға орғуп чиққан қанни алиқини билән мәккәм бесип, қәпәзниң қешиға сәнтүрүлүп бардидә, униң төмүрлирини тутуп, тизлинип жиқилди. Баятин ваң-чуң қилишиватқан хәлиқ бир-дин җим болушти.

				— Кәчүрисиз, ғоҗам! Бу дунияда сизниң айиғиңизда җан үзүш мениң үчүн бәхит.

				Атлиқ манҗур: “Әндиғу ким екәнлигимизни көргәнсиләр. Бизгә қарши чиққан һәрқандақ адәмниң тәғдири мошундақ болиду”, — дегәндәк җитақ көзлирини сәл ечип, җамаәткә зәрдә билән қариди. Кәйни-кәйнидин икки адәмниң қурван болуши хәлиқниму ойландуруп қойса керәк, улар немә қилимиз дегәндәк бир-биригә қарашмақта.

				— Халайиқ, мундақ туривәрсәк буларға йәм болуп түгәймиз. Һаман бир өлүм, аҗизлар чеғида җенини қурван қиливатқанда, бизгә 

				уят әмәсму? — Бурути йеңидин қәләм тартип қалған, егиз бойлуқ қошума-қаш жигит топтин суғирилип мәйданға чиқтидә, төмүр қәпәздики Ғоҗиниң қешиға йеқинлиди. Бу қәйсәрликни көргән хәлиқ, бу жигитниму өлүп кетидиған бол-ди дәп, өзлирини чәткә тартишти. Бәзиләр: “Һой, укам, ялғуз атниң чеңи чиқмайду, наһәқтин қурван болуп кетисән, кәйниңгә қайт” дәтти. Амма вақиришиватқанлар арисида бу жигитниң җасаритини қоллап-қувәтлигүчиләрму көп. 

				— Өзиңизгә сақ болуң, Бақәм! — Қашлири инчикә, зилва бойлуқ җуган үч-төрт яш чами-сидики қизи билән униң йениға кәлди, учисиға һаварәң көйнәк, үстидин қизил бәрқуттин тикилгән пәшмәт, бешиға үстини йешил мәхмәл билән қаплиған сүсәр төпә кийип, биләктәк икки өрүм чечиниң бирини алдиға, бирини кәйнигә ташлиған бу җуганни көргән адәмләр тиңирқап қелишти. Бәзиләр униң ким екәнлигини сүрүштүрмәктә.

				— Бу ким болидекинә?

				Узун чәкмини җугазда май тартқан адәмниң кийимидәк кирлишип кәткән виҗиқ бовай, мүрисигә артивалған ғоҗунини иккинчи мүрисигә ташлап: 

				— Бизни уни нәдин билиду дәйдила. — Назугум

				Һазир Қәшқәрдики икки адәмниң бири чәттин кәлгәнләр әмәсму, деди, — ким болсиму қәйсәр аял екән. 

				— Һай, Назук, силәргә немә көрүнди?! Кәйниңларға қайтиңлар, наһәқтин өлүп кетисиләрғу!

				Адәмләр аваз чиққан тәрәпкә қарашти.

				— Һой, мону Булақ бешидики Атавул паңсәтқу! — деди байиқи ғоҗунини мүрисигә артивалған виҗиқ бовай.

				— Қайси Атавул? — Һәммә мәйданға чиққили жулқиниватқан бовайға қарашти. Лекин адәмләр чачлири күмүчтәк ақарған бовайни қолидин тутувелип, мәйданға қоюп бәрмиди.

				— Һә, растла қери паңсәтқу. Әву чокан шуниң қизи Назугумғу.

				— Қайси Назугумни дәватисиләр?

				— Қайси болатти, һелиқи шаир Абдирим Низарийниң мәдрисисидә тәлим алған қошақчи Назугумчу, — дәп бешиға шапақ бөк кийгән, чирайи күнниң иссиғида көйүп, қаридап кәткән адәм чүшәнчә бәрди.

				— Әшу өлүманиң қолида көп вәтәнпәрвәр шагиртлар тәрбийиләнди, җумусила, — деди байиқи ғоҗунини мүрисигә артивалған бовай. Амма уларниң үнини:

				— Назугум, һай, җеним қизим, өзәңни айимисаңму, наресидә балаң билән қери атаңни айисаңчу? Һай, күйоғул, кәйниңизгә қайтиң! — дегән қери паңсәтниң гүкүрәп чиққан авази бесип кәтти.

				Адәмләр Атавул паңсәтни җемилимәктә.

				— Сәвир қилсила, чоңда, мундақ дәһшәтлик пәйтләрдә яшларни тохтитип боламду.

				— Назугум, кәйниңизгә қайтиң!

				— Әву алдида кетип барған Бақиғу, — дәтти әр-аял иккисиниң мәйданға чиққиниға һәйран болғанлар.

				— Көрдүңму у хотунниң қорқмастин, еридин қалмай мәйданға чиққинини. Қанчә қилған билән паңсәтниң қизидә!

				Бу вақиә Һейтка мәйданидики адәмләрни техиму һәйран қалдурди. Улар һәққидә һәр ким һәр түрлүк параң қилмақта.

				— Қизлар белини бағлап, мәйданға чүшүватқанда, биз қандақ қарап туримиз. Қачанғичә бу җанни әски чапанниң ичидә сақлаймиз. Қени, мени қоюп бериңлара, — дәп шап бурутлуқ жигит мүрисигә артивалған пәшмитини қолиға сиқимдап туттидә, өзини Назугумлар тәрәпкә атти.

				Бир қолида йолдишиниң пешидин тутуп, иккинчи қолида қизини йетиләвалған Назугум жулқунуп алға чиқтидә:

				— Халайиқ, булар һәммимизни өлтүрәлмәйду. Қәддиңларни пүкмәңлар! — дәп вақириди. Андин черикләргә мураҗиәт қилди.

				— Йоқилиш бизниң жуттин! Сәнләр Ғоҗамни қәпәзгә солиған билән, пүткүл Қәшқәр хәлқини солалмайсән.

				Назугум билән Бақәм қәпәздики Ғоҗиға йеқинлишиведи, хәлиқ черикләр уларни өлтүрүветидиған болди дәп чуқурушуп кәтти. Улар Назугумни аяп, әгәр черикләр бу қизға қол көтәрсә, һәммимиз уларға йепилимиз дегәндәк, барғансири қоруп келивататти. Хәлиқ билән күч елишалмайватқан черикләр: “Әнди бу хотунни немә қилимиз?” дегәндәк аттики манҗурға қарашти. Бу чағда илгири-кейин мундақ гөзәлни көрмигән манҗур Назугумдин көзини алалмай қалдидә, униңға көңүл риштини изһар қилмақчи болғандәк һеҗийип, йоған чишлирини көрсәтти. Лекин Назугум униңға қаримиди. Әксичә, униң көзлиридин от чақнап дүшминигә болған ғәзәп-нәприти өрлимәктә еди. Аттики манҗур Назугумға яхширақ сәп селип қариғанда, униң әву күни “Гүлбағ” алдидики җәңдә Ай җаңҗуңниң ярдәмчисини өлтүрүп, қечип кәткән аял екән-лигини сәзди. Маңҗур дәрһал әс-һошини жиғип, черикләргә қарап вақириди. Баятин қоршап, қисип келиватсиму, пәқәт башлиғиниң әмир-пәрмани бойичила иш тутуп келиватқан черикләр әнди нәйзилирини көтирип жиғилған хәлиқни қоғлашқа башлиди.

				— Маң, йоқал, болмиса һазир һәммиңниң каллисини дәрвазиға есип қойимиз! Бир-икки чамдап, шипқап илгириләватқан хәлиқ чекинсиму, Бақи билән Назугум чекинмиди. Черикләр йәнә ат үстидики манҗурға қариведи, техичә Назугумниң чирайиға мәһлия болуп турған у, җаңҗуң-

				ниң чирайлиқ қиз-җуганларни ичкиригә палаш һәққидики буйруғини әслидидә, униңдин бу җуганни тирик тутқанлиғи үчүн соға алмақчи болуп, черикләргә: “Уни тутуп, чәткә елип кетиңлар”, — деди. Үч-төрт черик өзлиридин егиз җуганниң қоллирини қайрип туттидә, униң кәй-нигә тирәҗәп, қаршилиқ көрсәткинигә қаримай, сөрәштүрүп чәткә елип маңди. Қалған черикләр Бақиға ямашти.

				— Бақәм!

				— Назугум!

				Барғансири бир-биридин жирақлишиватқан бу иккисиниң манҗур чериклирини тиллап, вақириған сөзлири адәмләрниң жүрәк-бағрини езип, манҗур әмәлдарлириға болған ғәзивини техиму күчәйтмәктә еди.

				— Бу немә бала-қазаду, әнди биз көрмигән мошу күн қалғанмеди. Булар әрләрни азаплиғинини аз дегәндәк, қизлиримизғиму күн көр-сәтмәйдиғаң болдиғу! Баятин бери Җаһангирғоҗа үчүн җенини қурван қиливатқан қәйсәрләрни көрүп аһ уруватқан хәлиқниң ғул-ғулиси техиму овҗ елишқа башлиди.

				— Һай, жигитләр, мошундақ қизларни аримиздин елип кетип барса, қандақ чидап турисиләр?

				Бешиға дака яғлиқ таңған мәзлумниң бу сөзини аңлиғанда өзлирини тутуп туралмиған жигитләр Назугумниң кәйнидин давалғуп меңиведи, лекин улардин йәнә төртиниң мәйдисигә нәйзә санчилип жиқилди. Бу чағда Назугумни елип маңған черикләр бирнәччә сәп болуп үлгәргән еди. Қуруқ қол жигитләр черикләргә күч елишалмайдиғанлиғиға көзи йәткәндә аста-аста кейин чекиништи.

				— Қизим! — Атавул бовайниң жиға арилаш боғулуп чиққан үни хәлиқниң ваң-чуңини бесип аңланмақта. — Қизимни қойиветиңлар, ипласлар! Шунчә әрниң қенини ичкиниңларни аз дәп, әнди қизимниң қенини ичәйли дедиңларму?

				— Дада... Арзигүлгә қарисила... — Назугумниң үни билән тәңла үч яшлиқ Арзигүл өзини тутуп турған аялниң қолидин жулқунуп чиқтидә, аписиниң кәйнидин жүгриди.

				— Апа...

				Наресидиниң үни көпкә созулмайла “апа” дегән бойичә тохтап қалди. Униң орниға кимду бириниң:

				— Вай, җан! — дәп вақириған ечинишлиқ авази аңланди.

				— Мону қанхорлар кичиккинә наресидиниң мәйдисигә нәйзә урувәт-ти! Бу қанхорларниң кичик балини өлтүрүшкә қандақму қоли барғанду!

				Мәйданда жиға-зерә арилаш ваң-чуңлар көтирилип кәтти. Адәмләр бу қетим йәнә дүкүрәп кәлгини билән, черикләргә қарши қол көтирәлмиди. Улар Назугумниң кәйнидин бир аз йәргичә меңип, немә қиларини билмәй есәңгирәп қалди.

				— Ипласлар... нәврәмни өлтүрүвәтти... виждансизлар. — Атавул бовай қаршисидикиләрни иштирип, сунайлинип ятңан нәврисиниң 

				қешиға йетип кәлдидә, уни ятқан йеридин дәс көтиривалди. Нәврисиниң ағзидин еқиватқан қанни йеңи билән етип, уни мәйдисигә бастидә, тәғдирниң бу қисмитигә налә оқуп, өзини туталмай жиғлавәтти. Бовайниң қулиғиға жирақлап кетип барған күйоғли Бақи билән Назугумниң вақириған үнлири аңланмаңта. Амма у әнди әс-һошини йоқитип қойған адәмдәк, шодийип туриду. Пүткүл һаятида Қәшқәр ғоҗилири билән йәрлик әмәлдарниң хизмитини қилип өткән қери паңсәт бегуна нәврисиниң җәсидини қучақлап жиғлимақта. Әнди у зади аддий пухраға һечкимдин яхшилиқ кәлмәйдиған охшайдула дәп, өзиниң шуларға хизмәт қилип өткинигә пушайман йәтти.

				Мәйдандики хәлиқниң наресидә билән бу қери бовайға ичи ағрип кәтти. Бирлири бовайниң қолтуғидин йөлиди. Амма көпчилик хәлиқниң диққәт-нәзәри қәпәздики Җаһангирғоҗида.

				Соал вә тапшуруқлар

					1.	Кәлгүси язғучиниң балилиқ дәври, чоң болған муһити һәққидә ейтип бериңлар.

					2.	Т.Тохтәмовниң әдәбиятимизда тутқан орниға баһа бериңлар.

					3.	Т.Тохтәмовниң тарихий мавзуға мураҗиәт қилишиға немә сәвәп болди дәп ойлайсиләр? Җававиңларни дәлилләңлар. 

					4.	Қошумчә мәнбәләргә асаслинип, “Дүгләк үстәл” усули арқилиқ XIX әсирниң бирин-чи йеримида уйғур хәлқиниң тарихида қандақ вақиәләр йүз бәргәнлиги һәққидә пикирлишиңлар. 

					5.	Уйғур хәлқиниң шу дәвирдики еғир әһвали, дүшмәнгә қарши азатлиқ күрәшлири әдәбиятта әкис етилдиму? Җававиңларни дәлилләңлар. 

					6.	“Назугум” романиниң сюжети қандақ тарихий вақиәгә асасланған? “Ашкарилиқ чәмбири” усули арқилиқ пикирлишиңлар. 

					7.	Топқа бөлүнүп, парчә мәзмунини “Һекайиләр хәритиси” усулида ечип бериңлар.

					8.	Җаһангир ғоҗа йетәкчилигидики қозғилаң немә сәвәптин мәғлубийәткә учриди дәп ойлайсиләр? Җававиңларға парчидин дәлил тепиңлар. 

					9.	“Ақ тағлиқ”, “қара тағлиқ” дегәнләр кимләр? Улар немә талашти? Пикирлишиңлар.

				10.	Парчидин Җаһангирғоҗиниң қияпити тәсвирләнгән мисраларни тепип оқуп, ишлитилгән бәдиий васитиләрни ениқлаңлар. 

				11.	Парчидин Назугумниң миллий-азатлиқ һәрикәткә қатнашқанлиғини дәлилләйдиған эпизодни тепип, пикирлишиңлар.

					12.	“Даириләр мунасивити” усули арқилиқ аддий хәлиқниң қозғилаңниң мәғлубийәткә учриғанлиғиға, Җаһангирғоҗа билән Иссақ ваңға көзқаришини ениқлаңлар. 

				13.	Парчигә асаслинип, төвәндики образларға миҗәзнамә бериңлар.

				
					Образлар

				

				
					Миҗәзнамә

				

				
					Мәтиндин дәлил

				

				
					Жаһангирғоҗа

				

				
					Бир қоли йоқ жигит

				

				
					Иссақ ваң

				

				
					Назугум	

				

				
					Бақи	

				

				 14.	Назугумниң қорқумсизлиғини қайси эпизодтин байқашқа болиду? Җававиңларға парчидин дәлил тепиңлар.

				 15.	Атавул бовайниң кечикип пушайман йегинигә көзқаришиңлар қандақ? Пикирлишиңлар. 

				 16.	Парчидин Назугумниң бәдиий қияпити тәсвирләнгән мисраларни тепип оқуп, рәсим билән селиштуруңлар, улардики охшашлиқни ениқлаңлар. Рәсимдики Назугумниң өзини мәғрур тутушидин, жираққа көз тикишидин униң қәлбий һалитини байқавелишқа боламду? Рәссамниң тәсвири билән өзәңларниң пикрини бағлаштуруп көрүңлар. 

				 17.	Парчидики қәһриманларниң қияпитини тәсвирләштә муәллип қандақ тәсвирий васитиләрни ишләткәнлигини мисаллар арқилиқ дәлилләңлар.

				 18.	Назугумниң бәдиий қияпити тәсвирләнгән төвәндики парчиларни оқуп, өзәңларниң тәсәввуруңлардики Назугумниң қияпитини тәрипләп бериңлар. 

					“... Әлқисса, бу Назугум өзи молла хотун екән. Өзи буғдай өңлүк, қара көз, қара қаш, назук бәдән үчүн Қәшқәр хәлқи Назугум дәп ат қойған екән” (Билал Назим).

				 “...Тәбиәтниң әркә балиси таран қизи Назугумму бүгүн адәттикидин ташқири ясанған еди. У Назугумниң сумбатлиғини техиму иллиқан-дуруп, йәлпүнүп турған сумбул яңлиқ қара чечи, қаш үстини бе-сип турған яришимлиқ кокули, чоканларни дорап икки яңиғиға селиндурған чирайлиқ секилиги, әркәкләрчө жүрүш-туруши Назугумни техиму назуклатқан еди... Бәзибир қушлар Назугумни зилва тал гүлигә охшитип, қонмақчи болғанлирида, униң мидирлиғинини көрүп, учуп кетәтти” (Н. Абдусемәтов).

				Гөзәл қизни көрүп Гүлмәт нурмекин деди, 

				Яки пәри, “җәннәттики һурмекин” деди. 

				Қаш-кирпиги, чечи, өзи, келишкән қамәт, 

				Қандақ уни қияр Алла болса қиямәт 

					(Һ. Искәндәров)

				У шундақ қиз едики, ләвлири лалә, 

				Гөзәллик дуниясида гоя йеганә. 

				Җамали худди аптап, дилни йорутар, 

				Көзлири чолпан юлтуз кәби чақнар. 

				Қешиниң каманидин йеңи ай хиҗил, 

				Пак еди виждани һәм тилиги есил. 

				У йоқсул өйиниң бир гүли еди, 

				Назакәт бостаниниң булбули еди. 

				Муңлуқ еди дәртлик дил-көкси шу тапта, 

				Солғун еди келишкөн һөсни бирақта. 

					(Аблиз Һошур)

				9-дәрис

				Назугум — уйғур қизлириға хас һая-номусини һәммидин үстүн қойған баш қәһриман. Романда Назугум обризи кәң планда, роман жанриға мувапиқ һалда гәвдиләндүрүлгән. Язғучиниң шу дәвирни һәм униңда йүз бәргән тоқунуш, күрәшләрни кәң йорутқанлиғи баш қәһриман обризиниң һәртәрәплимә гәвдилинишигә имканийәт ярити-ду. Қорқумсиз, әр жүрәк Назугумниң тәғдири, манҗур-қалмақларға хотунлуққа апирип сетиш үчүн пиядә һайдап маңғанда униң бешидин 

				өткүзгән сәргүзәштилири роман сюжетини пәйдин-пәй йорутуп, идеявий мәзмунини ечип бериду. Парчидә Назугум еғирчилиқларға бәрдашлиқ берипла қоймай, өзи билән биллә паланған Гүлниса, Бүвиайшәм, Хеличә хеним вә Алмихан кәби сүргүнләргә бу җапа-азапни йеңиштә роһий мәдәт бәргүчи қәһриман, Ипархан кәби тарихта жүтмәс из қалдурған батур қизлиримизниң вариси сүпитидә гәвдилиниду. 

				* * *

				...Қолиға милтиқ тутувалған яйи чөл-дала билән тохтимай меңип ус-сап, калпуклири гәз бағлап кәткән сүргүнләргә өзиниң ким екәнлигини йәнә бир қетим тонутуп қояй дегәндәк қарегир етини у яқтин-бу яққа бирнәччә қетим чаптуруп өткәндин кейин черикләргә:

				— Һай, тутқунларни тохтитиңлар, һадуқ алсун, — дәп худди тутқунларға рәһим қилғандәк һәммигә аңлитип вақириди.

				— Бүгүн мошу йәрдә түнәймиз. Төгиләрдики теңиқларни чүширип, атларни дәм алғузуңлар. Тутқунларни күзитидиған черикләрниң сани-ни көпәйтип, һошияр болуңлар! — дәп қаримиғидикиләргә буйруқни бериватқан амбал нөкәрлирини әгәштүрдидә қол қоштуруп турған йәрлик һаким билән карван тохтиған түзләңдин бирәр чақиримдәк неридики йезиға кетип қалди.

				Әтидин кәчкичә тохтимай меңип, һарған тутқунлар пәшмәт-периҗилирини йейип, һадуқ елишқа тайин тапқанда, һаваму салқин тартишқа башлиған еди. Бир-биригә чаплишип дегидәк йеқин олтарған қизлар йәнә барғансири жирақлишиватқан әл-жут, сөйгән яр, қом-қериндашлирини кинәп параң селишип олтиратти.

				— Бизниң уйғур қизлиримиз буниңдин еғир қийинчилиқлардиму баш әгмигән екәнғу. Көп билән көргән күн — той дәйдиғу. Һәммидин ялғузчилиқта қелиштин худайим сақлисун. Мәсилән, бизниң Ипар-ханниң һаятинила алмамсиләр, — дәп сөзини давамлаштурғандәк болди Назугум.

				Қизлар уйғур хәлқиниң қәһриман қизи Ипархан һәққидә бирнәччә қетим аңлисиму, амма униң һаятини толуқ билмигәнликтин Назугум-дин шу қиз һәққидә тәпсилий һекайә қилип беришни өтүнүп сорашти. 

				— Аңлишимчә, буниңдин атмиш-йәтмиш жил илгири манҗур-хитай мустәмликичилиригә қарши миллий-азатлиқ һәрикәт башланғанда, Ипархан техи жигирмә яшқиму толмиғанкән. Ери манҗурларға қарши җәңгә киргәндә, уму қолиға қилич-нәйзә елип, биллә җәң қилидекән. Ипархан ери өлгәндин кейин манҗурларниң қолиға чүшүпту. Улар уни Беҗиндики падишаға әвәтипту. Лекин у падишаға хотун болушқа унимай, өлүвалған екән. 

				— У әҗайип қиз едикәндә! — деди һекайини аңлап һаяҗанлинип кәткән қизларниң бирси.

				— Шунчилик ңәһриман болғини үчүн хәлиқ униң җәсидини Беҗиндин Қәшқәргичә пиядә көтирип келип, Аппақғоҗам мазариға дәпин қилғандә! — деди Бүвиайшәм сөзгә арилишип. — Аләмдә униңдәк гөзәл вә батур болмиған дейишиду. Шуниң үчүн униң исмини һәммә адәм һөрмәт билән тилға елип, роһиға атап дуга қилишидудә.

				— Бу манҗурлар билән қалмақлар шу чағлардиму уйғур қизлирини булап-талап кәлгән екәндә? — деди Назугумниң һекайисигә бәк қизиқип кәткән Гүлниса.

				Қәшқәрниң қизлиридәк гөзәл қизлар кам учриса керәк. Шуңлашқа уларға Муздаванниң нерисидики қалмақ билән манҗурларла әмәс, йәттә иқлимниң һәммә әркәклири мәһлия болуп кәлгән, — дәп сөзгә арилашти Хеличә хеним. У йол бойи қанчә җәври-җапа тартсиму, өзиниң илгәрки искәтини сақлашқа тиришип, қешиға сүрмә йеқип келивататти.

				— Раст дәйдила, мана шу Ипарханни яш чағлирида дадиси тағ қирғизлириниң арисиға елип кетип атқа минишни, қилич чепип, нәйзә тутушни үгәткән екән. Кейинирәк әрәнчә кийиндүрүп, оғул балилар оқуйдиған мәдрисидә тәлим алдурған дейишиду.

				— У қизниң һаятиму, Назугум, силиниңкигә охшайдекән, — деди Бүвиайшәм.

				— Әлһәмдулилла! — Назугум орнидин қозғилип иккинчи йениға ол-тарди. — Ипархандәк болғанға немә йәтсун. Болупму мәдрисидә оқуп, ақ-қарини илға қилип қалған адәм, мундақ тәңсизликкә чидимайду. Бу дунияда һәммигә бепәрва қарап, мал охшаш яшиған адәмдин худа сақлисун. Бәзи падишалар өз қаримиғидики пухрани наданлиқта тутушқа тиришиду.

				— Чүнки пухралар оқуп, саватлиқ болуп кәтсә, падишаниң һарам ишлирини чапсан билип, униңға қарши чиқидиған гәптә. Уларниң хәлиқни қараңғулуқта тутушиму шуниңдин болса керәк.

				— У дегәнлири тоғра, — деди Бүвиайшәм вә өзиниң ойлиғанлирини изһар қилип. — Растла оқуған адәм тәңсизликни көргәндә чидап туралмайдекән. Ипарханму әйнә шундақ қизлардин.

				— Қизлар, бир пәс җим олтириңлар. Назугумниң шу Ипархан һәққидики һекайисини тиңшайли.

				— Гүлниса раст ейтиду, хәпшүк.

				Қизлар йәнә бир-бирсигә мүрилирини йеқишип, җим болушти. Назугум болса пәс авазда, черикләргә аңлатмай, Ипархан һәққидики һекайисини давам қилмақта.

				— Ипархан йолдишиға пәқәт садиқ ярла әмәс, дана мәслиһәтчи, һәрқандақ җәңгә қурал елип йолдиши билән тәң атланғидәк җәңчи боп-ту. Уни көргән хәлиқниң буларға болған ишәнчисиму артип, һәммиси бирдәк вәтинини қоғдашқа чиқипту.

				— Һә, бу хәлқимиз тарихидики чоң вақиә екән. — Қизларниң уйқилири қечип, роһи көтирилип кәтти. Улар бу һекайигә қизиқип, өзлириниң қайғусини бир пәс унтиған еди.

				— Ипархан турмушқа чиқип, икки пәрзәнт тапқандин кейинму, Қәшқәр хәлқигә манҗур-хитай ләшкәрлири хәтәр туққузған пәйтләрдә, күмүч саплиқ хәнҗирини йениға есип, қолиға қилич-қалқанлирини елип җәңләрдин қалмапту, — дәп Назугум һекайисини давам қилди. — Хотун кишиниң мундақ ғәйритини көргәндә башқилар қарап тура-лисунму?! Уларму ахирқи бир қошуқ қени қалғичә җәң қилған екән. Шу қетим манҗур-хитай чериклири бу тәвәдә чоң зәрбигә учриған дейишиду. Қиличвазлиқ билән даңқи чиққан қизни манҗурлар ти-рик тутуш мәхситидә бирнәччә қетим қоршавға алсиму, амма у қиз чәбдәслик билән елишип, дүшмәнгә берилмәй чиқип кетипту.

				— Қәһриманлиқ дәп шуни ейтса болидекән! — дәп қизлар һаяҗанлинип кәтти. — Өзимиз һазир йоқ нәрсигила ала-қорққақлиқ қилип жүрүмиза.

				— Вәтән үчүн, хәлиқ үчүн көйсә, әйнә шундақ көйсә болиду! — На-зугум йәнә һекайисини давамлаштурди. Черикләргә қалмақларниң хуңтайҗисиғила әмәс, һәтта Хаканчинғиму мәшһур болушқа башлиған Ипарханниң һеч йерини зәхмилимәй сақ тутушни буйрупту. Мундақ буйруқни талай қетим алғини билән, амма черикләр көпкичә Ипар-ханни қолға чүширәлмисә керәк, улар һечбир амал тапалмиғандин кейин бу җуганға салма ташлап, аттин жиқитип тутупту. Бу қетим җәңгә қатнашқан башқа балилар билән аниларниму черикләр боғузлап, вәһшиләрчә қийнап өлтүрүпту. У жиллири мустәқиллиги үчүн күрәшкән хәлқимиз бу вадиға көп қан төккән екән. Моңу тағларниң тописи немишкә қизил дәйсиләр, униңға бизниң әҗдатлиримизниң әсирләр бойи төккән қени сиңгән. Хәлқимиз қанчә җәври-җапа, азап-оқубәтләргә учрисиму, бала-җақа, ата-анилири билән қирилип кәтсиму, дайим ана йери үчүн күришип кәлгән. Бу җәңләр ләшкәрлиримизниң тәслим болуп чекиниши билән түгимәйду. Бу заманда тәңсизлик, басқунчилиқ һөкүм сүрүш давам қиливәрсә, күрәшләрму тохтимайду.

				— Һәммимизниң жүригидики сөзни ейттиңиз, — дейишип қизлар һәр тәрәптин Назугумни қоллап сөзләп кәтти.

				— Бу қетимма йәнә манҗур-хитайлар билән елишип, хәлиқни миллий азатлиқ күрәшкә башлиған әшу Ипархан билән Бурһанидинғоҗиниң нәвриси Җаһангирғоҗидур.

				— Мана қараңларәй! — деди Бүвиайшәм.

				— Падиша Ипарханға қанчә ялвуруп-яқтурсиму бирнәччә жил бойи униң көңлини алалмапту, — дәп һекайисини давам қилди Назугум. —Униңға атап Беҗинға Қәшқәр мемарлирини елип келип худди Ипар-ханниң өз жутидәк уйғурчә имарәтләрни селип, Қәшқәрдин әшу гөзәл қизниң көңлини көтириш үчүнла икки йүз өйлүк адәмни көчирип келип, кичиккинә шәһәрчә ясап берипту.

				— Шуниңға қариғанда Ипархан растла тәңдиши йоқ гөзәл екәндә, —деди буниңға һәйран болушқан қизларниң бирси.

				— Һә, Ипархан падишаниң өзигә атап шунчә имарәтләрни салғинини аз дегәндәк, у йәнә ғоли төмүр, йопурмиғи күмүч, мевиси алтун дәрәқ өстирип беришни тәләп қипту.

				— Мана қараңларәй, у немиду? — деди яш қизларниң бири.

				— У қәдимки бизниң җигдә дәриғи әмәсму!

				— Падиша бирнәччә йүзлигән адәм әвәтип, үч түп җигдини йилти-зи билән йоған қачиға көчирип Беҗинға елип келип, Ипархан турған өйниң алдиға олтарғузупту.

				— Мошуниң һәммиси Ипарханниң гөзәллигигә шәйда болғанлиқтинла қилиниватқан ишлар дәңа?

				— Һә, шудә. Амма һелиқи җигдиләрниң һеч қайсиси тутмапту.

				— Вай, товва!

				— Хәпшүк, ахирини тиңшайли.

				— Шу чағда Ипархан: “Көрдүңму, һәтта җигдиму өз йеридин башқа яққа көчәрсәң тутмайду. Униңға қариғанда мән адәмғу дәп падишадин икки жилдин бери көрмигән балисини көрситишни илтимас қилипту. Бу илтимаси орунланғанда, Ипархан оғлини бағриға бесип, жиғлап униңға: “Оғлум, бу хан сениң дадаңниң бешини кесип әкәлдүргән. Сени беқип асираватқанларниң һәммиси қериндашлириңни өлтүргәнләр. Мән сени йенип көрмисәм мошу сөзләр есиңдә болсун”, — дәпту. Бу сөзләрни хелила есиға кирип қалған оғлиниң қулиғиға қоғушундәк қуйған ана өзини әл-жут, әрвалар алдидики әң чоң вәзипәмни ада қилдим, әнди бу ханға хотун болғандин көрә, өлүп кәткиним әла дәп ойлапту. Амма у җәңдә беши кесилгән йолдиши, қейининиси, шуниңға охшаш Қәшқәр Ипархан дәпин қилинған мазар әтрапидики наресидиләр билән аниларниң наһәқтин тәкүлгән қизил қенини көз алдиға кәлтүргәндә, шу-лар үчүн болсиму хандин интиқам алмай өлүп кетишни лайиқ көрмисә керәк. У мошу мәхсәттә жүргәндә, қойнидики хәнҗири тепилип, сири паш болуптудә, өзини қоршап турған әмәлдарларни өлтүрүп, ахири хәнҗирини өз көксигә урупту. Амма Ипархан охшаш гөзәл, җәңгивар қизниң Қәшқәрдики Апақғоҗам мазариға әкилип, дәпин қилиниши бу әтраптики хәлиқниң манҗур әмәлдарлириға болған ғәзәп-нәпритини те-химу күчәйтип, уларниң чоң ғазатларға атлинишиға сәвәпчи болмақта. Әйнә шу күндин башлап, Ипархан мазари Қәшқәр хәлқини дайим мил-лий азатлиқ күрәшкә чақиридиған мәшъәлдәк турмақта.

				Соал вә тапшуруқлар

				 	1.	Парчини оқуп, мәзмунини “Вақиәләр тизмиси” усули арқилиқ ечип бериңлар.

					2.	Иссақ ваң вә йәрлик һакимлар охшаш сатқунларниң мәхсити немә дәп ойлайсиләр?Пикирлишиңлар

					3.	Сүргүнләрни һадуқ алсун дәп тохтатқан амбалниң түпки мәхсити немә дәп ойлай-силәр? Җававиңларни дәлилләңлар. 

				
					[image: ]
				

				
					[image: ]
				

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				53

			

		

		
			
					4.	Ипархан һәққидики һекайә арқилиқ язғучи қандақ ой-мәхсәтни ейтмақчи ейтмақчи болғанлиғини “ПОПС” усули арқилиқ дәлилләңлар.

					5.	Ипарханниң ана жутиға болған муһәббитигә мәтиндин дәлил тепиңлар. Өз жутуң-ларға болған муһәббитиңлар билән селиштуруңлар. 

					6.	Ипархан һәққидики һекайидин өзәңларға яққан эпизодни оқуп, немә үчүн яққан-лиғини ейтип бериңлар.

					7.	Парчидә Ипархан обризи қандақ гәвдиләнгәнлигигә тәриплимә бериңлар.

					8.	Ипарханниң иш-һәрикитигә болған көз қаришиңлар қандақ? Пикирлишиңлар. 

					9.	Тәсвирий васитиләрни мисаллар арқилиқ дәлилләңлар.

				 10. Парчидә тәбиәт мәнзириси қандақ тәсвирләнгән? Черикләрниң тәбиәткә болған явузлуғиға силәрниң көз қаришиңлар қандақ? Пикирлишиңлар. 

				11.	Ипархан обризиға синквейн түзүңлар.

				12.	Парчидин Вәтәнгә болған садақәтлик әкис етилгән эпизодни тепип оқуңлар.

				 13.	Парчидин чүшәнгиниңларни “көзқараш – сәвәп – мисал – хуласиләш” усули арқилиқ муһакимә қилиңлар. 

				14.	Ипархан обризи немигә тәрбийиләйду? Ипарханниң қайси хислитидин үлгә алған болаттиңлар? Ой-пикриңлар билән бөлүшүңлар.

				15.	“Қош диаграмма” усули арқилиқ Ипархан вә Назугум образлирини селиштуруңлар. 

					16.	“Иҗадий идея” усулини пайдилинип, “Уйғурниң қәһриман қизлири” мавзусиға 	видеосюжет тәйярлаңлар.

				10-дәрис

				Бу парчидә сүргүнләрниң Муздавандин өтүш пәйтидә баштин кәчүргән һәдди-һесапсиз еғирчилиқлири баян қилиниду. Йол бойи Назугумниң қизларға яр-йөләк болуши, черикләрдин қорқмай ривайәтләрни сөзләп, бәзидә нахша ейтип, бәзидә тартиватқан азаплирини қошаққа қетиши униң ирадисиниң чиңлиғини, алий инсаний пәзиләткә егә екәнлигини көрситиду. Номус, вижданни һәммидин үстүн қойған Назугум Муз-давандики қарақчиларға сетилип кәтмәсликни ойлап, қечишқа бәл бағлайду, бирақ қолға чүшүп қелип, қарлиқ давандики зулумлуқ йо-лини давамлаштуриду. 

				* * *

				...У судин чиқип, йолға чүшти. Көйнигини сиқип, чугулуп үзини йепивалған чечини түзигәндин кейин, кәйнидики пака өйләргә, қараңғуда ғил-пал көрүнгән тутқунларға қариди. Һәммә җим-җит, уйқида. “Худая шүкри, әнди қутулғандимән” дегәндәк чоңқур нәпәс алди, униң тени суниң ичидә чағда иссип кәткәндәк қиливеди, һазир очуқчилиққа чиқиши билән тағниң соғ шамили уруп музлап кәтти.

				— Вай, җан! Қизлар, туруңлар!

				Тутқунлар тәрәптин туюқсиз аңланған бу аваз Назугумни мәңдитип қойди. У мәлә тәрәпкә қулақ селип, тиңшап көриведи:

				— Вийәй, Назугумни қарақчилар оғрилап кетипту! — дегән аваз аңланди. У байила өзи қучақлишип ятқан Гүлнисаниң авази!

				Бу немә баладу! Мону вақираватқан растла Гүлнисамекинә? Назугум у қизниң тизиға қоюп ятқан бешини дақ йәргә чүширип қоюп қечип 

				кетиведи. Гүлниса Назугумниң юмшақ көксигә қолини қойғандин ке-йинла ухлап қалатти. Әтималим, һазир у мәңдәп оханған болса, қешида өзиниң йоқ екәнлигини көрүп чөчүп кәтсә керәк. Назугум бу қизға өзи қачқанда, ваң-чуң чиқармаслиғи һәққидә җекип қоймиғиниға ечинди. Әнди бу қиз балани терийдиған болди. Гүлнисаниң үни башта пәсирәк чиққандәк қиливеди, иккинчи қетим вақириғини қараңғу түнни йе-рип, һәшкә аңланди.

				— Вай, қизлар, туруңлар! Назугумни қарақчилар оғрилап кетипту!

				— Я, Алла, немә дәйдиғанду мону қиз! Растла оғрилап кәткәнму, йоққу!

				Назугум Бүвиайшәмниң бом авазиниму тонуди. Чөчүп оханған қиз-ларниң ваң-чуңи бир дәмниң ичидила җим-җит ухлаватқан черикләрни охитип, айиғидин тик турғузди. Бир пәстин кейинла қизларниң жиғи-сиға черикләрниң вақириған авазлири қошулди. Пәқәт таштин селинған өй ичидин етилған милтиқ авази аңланғандила, һәммә бир пәс җим болушти. Андин йәнә қизларниң үни аңланди. “Һәй, ахмақ қиз, ямпи-шини бөрә жулуп кәтсиму, бирәр саат ағзини жумуп, җим йетип турса болмамду, — деди Назугум. — Мана әнди маңиму, өзигиму қилди”.

				Черикләр қилич-нәйзилирини көтиришип, тағниң төрт тәрипигә со-кулдишип жүгриди. Назугум өзи тәрәпкә келиватқанларни көргәндә, тағ ичигә мөкүп үлгирәлмәйдиғанлиғини билдидә, немә болсиму, бешимға кәлгәнни көрәрмән дәп, йол четидики йоған ташниң кәйнигә мөкти. Униң қоли янчуғидики тәсвийигә тәгди. Бая әшу тәсвийини тутуп, алла-таллаға ялвурғанда, өзигә яр-йөлиги тәккәндәк қиливеди, бәлки һазирму өз панасиға елип, қутулдуруп қалар дегән ой билән ағзиға чүшкән сүриләрни чапсан-чапсан оқиди.

				Өстәң яқилап жүгригән бир топ черик қешидинла өтүп кетиш-ти. Көрмигән охшайду! Улар йоған ташниң қешидиму тохтимай жирақлиди. Назугумни улар узап кәткәндин кейин йөтәл қистиди. У алиқинини ағзиға бесип, өп-чөрисигә қариди вә һечким йоқкәнғу дәп ишәшлик һалда йөтәлди. Шу чағда:

				— Мана у қачқун мону йәрдә охшайду! — дегән аваз ташниң йе-нидинла чиқти. Назугум илгириләп кәткән черикләргә қараймән дәп, ташниң кәйнидикилирини көрмәй қалса керәк. Назугум орнидин туруп қечип үлгирә-үлгәрмәстинла черикләр уни қоршавалди. Биринчи болуп йетип кәлгән егиз бойлуқ черик униң қолиға ямашти. Бәзилири нәйзә билән дүмбисигә уруп, ағзиға кәлгән нәрсиләрни дәп тиллимақта. Әнди униңға уруп өлтүрүвәтсиму, тиллисиму бәри бир еди.

				Аридин бирнәччә минут өткәндә, Назугумни тутувалған черикләр қораниң ичигә елип кәлди, үзлири чоқайдәк қорулуп кәткән амбал кирпиниң түклиригә охшаш тик бурутини толғап, униң баш айиғиға сәп селип қарап чиқтидә:

				— Җә, җә. Һәммиңгә бой бәрмәй, қечип кәткәндин кейин растла қәйсәр хотун екән! Силәргә охшаш миң өлүмтүкни баққичә мошундақ хотунларниң бәш-онинила бақсам, Шәрқий Түркстандики һәммә чәнтуларни сиқимимда тутаттим. Бир хотунға егә болалмиди дегән немә гәп! — деди вә қолини кәйнигә қилип, бир аз чөгүләп меңип черикләрни тиллиди. — Қәшқәрниң хотунлириниң қандақ екәнлигини әндиғу көргәнсиләр. Амбал ағзиға жиғилип қалған түкрүгини жуту-ветип, қолини бир шилтидидә, дәрһал кәйнигә бурулуп ятақханисиға кирип кәтти. У бар чағда башлирини көтирәлмәй, төвән саңгилитип җим турған черикләр, әнди Назугумға бир нәрсиләр дәп котулдишип, униң мүрисидин иштирип йәнә тутқунлар арисиға елип кәлди...

				…Әтиси йол техиму еғирлишишқа башлиди. Тағ ичигә киргәндин бери кәйнидә көп даванлар билән еқин суларни қалдуруп өткән сүргүнләргә бу йолларниң ахири болмайдиғандәк. Өзлириму бир күни шу даванларда қелип, жиртқучларға йәм болуп кетидиғандәкла сезиләтти. Даванлар ешип қанчә жуқури өрлигәнсири йешил чимәнлик мәнзириләрму, арча, қариғайлиқ тағларму азийип кәткән еди. Әнди бу тәрәпләрдә пәқәт ялиңач дөңләрдики тәбиәтниң қарам күчигә бәрдашлиқ берәлмәй сунуп, угилип, управатқан ташлардин башқа һеч нәрсә йоқ. Күзниң дәсләпки ейи йеңила башланғиниға қаримай күн соғ. Күндүзи күн упуққа көтирилгәндә, сүргүнләрниң дүмбилири бир аз иссип, кечилири чүшкән қиру бирдин ерип иссиқ болуп қалаттидә, кәчқурун йәнә бирдинла салқин тартип боран-шувурған күчийәтти.

				Назугум өзидин көрә, худди ичигә бир парчә муз киривалғандәк ғалилдап титирәп, алдида дүгдәрәп кетиватқан Гүлнисаниң вайимини қилатти. У қиз кечичә тәрләп, түзүк ухлалмиған еди, әнди мана йол-диму йөтилип маңалмайватиду.

				— Өзиңизни тутуп меңиң. Қорқмаң, кәйниңиздә мән келивати-мән, — деди Назугум бу қизниң көңлини көтирип. — Мана һазир иңишкә қарап маңимиз. Әйнә суғиму йеқинлишип қалдуқ.

				Бу Муздаванға баридиған йолдики ахирқи өткәл еди. Қизлар йәнә бир давандин өтүп йәр төвинигә маңғанда, суни көрүши биләнла гекитәклирини қириштутуруп йөтилип, өзлириниң һарғанлирини унтуп қалғандәк болушти. Амма қарниң қешидинла башланған бөләкчә соғ су илгәрки еқинларға қариғанда улуқ екән. Қизлар аяқ кийимлирини йешип, суни кәчкәндә, соғ уларниң мейисидин чиққандәк болди. Улар бир-бириниң қоллиридин тутушуп, судин өтүп тағ ичигә киргәндин бери өзлирини исситалмай пут-қоллири тартишип, меңишиму еғирлашти.

				Шу чағда ат чаптуруп кәлгән черикниң:

				— Сүргүнләр бүгүн мошу йәрдә яхшилап һадуқ алсун, әтигәнликкә Муздавандин ашимиз! — дегән авази аңланди. Тағ ичидики соғ ша-мал униңсизму җүлмәрәп, мағдиридин кәткән тутқунларни техиму 

				музлатмақта. Улар халта-түгүнләрдики барлиқ кийим-кечәклирини үстилиригә кийивелип олтарсиму, музлиған тенини бәри бир исситал-миди.

				Черикләр болса әнди яйиларға кигиз өйләрни тикип, уларниң минип келиватқан атлириға тақиларни қеқишқа киришти. Уларму соғда музлиғанлиқтин давандин өтидиған йолувчилар түнәп жүргән тағ камарлириға йошурунуп, пут-қоллирини исситмақта. Бәзиләр бу тағниң бирдин-бир отуни — йолдики малниң тезәклири болғанлиқтин уларни жиғиштуруп, от қалап иссинмақта. Кийимлири чөп-чөп һөл болуп кәткән тутқунлар болса, черикләр яққан гүлханларға йеқин йолайдиғанға қорқуп, отқа тәлмүрүп қаратти. Улар өзлирини өзлири исситишниң амалини тепип, ғарларниң камарлириға кирдидә, он-он бәши бир-биригә ирмаш-чирмаш болушуп чаплишип йетишти. 

				Тутқунларниң кечичә бир-бирини қолтуғиға тиқип, исситқанда нәмлишип қуриған кийим-кечәклири йолға чиқиши билән теридәк тарақлап қетип кәтти. Путлириму қар-муз үстидә тейилип маңалматти. Амма черикләр уларниң бу һалини көрүп турсиму, арқида қалғанлирини нәйзилири билән уруп, дүшкәлләп һайдимақта. Күндүзи соғ су ичип, ке-чилири зәй йәрләрдә йетип соғ өтүп кәткән қизлар йөтилип, көк музниң үстидә өргә өмләп дегидәкла келивататти. Улар оюп ясиған йолниң икки тәрипидики өзлириниң бойидәк егиз музни тутуп бир аз меңиведи, қоллири ечишип, ағришқа башлиди. Бу азапқа чидалмай, йолниң четигә жиқилған қизлар, күлтүк қарға петип қалатти. Бәзи қизларниң маңалмайдиғиниға көзлири йәткән черикләр уларни тирикму, өлүкму байқап көргәндин кейин, нәйзилири биләнла техиму нери иштирип, өлгән ат-ешәкләрниң арисиға ташлатти. Адәмләрниң башлириға чүшүп кетидиғандәк есилип турған һаң ташларниң астидин иландәк толғинип өтүдиған йолниң бир тәрипи тегигә көз йәтмәйдиған чоңқур сай екән. У яққа ғулиған адәм тирик қалмайду. Сайниң тегидә болса, йеңила ғулиған ат-ешәкләр путлирини асманға қаритип, дардийип ятатти. Барғансири егизләп, адәмниң бешида турғандәкла көрүнидиған чоққиға қанчә йеқинлиғансири, черикләрниң атлириму тумшуқлирини кери-шип, хартилдап маңалмай тохтап қалиду. Улар егиз икки тағниң от-турисидики көк музға улашқанда уни дәссигүси кәлмигәндәк кәйнигә даҗип, чапчип турувалаттидә, андин алди путлири музға тегиши билән қаршисида кетиватқан сүргүнләрни дәссәветидиғандәк сәкрәп, өргә чиқип кетәтти. Мундақ чағда икки тәрипи тар, қисаң йолда аран келиват-қан тутқунлар өзлирини нәгә елишини билмәй, алақзадә болу-шуп, бәзидә атларниң айиғиғила жиқилатти. Палта вә җотулар билән йолни оюп, кәңәйтиватқан даванчиларму тутқунларға ярдәмлишип, жиқилғанлирини йөләп турғузуп жүриду. Пәләмпәй қилип ясиған йол билән тик тағниң чоққисиға чиққичә мағдири қалмиған қизлар баш-лири қейип, төвәнгә қаралматти. Шуңлашқа улар немә болсақму биллә 

				болайли дейишип, бир-бириниң көйнәк-пәшмәтлирини қоюп бәрмәй, мәккәм тутувелишқан еди. Көпчилиги худди бу йолларниң епи-җепини Назугум яхши билидиғандәк, униңдин айрилмай келиватмақта.

				Қизлар Муздаванға көтирилгәндә өзлирини бири теңип қойған көзлирини ечиватқандәк һис қилишти. Баш-учи йоқ түзләңдики ақ қарға қариса көз қамишиду. Упуқтин көтирилгән күн өз нурини мол чачқандәк қилғини билән, амма, немишкиду, униң иссиғи түгәп қалғандәк гөнсиз. Муздаванға улашқандин бери һаң ташлар арисидики қисаң йолларда меңип келиватқан тутқунлар тағ бешидики түзләңгә чиққанда техиму музлап, дирилдәп титирәшкә башлиди. Кечичә қар үстигә чүшкән қируни учирип чиқиватқан боран барғансири күчәймәктә. Қизлар әтрапқа әрвайи учуп, һаңғийишип қаратти. Уларға мошу Муздаванға чиқивалсила барлиқ җәври-җапа түгәйдиғандәк қиливеди, амма әнди әтрапқа сәп селип қариғанда алда йәнә шундақла қарлиқ чоққиларниң ақирип турғинини көрүп, техиму чоңқур ғәмдә қалди. Уларниң чирайлири соғда көкирип, путлири музлап, үшшүшкә башлиған. Қизлар тағ бешиға чиқип, бир аз һаңғийип турғандин кейин бир-бирини қучақлап, өзлирини тохтиталмай жиғлишип кәтти.

				— Бу йәнә немә көргүлүкту, Назугум? Шунчә күндин бери тартқан җапалиримиз аздиму?

				— Яратқан егәм бизни қайси гуналиримиз үчүн мунчелик қийнайду?

				— Мошу күнләрни көргичә, немишкиму, Қәшқәрдә өлүвалмиғандимиз?

				— Бу йәрләрдә бөриләргә йәм болуп өлүп кетимизму. Нә кашки, җанни елип қачқидәк йәр болсичу?!

				Шунчә йол меңип көп азап чәккәндә қийинчилиққа бәрдашлиқ берип жиғлимиған қизлар әнди ақ қар, көк муз үстидә бәзилигидәк һечким йоқ үчүнму, житилип кәткән көйнәклиридин өткән соғ шамал тәнлирини ечиштуруп, музлатқиниға қаримастин узақ жиғлиди. Улар-ни қилич-нәйзиниң астиға елип келиватқан черикләр өз һәләкчилигидә болуп қалдиму, хелә вақитқичә қизларға тәгмәй, өз әркигә қоюп бәрди.

				Тутқунлар мундақ жиғлап туривәрсә, тәнлиридин соғ өтүп, ғиҗийипла тоңлап қалидиғанлиғини сәзсә керәк, бир чағда достлириниң мүрилиридин қоллирини чүширип, көз яшлирини етишкә башлиди.

				— Җүрүңлара, қозғилайли. Меңип, тәнлиримизни исситмисақ, бу йәрдә тоңлап қелишимиз мүмкин, — деди биринчи болуп орнидин қозғалған Назугум.

				Пәқәт шу чағдила әс-һошини жиғишқа башлиған черикләрму:

				— Қени меңиш, чапсан-чапсан! — дәп қизларни кәйнидин һайдиди.

				Соал вә тапшуруқлар

				 1.	Парчиниң мәзмунини төвәндики соалларға асаслинип ечип бериңлар:

						а) Назугумниң қечишиға немә сәвәп болди дәп ойлайсиләр? 

					ә) Назугумниң тутулуп қелишиға ким сәвәп болди? Мәтиндин дәлил кәлтүрүңлар. 

					б) Назугумниң қорқумсизлиғи әкис етилгән эпизодни тепип оқуп, өз ой -пикирли-риңлар билән бөлүшүңлар.

					в) Парчидин амбалниң Назугум һәққидики пикрини тепип, оқуп бериңлар. Амбалниң пикригә көзқаришиңлар қандақ? Пикирлишиңлар.

					г) Парчидин қиз-җуганларниң Муздавандин өткичә тартқан азави тәсвирләнгән эпизодни тепип оқуңлар. Тутқунларниң көргән азави “Йол азави, гөр азави” дегән мақалниң мәнасиға тоғра келәмду? Җававиңларни мәтиндин дәлилләңлар.

					д) Муздавандики дәһшәтлик көрүнүшләрни тәсвирләштә муәллип ишләткән бәдиий васитиләрни ениқлап, уларниң атқурған хизмитини дәлилләңлар. 

					2.	Т.Һәсәнниң “Зулум очиғи” повестида тәсвирләнгән Муздаванниң көрүнүшини мәзкүр парчидики көрүнүшләр билән селиштуруңлар. 

					3.	Назугумниң парчидики иш-һәрикәтлиригә асаслинип “SVOT” усули арқилиқ миҗәзнамә бериңлар.

					4.	Әгәр силәр шундақ қийинчилиққа дуч кәлсәңлар, немә қилған болаттиңлар? Пикриңлар билән бөлүшүңлар.

					5.	“Муздавандики дәһшәтлик көрүнүш” мавзусиға рәсим сизиңлар.

				11-дәрис

				Миң бир мәшәқәт-җапалар билән Илиға кәлгәндә, Назугумниң Байир ноянға әриксиз сетилиши униң қәлбидики дүшмәнгә болған өчмәнликни техиму күчәйтиду. Зулум дәстидин езилгән уйғурниң әрикпәрвәр қизи Назугум өз номусини һақарәтләшкә йол қоймайду. 

				Байир ноянниң өйидин қечип кәткән қиз, аз өтмәй тутулуп, Мо тебуға хотунлуққа һәдийә қилиниду. Назугум тәғдиргә тән берип олтармай, Мо тебуни өлтирип йәнә қечип кетиду. Қиз ғуруриниң үстүнлиги, вижданиниң паклиғи, яриға дегән садақәтлиги билән биллә дүшмәнгә нәприти мошу йолни таллап елишиға түрткә болиду. 

				Сирттин қариғанда анчила йоған әмәстәк көрүнгән Сумулниң ичи хелә чоң мәлә екән. Кочиларниң икки қанитида егиз өскән қарияғачлар, адәм қучиғи йәтмәйдиған сөгәтләр, училириға қушлар уга селип паскинилаштурувәткән қапақ терәкләр өсүп, әтрапиға сайә ташлап турупту. Мо тебуниң уйғур хотун елип келиватқанлиғи һәққидики хәвәр бари-йоқи бирнәччә йүз түтүн яшайдиған бу мәлигә чапсанла тарқап үлгәрсә керәк, өй-өйидин жүгришип чиққан қери-чүриләр билән ушшақ балилар кочиниң икки четидә туруп Мо тебуға егилгән һалда һөрмәт билдүрүп, андин униң йенида келиватқан Назугумға синчилап һәвәс билән қаришиду. Мо тебу болса, өзиниң қандақ гөзәлни елип кәлгәнлигини пүткүл мәлигә намайиш қилай дегәндәк аттин чүшмәй, хелә йәргичә нөкәрлирини әгәштүрүп маңдидә, андин йенидики биригә қолини шилтип шәрәт қилди вә у:

				— Бүгүндин тартип улуғимиз Мо тебуниң өйидә той. Халайиқ, униң өйлиниш тойиға һәммиңлар келиңлар! — дәп вақириди.

				Җакачиниң бу гепини аңлиған хәлиқ техиму хошал болуп, чуқан селишти. Бәзилири бу хуш хәвәрни аңлимай қалғанлириға:

				— Һай, җүрүңлар, улуғимиз чәнтулардин хотун елип кәпту. Һәм-мимизни тойға чақириду, — дейишип мәлидики чоң-кичикләрниң һәммисини Мо тебуниң өйи тәрәпкә башлап меңишти.

				Бу йәрдики теши сугалмиған, тописи угилип чүшүшкә башлиған соқма тамлар билән ясалған пака өйләрдә, көпинчә манҗурларниң чегариларни күзитиш үчүн өз заманисида ичкири Хитайдин елип чиққан солан, шивә дегән хәлиқләр яшайдекән. Назугум уларни Тәңри теғидин та Җуңғар теғиғичә болған арилиқтики чегарини күзәткидәк дәп аңлиған еди. Бу мәлидә асасән шулар туридиған охшайду. На-зугум бу йәрдә болуватқан ваң-чуңға арилашмай, кочиниң четидики ериқ бойлирида, терәкләрниң түвидә чач-сақаллири өсүп кәткән бир қанчә уйғурларниң қолиға һандуга тутуп “бу немә ишту” дегәндәк қарап турғинини көрди. Назугум бу бечариләргә қарап чоңқур нәпәс алди. Бу адәмләрниң чирайидин өзигә охшаш җуганлар билән қизларға егидарчилик қилалмай, соланға охшаш иқлимларниң қолида хар-зар қилип қойғиниға, уларни бу зулмәттин қутулдуруп елишқа чамиси кәлмәйдиғанлиғиға көзи йетип һәсрәт чекиватқанлиғи сезилип туратти.

				Соланлар Назугумни кәң һойлиға елип кирип аттин чүшәрдидә, тамлири пака, лекин азадә өйгә башлиди. Бу өйниң ичи алдин-ала тамлириға зилчә гиләмләр, ишик-пәнҗирилиригә тога-дурдунлар тартилип ясалған болсиму, Назугум уларниң һеч қайсисиға қариғини йоқ. У пәқәт бу йәрдин қандақ қечип кетиш һәққидә ойлимақта. Дәрт-әләм болса жүрәк-бағрини әзмәктә. Бир чағда униң қешиға өзигә өйләнмәкчи болуватқан солан кирип кәлди. Назугум өзини мәҗбурлап күлүмсиригән болди. Буни көрүп хошал болған Мо тебу уни икки қо-лини керип қучақлавалди. Униң ағзидин чиққан һарақниң қаңсиқ пуриғи Назугумниң нәпәсини боғуп, тенини шүркәндүрүвәтти. Лекин у өзини мәҗбурлап сәвирлик сақлидидә, қолини соланниң мүрисигә қоюп:

				— Мән сизни яхши көрүп қалдим! Лекин өзиңиз билисизғу, бизниң рәсим-қаидимиз бойичә некадин өтмәй, қошулушқа болмайду, — деди.

				Қандақ қилсам бу чәнту чоканға яқимәнкин дәп беши қетип турған солан әмәлдари, униң ағзидин чиққан бу сөзләрни аңлап, өзигә җәзибилик беқип қариғинини көргәндә, хошаллиғидин беши көккә йәтти. “Бу хотун Байир нояндин қачқини билән, мону ейтқан сөзлиригә қариғанда, мени чин қәлбидин яхши көридекән!” — дегән ойға келип:

				— Шундақ дегиниңгә рәхмәт. Мән чәнтуларниң рәсим қаидисини яхши билимән. У тәрипидин хатирҗәм болғин. Сән ейтқандәк, иккимиз некадин өтмигичә, саңа тәгмәсликкә вәдә беримән: Маңа һазирға сениң мошу сөзлириң йетиду. Бирақ ейтқан сөзүңдин ялтийип қалсаң, йәни мени рәнҗитсәң болмайду. Мән уни кәчүрмәймән. Бу бизниң сепиллар билән қоршалған мәлидин учар қуш қутулмиса, адәм балиси қечип қутулалмайду, — дәп Назугумниң қечип кетимән дәп ойлимаслиғини әскәртти. Соланниң ойини дәрһал сәзгән Назугум:

				— Чоң юлтуздики ноян мениң көңлүмгә яқмиди, шуңлашқа қечип кәттим. Өзиңиз ейтиңа, яхши көрмигән әркәк билән қандақ яшиғили болиду? Һәммә нәрсини қара күч арқилиқ егилигән билән аял кишиниң көңлини егиләш мүмкин әмәс, — деди.

				— У дегиниң тоғра! — Назугумниң бу сөзлирини аңлиған солан ойлинип қалди.

				— Мән Байир ноянни сиздәк яхши көрсәм, чөл-баяванларда ач-ялиңач қачаттимму?.. Сиз униңға охшимайдиған батур адәм екәнсиз. Мундақ әр кишидин қачмақ түгүл, у қоғлисиму босуғисидин кәтмәсмән. Қачидиған болсам, бешимни палта биләнла чапарсиз.

				— Җә, сән чирайлиқ хотун, саңа қол көтиришму гуна болар.

				— Шундақ дегиниңизгиму рәхмәт. Мән әнди нәгә баралаймән.

				— Бу өйдә өзәңни әркин сәзгин, һечким сениң көңлүңгә азар салмай-ду. — Мо тебу өзиниң ғоҗайин екәнлигини билдүрди.

				— Пәқәт бирла тилигим — бу йәрниң һавасиға үгинип, тойимиз түгигичә, көңлүмгә бир аз арам бәрсиңиз?..

				— Ейтқанлириңниң һәммиси болиду. Бу өйгә мениң билән хизмәтчи аялдин башқа һечким кирмәйду. Халиғанчә һадуқ аливәргин.

				Мо тебу ейтқан сөзидә турди. Улар кәлгән күни башқа өйләргә жиғилған адәмләр оюн-тамашини қизитип, вараң-чуруң қилишсиму, амма Назугум чүширилгән өй халә еди. Пәқәт икки күндин бери той ойнаватқан Мо тебуниң ағинә-өңгә, йеқинлири чапсан-чапсанла На-зугумни чақиртқузуп, униң чирайиға тоймастин қаришип, мошундақ гөзәлни қолға чүшәргини үчүн солан әмәлдарни махтишип, униңға кәйни-кәйнидин һарақ ичкүзәтти. Сумулдики шивәләрниң һәммиси униң толиму бәхитлик адәм екәнлигини сөзлигәндә, солан техиму хошал болуп кетәтти. Бәзидә Назугумниң қешиға келип, өзиниң көпирәк ичип қойғини үчүн кәчүрүм сориғандәк қилиду. Назугум болса соланниң мошундақ ичип, чапсанирақ мәс болуп, бир йәргә жиқилип, җимиқишини тиләватқанлиқтин:

				— Мундақ хошаллиқ үчүн ичмисиңиз, қачан ичисиз, — дәп униң көңлини көтирип, техиму көп ичишкә дәвәт қилатти, әмәлдар болса:

				— У дегиниң раст, — дәп тойға кәлгәнләрниң қешиға чиқип, йәнә ичишкә башлайду.

				Бу чағда өйдә ялғуз қалидиған Назугум немә қилиш керәклиги һәққидә ойлайду. Вақит болса қистап келиватмақта. Бирәр амалини тепип қечиш керәк. Бу ичкиридин ичкири селинған өйләрдин қандақла болмисун, җенини аман елип чиқиш лазим! Униң бирдин-бир йоли мошу тойға кәлгәнләрниң һәммиси мәс болуп, өзлири билән өзлири болуватқанда қечип кетиш! Буниңдин башқа амал йоқ. Яки өлсиму әву чапсан-чапсан келип, көңлини беарам қиливатқан солан нека қилидиған адәмни тепип кәлгичә, өлүвелиши керәк. Назугум мошу 

				икки йолниң бирини чапсанирақ таллимиса болмайду. Шуңа у һазирға қечип қутулушниң амалини ойлаштурмақта. Әгәр қутулуп кетәлмисә у чағда өлүвелиш асан. Өзигә хәнҗәр уруп, йоруқ җаһандин хошлишиду.

				У бирнәччә қетим талаға чиққан болуп әтрапни байқап көрди. Қечиш имканийити туғулса, қаяққа меңиш керәклигини көңлигә пүкүп қойди. Өткән қетим Байир нояндин қачимән дәп йолда ач қелип, өлүп кәткили аз қалғанлиғини есиға алди. У чағда техи талқан-төкти күз болғини үчүн, мөгә-чөгиләр билән көктат терилгән йәрләрдин бир нәрсиләрни тепип, җенини сақлиғили болатти. Һазир күндин-күнгә салқин чүшүп, қиш йеқинлимақта. Арилиқта бир қетим үшшүк меңип өткәчкиму, етизлиқларда қалған көктатлар билән мөгә-чөгиләрниң һәммиси үшшүп кәтти. Шуңлашқа қечиштин илгири мөкүп, йошурунуп жүридиған да-лада от қалап, иссинғидәк бир нәрсиләрни тәйярлап елиш керәк. Йәйди-ған нәрсиниму унтимас лазим. У мошундақ ойға келип өзигә кәйни-кәйнидин елип кириватқан таамлардин нан вә гөшкә охшаш нәрсиләрни нәччә вақиттин бери қешидин ташлимай жүргән түгүниниң ичигә селип қойди вә өй ичини ахтуруп жүрүп, тамақ пишәргидәк кичиккинә мис қазанму тепивалди. Көзи тамдики қозуқта сепи чиқип турған ғаңза селиқлиқ халтиға чүштидә, орнидин туруп, униң ичидики чақмақни алди.Андин кейин башқисини унтуп қалсамму чай-тузни унтуп қалмай дәп, иккисиқим туз елип, уни алайтән чигдидә, жиққан нәрсилириниң һәммисини дәрһал елип чиқип кәткидәк йәрдә турсун дәп идитлиқ йәргә тиқип қойди.

				У йолға елип маңғидәк нәрсилириниң һәммиси тәл-төкүз тәйяр болғандин кейин, әнди қечиш керәк дәл ойлиди. Лекин қандақ қачсам болидекин дегәндәк хиял сүрүп қалди. Униң ойичә бу йәрдин күндүзи қечиш мүмкин әмәс. Шуңа Байир ноянниң өйидин қачқанға охшаш қараңғу чүшкәндә, соланларниң мәс пәйтидин пайдилинип қечиш керәк дегән қарарға кәлди. Бирақ униң бешида бирдәмниң ичидә: “Сумул ичидин чиқип, үлгирә-үлгәрмәстинла сепил дәрвазилирини япқузуп алсичу? У чағда нәгә йошурунимән? Һелиқи күндүзи көргән уйғурлар қайси өйләрдә туридекин. Бәлки шуларниң бирәсиниң өйини тапсам, йошурунувалғини болар! — дегәнгә охшаш ойларму пәйда болди.

				Кәч кирип, соланниң киридиған вақти-саати йеқинлашқансири тәшвиш-әндишиси күчийип, көңли беарам болмақта. У немә болсиму алди билән ахирқи қетим худаға ялвуруп, намаз өтәвалмақчи болдидә, кейинки вақитларда бешиға таңмай, пакизә тутуп жүргән яғлиғини җәйнимаз қилип намаз өтиди. Яратқан егисигә өзиниң қилчә гунаси йоқ екәнлигини йәнә бир қетим әслитип, бу қетим мошу өйдин сақ-саламәт қутулдуруп чиқишини, әгәр ундақ қилишқа болмиса, сөйгән яри Бақәмгә пак вә садиқ бойичә у дунияға елип кетишини ялвуруп сориди.

				У намазни өтәп, җәйнимазни жиғиштуруп, гиләм селинған өйниң бир булуңида ишиккә тәлмүрүп олтирип өз әҗилини күтти. Дүмбисидин 

				өмчүк меңип өткәндәк, тени шүркинип кәтти. Дәрһал хәнҗириниң бар-йоқлуғини билгүси кәлгәндәк кәмзилиниң сиртидин сийпап тутуп көрүведи, худая шүкри, өз орнида екән. У йениға яр-йөләк болуш үчүн Бақәм йетип кәлгәндәк өзигә қандақту бир ғәйри-тәбиий күч қошулғандәк роһлинип кәтти. У йәнә устази Абдирим дамоллиниң “Мәһзун-Гүлниса” һәққидә ейтқан вақиәдики Гүлнисаниң узақ сәпәрләргә кәткән Мәһзундин қалған хәнҗәр билән өзигә өйләнмәкчи болған вәзирни яридар қилғанлиғини, шу хәнҗәрниң дайим Гүлнисаға һәмра болуп, уму бешиға бирәр хәтәр туғулса башқиларға тәккәндин көрә, өзини һалак қилишни ойлап жүргәндә ахири шу ишәнч-үмүти сөйгән яри билән қошулушқа сәвәп болғанлиғини йәнә бир қетим есиға алди. Устази бу вақиәләрни өз шагиртлириға ейтип бәргини билән, техи толуғи билән қәғәзгә чүширип үлгәрмигән. Назугум бир туруп дамоллам һазир шулар һәққидә йезиватамдекин дәпму ойлиди. Растла уни бу йәрдин сақ-саламәт елип чиқидиғанму, у дунияға елип кетидиғанму, мошу Бақәмдин мирас болуп қалған хәнҗәр охшайду.

				Бирдә устазини, бирдә әл-жутида қалған яру-бурадәрләрни әсләп олтарған Назугумниң ойини, ғиза елип киргән хизмәтчи аялниң йөтәлгән үни бөлүвәтти. Өзиниң ойлиған ойлирини буларға сәздүрүп қоймаслиқ үчүн, хизмәтчи аялни очуқ чирай қарши елип, әкиргән тамиғини көңүллүк олтирип йеди. Шу чағда һава гүлдүрлигәндәк қаттиқ аваз аңланди. Пәнҗиригә чапланған қәғәзләр титирәп шилдирлиғандәк болди. Назугум “Бу немә баладу” дегәндәк, тамақ әкиргән хотунға қариди. У гүлдүрлигән бу авазни сепилниң дәрвазилирини тақаш үчүн етилған “пониң” авази дәп Назугумға миң бир тәсликтә чүшәндүрди. “По” икки қетим етилип тохтиди. “Әнди қандақ қилармән. Худайим қечишимни рава көрмигән охшайду” дәп һәсрәтлинип қалди. Мо тебуниң өйигә кәлгән меһманлар кетишкә башлиди. Назугум тәйярлап қойған түгүнини йәнә бир қетим көздин кәчүрди. Һәммә өз орнида. У хәнҗирини тутуп: “Әнди солан чапсанирақ кирсә болатти. Йә униң җенини алсам, йә өзәмниң җени билән хошлашсам”, — дәп ойлиди. Чүнки у җенини айиғандин көрә, униң мәридин кечип, номусини сақлап қелишни артуқ көрәтти. Номусни сақлап қелишни аялларниң бирдин-бир пәзилити дәп биләтти. “Бу мәсилидә бәзи бир аяллар аҗизлиқ қилиду. Мән улардәк қара йәр болуп, бу дунияда баш көтирип жүргәндин, у дунияға кетимән”. Униң ахирқи қарари мошу еди...

				 Соал вә тапшуруқлар

					1.	Парчиниң мәзмунини “Жигсо” усули арқилиқ ечип бериңлар.

					2.	Назугумни қандақ ойлар беарам қилди? Мәтиндин дәлил кәлтүрүңлар.

					3.	Назугумниң өз номусини дәпсәндә қилмас үчүн қувлуққа барғанлиғиға көзқаришиңлар қандақ? Пикирлишиңлар. 

					4.	Назугум ойини әмәлгә ашуруш үчүн қандақ тәйярлиқ көрди? Дәлил кәлтүрүңлар.

					5.	Назугум қандақ хуласигә кәлди? 

					6.	Парчидә силәргә қайси эпизод тәсир қилди? Немишкә? “Алтә немишкә” усули бойичә ойлириңлар билән бөлүшүңлар. 

					7.	Назугумниң қәлбий һалити тәсвирләнгән мисраларни тепип оқуп, пикирлишиңлар.

					8.	Назугумниң Мо тебу билән болған диалогидин хәлқимизгә аит қандақ урп-адәтни байқидиңлар? Җававиңларни дәлилләңлар.

					9.	Төвәндики җәдвәлни толдуруңлар.

				
					Парчидики қәһриманлар

				

				
					Қәһриманларға миҗәзнамә

				

				
					Силәрниң пикриңлар

				

				
					Назугум

				

				
					Мо тебу

				

					10. “Чин сөйгү байлиқ билән өлчинәмду?” мавзусиға эссе йезиңлар.

				12-дәрис

				Қалмақ чаңгилидин қутулған Назугум айлап-айлап чөл-баяванларда, тағу-ташларда ялғуз қечип-мөкүп жүриду. Кәтмән теғидики өңкүрни паналап жүрүп, өзи охшаш басқунчилар зулумидин ана жутини әриксиз ташлап кетип, бу тәвәдә яшап қалған Гүлмәт бовайни учри-тиду. Гүлмәт бовай билән Гүләмхан момайниң яхшилиғидин алтә ай давамида дүшмән Назугумни қолға чүширәлмәйду. 

				* * *

				...Назугум сайниң төвән тәрипидики топ қарияғач қешиға җайлашқан қишлақтин һәр күни әтигәндә қойларни һайдап чиқидиған чуғи кичик бовайға бирнәччә күнгичә зәң қоюп жүрди. Өгүзи Қәшқәр пәдисидә түзла йепилған пака өйдин чиқидиған бовай билән яғлиғиниң үстидин бастуруп төпә кийивалған момайдин башқа киши көрүнмәтти. Бовай болса қойлирини дәсләп ашлиғи жиғиштурулуп болған еңизлиққа апираттидә, күн иссиғанда, өзи турған өңкүрниң төвән тәрипидики қапталларға әкилип отлитатти. У қойлирини кәчқурунлуғи һайдап кетидиған. Учисиға яқиси йоқ узун қара чапан кийип, белини ағамча билән бағлавалған момай жуюнда-чақан төкидиған чағдила талаға чиқмиса, башқа вақитта өйидә болатти.

				Назугум қосиғи ечип, өзигә озуқ тапалмиған күнлири бу қишлаққа тавакәл дәп кирип беришқа тәмшиләттию, лекин җүръәт қилалматти. Уларниң өйигә йеқин бир далдиға келип сәп салдидә: “Улар биз хәқләрдин охшайду” дегән хуласиға кәлди. Өйигә техиму йеқинирақ барай дегән ойда бирнәччә қәдәм илгириливеди, тамниң далдисида ятқан бөридәк йоған иштни көрүп, арқисиға қайтти.

				У бирнәччә күн йоған ташниң далдисиға мөкүвелип, қойлирини һайдап өзигә йеқинла келидиған бовайға алаһидә зәң қоюп қариди. Не-мишкиду, бовайниң күмүчтәк ақарған сақал-бурути, қапиғини йепип туридиған қелин қашлири билән йоған көзлири дадисини әслитәтти. 

				Униң көзигә бовайниң бешидики қара әлтиридин тикилгән төписи, рәңги өңүп кәткән, яқиси йоқ, узун периҗә чапини билән белидики лата потиси, һәтта кигиз пайпақ үстидин кийгән чоруғиму көзигә иллиқ көрүнүп кәтти. У бирнәччә қетим йоған ташниң кәйнидин сәкрәп чиқип, бовайниң бойнини қучақлимақчи болдию, лекин өзиниң қачқун екәнлиги есиға келип тохтап қалди. Қойчи бовай қойнидин беғирәң насвай қапиғини елип, алиқиниға нас қуйғинини көргәндә, көзлиридин тарам-тарам яш еқип кәтти. “Бу бовайниң насвай қапиғиму дадамниңкигә охшайдекән”, — деди у көз йешини пәшмитиниң йеңиға етиветип. Назугум бүгүн тақәт қилалмидидә, орнидин туруп, таш үстидә олтарған бовайға йеқинлиди.

				— Әссалам, бова!

				Әндила насвай чекәй дәп турған бовайниң асмандин чүшкәндәк пәйда болған бу аялни көрүп һәйран болғини шунчилик, қолидики қапиғи йәргә чүшүп кәтти.

				— Һуй, сән нәдин келип қалдиң?! Ваәләйкүм әссалам. — Немә қиларини билмәй тәнтирәп қалған бовай һодуқуп сөзлиди. — Һазирла қариғинимда, бу әтрапта һечким көрүнмигәндәк қиливедиғу.

				Бовай қолини асманға көтирип бир нәрсиләрни пичирлап оқуп, узун сақилини сийпиведи, Назугумму тәңла қолини асманға көтәрди.

				— Һой, қизим, хизир һайдап келип қалмиғансән бу яққа? Қаяқтин пәйда болдуң?

				Бовай йәргә чүшүп кәткән насвай қапиғини алмастинла, йәнә кәйнигә бир-икки қәдәм даҗиди. У бу тәвәдә яшаватқандин бери учисиға мундақ һал-қизил рәңдин пәшмәт, бешиға қундуз бөк, йешил рәңлик лазим, путиға четик кийгән аял хәқни учратмиған еди. У көзлирини чимчиқлитип, Назугумниң буғдай өңлүк үзигә, қаңшалиқ бурниға, от чақнап туридиған йоған қара көзлиригә, қапиғини қақса бир-бири билән гирәлишип кетидиған узун кирпиклиригә һәйран болуп қаримақта. “Бу маңа көрүнүватқан җин яки пәриләрдин болуши керәк” дәп ойлиған бовай өзини қиздин чәткә тартип, ичидә бир нәрсиләрни оқушқа башлиди. Бовайниң растла уйғур екәнлигини билгән Назугум хошаллиғида униңға техиму йеқинлиди.

				— Қорқмисила бова, мән қалмақлардин қечип чөл-баяванларни ма-канлап жүргән бир мусапир болимән.

				Бу сөзни аңлиған бовай “бу һәқиқәтәнла адәм екәнғу” дегәндәк қайтидин әс-һошини жиғип, бир-икки қәдәм йеқинлидидә, Назугумниң гөзәл чирайиға, бой турқиға яңливаштин көз ташлиди. Һәтта кичик балидәк чаққанлиқ билән уни бир айлинип көрүп чиқтидә:

				— Һой, үч-төрт җүмәдин бери соланлар издәп жүргән Назугум сән әмәсту?! — деди.

				Назугум өзи һәққидики гәп-сөзләрниң бу тәвәләргиму йетип кәлгинини чүшәндидә, чоңқур нәпәс алди.

				— Шу Назугум мән болимән, — деди...

				Өзигә очуқ чирай җавап қайтурған қизниң житилип кәткән кийимлиригә қараватқан бовай һаяҗанланди.

				— Қизим, һелиқи Сумулдики Мо тебу дегән соланни боғузлаветип қечип кәткән Назугум растла сәнма? — Бовай мону бәллири инчикә җуганниң қолидин унчелик чоң ишлар кәлмәс дегәндәк тәптишләп сориди вә униң гепигә һәм ишәнмигәндәк, һәм һәйран болғандәк күлди.

				— Биз сениң париңиңни қәшқәрлик содигәр Иминахундин аңливедуқ. Шу раст екәндә, — деди бовай.

				— Қайси Иминахундин дәватидила, бова? — Назугум тонуш исимни аңлиғанда тиңирқап туруп қалди.

				— Бу яқларға Қәшқәрдин келип, мәлә-мәлиләрни арилап, сода қилип жүргән Иминахун дегән бир суюқ адәм бар. Бир аз күн жутқа қайттим дәп йоқап кетиведи, йеқинда йәнә пәйда болуп қапту. У сени яхши тонуйдекәнғу.

				— Пака бойлуқ, бешини бир йениға қийсийитип маңидиған адәм әмәсту?

				— Һә шу. Мениң аялимға гәп үгитип, йолдин чиқарғанму әшу На-зугум. Шуңлашқа аялим маңа Хан яйлақта қаримай қойди дәйду. У сениң тоғрилиқ һәрхил параңларни тарқитип жүриду.

				— Техи мундақму параңлар бар десилара, бова. Виҗик бовайниң ақ көңүллүклиги билән саддилиғи йеқип қалған Назугум, бу сөзләрни аңлап сәл әйминип, тартинғини билән әнди өзини әркин һис қилдидә:

				— Һә, бова, мән шу аял болимән, — деди йәнә ишәшлик сөзләп.

				— Я, алла, яратқан егәм, өзәң қоллиғайсән. Һой, қизим, мону уруқчидәк җениң билән шунчелик йоған соланға қандақму күчүң йәткәнду? — У көзлирини йоған ечип Назугумға қариди вә униң ейтқанлирини техиму ениқлимақчи болуп бирнәччә қетим соалларму қойди. Лекин шундиму “һәй, у қиз бу әмәс болуш керәк” дегән ой бе-шидин кәтмәй қойди.

				— Адәм дегән башқа кәлсә батур екән, бова, — деди Назугум...

				ІІІ

				... Бу күни бовай билән момай, таңни тикисигә тик олтирип атқузди, Гүләмхан момай қизниң маңлийидики яғлиқни һелидин һелиға йөткәп, пайпетәк болмақта. Назугум пәқәт әтиси чүшкә йеқинла көзини ачти. Гүләмхан момай қизға қариқат арилаштуруп дәмлигән чайни кәйни-кәйнидин ичкүзүп, пут-қолини қуйруқ май билән майлап қойди. Амма өзлири өйгә бирлири кирип бу қизни көрүп қалмисун дейишип, кәлгән-кәткәнләрни таладинла узитип, көпинчә һойлида жүрди. На-зугум болса, мошу ятқан бойи бир җүмә орнидин туралмиди. Бовай билән момай уни күндүзи яман көзләрдин йошуруп, тизилған орун-

				көрпиләрниң кәйнигә ятқузуп қояттидә, пәқәт кәч кирип, малларни қораға солиғандин кейинла, үчи җозиниң чөрисигә жиғилип йерим кечигичә параң селишатти. Гүлмәт бовай Назугумға чапсанирақ күч қувәт кирсун дәп, қойларниң ичидики әң семизини союп, момайға һәр күни шорпа қилип беришни тапшурди.

				Назугум мағдириға киргәндин кейин өзиниң бешидин өткән күнләрни қошаққа қетип бовай, момайға ейтип берәтти.

				Асмандики са болдум, 

				Йолда жүрүп хар болдум. 

				Қәшқәрдики атамни, 

				Бир көрүшкә зар болдум.

				Йолларни тола меңип, 

				Һалсизлинип телиқтим. 

				Мән бу яққа келипла, 

				Яман көзгә челиқтим.

				Һава булут тутулди,

				Қар ямғурлар яққили. 

				Қандақ чағда төрәлдим, 

				Бу дәртләрни тартқили.

				Назугумниң бу нахшилирини аңлиғанда Гүләмхан момай:

				— Һә, демәң, — дәп көзигә яш елип жиғлатти. Күндин-күнгә Назугумниң үзигә қан жүгрәп, чирайиниң яхши болуп қалғинини көргәндә Гүлмәт бовай:

				— Худаға шүкри. Яхши болуп қалдиң, қизим. Сән бизниң өйүмизгә биринчи қетим кәлгән қиз. Момаң сапла оғул туққан еди. Уларниң ичидә һазир бирила һаят. Шуңлашқа сениң сақийип кетишиңни яратқан егәмдин кечә-күндүз тилидуқ, — дәп өзиниң ичидики ойли-рини йошурмай ейтти. 

				Улар өйдә параң селишип олтарғанда, талада бирсиниң үни аңланди. Бовай дәрһал сиртқа чиқса, һойлида турған адәм:

				— Һай, Гүлмәтка, бирлири силәрниң өйгә йочун адәм пәйда болуп қапту дейишиду, у ким? — дәп сориди.

				Назугум ташқиридин аңланған бу тонуш авазни аңлап, ишикниң йочиғидин қариведи, һойлида Бүвиайшәмниң ери Иминахун турупту. У дәрһал орун-көрпиләр кәйнигә йошурунди.

				Бовай билән момайниң алдини торап, қаршилиқ көрсәткинигә қаримастин, бойнини бир йениға қийсайтип кирип кәлгән Иминахун сарайда һечким йоқ екәнлигини көргәндин кейинла:

				— Гүлмәтка, адәм йошуридиған болсиңиз, соланлар сақ қоймайду, — дәп бовайни қорқутқандин кейин қораларниң ичини тимисқилап чиқтидә, андин кетип қалди.

				— Һелиму бу пайлақчи көрүп қалмиди, қизим, — деди қорққинидин деми ағзиға тиқилип қалған Гүләмхан момай.

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				67

			

		

		
			
				— Әгәр көрсә, мәнму мошуниң билән Иминахунниң бешиға бирни урупла уҗуқтурай дәп пайлап тураттим, — деди Гүлмәт бовай уларға қолидики йоған тайиғини көрситип.

				— Я, алла, у чағда түгимәсла балаға қалаттуқкән, — деди бовийиниң пәйлидин чөчигән момай.

				— Немидин қорқисән. Назугум охшаш бир қизимизни қутулдуруш йолида қурван болсаң мәйли әмәсму?

				— Уғу шундақ, бирақ қизимизни тутуп кетәттидә! — деди момай.

				— Иминахункамниң силәрниң өйни әгип жүргинигә қариғанда, у мениң мошу йәрдә екәнлигимни сәзсә керәк. Мән бу йәрдин кәтмисәм болмайдиған охшайду. Тутулуп қалсам, силәргиму түгимәс бала тепип беримән.

				Назугум Гүлмәт бовайниң өйидә көп туруш өзигила әмәс, бовай билән момайғиму хәтәрлик екәнлигини чүшәнди.

				— Бизниң қайғумизни йемә, қизим. Сәвәви биз дегән яшайдиғинимизни яшап, көрүдиғинимизни көрүп болған адәмләр. Биз бу дунияда йәнә яшисақму, өлүп кәтсәкму һечкимгә келип-кетәр пайда-зийинимиз йоқ. Пәқәт Бағкәтмән тәрәпниң адәмлирила, бир заманларда бу йәрдә Гүлмәт бовай билән Гүләмхан момай дегән адәмләр яшиған еди дәп париңимизни қилип қоюши мүмкин. Биз йә жут, йә хәлқимиз әстә сақлап қалғидәк бирәр иш қилмидуқ. Бу һаятта биз охшаш он момай, бовайдин саңа охшаш бир қизниң жүргини яхши.

				— Ундақ демисилә, бова. Һәр адәмниң һаятта өз орни бар. Мана мени соланлардин сақлап, йошуруп жүргәнлириму чоң батурлуқ. Бундақ қилиш һәр кимниң қолидин келивәрмәйду. Һелима шунчә күндин бери баш-пана болдиңлар, рәхмәт. Худайим силәрни йолуқтурмиған болса, бәлки бу чаққичә өлүп кетишимму мүмкин еди. Сайда өңкүрүм бар, чапсан шу яққа кетәй. У йәрдә мени һечким көрмәйду, — дәп Назугум буларға өзиниң рәхмитини ейтип, кәтмәкчи болди.

				— Буни яхши ейттиң, қизим. Мәнму сени баһар кәлгичә әшундақ йошуруп қойғидәк йәр издәп жүрәттим. Күндүзи шу йәрдә яшисаңму, кечиси бизниң өйгә келип жүриверисән, — деди қизниң бу париңини аңлап хошал болуп кәткән бовай:

				— Һай, мону ақ қарда у өңкүр дегәнлиригә бүгүн барса, әтила тоңлап қалмамду? — Уларниң сөзини аңлиғанда Гүләмхан момайниң тәшвиши күчәйди. — Яқ, мән бу қизни ялғуз қоюп бәрмәймән. Немила болсақ, һәммимиз мошу өйдә биллә болайли.

				— Һәй, сән нәччә күндин бери әву Иминахунниң соланларни әгәштүрүп жүргинини көрүватисәнғу. Байиму келип кәтти, — деди бовай қизни әвәтишкә қайил болмайватқан момийиға.

				— У наинсап әнди өз қериндашлирини сетип, дуния жиғишни кәсип қиптудә. — Гүләмхан момайниң ғәзиви өрләп кәтти.

				— Қандақ қилисән, йәп тоймиған ялап тоймапту дәп хәлқимиз бе-кар ейтмиғандә. Бәзи адәмләргә пул-дуния үчүн вәтинини, ағинә-өңгә бала-җақа, уруқ-туққанлирини сетиветиш һеч нәрсә әмәс охшайдиғу.

				— Бовийиниң ейтқаңлирини аңлиғанда Гүләмхан момай Назугумниң кетишигә қайил болуп қалди.

				— Ундақ болса чапсанирақ кетиң, қизим. Иминахун охшашларниң қолидин һәр бала келиши мүмкин, — деди момай.

				Соал вә тапшуруқлар

				 1.	Парчини оқуп, “Һекайә хәритиси” усули арқилиқ мәзмунини ечиңлар.

					2.	“Персонаж қияпити” усули бойичә Гүлмәт бовайниң қияпитини тәрипләңлар. 

					3.	Парчидин бовай билән момайниң қандақ инсаний хисләтлирини байқидиңлар? Пикриңларни дәлилләңлар. 

				 4.	Иминахун тоғрилиқ ой-пикриңлар қандақ? Җававиңларни дәлилләңлар. 

					5.	Назугум немишкә өңкүргә кетишкә мәҗбур болди? Җававиңларни мәтиндин дәлилләңлар.

					6.	Парчидин миллий турмуш-тирикчилигимиз, мәишиитимиз тәсвирләнгән эпизод-ни тепип оқуңлар. Аталған өй җабдуқлириниң қайсилири бүгүнгичә қоллинип келиватқини һәққидә пикирлишиңлар. 

					7.	Төвәндики җәдвәлни толтуруп, җававиңларни дәлилләңлар.

				
					Қәһриманлар

				

				
					Миҗәз-хулқи

				

				
					Мәтиндин дәлил

				

				
					Силәрниң көзқаришиңлар

				

				
					Гүлмәт бовай

				

				
					Гүләмхан момай

				

				
					Иминахун

				

					8.	Парчидики қайси вақиә силәрни әпсусландурди? Немә үчүн? Ой бөлүшүңлар. 

					9.	Язғучиниң қәһриманлар портретини сизишта қандақ бәдиий васитиләрни ишләткәнлигини ениқлаңлар. Җававиңларни мисаллар арқилиқ дәлилләңлар.

				10.	“Гүлмәт бовайниң өйиниң көрүнүши” мавзусиға рәсим сизиңлар. 

				13-дәрис

				Әсиргә елинғандин кейинки қийин-қистақлар, һақарәтләр Назугум-ниң ирадисини сундуралмиди. Әркинлик йолидики униң күриши алий нийәт, муқәддәс нишан болди. Шу бүйүк мәхсәт үчүн Назугум яш, әзиз җенини қурван қилип, басқунчилар алдида тиз пүкмиди, җасарәт үлгисини намайиш әтти. 

				Баш қәһриман Назугум номусини сетип, әриксиз, дүшмән хаһишиға лайиқ һаят кәчүргәндин, еғирчилиқта, пак виждани, өз әрки билән яшашни әвзәл көрди. У бу йолда җүръәтлик билән басқан қәдимидин қайтмиди вә ахирқи нәпәсигичә дүшмәнгә баш әгмиди. Зорлуқ-зомбилиқ, рәһимсиз езиш-қийнашлар, жиркиничлик әһваллар һәддидин ашқан һаятниң еғир, мудһиш шараитида тәсвирләнгән қәһриманниң мәнавий дунияси, характери шу дәвир һаяти, иҗтимаий муһитқа бағлиқ һалда ечилиду. Язғучиниң диққәт-етивари Назугум һаятиниң ахирқи бирнәччә ейиға қаритилған. Лекин шу қисқа вақит ичидә, бир тәрәптин, 

				Шәрқий Түркстандики тарихий вәзийәт, хәлқимизниң мүшкүл һаяти, иккинчи тәрәптин, әрик үчүн дүшмәнгә қаршилиқ билдүрүп, уйғур қизлириниң шәнини қоғдиған Назугум тәғдири йорутулған.

				Бар инсаний гөзәлликлири зор ихтирас билән тәкитләнгән Назугум —дәвир зулмитиниң гувачиси, тарихниң мәһсули.

				* * *

				Назугум йәнә явайи һайванлар охшаш күн кәчүрүшкә башлиди. Ле-кин бурунқиға қариғанда көңли хатирҗәм еди. Һәр күни қойлирини отлаққа һайдап чиқидиған Гүлмәт бовай алди билән Назугумға йолуқуп, момийиниң қапақта әвәткән чейини, пишәргән тамиғини елип келәттидә, хелә вақитқичә параң селип олтиратти. Шундақ қилип күнләр артидин күнләр өтивәрди. Амма Назугум қанчә күтсиму, Чоң юлтуз тәрәптики йә акиси, йә Бақәмдин хәвәр болмиди. Қиш келип, у тәрәпләргә қатнаш ишлири азийип кәткәнликтин, Гүлмәт бовайму улар тоғрилиқ ениқ хәвәр елип кәлмиди. 

				— Қарларму ерип, баһарму йеқинлишип қалди, қизим. Аз күндә Ғалҗат ғоли тәрәптики Авут байға чакар болуп ишләватқан оғлумму қайтиду. Уму саңа охшаш чирайлиқ... — дегән бойичә Гүлмәт бовай арзу-арманлирини изһар қилишқа башлиди. — Шу балам кәлгәндә, иккиңларни қошуп, йә мону күн петиш тәрәптә яшайдиған қазақларниң арисиға, йә мону тағни артилдуруп Қәшқәр тәрәпкә әвәтиветәймекин дегән оюм бар. Бир туруп язға чиқивалсақ, бир епини тепип, һәммимизла бу йәрдин кетәйлуқмекин дәймән.

				— Бизниң жутлар бәк чирайлиқ, бова. Берип қалғидәк болсила, ағизлири очуқла қалиду.

				— Көп аңлиған, қизим. Иш қилип, сениң билән маңа шу күнләргә йәткили буйрусунчу.

				— Бова, кейинки вақитларда бу әтрапни соланлар йәнә әгийдиған бо-луп қалди, — деди Назугум. — Қайси бир күни соланларниң әтигәндин кәчкичә сайни яқилап жүргинини байқиған едим.

				— Буни тоғра байқапсән, қизим. Мәнму бүгүн саңа шу һәқтә ейтай девидим. Кимду бири уларға сениң бу сайда йошурунуп жүргиниңни йәткүзсә керәк. Өткән җүмәдә он бәш солан бизниң өйләрниму тәкшүрәп кәтти. Мәлидикиләргә: “Кимдә кимниң Назугумни йошуруп сақлиғинини билип қалсақ, уларниң бала-чақилириғичә қирип таш-лаймиз” дәпту. Шуңа бирнәччә күн биз тәрәпкә барма. Мәнму сениң қешиңға кәлмәй. Кәйнимизгә чүшкән бири болса, байқап қелиши мүмкин. Мана бүгүн төрт-бәш күнгә йәткидәк озуқ елип кәлдим. Өңкүр-ниң ичидин чиқма. Һәрһалда буниң һәммиси яхши гәп әмәс.

				Гүлмәт бовай өңкүрдин чиқишқа тәмшәлгәндә, сайниң ташлири шарақлап кәтти.

				— Бирси келиватамду немә? — деди чөчүп кәткән Назугум.

				— Ким болуши мүмкин? Мениң бу йәрдә екәнлигимни тирик бәндә билмәйдиғу, — дәп һәйран болди Гүлмәт бовай.

				Назугум әтрапни чарлап көрмәкчи болуп сиртқа чиқишиға қаршиси-дики Иминахунни көрүп, һаңғийип туруп қалди.

				— Иминахунка, бу силиму?

				— Назугум, бизниң өйдикиләргә гәп үгитип, маңа қаратмай қал-мақларға бәргүзүветип, өзлири бу тәрәпләрдә мөкүп жүрүптилидә. Әндиғу қолға чүшкәндила, — деди Иминахун вә муғәмбирлик билән сөзини давам қилди:

				— Бир убдан өй тутуваптила, мубарәк болсун. — У өңкүрниң қешиға йеқинлиди. — Гүлмәт бовай мошу әтрапта қой беқип жүрәтти, көрмидилиму?

				— У ким? Нәниң Гүлмәт бовийи? — дәп сориди Назугум һеч нәрсини билмигәнгә селип.

				— Нәччә күндин бери өйигә берип, қосақлирини тойғузуп жүргән адәмлириниму унтуп қалдилиму? Шу чағда:

				— Мана саңа унтуп қалди! — дегән Гүлмәт бовайниң ғәзәплик авази аңланди.

				Назугум кәйнигә қарап үлгирә-үлгәрмәстинла, бешиға тохмақ тәккән Иминахун йәргә жиқилип чүшти.

				— Бу немә қилғанлири, бова? — деди Назугум һеч немигә чүшәнмәй...

				— Шундақ қазанға шундақ чөмүч, — деди Гүлмәт бовай Назугум билән хошлишиветип.

				* * *

				Гүлмәт бовай шум хәвәр елип кәлгән күнниң әтисигә Кәтмән тағлириға улишидиған бу сайниң ичини соланларниң он бәш чериги бирнәччә күн әгип жүрди. Әтималим, улар Назугумниң мошу әтрапқа йошурунғанлиғи һәққидә биридин мәлумат алса керәк. Буни байқиған Назугумму Гүлмәт бовай җекигәндәк өңкүр ичидин чиқмай олтарди. У бирнәччә қетим чай ичәй дәп тәмшәлдию, лекин бу ойидинму ялтайди. Кечиси сайниң тегигә чүшүп қапаққа су елип чиқти.

				Үчинчи күни соланлар көрүнмиди. Әтрап күндикиндиму җим болуп қалди. Назугум өңкүр ичидин аста чиқип, төрт тәрипигә сәп селип қариди. Йеқин арида гуманланғидәк һеч нәрсә көрүнмәйду. Һәтта удулидики қапталда қой беқип жүридиған Гүлмәт бовайму йоқ. “Соланлар кетип қалған охшайду” дегән ойға кәлгән Назугум көңли орниға чүшкәндәк болуп, сайдин бир қапақ су елип қазиниға қуйдидә, буниңдин үч күн илгири тәйярлап қойған отуниға от туташтурди.

				У яғлиғиниң үстигә нанлирини қоюп, бисмилла дәп чай ичкили олтиришиға, дөңниң үстидики ташлар шарақлап өңкүр алдиди-ки йоған супиға чүшүшкә башлиди. “Бу йәнә немә баладу? Қайси күндикидәк Гүлмәт бовайниң өшкилири келип қалмиғанду?” дәп 

				ойлиған Назугум сиртқа чиқишиға, өңкүр қаршисидики дөңдә башлириға кигиз бөк кийип, қоллириға қилич, нәйзә тутқан соланларниң топлишип келиватқинини көрдидә, дәрһал кәйнигә қайтип йошурун-ди. “Бекар от қалаптимән. Бу касапәтләр байқап қаптудә!” Мошундақ ойға кәлгән На-зугум қазандики қайнақ суни көйүватқан отқа чечип өчәрдидә, өңкүрниң ағзини Гүлмәт бовай елип кәлгән йоған ташлар билән тосавәтти. “Зади мән өлмигичә, бу дунияда течлиқ йоқ охшайду, — Назугум чоңқур нәпәс елип тинди. — Монуларниң пәйли яман. Бу қетим уларниң қолидин сақ чиқип кетәлмәйдиған охшаймән”.

				— Назук, шу сән чиқиду, биз сени өлтәр-мәйду. Чиқмайду, биз сени өлтүриду, — дегән солан черигиниң уйғур тилини бузуп сөзлигәнлири аңланди.

				“Бу җаллатлар өңкүрни ахири издәп тепиптудә. Қайси намәрт ейтип қойдикин?!” — дәп ойлиди өңкүрниң қараңғу булуңиға киривалған Назугум. — Өлсәм мошу йәрдә өләй, амма чиқмаймән. Қолидин кәлсә, өзлири елип чиқсун. Өлүп кәтсәмму бу қанхорларниң бирини болсиму өлтүрүп өләрмән”.

				— Назугум, сән яхшилиқчә чиқиду. — Солан черигиниң авази йәнә аңланди. Униң кәйнидин: 

				— Һай, сиңлим, әнди булардин бәрибир қечип қутулалмайсиз. Униңдин көрә чапсанирақ чиқип, җениңизни сақлап қалсиңизчу, — дегән уйғурниң мураҗиитини аңлиди.

				— Сатқун! — Назугум өз ана тилида сөзлигән адәмниң авазини аңлиғанда чидап туралмиди. — Мениңдәк аҗизни буларға тутуп бәргичә өлсәңчу! — Қени, оғул болсаң мәйәргә киргинә, бир қошуқ қениңни ичип пуханимдин чиқай.

				Бир чағда ташқирида бириниң соланларға қаттиқ вақириған үни аңландидә, өңкүрниң ташқарқи еғизиға үч адәм бирдинла өмләп кирди. Улар өңкүрниң ичигә сәп селип қариғини билән Назугумни көрмиди. Лекин өңкүргә йәниму ичкирирәк киришкә әйминип туруп қелишти. Йәнә ташқиридики адәмниң һөкүмран үни аңланди.

				— Бу йәрдә һечким йоқ охшайду, — деди өңкүргә киргәнләрниң бири. — У хотун башқа яққа қечип кәткән болуши керәк, черикләр кәйнигә өмләп қайтип чиқип кәтти. Назугумниң көңли сәл орниға чүшкәндәк болди. У соланлар тапалмай, қайтип кетидиған болди дәп ойлиди. Қәлбидә йәнә һаят кәчүрүшкә болған үмүти ойғанмақта.

				— Ундақ болса бир қисмиңлар сайниң ичини ахтуруңлар! — деди соланларниң башлиғи. — Бир қисмиңлар өңкүрниң ичигә от қоюңлар.

				Шу гәптин кейин анчә көп вақит өтмәй, өңкүр ичини ис қаплап кәтти. Назугум пәшмитини бешиға пүркәп дүм йетивалди. Униң қулиғиға сиртта вақириғанларниң үнлири аранла аңлиниду. Кимду бирлириниң ат чепип жүргини байқилиду. Аччиқ ис униң көзлирини ечиштуруп, нәпәс елишини қийинлаштурмақта. У бешиға оравалған пәшмитини еливетиведи қақилип, йөтилип кәтти. Қулиғиға:

				— Бар. Бар екән, тәхсир! Мән силәргә Назугум мошу йәрдә деми-димму, — дегән сөзләр аңланди.

				Назугумниң үнини аңлиши билән соланлар йәнә вақиришип ке-тишти. Дөңниң үстидә бирлири худди хуш хәвәр ейтқандәк, атлирини жуқури-төвән чепишқа башлиди. Назугум ис қаплап кәткән өңкүрдә буниңдин ошуқ чидап туралмиди. У бу қетим йәнә тавакәлгә бәл бағлап хәнҗирини қолиға тутқан петичә башқа кәлгәнни көрәй дегәндәк, өңкүрниң сиртиға жүгриди. Униң көзигә өңкүр ағзидики япилақ ташта өрә турған үч солан чүшти. У хәнҗирини чәнләп тутқан петичә отту-ридики йоған семиз соланға:

				— Җалатлар, мени тутимән дәп ойлима! — дегән бойичә етилип униң биқиниға хәнҗәр уруп үлгәрди. Семиз солан авазиниң баричә вақирап, таштин ғулап, сайниң тегигә домилап кәтти. Бу мәзгилдә өңкүрни қоршап турған соланлар Назугумниң хәнҗәр тутқан қолиға ямашти, шу чағда бирлири униң қолиға койза, путиға кишән селип үлгәрди. Назугум өп-чөрисигә қарап, қолидин чүшүп кәткән хәнҗирини из-диведи, уни бая өзигә һуҗум қилған солан елип үлгирипту. Соланлар Назугумни Кәтмән теғиниң бағридики чоң сайдин тутуп, елип маңғанда, униң алдиға Бағкәтмән йезисидин биринчи болуп Гүлмәт бовай йетип кәлди. У пут-қоллири бағланған Назугумни көрүп: 

				— Сени бу капирлардин сақлап қалалмиған боваңни кәчүр, қизим, —дәп жиғлавәтти. — Өзимиз йәтмигән арманларға сени йәткүзәрмиз девидуқ, у үмүтлиримизму көккә учти.

				Алтә айдин бери бу әтрапта қечип-мөкүп жүргән қизниң тутул-ғанлиғини аңлап, адәмләр һәр тәрәптин ат чаптуруп келишкә башлиди.

				— Сәвир қилсила, бова. Әгәр хәлқимизниң һәммиси силигә охшаш болса, биз бу күнләргә қалматтуқ, — деди пут-қолини бағлавәтсиму қәддини тик тутуп турған Назугум.

				— Һой, мону қери қахваш немә дәп валақлаватиду, нери қоғлаңлар, —деди бир чағда соланларниң башлиғи.

				— Нәччә вақиттин бери Назугумни өңкүрләрдә йошуруп жүргән мошу қери қахваш, — деди йәнә бир солан башлиғиға мураҗиәт қилип. —Әву күни һелиқи қәшқәрлик содигәрниму мошу бовай өлтүрүвәткән болуши керәк. 

				Бу сөзләрни аңлиған соланлар Гүлмәт бовайни қамчилар билән уруп, Назугумниң қешидин қоғлашқа башлиди. Соланлар Назугумни атқа мингүзүп елип маңғанда, Бағкәтмән тәрәпниң адәмлири йетип келишти.

				— Булар сизни немә қиливәткән, җеним қизим? — Жутдашлири билән биллә һасирап, һөмүдәп йетип кәлгән Гүләмхан момай, Гүлмәт бовайниң қанға милинип, йәргә жиқилип ятқиниға қаримастин Назугумниң алдиға жүгәрди. — Хәйир, қизим, сақлап қалалмиғинимизға кәчүрүң. Бу капирларға яшлар қарши туралмайватқанда, биз охшаш қериларниң нәдин чами йәтсун. Соланлар Назугумға йеқинлиған момайни ишти-риветиведи, уму ериқ ичигә жиқилди.

				— Һай, сәнләрниң күчүңни көрсәтмигән мошу момай қалдиму?!

				Йеза тәрәптин кәлгән яшларниң бири алға жулқунуп чиқиведи, со-ланлар униң мәйдисигә нәйзә санчиди.

				— Я, алла! — Өмри мундақ тоқунушларға қатнишип көрмигән йеза хәлқи кәйнигә даҗишқа башлиди.

				— Халайиқ, қай вақитқичә биз буларниң тайиғини йәп, малайчили-ғини қилимиз. Назугумдәк қизлиримиз тәңсизликкә қарши күришиват-қанда, биз уни соланларға тутуп берип қарап турғичә, өлгинимиз яхши әмәсму. — Гүлмәт бовай қолидики тайиғини көтирип орнидин туруп алға интиливеди, Назугумни елип маңған солан униң алдиға етини девәйлитип келип, йәнә қамча билән уруп, йәргә жиқитти.

				— Ипласлар! — Орнидин турушқа тәмшәлгән бовайниң қолтуғидин Гүләмхан момай йөлиди.

				— Назугум! — Гүлмәт бовай өзидин жирақлиған Назугумниң кәйни-дин вақириди. Қизимизни елип кетип барса, қандақ чидап турисиләр, адәмләр.

				— Заман мошуларниң болғандин кейин, бизниң немигә чамимиз йетиду, чоңда, — деди адәмләрниң бири.

				Улардин жирақлишиватқан Назугумниң үни ашкарә аңланди:

				— ... Силәрниң яхшилиғиңларни өлүп кәтсәмму унтимаймән, бова. Мән бу соланларға һәргиз баш әгмәймән. Бу тағларда тартқан җапалиримни мениңдин кейинки яшлар тартмисун...

				Соланлар жирақлиғансири, Назугумниң үниму үзүлүп, үзүлүп аңлинип туратти...

				Соал вә тапшуруқлар

					1.	Парчини оқуп чиқип, мәзмунини “Вақит тизмиси” усули арқилиқ ечиңлар.

					2.	Назугумниң соланларға тутулуп қелишиға ким сәвәпкар болди? 

					3.	Назугумниң тутулуш алдида сатқунға бәргән җававидин униң қандақ миҗәзини байқидиңлар? Пикирлишиңлар.

					4.	Парчидин соланларниң вәһшилиги баян қилинған эпизодларни тепип оқуңлар. 

				 	5.	Аддий пухраниң зорлуқ-зомбилиққа қарши туралмиғиниға немә сәвәп дәп ойлайсиләр? Пикирлишиңлар. 

					6.	Парчиниң мәзмунини 2 рәссамниң әмгиги билән селиштуруп, уларға баһа бериңлар. 

					7.	Назугумниң тутулуп қалғанлиғи силәрдә қандақ тәсират қалдурди? 

					8.	Мәтиндә силәргә немә яқмиди? Өзәңлар язғучи болсаңлар бу парчини қандақ өзгәртәттиңлар? 

				14-дәрис

				Азатлиқ вә әркинликни сөйгән баш қәһриман Назугум (1800—1830) хәлқимизниң күрәш тарихидила әмәс, бәлки уйғур әдәбиятиниң тәрәққият тарихидиму өчмәс из қалдурған истедатлиқ шаирәдур. На-зугум қолиға қурал елип, дүшмәнләр билән җәң қилипла қоймай, бәлки өзи шаһид болған вақиәләрни, хәлқиниң бешиға чүшкән зулумни қошақлирида йәткүзгән. Униң күрәш йоллири әдибәниң нахша-қошақлирида йүксәк маһарәт билән ипадиләнгән. Өз хәлқиниң азатлиғи, мустәқиллиги үчүн күрәшкән Назугум бәдиий иҗадийити билән уйғур сөз сәнъитиниң тәрәққиятиға зор төһпә қошуп, җәңгивар поэзияни жуқури пәллигә көтәрди. Әсәр паҗиәлик нотида аяқлишиду, амма хәлиқниң әркинликкә болған үмүти өчмәйду. Сәвәви бир Назу-гумни өлтәрсә, орниға миңлиған Назугумларниң чиқидиғанлиғи ениқ.

				Үстигә төмүр қәпәз орнитилған һарву Күрәдики Ши ямулидин чиқип, шәһәр кочилирини арилап, егиз дөңгә җайлашқан мойтуңза тәрәпкә қарап маңғанда, адәмләр униң кәйңидин дәриядәк ақти. Уларму Беҗиндики Дуванхандин Назугумни өлтүрүш һәққидә хәвәр кәлгәнлигини аңлап, давалғуп кәткән еди. Хәлиқниң ғул-ғулисидин қорққан җаңҗуң мойтуңзиғичә болған арилиқтики йолниң икки четигә черикләрни сәп қилип тизишқа уларниң һеч қайсисини мойтуңза тәрәпкә йолатмаслиқ һәққидә мәхсус буйруқ чиқарди. Шуңлашқиму адәмләрниң көпчилиги кочиларниң дохмушлиридин нери өтәлмәй тохтап қелишти. Назугум кочиларниң икки четидә вә дохмушида топ-лишип, илгири маңалмай туруп қалған адәмләрниң өз исмини атап:

				— Назугум, қорқмаң, биз һәрқачан сиз билән биллә, — дәп вақираш-қинини аңлиғанда һаяҗанлинип, роһи техиму көтирилип, өзини өлүмгә әмәс, бәлки хәлиқ билән дидарлишиш үчүн елип кетип барғандәк һис қилдидә, нахша башлиди:

				Мойтуңзида чапқанда, Алдимизда җаллатлар

				Мәнму анда өләрмән.	Қиличини ойнатур.

				Моллиларниң сөзичә, Мени ушбу өлүмдин

				Әһли шейит болурмән.	Қандақ киши аҗратур?!

				Бу нахшиларни аңлиған қуруқ қол хәлиқ, бир пәс немә қиларини билмәй сәп болуп, худди төмүр симдәк тизилған черикләрниң қилич-нәйзилиригә мәйдилирини тиришип, деми ичигә чүшкәндәк туруп қелишти. Бир чағда топниң ичидин яшларниң бири:

				— Ярайсиз, Назугум! Сиз өлүп кәтсиңизму, биз бу җасаритиңизни унтумаймиз. Сиз үчүн интиқам алимиз! — дегән сөзләрни ейтиведи, униң кәйнидин аңланған ваң-чуң әтрапни чаң кәлтүрүвәтти.

				Назугумни олтарғузған һарву мойтуңзиға йетип кәлди. Әнди байиқи вақирашқан уйғурларниң авази жирақта қелип, бу йәргә манҗур вә қалмақлар билән биллә кәлгән туңганларниң үнлири аңлинип туратти. Бәзи туңганлар қуръан сүрилирини созуп-созуп оқумақта.

				Һарвудин чүширилгән Назугумни икки черик һайдап маңди. У қәтлигаһқа йеқинлиғанда, қара кийим кийгән төрт җаллатниң қатар турғинини көрүп, шаһадәт оқушқа башлиди. Бир җаллат униң қолини койзилардин бошитип, қәтлигаһқа техиму йеқинирақ елип кәлди. На-зугум зулум билән азапқа толған бу дунияни йәнә бир қетим көрүп алай дегәндәк, егиз өскән дәрәқләргә көз ташлиди. Андин бешини көтирип асманға қариди. У йәрдә қара булутқа охшаш учуп жүргән қарғилар техичила жүрүпту. Әтрапидики адәмләргә көз селиведи, өзидин қириқ-әллик маңдам неридики сөгәт түвидә өрә турған, сақал-бурутлири шалаң өскән бирлирини керди. Улар қираәт қилмақта.

				Назугум нәччә вақитлардин бери қолидин ташлимай келиватқан тәсвийини янчуғидин алдидә жипини үзүп, мончақлирини алдидики егиз дөңгә чечивәтти. Вә: “Һәй, Худа, сени мусулманларниң панаһи, ғәмхорчиси дәп шунчә жилдин бери сиғинип, итаәт қилғинимниң әҗри мошуму? Әгәр бу дунияда бар болсаң, қудрәт карамитиңни көрситип, мениңдәк аҗиз қулуңға шәпқәт қилған болар едиң!” — дәп алдидики қәтлигаһқа берип тизланди.

				— Һой, мону қиз өлидиған чағда динидин кәчкини немиси? Тәсвийиниму үзүп ташлиған барму? — дәп вақириған моллиниң үни қулиғиға кирди. Амма у буниңғиму пәрва қилғини йоқ...

				...Бир пәстин кейин мойтуңзиниң қешиға жүгришип йетип кәлгән мусулманлар Назугумниң йәрдә ятқан бешини тенигә қошуп қапқа салдидә, бу йәрдин алдираш елип кетишти...

				ХАТИМӘ

				Соланларниң Кәтмән теғи бағридики кәң сайдин Назугумниң пут-қолини бағлап елип кәткинигә бир йерим әсирдин ошуқ вақит өтсиму, униң өңкүри шу петичә сақлинип турмақта. Жил өтүп, егиз тағлар мүкчәрәп упрашқа башлисиму, таштин ташқа урулуп, бөләкчә шавқун чиқирип ақидиған тағ сүйи техи тохтимиди. Талларға қонуп, үнлири боғулуп кәткичә тохтимай сайрайдиған булбул, каккукларниң авази тохтимайду. Назугумниң шу чағларда ейтқан қошақлири, техичә худди түнүгүн ейтилғандәк яңримақта.

				Назугум өңкүри Яз күнлири жирақ-жирақлардин машинилар билән келип бу өңкүрни зиярәт қилидиған адәмләр айиғи үзүлмәйду. Улар машинилирини жирақтики дөңниң үстидә қалдуруп, өзлири чоңқур сайға мәхсус ясалған пәләмпәйләр билән чүшүп, өңкүрдики хатирә тахтиға йезилған сөзләрни оқуп, Назугумниң һаяти билән тонушиду. Уларға худди һазир мошу өңкүрдин бешиға қундуз бөк, учисиға һал-

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				76

			

		

		
			
				қизил периҗә кийгән, қундуздәк қара чачлири тизиға чүшүп туридиған зилва бойлуқ Назугум чиқип келидиғандәкла туюлуп кетиду. Амма өңкүр ичи җим-җит. Супидики ташму йейилип, упрашқа башлиған. Жил өтүп, ямғур-йешинларда өңкүрниң тописи угулуп чүшүп, униң ағзи һаңғирқай очуқ қалсиму, амма алтә ай бойи уйғур хәлқиниң әзиз пәрзәндини соланлар билән ишт-қуш вә қишниң соғидин сақлиған өңкүргә тавап қилғучилар жилдин жилға көпәймәктә...

				Соал вә тапшуруқлар

					1.	Парчини оқуп чиқип, мәзмунини “Вақит тизмиси” усули арқилиқ ечиңлар.

					2.	Силәрниң Назугумниң өлүм алдидики иш-һәрикитигә болған көз қаришиңлар қандақ? Пикирлишиңлар. 

					3.	Назугумниң өлүм алдидики нахшиси униң миҗәзиниң қайси қирини көрситиду? 

				 4.	Назугум образиға синквейн түзүңлар

					5.	Қәһриманлиқ, батурлуқ һәққидә мақалларни тепип, дәптириңларға йезиңлар.

					6.	“Вәтәнпәрвәр”, “әрикпәрвәр” сөзлириниң мәналирини кандақ чүшинисиләр? Миллий ғурури бар адәмла вәтәнпәрвәр болаламду? Пикирлишиңлар.

					7.	Адәмләр немә сәвәптин Назугум өңкүрини бүгүнгичә зиярәт қилип келиватиду? 

					8.	Силәр Назугум өңкүригә барғанму? Барған болсаңлар, қандақ тәсират алдиңлар? 

					9.	Икки мавзуниң бирини таллавелип, эссе йезиңлар: 

					1. “Назугумдәк қәһриманға варис болалаймизму?”.

					2. “Назугум обризи вә уйғур қизиниң җәңгиварлиқ йоли”.

					“Назугум” романини йәкүнләшкә беғишланған тапшурмилар 

					1.	Әсәрниң мавзуси вә идеясигә тәһлил жүргүзүңлар. 

					2.	Әсәрдики образларға тәһлил жүргүзүңлар. 

					3.	Әсәрниң композициялик түзүлүшигә тәһлил жүргүзүңлар. 

				
					Башлиниши

				

				
					Җаһангир ғоҗа башчилиғидики қозғилаңниң мәғлуп болуши

				

				
					Бағлинишлиқлиғи

				

				
					Назугумниң өз әрки, номуси үчүн күриши

				

				
					Тоқунуши

				

				
					Мо-тебуни өлтүрүши

				

				
					Кульминация

				

				
					Назугумниң өлүми

				

				
					Йешими

				

				
					Назугум хатириси мәңгү

				

					4.	Әсәрдики тарихий һәқиқәт билән бәдиий тоқулминиң дәриҗисини ениқлаңлар. 

					5.	Язғучи Назугум характерини ечишта қандақ усулларни пайдиланған? 

				 6.	Назугум өз номусини қоғдаш үчүн қандақ қийинчилиқларни баштин кәчүрди?

					7.	Автор Назугум обризи арқилиқ қандақ идеяни алға сүриду?

				 8.	Роман бойичә чүшәнгиниңларни “көзқараш — сәвәп — мисал — хуласиләш” усули арқилиқ муһакимә қилиңлар. 

					9.	Интернет ресурслардин пайдилинип, “Назугум” фильмини көрүп, униң һәқиқәткә қанчилик дәриҗидә яндашқанлиғи бойичә пикирлишиңлар.

				10.	“Назугум” романиниң тәрбийәвий әһмийити немидә дәп ойлайсиләр? Җававиң-ларни дәлилләңлар.

				11.	Әсәрдин алған тәсиратиңлар билән бөлүшүңлар.

				 12. Назугумниң өңкүрни паналиғанда тартқан азаплири һәққидә хрестоматиядин оқуңлар.

				13.	Назугумниң XIX әсирниң биринчи йеримидики әдәбиятниң тәрәққиятиға өз үлүшини қошқанлиғини мисаллар арқилиқ дәлилләңлар. 

				14.	“Ассоциациялик қатар” усули арқилиқ Назугум сөзигә бағлиқ ассоциацияләрни йезиңлар. Җававиңларни дәлилләңлар. 

				15.	“Дискуссиялик картини” толтуруңлар.

				
					Болалайду

				

				
					Дәлил

				

				
					Қандақ ойлайсиләр, заманивий қизлар Назугумдәк өз номуси үчүн күришәләмду?

				

					15. Назугум обризи әкис етилгән бәдиий әсәрләр тизими билән тонушуп, қошумчә материаллардин, Интернет ресурслардин пайдилинип, “Назугум обризиниң уйғур әдәбиятида әкис етилиши” мавзусиға презентация тәйярлаңлар. 

					1. Б. Назимниң “Назугум” қиссиси; 2. Н.Абдусемәтовниң “Назугум” һекайиси; 3. Һ.Искәндәровниң “Назугум” поэмиси; 5. Қ.Ғоҗамияровниң “Назугум” опериси; 

					4. Җ.Босақовниң “Назугум” драмиси; 6. Т.Тохтәмовниң “Назугум” романи; 7. Т.Тохтәмовниң “Назугум” драмиси; 8. Аблиз Һошурниң “Назугум” дастани; 9. Мәмтимин Һошурниң “Назугум” повести, 10. Турсунай Һүсәйин, “Назугум” пове-сти; 11. Һүсәйин Таш “Назугум” повести; 12. Д. Деин “Гүлмәт бовай монологи”, в.б. 

				16.	Назугум обризиниң бәдиий әдәбиятта әкис етилишиниң сәвәви немидә дәп ойлай-силәр? Шаир-язғучилар Назугумниң еғир тәғдирини тәсвирләш арқилиқ немини йәткүзгән? Пикирлишиңлар. 

				15—16-дәрисләр. ГҮЛМӘТ БОВАЙ МОНОЛОГИ 

				 Қошумчә әхбарат

				Әдәбиятимизниң сепигә 70-жилларниң бешида қошулған Долқун Ясенов дәвир роһиға аһаңдаш, йүксәк бәдиийлиги билән пәриқлинидиған әсәрлири арқилиқ өзиниң истедатлиқ шаир екәнлигини бир-дин намайән қилди. 

				Уйғур шаир-язғучилири арисида биринчи болуп Қазақстан Язғучилар иттипақиниң лауреати аталған Долқун Ясенов (әдәбий тәхәллуси Учқун) 1938-жили һазирқи ШУАРниң (ХХҖ) Сүйдүң шәһиридә туғулған. Униң дадиси Ясин Худавәди җәмийәт вә мәдәнийәт әрбаби болуп, у миллий әдәбиятимизни гүлләндүрүшкә зор төһпә қошқан. Кичигидин өйидә атақлиқ язғучи-шаирларни, сәнъәткарларни көрүп, уларниң сөһбәтлирини тиңшап өскән Д.Ясенов балилиғидин әдәбиятқа, шеирийәткә қизиқиду. Мәктәпни тамамлап, Үрүмчидики педагогикилиқ институтниң тил-

							Вәзийәтлик тапшурма 

							Мәктивиңларда драма өмиги бар. Өмәк рәһбири “Назугум” драмиси-дин бир көрүнүш тәйярлаш керәклигини ейтти. Силәр қайси көрүнүшни тәйярлашни, униңда кимниң ролини иҗра қилишни халиған болар едиңлар?

					Долқун Ясенов

					(1938—2005)

				әдәбият факультетиға оқушқа чүшиду. Алий оқуш орнини түгәткәндин кейин, униңға бир түркүм яшлар қатарида сабиқ Кеңәш елигә чиқип билим елиш имканийити туғулиду. У Ташкәнттики Оттура Азия Дөләт университетиниң журналистика факультетида оқуйду. 1961-жили оқушни тамамлап, ана жутиға қайтип бариду вә “Тарим” журналида ишләйду. Шу дәвирдә Д.Ясенов һаятида қалаймиқанчилиқлар башли-нип, у сүргүнгә һайдилиду, узақ жиллар аилисидин, пәрзәнтлиридин айрилиду. Қийинчилиқлар, азаплар уни тавлайду. 1968-жили тәғдир тәқазаси түпәйли Қазақстанға көчүп чиқип, дәсләп “Йеңи һаят”, кейинирәк “Коммунизм туғи” (һазирқи “Уйғур авази”) гезитидә хизмәт қилиду.

				Долқун Ясеновниң тунҗа шеирлири 1954-жили “Тарим” журналида бесилиду. Шаирниң “Таштики гүл” намлиқ дәсләпки китави 1973-жили “Жазушы” нәшриятида йоруқ көриду. 

				Д. Ясеновниң шеирийити мавзу җәһәттин һәрхил болуп, өзигә хас аһаң билән күйлиниду. Инсанниң шатлиғи билән қайғуси шаирни бирдә өтмүшкә, тарихқа башлиса, бирдә бүгүнки һаят қайнамлириға елип ки-риду. Учқун поэзиясидә йәр, Вәтән, инсан бир-бири билән бағлинишлиқ һалда тәсвирлиниду. Туғулған жутидин айрилған, хәлқиниң бешиға чүшкән азап-күлпәтләрни өз көзи билән көрүпла қалмай, һиҗран дәрдини баштин кәчүргән Д. Ясенов шеирийитидә киндик қени тамған жутиға болған сөйгү-муһәббити билән жуғирилған шеирларниң көпләп орун елиши тәбиий. Ана жутидин жирақта яшиған шаир Долқунниң жүрәк дәрди —һиҗран. Бир өмүр ана диярини кинәп, униң сеғиниш отида лавлап йенип яшиған шаир өз иҗадини хәлқиниң тәғдиригә чиң чигип, бу мавзуни “Нахшимиз Вәтәндур”, “Ахирқи қәлъәм”, “Лутпуллиниң ахирқи шеи-ри”, “Бизләр тамчимиз” вә башқиму көплигән шеирлирида күйлиди. 

				Ана жутидинла әмәс, меһрибан анисидинму тирик айрилған шаир аниға болған отлуқ муһәббитини шеирлирида чоңқур һиссият билән күйләп, китапхан қәлбини тәврәндүриду. Д.Ясеновниң “Ана җәңгә киргәндә”, “Яридар солдат”, “Үч дост һәққидә баллада”, “Рихард Зорге хатирисигә” балладилири Улуқ Вәтән уруши мавзусиға беғишланған 

			

		

		
			
				Долқун Ясеновниң топламлири

				болуп, шаир аталған әсәрләрдә урушниң бу зиминға елип кәлгән азап-оқубәтлирини, дүшмәнгә қаритилған отлуқ нәпрәтни, Вәтәнгә болған алий муһәббәтни, вәтәнпәрвәрлик роһни алаһидә яққал ипадиләйду. Шаир һәрбир мисрасиға философиялик ой муҗәссәмләнгән шеирлири билән бир қатарда пүтүн бир дәвир һәққанийитини өз ичигә алидиған, хәлқимизниң паҗиәлик тәғдирини ипадиләйдиған “Йәр авази”, “Кариз қиссиси”, “Ахирқи дәқиқидә” поэмилирини яратти. Мәзкүр поэмилар-да хәлқимизниң өтмүши, бешиға чүшкән һәсрәтлик тәғдири, сунмас ирадиси, бүйүк арманлири, ана зиминниң нәқәдәр муқәддәс, улуқлуғи нәпис вә қоюқ бәдиий бояқларға оралған һалда тәсвирлиниду. 

				Шәриқ, уйғур шеирийитиниң классикилиқ шәкиллирини устилиқчә пайдиланғанлиғи Д.Ясенов шеирийитиниң йәнә бир алаһидилиги бо-луп һесаплиниду. Шаирниң рубаий, ғәзәл, мухәммәслири мәнасиниң чоңқурлуғи билән тилға елиниду. 

				Вәтәндин айрилип, мән гада болдум,

				Җараңлиқ нахшидим, бир сада болдум. 

				Өлүмдин бәттарақ екәнғу һиҗран,

				Йәр дәссәп жүрсәмму мән ада болдум. 

				Д. Ясеновниң “Гүлмәт бовай монологи” лиро-эпикилиқ әсәри өз елини чәксиз сөйгән, хәлқиниң азатлиғини кинигән, уйғур қизлириға хас виж-дан-номусни дәпсәндә қилишқа йол қоймиған миллий қәһриманимиз Назугумға беғишланған болуп, шеирда тарихий һәқиқәт билән лирик қәһриманниң көтирәңгү туйғулири өз ипадисини тапқан. 

				Номусини байлиққа сатмай, манҗур әмәлдарини өлтирип қачқан Назугум алтә ай давамида соланларға тутуқ бәрмәй, Кәтмән теғидики ғар ташлар арисидики қараңғу өңкүрдә тәнһа яшашқа мәҗбур болиду. Назугум бешиға еғир күн чүшкән пәйттә тағ бағрида қой беқип жүргән, Бағкәтмән йезисида яшайдиған Гүлмәт бовайни учритип қалиду. 

				Шу вақиә йүз бәргәндин бери аридин әсирләр өтүп кәтсиму, шаир “дәртмән Гүлмәт” монологи арқилиқ Назугумниң бәдиий обризини өзигә хас маһарәт билән тирилдүриду. Әсәр Назугумдәк батур қизни дүшмән чаңгилидин аман елип қалалмиғанлиғи үчүн пушайман йәп жүргән Гүлмәт бовайниң Назугум өңкүрини зиярәт қилип кәлгәнләргә мураҗиитидин башлинип, әсәр давамида бу пушайман арқилиқ чоңқур 

							Әдипләр әдип һәққидә

							“...Шәхсән маңа Учқунниң пикир қилиш, тәсәввур қилиш диапазониниң кәңлиги яқиду. Һәқиқәтәнму, шаир кәң мулаһизә қилишқа қабил һәм бу мәсилидә хелә утуқларға йәтти...” 

							Академик Маһмут Абдурахманов

							“... Бизниң әдәбиятимизниң барлиғини, униң йөнилишини ХХ әсирниң ик-кинчи йеримидики уйғур әдәбиятиниң бешида турған хәлқиниң тәшвишини, азап-оқубитини өзиниң жүригидин өткүзүп келиватқан, милләт дәрди-һәсрити билән яшаватқан Долқун Ясеновқа охшаш шаирлиримиз бәлгүләйду...” 

							Шаир Абдумеҗит Дөләтов

				философиялик ой, йәни пүткүл әлниң, пүтүнсүрүк хәлиқниң әсирләр давамида азапта яшаватқанлиғи ипадилиниду. Шаир “Гүлмәт бовай мо-нологи” арқилиқ хәлқимизниң паҗиәлик тәғдириниң бир сәһиписини, қизниң гөзәл қияпитини, өз Вәтининиң азатлиғи үчүн, номуси үчүн күрәшкән Назугумниң дүшминигә баш әгмәй, шуниң арқилиқ заманға болған қаршилиғини көрсәткәнлигини, җасарәтниң мәңгүлүк екәнлигини ипадиләйду. Хаинлиқ касапитидин арминиға йетәлмигән Назугумниң “тили боп” сөзлигән Гүлмәт бовай қан-қенимизға сиңип кәткән сатқанлуққа нәпрәт қозғайду:

				Тузақ қойған даналарға наданлар,

				Наданлиқтин дәрт чәкти көп заманлар.

				Чөл-җәзирә яхшиларниң макани,

				Парағәттә яшидиғу яманлар.

				Назугумниң гөзәллигини тәсвирләштә шаир қизниң чирайини Ай-юлтузға қияслапла қоймай, төвәндики бир бәнд арқилиқ гөзәл елини дүшмәнләр егиләп, өзиниң жутидин чәтләрдә яшашқа мәҗбурлиғинини нәзәрдә тутиду: 

				Бу дунияда гөзәлликкә дүшмән көп,

				Жүрәр улар һәммә җайда қан төкүп.

				Хүнүклүктин кечип шуңа гөзәллик,

				Өңкүрләргә бәнт қилинған һәм мөкүп.

				Гүлмәт бовайниң монологида пүтүнсүрүк бир милләтниң нидаси аңлиниду. Шаир өз қәһриманиниң ички кәчүрмилирини, қәлбий һалитини йәткүзүштә монолог вә лирикилиқ чекиниш охшаш усул-лардин утуқлуқ пайдиланған. Ясенов иҗадийитигә хас охшитишлар монологниң бәдиийлигини техиму ашурған:

				У янғанди зулмәттә бир чирақтәк,

				Қалди әнди бесилмиған пирақтәк...

				Жигирмидә қаза тапқан Назугум,

				Мәңгүлүккә айланди бу топрақтәк.

				 Ахирида лирик қәһриман Назугумни өлтүрүш билән дәвиргә, зулумға болған қариму-қаршилиқларни йоқитишқа болмайду, қәһриман қизниң җасарити мәңгүлүк дегән хуласә чиқириду. Бу ялғуз Гүлмәт бовайниңла хуласиси әмәс, бу тарихтин савақ алған уйғур хәлқиниң хуласиси. Бу ихчам монологта хәлқимизниң әсирләр бойи тартиватқан дәрт-һәсритиниң садаси яңрайду. 

				ГҮЛМӘТ БОВАЙ МОНОЛОГИ

				Бу йәрләргә немишкә ат салдиңлар,

				Бу йәрләрдин немә издәп қалдиңлар?!

				Топриғини тотиядәк әзизләп,

				Бу йәрләрдин немә тепип алдиңлар?!

				Немә үчүн бунчә муңлуқ үзүңлар,

				Узақ өтмүш һәққидә көп сөзүңлар.

				Кимләрниду издигәндәк пәришан,

				Төрт тәрәпкә тәлмүриду көзүңлар.

				Көрүнгән тағ — тағи Кәтмән дегини,

				Мошу йәрдә бағи Кәтмән дегини.

				Йә ривайәт, йә һекайәт сөзлири,

				Барни сөзләр Гүлмәт дәртмән дегини.

				Мән сөзләймән пәқәт миңдин бири боп,

				Мән сөзләймән Назугумниң тили боп.

				Явдин аман сақлалмастин қизини,

				Әсир бойи азап чәккән ели боп.

				Бир кечидә пәйда болди у пәри,

				Жирақларда қалған жути — Қәшқәри.

				Пәйда болди түндә аққан юлтуздәк,

				Арқисидин қоғлар дүшмән ләшкири.

				Гөзәл еди, зилва еди бойиму,

				Бүгүн-әтә болмақчекән тойиму.

				Гүл һөснигә ярашқандәк пак еди,

				Назугумниң сөзи билән ойиму.

				Бу дунияда гөзәлликкә дүшмән көп,

				Жүрәр улар һәммә жайда қан төкүп.

				Хүнүклүктин кечип шуңа гөзәллик,

				Өңкүрләргә бәнт қилинған һәм мөкүп.

				Дана еди мәна тола сөзидә,

				Жудалиқниң муңи барди көзидә.

				Бүйүк хәлиқ һәсритини көтирип,

				Жүргән еди шу назук қиз өзидә.

				Тузақ қойған даналарға наданлар,

				Наданлиқтин дәрт чәкти көп заманлар.

				Чөл-жәзирә яхшиларниң макани,

				Парағәттә яшидиғу яманлар.

				Қәйсәр еди, аққузмай көз йешини,

				Әгмигән у явға мәғрур бешини.

				Әл қисаси, ата аһи күч берип,

				Басқунчиға атти нәпрәт тешини.

				Йәккә еди көктики шу Ай мисал,

				Йәрдики Ай Назугумдур, еһтимал. 

				Назугумниң жасарити, ғәйрити,

				Миң ләшкәрни титритәтти бемалал.

				У янғанди зулмәттә бир чирақтәк,

				Қалди әнди бесилмиған пирақтәк.

				Жигирмидә қаза тапқан Назугум,

				Мәңгүлүккә айланди бу топрақтәк.

				 Соал вә тапшуруқлар

					1.	Топ билән шаирниң һаяти вә иҗадийитигә презентация тәйярлаңлар.

					2.	Шаир иҗадийитидики асасий мавзулар һәққидә пикирлишиңлар.

					3.	“Төрт җүмлә” стратегиясини пайдилинип, шеирниң мавзу вә идеясини ениқлаңлар: 

					а) Пикир. Шеир бойичә пикриңларни йезиңлар; ә) Дәлил. Өз пикриңларни дәлил-ләңлар; б) Мисал. Пикриңларни тарихий һәқиқәт билән бағлаштуруп, җававиңларни дәлилләңлар; в) Хуласә. Мавзу бойичә хуласә чиқириңлар.

					4.	“Гүлмәт бовайниң монологи” шеириниң идеяси қайси мисраларда ениқ җәмләнгән? Шеирдин дәлил кәлтүрүңлар.

					5.	Назугумниң туғулған жути Қәшқәрдин жирақта мөкүп жүрүшигә немә сәвәп болди? Җававиңларни дәлиллләңлар. 

					6.	Шеирда кимниң образи әкис етилиду? Җававиңларни мисаллар билән дәлилләңлар. 

					7.	Назугумға “SVOT” усули арқилиқ миҗәзнамә бериңлар.

					8.	Җәдвәлгә асаслинип, шеирдики бәдиий васитиләрни ениқлап, немә үчүн ишлитил-гәнлигини дәлилләңлар. 

				
					Бәдиий васитиләрниң түрлири

				

				
					Мисал

				

				
					Дәлил

				

				
					Метафора

				

				
					Охшитиш

				

				
					Эпитет

				

				
					Мубалиғә

				

					9.	Шеир қайси вәзндә йезилған? Җававиңларни дәлилләңлар. 

				 10.	Шеирдики қапийә түрлирини ениқлап, җававиңларни мисаллар арқилиқ дәлил-ләңлар. 

				11.	Шеирда силәргә қайси мисралар тәсир қилди? Немишкә? “Алтә немишкә” усули бойичә ойлириңлар билән бөлүшүңлар. 

				12.	Назугум кәби тарихий шәхсниң әсирләр бойи әл тарихида, хәлиқниң ядида сақлинип жүрүшиниң сәвәви немидә дәп ойлайсиләр? Пикирлишиңлар. 

				13.	“Назугум вә дәвир һәққанийити” мавзусида сөһбәт уюштуруңлар.

				14.	“Жигирмидә қаза тапқан Назугум, Мәңгүлүккә айланди бу топрақтәк” дегән мис-ралар арқилиқ шаир қандақ пикирни алға сүриду?

				15.	ШУАР Или педагогика институтиниң доценти Ниҗат Сопиниң “Назугумниң қәбри нәдә?” мақалисини оқуп чиқиңлар (“Уйғур авази” гезити, 17-март, 2016). Униңдики бәзи фактларни романдики фактлар билән селиштуруңлар. 

				16.	“Гүлмәт бовай монологи” әсәрини “Назугум” романи билән селиштуруп, улардики охшашлиқларни ейтип бериңлар. 

				17.	“Назугумниң маңа яққан хислити” мавзусида эссе йезиңлар. 

				18.	І чарәк бойичә өткәнләрни пишшиқдаш үчүн 17-дәрис тапшуруқлирини мето-дикилиқ қолланмидин қараңлар.

				ІІ бөлүм. УРУШ ВӘ АДӘМ ТӘҒДИРИ

				18-дәрис. “ЖУТДАШЛАР” РОМАНИ

				 Қошумчә әхбарат

				Әдәбиятимизниң уруштин кейинки дәвирдә қайтидин тиклинип, һәммә жанрларда риваҗлиниши Һезмәт Абдуллинниң исми билән зич бағлинишлиқ. У көрнәклик уйғур язғучиси сүпитидә әдәбиятниң һәммә саһалирида зор илһам билән үнүмлүк қәләм тәвритип, әдәбиятимизниң йөнилишини бәлгүлиди вә келәчәк әвлатқа мол әдәбий мирас қалдурди. Һ. Абдуллин көтәргән мавзулар актуаллиғи билән пәриқлиниду вә хәлқимиз тарихиниң һәрхил дә-вирләрдики һаятиниң реал көрүнүшлирини тәс-вирләйду. Үнүмлүк иҗади арқилиқ миңлиған китапханлар қәлбидә мәңгү сақлинип қалған көп қирлиқ талант егиси, жигирминчи әсир уйғур әдәбиятиниң бүйүк намайәндиси, язғучи, шаир, драматург, тәрҗиман, публицист Һ. Абдул-лин 1925-жили Алмута вилайити Әмгәкчиқазақ наһийәсигә қарашлиқ Баяндай йезисида дунияға кәлгән.

				Һ. Абдуллин дәсләп Ташкәнсаз йезисидики йәттә жиллиқ мәктәптә оқуйду. Лекин дәһшәтлик урушниң касапитидин оқушини давамлаш-туралмайду вә тәңтушлири билән биллә арқа сәпниң еғир жүкини йәлкисигә артиду. 1943-жили Вәтән алдидики борчини ада қилиш мәхситидә җәң мәйданиға атлинип, 1950-жилғичә һәрбий сәптә хизмәт қилиду. У Жирақ Шәриқтә, Япониягә қарши җәңләргә қатнишип, өлүм билән өмүр арисида өткән күнләрдин келәчәк әсәрлиригә бай материал топлап қайтиду. Мәктәптә оқуп жүргән чағлиридин шеир йезишқа башлиғачқа, һәрбий хизмәттә жүргән пәйтлиридә әдәбиятқа дегән қизиқишини йоқатмай, көп нәрсиләрни хатирисидә сақлап, сәпдашлири арисидин келәчәк китаплириниң қәһриманлирини көриду. 

				Шу жиллири Алмутида нәшир қилинидиған “Йеңи һаят” журналиға ишқа орунлишиши Һ.Абдуллинниң иҗат билән паал шуғуллинишиға, кәлгүсидә язғучи болуп шәкиллинишигә кәң мүмкинчилик яритиду. 1958-жили у “Жазушы” нәшриятиға ишқа йөткилип, тәһрирлик вә тәрҗиманлиқ ишини давамлаштуриду. Бу йәрдә у, бир тәрәптин, иҗаткар сүпитидә өсүп, иккинчи тәрәптин, яш иҗаткарларға йеқиндин ярдәм бериду. 

				Һ.Абдуллин 1957-жили кеңәш делегацияси тәркивидә Шәрқий Түркстан вә Хитай Хәлиқ Җумһурийитиниң көплигән җайлирини зиярәт қилиду. Бу сәпәр язғучи иҗадийитидә муһим орунни егиләп, бир қатар әсәрләрниң вуҗутқа келишигә сәвәп болиду. 

					Һезмәт Абдуллин

					(1925—1986)

				Шаирниң “Дидар ғенимәт”, “Көңүлдә қалмисун арман” намлиқ шеирий топламлардики шеирлар, поэма, баллада, рубаийлар вә сатирилиқ әсәрләр шаирниң иҗадий маһаритини әтраплиқ көрситип берәләйду. Шеирийитидә һаят қайними, иҗтимаий муһит, дәвир һәққидә салмақлиқ пикирләрни ейталиған, өз тәғдирини хәлқиниң тәғдиридин бөлүп қаримиған Һ.Абдуллин, бир тәрәптин, өзи һәққидә муҗәссәмләшкән ой-пикирләрни изһар қилса, иккинчи тәрәптин, хәлқимизниң бесип өткән йолини, униң тәғдириниң нәқәдәр еғир болғанлиғини, бирақ һәммигә бәрдашлиқ бериш керәклигини ейтип, китапханни илһамландуриду. “Йәттису” түркүмигә киргән “Қоғунлуққа барғанда”, “Аси яйлиғи”, “Әссалам, азатлиқлар” намлиқ шеирларда ана жут, униң йәргә, һаятқа гөзәллик бәхш етиватқан әмгәкчан, меһрибан адәмлири, тәбиәт мәнзирилири, уйғур деханлириниң бу тәвәдики қазақ вә башқа хәлиқләр билән болған достлуқ мунасивити йүксәк романтик роһта ипадиләнгән. 

				Һ.Абдуллин лирикилиқ шеирлар билән биллә жанр тәбиитигә мас йезилған “Анайәт”, “Дақиянуста”, “Бабиләң”, “Давутҗан”, “Вәсийәт” охшаш поэмилири вә “Туғурдики тарлан”, “Ата-бала диалоги”, “Бир тал пәйпәзә”, “Әҗдатлар адити”, “Вападарлиқ”, “Сөйгү сири” кәби бал-ладилири арқилиқ поэзия жанриниң тәрәққиятиға бебаһа һәссә қошти. 

				Улуқ Вәтән урушидин кейинки дәвирдики уйғур прозисиниң өсүш, риваҗлиниш җәрияни Һ.Абдуллин иҗадийити билән беваситә бағлиқ. Униң “Турпан тәвәсидә”, “Тәғдир”, “Отлуқ чәмбәр”, “Жутдашлар” романлири, “Гүлстан”, “Көчкән юлтуз”, “Қиядики қиранлар”, “Ваһап тамчиниң оғли”, “Яркәнт наваси”, “Бенакарлар”, “Һәқ егиләр, сунмас” охшаш повестьлири билән көплигән һекайилири язғучи иҗадиниң көп қирлиқ вә һәрхил характерлиқ екәнлигини көрситиду. 

				“Көчкән юлтуз”, “Ваһап тамчиниң оғли”, “Яркәнт наваси” повесть-лири язғучиниң иҗадий утуғи болуп, мәзкүр әсәрләр идеявий-бәдиий мәхсәтниң ениқ һәм муһимлиғи, образларниң ярқин гәвдилиниши билән әһмийәтлик. Һ.Абдуллинниң мәзкүр үч повести Москвада рус тилида бесилип, уйғур прозисини дәсләпки қетим кәң китапханлар аммисиға тонуштурди. “Турпан тәвәсидә” вә “Тәғдир” романлирида өткән әсирниң 50-60-жиллири тарихий Вәтинимиз Шәрқий Түркстанда (һазирқи ШУАРда) йүз бәргән сәясий-иҗтимаий вақиәләр сүрәтләнгән. 

				“Отлуқ чәмбәр” Һ.Абдуллинниң ахирқи китави болуп, язғучи бу әсәр үстидә узақ жиллар ишләйду вә униңға алаһидә әһмийәт бери-ду. Мәзкүр роман бүгүнки күн китапханлирини миң жилдин ошуқ вақит илгири, йәни Уйғур-Орхон қағанлиғи дәвридики вақиәләр, шу дәвирдики турмуш-мәишәт билән тонуштуруп, хәлиқниң бешиға чүшкән қийинчилиқлар, дөләт қуруш зөрүрлүгиниң сәвәплиридин хәвәрдар қилиду. 

				Һ.Абдуллин “Яркәнт наваси”, “Лутпулла”, “Шавқун”, “Чинтөмүр батур вә Мәхтумсула” пьесилирини йезип, миллий драматургия саһасидиму өз из тамғисини қалдурди. Һ.Абдуллин әдәбиятимизда тәрҗиман сүпитидиму яхши тонуш. У Тарас Шевченкониң, рус әдәбиятиниң классиклири А.С.Пушкин, М.Ю.Лермонтов, А.Н.Толстой вә көплигән шаирларниң әсәрлирини, Рабиндранат Тагорниң һекайә, повестьлирини уйғур тилиға тәрҗимә қилған. Шундақла атақлиқ драматургларниң пьесилири уйғур сәһнисидә Һ.Абдуллин тәрҗимиси билән қоюлған. 

				Улуқ Вәтән уруши жиллири арқа сәптә вә җәң мәйданида йүз бәргән вақиәләр уйғур әдәбиятида хелила йорутулди. Бу җәрияндиму Һ.Абдуллинниң исми алаһидә тилға елиниду. Чүнки у бу мавзуда көплигән шеир, баллада, һекайә, повестьлар билән бир қатарда “Жут-дашлар” романини язди. 

				Уруш дәвридики һаят әдәбиятимизда дәсләп кәң даиридә әкис етилгән “Жутдашлар” романидики вақиәләр “Бирлик” йезисида, Жирақ Шәриқтә, Сталинград җәңлиридә йүз бериду. Романниң аса-сий идеяси Вәтән тәғдири һәл қилиниватқан пәйттики сабиқ Кеңәш хәлқиниң җасаритини, мустәһкәм достлуғи билән алийҗанап инсаний хислитини көрситиштин ибарәт. Бу романда язғучи җәң мәйданлирида җандин кечип күрәшкән, шундақла арқа сәптә, йезиларда җанпидалиқ билән әмгәк қилип яшиған адәмләрни тәсвирләйду. Әсәрдә кәң орун алған уйғур һәм қазақ хәлиқлири оттурисидики достлуқ мотиви аддий адәмләрниң бир-бири билән болған сәмимий мунасивәт-һәрикәтлиридә, меһрибанлиғида тәбиий ипадиләнгән. 

				Роман икки сюжет линиясигә егә болуп, биридә җәң мәйдани тәсвирләнсә, иккинчисидә арқа сәпниң бар һәқиқити баянлиниду.

				Уруш сабиқ кеңәш елидики хәлиқләр достлуғи үчүнла әмәс, һәрбир кеңәш адими үчүн чоң синақ болди. Әйнә шу синақ җәриянида кимниң кимлиги ениқлинип, қәһриманларниң қир-сири ечилиду. Язғучи уруш 

							Әдипләр әдип һәққидә

							“Туғулған жутни әслисәм, Һезмәтниң қәлимидин һаятқа кәлгән лирика, һаят адәмләрниң қияпити билән ениқ картинилири көз алдимға келиду. Балилиқ дәвир роһидин вуҗутқа кәлгән у шеирларда һәр иккимизниң бирлишип өткүзгән һаят йолимиз, хилму-хил ялғуз аяқ йол, музни чүшәк, қарни йепинча қилған қанлиқ мәйдан көрүнүшлири өз ипадисини тапқан...”. 

							Академик Абдувәли Қайдаров 

							“Бизниң Һезмәт, қазақлар ейтқандәк, «сәккиз қирлиқ, бир сирлиқ”, гәпниң һәқиқий мәнасида әҗайип адәм еди. Буниңдәк әқил-парасити мол, пешаниси кәң адәмниң вуҗудида пәқәт өзигә хас әҗайип хисләтлири йетип туриду. Униң бири — Һезмәтниң қәләмдаш достлири билән болған мунасивитидә наһайити кичик пеиллиғи, ақ көңүл, меһир-муһәббити...” 

							Хәлиқ язғучиси Хамит Ерғалиев

				дәвриниң роһини әсәрдики қәһриманлар — Әнвәр, Роберт, Қамбар, Гаврилий таға, Олади, Давут, Сулайман, Рухсарихан, Зухра, Һенипәм жеңгей вә башқилар образлири арқилиқ ечип бериду. Бу қәһриманлар оттурисидики вақиәләр, сюжет линиялири бир-бири билән мәнтиқий бағлиқ һалда риваҗлинип бариду һәм шуниң нәтиҗисидә бирдә кәскин вәзийәтләр, өткүр тоқунушлар пәйда болса, бирдә қәһриманларниң дәрт-һәсритини йәткүзидиған тәсвирләр, дәвир һәм йүз бериватқан вақиәләр һәққидики муәллип мулаһизилири, лирикилиқ чекинишләр, диалог, сөһбәт, баянатлар садир болиду. Муәллип бу усулларни пай-дилиниш арқилиқ уруш дәвридики җәң мәйдани билән арқа сәпниң, заман нәпәсиниң һәққаний көрүнүшлирини тәсвирләп бериду.

				Урушниң туюқсиз башлиниши һәққидики хәвәр “Бирлик” йезисиниңму течлиқ һаятини бузиду. Барчә кеңәш хәлқи охшаш бу йезиниң адәмлириму явуз дүшмәнгә қарши җәңгә атлиниду. Бирақ җәң мәйданидин жирақтики йезида тирикчилик тохтап қалмайду. Әрләр орнини қерилар, аяллар вә балилар егиләп, мисли көрүлмигән қийинчилиқларға қаримай, уларниң һәрбири ғалибийәтни йеқин-лаштуруш үчүн пидакаранә әмгәк қилиду. 

				Әсәрниң баш қәһриманлириниң бири Әнвәр кичигидинла адәмләргә анчә арилашмай, өзи билән өзи болуп әр йетиду. Сәвәви униң дадиси “хәлиқ дүшмини” атилип тутулуп кәткән. Бу наһәқлик униңға бәк еғир тәсир қилиду. Шуңлашқиму у өзини әтрапидикиләрдин жирақ тутушқа тиришиду. Шуңлашқа дәсләп уруш тоғрилиқ хәвәргә анчә ерәң қилмайду. Амма әлниң бешиға қара күн кәлгинини чүшинип, уму башқилар қатарида елини дүшмәндин қоғдаш үчүн җәңгә атлиниду. 

				Әзиз Вәтән зил-зилигә кәлгән шиддәтлик күнләр иптидаи — 22-июнь! Әл үстигә қара борандәк сүрлүк ғулғула келип йәтти. 

				Бирлик йезисидиму бүгүн бөләкчә ғулғула. Һәммә немә дәп, немә қоярини билмәй, пәқәт “уруш!” дегән сөзниң дәһшити ичидә һәрхил тәсәввурларға муптила болмақта…

				Бирла аилә, тоғриси — у аилидики он сәккиз яшлиқ Әнвәрла бу умумйүзлүк әнсизликкә анчә реайә қилмиғандәк, бепәрва еди. Һәтта у өзиниң күндилик адити бойичә җим-җит өткән кәчки ғизадин кейин, қозуққа есиқлиқ скрипкисини қолиға алмақчи болуп, пәқәт аниси билән сиңлисиниң райиға қарап, тохтап қалди. 

				— Я алла! Буниң ақивети немә болар?!. Йәнә немә көргилигимиз барду, худайим! 

				 Гүсмүстәк кәлгән, оттура бойлуқ, буғдай өңлүк, техи бир талму ақ кирмигән қамидәк қара чачлирини чирайлиқ өрүп, бешиға оравалған Рухсарәм әйнә шу налилиқ сөзләрни ейтқанда, нури тутулғандәк муңланған көзлирини чәксиз еғир әнсирәш аламәтлири оравалди. 

				— Әнди дадам келип, бәлки урушқа бара, ака?! — дәп Зухраму тәлмүрүп қариди Әнвәргә. 

				Ахири Әнвәр чидимиди. У аллиқачан оқушни ташлап, колхозда ишләп жүргән бир “җим-җит бала” болсиму, Гитлер фашистлириниң немә екәнлигини, униң шум пәйли-пәйкарини биләтти, әл үстигә чүшкән еғир ақубәтни сезәтти. Өз аниси Рухсарихан охшашла ғәмкин бу жигит шу дәқиқиләрдә уруш апити һәққидила әмәс, бәлки униң айрим, ениқ пәйт вә көрүнүшлириниму тәсәввур қилмақта еди. У сүрлүк хәвәрни аңлаш биләнла, жирақ чегариларни, җәңчиләрни, қанлиқ җәңләрни көз алдиға кәлтүрүп, һәтта шу шувурғанлар ичидә дадисини, өзини көргәндәк болуп, техиму чоңқур тәврәнди. Лекин униң жүригини йәнә: “сени алмайду, дадаң үчүн...” — дегән бир ғайибанә мудһиш зуван моҗуп, худди ағриқ чиш, кона яра охшаш зәрдаплиқ хатириләрни ойғатмақта еди. Оза жили комсомол әзалиғиға өтәлмәй, булту олимпиадиға әвәтилмәй қалғанлири есигә чүшти.

				Оғлиниң шу хил һалитини ана қәлби йәнә өз-өзидин сәзди, әлвәттә. Шуниң үчүнму Рухсарихан орнидин туруп:

				— Йәнә немә болса, әл-жут билән биллә көрәрмиз... Җүр, қизим, қалған тамакимизни шнурлаветип келәйли, — деди вә оюқтики зиққа охшаш узун жиңнилирини қолиға алди.

				— Апа, мәнму сәһәрдә хаманға кетимән. Белим чим болмиса керәк. Хелә яхши, — дәп Әнвәрму орнидин турди.

				— Ғәйрәт қил, оғлум. Немә болмисун, әйтәвир, һәммә ишта ғәйрәт керәккәнғу...

				Өйдә ялғуз қалған Әнвәр өзиниң еғир ойидин қутулмақчи, қачмақчи болғандәк, кочиға чиқип кетишкә тәмшәлгән болсиму, лекин бир пай өтүгини кийип, йәнә тохтап қалди. Униң бешиға: “бизгә немә үчүн, қайсу бир хошал мәхсәт үчүн керәк “ғәйрәт”? — дегән соал келип, худди бир җиддий адәм қапиғини түрүп, униң алдида турғандәк ту-юлди шунда. — Хәлиқ дүшмининиң балилири болуштин артуқ, йәнә қандак ақарәт болуши мүмкин? Бечарә дадамни он изидин йоқатти. Қасим қизил иштан, Олади от қуйруқларчу!.. Уларниң һақарәтлири, йәкләшлиричу!.. Улар тирик турғанда, бизгә һечбир ғәйрәт-җасарәтниң кериги болмиса керәк, һәм апам бечариму “Ғәйрәт”, — дәп, пәқәт кечә-күндүз ишләшнила көздә тутиду, тайлиқ...”

				Әнвәрниң нәзири йәнә һелиқи кона скрипкиға чүшти. Скрипкиниң өңүп кәткән дәстиги, болупму чала ясалған тәпкиси яш жигитниң хи-ялини қозғап, төрт жил муқәддәм йүз бәргән әһвални намайән қилди. У чағларда Әнвәр район мәркизидики мәктәптә оқуп, оқуштин кейин башқа тәңтуш балилар билән атлириға минип, мәлисигә қайтидиған. Уларниң көңүллүк топини көп чағларда етиздики кишиләр билән Әнвәрниң атиси Абдурахман тағам қарши елип, бәзән балилар билән та мәлигичә чепишип-ойнишип келәтти; бәзән бөдүнә, кәклик қоғлап, бәзән қурғуй, қарчуға селип жүргән һәқиқий очиларниң тамашисиниму көрәтти... Әйнә шундақ көңүллүк күнләрниң биридә ата-бала иккиси 

				өйигә биллә келип, әшу кона скрип-кини ремонтлашқа башлиғанда, һойлиға икки һәрбий киши кирип кәлдидә, Абдурахман тағамни чәткә чақирип, наһайити сүрлүк һалда бирнәччә еғиз сөз қилди. Андин йо-чун адәмләр һойлидин чиқип, немиш-киду, қапқиниң йенида күтүп туруш-ти. Аң-таң болған Абдурахман тағам өйгә кирди вә шунда атиси билән анисиниң өчкән чирайиға қарап, Әнвәр чөчүп кәткән еди..

				Хошлишип, өйдин чиқип ке-тиш алдида, атиси Әнвәрни қаттиқ қучақлап сөйди, лекин униң ғәмкин вә пәришан көзидин, һәрикитидин адәттики зоқ-шох, бәһримәнлик әмәс, бәлки еғир гаңгираш вә илаҗисизлиқ әкис етилгән еди.

				“Шу дәһшәтлик күндин буян немиләрни көрмидуқ биз. Қандақ һақарәтләргә төзүшкә тоғра кәлди!?.. Яқ! — деди Әнвәр йәнә өз-өзигә хитап қилип, — биз немила болса, башқичә болимиз тайлиқ... Бәлки, әнди бизниму көздин нери қилип йоқитар; уруш вақтида гуманлиқ аилә вә кишиләр кашила болмисун, дәйду тайлиқ... Демәк, биз үчүн жутниң бешиға кәлгән балайи-апәтму башқичә болиду...”

				Бир һәптә өтти. Йәр-җаһан күндин-күнгә дәһшәтлик туюлуватқан фронт хәвәрлири билән шүркинип, сәскәнмәктә еди.

				Бир хил — бепәрва көрүнүштә жүргән Әнвәрму ахири өзиниң әшу хирә постидин чиқип, әңдикип кәткәндәк болди: униңму йезидики тәң-тушлири Қамбар, Асим вә Нурахмәтләр билән һәрбий сәпкә тәйяр болуши керәклигини әскәртти. Бу әһвалға Рухсариханму һәйран болди; униң һәйранлиғида һәҗәплиниш, мәңдәш билән биллә, қандақту бир анилиқ қанаәт, иптихар һағда болуп, пүтүнләй мискин аилә үстидә йәнә әшу бир һавадәк, судәк һаҗәтлик гражданлиқ ғурур ойғинишқа башлиди. Меһриван ана тәшвишлиниш, жиғлаш билән биллә, оғлиниң бешини силап, илгири әскәрдә болуп кәлгән сөләтлик яш жигитләрни, жутниң уларға болған һөрмәт-еһтирамини көз алдиға кәлтүрүп, әнди өз оғлиниму шу хил мәғруранә туста көргәндәк болатти.

				Шундақ қилип, ахирқи айрилиш күниму йетип кәлди. Хаманда ишләватқан Қамбар билән Әнвәр жирақтинла өзиниң шарғу етини йорғилитип келиватқан Мирғияс тағамни көрүп, өзлириниң һәрбий сәпкә чақирилғанлиғини сәзгәндәк, арпа қачилаватқан тағаларни тутуп туруп қалди. Лекин, немишкиду, қери почтичи хаманға йетип келип, 

				балилардин бригадирни сориди, андин арпини чәшләватқан Сулай-ман бовай билән пичирлашти... Пәқәт шуниңдин кейинла у қолини сумкисиға селип, керәклик қәғәзлирини издәшкә башлиди.

				— Хош, әзимәтләр, — дәп мураҗиәт қилди Сулайман бовай.

				— Болди, чүшинишлик, чоңда, — дәп Қамбар қолини қеқип, чәткә чиқти.

				— Ундақ болса, жүрүңлар, кәпигә кирип, нан-чай үстидә хошли-шайли.

				— Мән силәргә мону хәтни көрсәтмигән едим, — деди Сулайман бовай кәпигә кирип олтириши билән, қойнидин үч буҗәклик бир конвертни елип. — Мана әнди силәр җәңгә атлиниш алдида, буниң мәзмунидин вақип болуп кетиңлар. Бәлки Давут акаңлар билән мәйданда учришип қаларсиләр, у чағда ейтиңлар: биздин вайим қилмисун.

				Әнвәр хәтни авал ичидә, андин үнлүк оқушқа башлиди. Юмшақ нан-ни соғ чайға тәккүзүп йәватқан қери почтичиму тохтап, тиңшимақта еди.

				“Биз бүгүн-әтә жутқа қайтимиз, дәп турғанда, туюқсиз уруш башли-нип кәтти. Амал қанчә!.. Һәдди-һесапсиз һимирип кирип келиватиду. Бизниң көп җәңчиләр чекиниш буйруғиға беқинмастин, җәң мәйданида қалмақта... Силәр шуни билиңларки, әгәр көрүшәлмисәк, мәнму әшундақ җәң мәйданида қалимән. Вапасиз келиниңдин хәт алдим, дада. У әнди шәһәрдә турмақчи бопту... Мәйли, у әсли ярилиштин шундақ бир йеник, макансиз қуш болуп яритилған екән. Мәйли, витвалдақ қәйәргә барса-барсун. Абдурахманкамниң аилисигә ғәмхорлуғиңни тохтатма: очуқ ейтсам, улар гунасиз рәнҗитилгән. Мана әнди һәқиқий дост-дүшмәнни синайдиған пәйт кәлди. Хәйир-хош, ғәйрәт қилиңлар, дада”.

				— Давуткам барлиғини ейтип ташлаптудә! — һаяҗанланди Қамбар.

				— Балилирим, — дәп ахирқи вәсийитини ейтти Сулайман бовай. —Давут акаңларниң бу хетини мән һечкимгә көрсәтмәй жүрәттим. Қорққанлиқтин әмәс (мән чалға немә қорқуш), башқилар қорқмисун, дедим. Силәрму һазир мәлигә барғанда, хәқ билән хошлашқанда, өзәңларни яхши, тетик тутуңлар. “Әл билән көргән — той”, — дәйду конилар. Әл үстигә кәлгән апәт алдида чиң туруш лазим. Аман болсақ, йәнә көрүшимиз. Әтә-кәчниң сәлкин шамаллириға нәччә йүзлигән тонна буғдайларни йәлкән қилип атқан, нәччилигән яғач гүҗәкләрни упри-тип, алқанлири қадақ болуп қатқан қери дехан Әнвәр билән Қамбарни қучақлап, маңлайлиридин сөйди, сәл яшаңғирап пилдирлап, техиму иллиқ көрүнгән көзлирини сүртти вә бир аз мәйүсләнгән аваз билән:

				— Йолуңлар болсун, балилирим! — дәп кәпиниң ишигидә туруп қалди.

				Соал вә тапшуруқлар

					1.	Һ.Абдуллинниң келәчәктә язғучи болуп шәкиллинишигә аилисидә кимниң тәсири күчлүк болди? Җававиңларни дәлилләңлар. 

					2.	Язғучиниң уруш мавзусиға көп мураҗиәт қилишиға немә сәвәп болди? Пикир-лиришиңлар.

					3.	“Жутдашлар” романиниң асасий идеяси һәққидә пикирлишиңлар. 

					4.	Роман нәччә сюжет линиясигә егә? 

					5.	Романда уйғур һәм қазақ хәлқи оттурисидики достлуқ кимләрниң образлири арқилиқ тәсвирләнгән? 

					6.	Парчини “Вақиәләр тизмиси” усули арқилиқ тәһлил қилиңлар.

					7.	Әнвәрниң башта уруш һәққидики хәвәргә бепәрва қаришиға немә сәвәп болди дәп ойлайсиләр? Мәтиндин дәлил кәлтүрүңлар. 

					8.	Ата үчүн бала җавап бәргинигә силәрниң көзқаришиңлар қандақ? Пикирлишиңлар.

					9.	Әнвәрниң орнида силәр болсаңлар немә қилған болаттиңлар?

				 10.	Парчидә кона скрипка қандақ роль ойнайду? Җававиңларға дәлил тепиңлар.

				 11.	Әнвәрниң дадиси неминиң қурвини болди дәп ойлайсиләр? 

				12.	Мәтингә асаслинип, Әнвәргә миҗәзнамә бериңлар. Әнвәрниң қайси хислити силәргә яқти? Җававиңларни дәлилләңлар. 

				13.	Давутниң хетиниң маһийити немидә? Җававиңларни дәлилләңлар. 

				14.	Хәттики “Мана әнди һәқиқий дост-дүшмәнни синайдиған пәйт кәлди” дегән җүмлини қандақ чүшәндиңлар? Җававиңларни дәлилләңлар. 

				15.	Қери почтичи немишкә чөчүди дәп ойлайсиләр? Пикирлишиңлар. 

				16.	Мәтиндин Рухсариханниң бәдиий қияпити тәсвирләнгән җүмлиләрни тепип, язғучи ишләткән бәдиий васитиләрни ениқлаңлар. 

				17.	Парчидә силәргә қайси эпизод тәсир қилди? Немишкә? “Алтә немишкә” усули бойичә ойлириңлар билән бөлүшүңлар. 

				18.	Язғучи парчидә “Әл билән көргән — той” дегән мақални немә сәвәптин ишләтти дәп ойлайсиләр? Җававиңларни мақални шәрһиләш арқилиқ дәлилләңлар. 

					19. Қошумчә материалларға асаслинип, “Ата үчүн бала җавап бәрмәйду” мавзусида 	эссе йезиңлар.

				19-дәрис

				Язғучи арқа сәпниң җапа-мәшәқитини, уруш җүлмәритип қойған йезидикиләрниң еғир әмгигини Рухсарихан, Зухра, Сулайман бовай, Һенипәм жеңгей, Давут образлири арқилиқ һәққаний көрситиду. Еғир әмгәк мәйданида күрәшкә чүшкәнләр соғни соғ демәй, ач-ялиңач қалғиниға қаримай, кечә-күндүз ишләйду. Дүшмәнни йеқин арида тар-мар қилип, ғалибийәт күнини йеқинлаштурушқа болған үмүт уларниң күчигә күч қошуп, бәрдашлиғини ашуратти. Мәзкүр қәһриманларниң миҗәз-хулқини ечип бериштә, язғучи биринчи новәттә, мошу пикир-ни алға сүриду. Өз алаһидилиги билән көрүнгән образларниң бири — Олади. Дәвирниң көләңгүч тәрәплири мүҗәссәмләшкән Олади обриз-ида аччиқ һәқиқәтни рошән көримиз. Уруш жиллиридики кәскин вә синақ мәзгилидә пурсәт, амәт келип, Оладиниң бурунқи хисләтлири йәнә овҗ алиду. Амма язғучи Оладини тамамән ярамсиз адәм дәп, униңға қара бояқни қоюқ йеқиветиштин жирақ. Оладиму ғалибийәт, ашлиқтин мол һосул елиш үчүн һәрикәт қилиду. Униң егилик иш-лирида тәҗрибиси, хәлиқни ишлитишкә қабилийитиму бар. Лекин у 

				
					
						[image: ]
					

					
						[image: ]
					

					
						[image: ]
					

					
						[image: ]
					

				

				
					
						[image: ]
					

					
						[image: ]
					

					
						[image: ]
					

					
						[image: ]
					

				

				
					[image: ]
				

				
					[image: ]
				

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				91

			

		

		
			
				өзиниң әшу “әвзәлликлирини” бирәр шәхсий мәнпийәт вә чәк-чегаридин һәддидин ташқири ешип кетиши билән ишқа салиду. Оладиниң “от қуйруқ”, мәнсәппәрәслик вә калтә пәмлик миҗәз-хулқи, униң болуп-му Давут, Сулайман бовай охшаш адәмләр билән алақә муамилисидә наһайити ашкарә көрүнгән. 

				Уруш түгәп, муһит сағламлашқанда, илгәрки қалаймиқанчилиқлар айдиңлишип, Олади охшашлар һаят сәһнисидин арқиға сүрүлүп таш-линиду. Әсәр ахирида Алмута базирида җан беқиш үчүн сода-сетиқ қилип жүргән Олади вә униң оғли һечкимгә керәксиз болуп қалиду.

				Әнвәрдин айрилғанда өзи үчүн дунияда һеч нәрсә қалмиғандәк тәрки җаһанлиқ хиял-қайғулар илкидә қалған Рухсарихан мана әнди йәнә шу қара қазан билән айлинип, күндин-күнгә җүлмәрәп, топа бесип кетип барған өй-җайни бесиқтуруп, бир аз болсиму җанландуруш үчүн һәпсилә қилмақта еди. Һаят, турмуш еһтияҗидин ташқири, униң өзи билән тәң дегидәк чоң болуп қалған қизи Зухрачу? Униң зилва яшлиғи, сехирлиқ ой-хияллар билән суғирилған роһий вә тәбиий-хаһишлиричу?!.. Әйнә шу дилраба җанниң җимики тәләп-тәлпүнүшлири чәкләнгән бу дәһшәтлик күнләрдә Рухсарихандин башқа ким униңға баш пана, яр-йөләк болуп, һарарәт бәрмәкчи?! Талай таңни ухлимай атқузған Рухсарихан йәнә шу хил һаят бәхиш ойларға кәлмәктә еди. Бәзән у әнди өзидинму тартинишқа башлиған Зухраниң бәдинигә, почақ нандәк қизарған мәңизлиридики гөһәр шолиси охшаш ойниған нәпис нурға сәп селип, қара көзлириниң қатлирида тохтап туруп қалидиған бир Пәришан кинәш һаләтлириниң әксини көргәндәк болатти. Бу һаләт вә сезимлар Рухсариханға яхши тонуш вә қиммәт еди. 

				Әтигәндә орнидин туруп, дүгләк силиқ ғоллирини өз-өзидин чайқап, әйнәккә караватқан Зухраға көзиниң қири чүшкәндә, у: “Мән Абду-рахман билән қошулғанда тақ мошундақ едим...” деди ичидә вә йәнә әшу татлиқ шүркиниш униң пүтүнләй бәдинини токтәк титиритип, жүригиниң астида бир йәрдә көйүк охшаш һүлүлдәп тохтап калди; андин у ашханиға чиқип, әтигәнлик чайни етишкә киришти.

				Яш аялларниң шу хил сәври-тақәтлири ичидә вулкан магмилири қайнаватқан чирайлиқ тағларни әслитиду бәзән.

				Етизға меңиш алдида у түнүгүн Әнвәрдин кәлгән дәсләпки хәтни йәнә бир қетим оқутуп, аңлимақчи болди; орнидин дәс туруп, ичкәрки өйгә кирдидә, Әнвәрниң кийим-кечәк, коньки вә қамчилириғичә идитлиқ қилип селинған йоған сандуқни ачти.

				— Мән акамниң бу хетини уже ядлавалдим, апа. Қәғәзгә қаримайла ейтип берәйму? — деди Зухра акисиниң хетини бодруқ алиқанлирида тәвәррүктәк тутуп туруп.

				— Яқ, қизим, адишип кәтсәң... — дәп тәшвишләнди Рухсарәм.

				Зухра чирай-шәклигә, қәдди-қамитигә һәрқачан зоқлинип қарай-диған өз анисиниң шу хил қериларчә муамилилирини яратматти. 

				“Лекин әгәр у өз йешиға лайиқ, әлтәк җуганлардәк қилиқларни қилса, қандақ болиду?” — дәп ой-лап, бу мурәккәп соалғиму ениқ җавап тапалматти. Шуңлашқа у өз анилириға шәпшәклик билән һәрхил йеңи-яған пикирләрни ей-тип, үгәтмәкчи болидиған достлири-ниму доримай, анисиниң һәммә иш-һәрикити, ейтқан-дегинигә җиддий зеһин билән қарап кәлмәктә еди. Бу қетимму у акисиниң хетини барчә диққити билән зир-зивәрлиригичә тохтилип оқушқа башлиди.

				“— Апа, Зухра!.. Биз он үч күн болди дегәндә, тегишлик йеримизгә йетип кәлдуқ. Бу дадам мирап болған жили мингән атниң жути екән... (мошу җүмлидики Әнвәрниң устилиғи Рухсарихан билән Зухрани алаһидә қайил қилатти, чүнки, улар әшу ибарә арқилиқ Әнвәрниң қәйәрдә екәнлигини ениқ билгән еди, йәни Абдурахман акам мирап бол-ған жили “моңғул торуқ” дегән бир пака ат мингән. Демәк, Әнвәрләр —Моңғулстанда) Бу йәрләрдә, — дәп оқушни давам қилди Зухра, —қайси вақ екәнлигини ейтиш тәс. Яз йеңи келиватса керәк. Техичила салқин, җудун-чапқун, худди бизниң Челәк, Чаринларға охшаш дай-им шамал. Кийим-кечәк, йемәк-ичмәк — һәммимизгә тәң вә охшаш. Түрлүк иш-һүнәргә үгитиватиду. Қийинлиғиму, қизиқлиғиму бар екән. Қамбар, Нурахмәтләрниң өй-ичигә салам. Биз һәммимиз машақта. Апа, әнди сениңдин сорайдиғиним: көп қайғу қилма, болупму йошу-рун жиғлайдиғиниңни қой. Сениң станциядә жиқилип қалғиниң зади есимдин кәтмәйватиду... Мүмкин болса, бир йеңи рәсимгә чүшүп әвәт. Зухра, сән әнди чоң қизғу: өзәң үчүнму, мениң үчүнму оқи, ишлә, апамға ярдәмләш.

				Хәйир-хош, көрүшкичә аман болайли. Әнвәр. 10-июль, 1941-жил”.

				Рухсарихан өз адити бойичә, хәт оқулуп болғандин кейинму бирнәччә минут җим-җит олтардидә, андин уһ тартқандәк, чоңқур нәпәс елип, орнидин туруп, қизиға җекиди:

				— Зухра, бүгүн вақтиң болса, сән Нурахмәтҗанларниң өйигә йолуқуп, һәм Сулайман чоңдам, Қайип ағайларни тепип, уларға Әнвәрниң хетини оқуп бәр; Қайип ағайни немишкиду тағдин чақиртип кәптәк, бәлки уқарсән немә үчүн.

				— Зухра-а!.. Һай. Зухра! — дәп вақириди ғору түвигә кәлгән булмақтәк Айшәм вә өйдин чиқип келиватқан Рухсариханни көрүп, униңдин сориди: — Һәдә, Зухра барму, йә мәктәпкә кәттиму?.

				— Бар, немә қилаттиңиз?

				— Кәтмигән болса, мәктәпкичә биллә барайли, девидим...

				— Сизни мәктәпни ташлап, шәһәрдә... убдан хизмәткә җайлашқили кәтти, дейишкәнғу, укам?

				— О-о, шәри қурисун! Олади акам конторда иш тепилиду, — деди. Уруш вақтида ишлисәк ишләйли. Оқуш қечип кәтмәс. Растла, Әнвәрләрдин хәт-чәк кәлдиму, һәдә?

				— Һә, кәлди. Зухрадин сорап уқарсиз, — дәп Рухсарихан Айшәмниң баш-учиға бир қаридидә, ишиға меңип кәтти.

				Айшәм ғору яғачлири арисидин әвришим егилип өтти вә қандақту бир алаһидә көңүллүк назакәт билән алди-кәйнигә иңишип қарап, зилва бәдинигә яришип, йепишип турған көйнигиниң қатлирини тез түзәтти.

				— Паһ-паһ!. Тоти қуштәк йенипла кетипсизғу, Айшәм!

				— Вийәй-вийәй, дәп кәткинини!..

				— Раст сөзүм, чирайиңизму бир чағда вино ичкән вақтиңиздикидәк қип-қизил!

				— Оқуш адәмни сағартиду, дегини раст болса керәк әмсә. Растла, экзаменлириңиз қандақ, Зухра?

				— Бирла физика қалди. Башқа һәммидин яхши өттүм.

				— Сиз қәвәтла тиришқақ... Һәр қандиғидин өтүсизла! Растимни ейтсам, мән авалирақ мәктәптин чиқип кәткинимгә хошал. Йәнә синипта қелип қалсам, өләттим десиңизчу. Җүрүң, мәнму сельсоветтин справка алғили кетип баримән. Биллә кетәйли. Бүгүн-әтә ишқа орунлишидиған болдум.

				— Нәгә?

				— Йә мошу колхозниң конторида, йә — чегаричилар штабида қизларға лайиқ иш бар, — дәйду һелиқи Өмәркам, рәисниң оғличу?..

				Бу сөзләрдин кейин, Зухраниңму кәйпи бузулуп, шарақлап кетип барған Айшәм билән параң қилғуси кәлмәй қалди, Айшәм Әнвәр билән бир синипта оқуп, бир-бирсини хелә яқтурғандәк, һәтта вәдилишипму қойғандәк жүргән вақлири болған. Лекин Әнвәр озақи жили комсомолға өтәлмәй, андин агрономлар тәйярлайдиған техникумғиму чүшәлмәй, мәктәпни ташлап, колхозда ишләшкә башлиғанда, Айшәм билән Әнвәрниң йеқинлиғиға баштинла қарши атиси Қасим, қизини үзүл-кесил бу өйдин чәтнәткән еди. Шуңлашқа һазир Зухра Айшәмниң оқуш-оқумаслиғи тоғрилиқ әмәс, бәлки униң билән рәис Оладиниң уруш башланғандила шу йәрдики чегарида “һәрбий хизмәткә” орнишивалған оғли Өмәр иккиси тоғрилиқ кейинки күнләрдә мәлигә пур кәткән гәпләр үстидә ойлинип, илаҗисиз нәпрәтләнмәктә еди. У Нурахмәтләрниң өйи йениға барғанда, анисиниң тапшуриғи есиға кәлди. Лекин Әнвәрниң хетини оқуп бериш үчүн әнди Айшәм билән биллә киришни халимиған Зухра, тохтимай өтүп кәтти, қутлуқ хәткә мутләқ бепәрва қарайдиған адәмни вақип қилғуси кәлмиди, әтималим.

				Колхоз рәиси Олади бу йезиниң йәр-су шараитини, еғир-йеник ишлирини, кишилирини яхши билидиған йәрлик кадрларниң бири еди. Мәзгилидә Сулайман бовай охшаш кона дехан, бағвәнләрниң мол тәҗрибисини алған, тәрбийәсидин өткән Әнвәрниң атиси Абдурахман, Қамбарниң атиси Қайип ағайлар билән қурдаш, сирдаш дост болған. Буларниң һәммиси дегидәкла буниңдин йәтмиш-сәксән жил илгири генерал Колпаковский тәшәббуси билән Шинҗаңдин көчүп чиқип, Йәттисуниң бу сазлиқлирини жут қилип өткән әвлатни — өзлириниң бовилирини, уларниң йәргә үҗүрә қилиш, сазлиқлардин зәйкәш тар-тип, дәриялардин өстәң чепип, су чиқириш усуллирини яхши биләтти. Қалған ишлар билән кейин кәлгән өзгүрүшләргә һаятниң өзи үгәтти.

				Лекин һаяттики һәрқандақ өзгириш һәрбир шәхскә һәрхил тәсир йәткүзүп, адәмләрниң өзиниму һәрхил қиливетиши турған гәп. Ола-ди әйнә шундак җәриянда тонуп болмас дәриҗидә өзгирип кәткән адәмләрниң бири болди. Хусусән униңға 1937-жилқи қалаймиқанчилиқ-лар күчлүк тәсир қилип, шуниңдин буян униң жүриги еғиш билән бил-лила, дайим бирини қарилаш арқилиқ өзини ақлашқа тәйяр жүридиған тошқан миҗәзлик болуп, “Олади от қуйруқ” аталди. Абдурахман вә униң билән кәткән бир қанчә адәмләрниң угалиму Оладиниң көңлидин зади кәтмәс еғир таштәк сақланмақта... Лекин уму гунасиз қурбанлар һесавиға һаят кәчүргүчиләрниң һәр қайсисидәк, дәсләп виждан авази-ни аңлиған, униңдин азапланған болсиму, кейин шу авазниң өзигиму бәдгуманлиқ билән қарап, барчә бәднамлиқ вә қәбиһәтни ақлашқа тиришти, ахири бу тиришиш-чиниқиш униң асасий-әмәлий характери болуп қалди. Сулайман бовай, Қайиплар рәис Оладиниң әйнә шу хил пәзилитини яхши биләтти. Шуңлашқа урушниң дәсләпки күнлиридин башлапла Оладиниң алаһидә җанлинип, тарақлап, хәлиқни келә-кәлмәс қорқутуп, коғлап, “Һәммә фронт үчүн!” дәп жүрүшиму Сулайман бовай, Қайиптәк пешқәдәм колхозчиларға яқмай, әксинчә уларни тәшвишлик ойларға салмақта еди. “Әнди бу от куйруқ “Һәммә фронт үчүн!” дегән баһанә билән жутни галваң қилмиғиди!.. Әгәр бу уруш һәммини тәләп қилидиған шундақ чоң уруш болидиған болса, әгәр Олади әл тәғдиригә шундақ җан-дили билән көйүнидиған болса, у чағда немишкә өзи “бу-рун” еливелишқа алдирап, оғлиниму мәйданға әвәтмәй, погран отрядкә җайлаштурди? Қандақла болмисун, жутни сәрсәп билән башқуруш лазим. Ахири йәнә адәмгәрчилик, тирикчилик керәкқу...” 

				Соал вә тапшуруқлар

					1.	Парчиниң мәзмунини “Һекайә хәритиси” усули арқилиқ ечип бериңлар.

					2.	Әнвәрдин кәлгән дәсләпки хәтниң әһмийити немидә дәп ойлайсиләр? Пикирлишиңлар.

					3.	Зухра билән Айшәм арисидики диалогқа асаслинип, Айшәмгә миҗәзнамә бериңлар. 

					4.	Зухра хәтни немишкә Айшәмниң қешида оқушни халимиди дәп ойлайсиләр? 

					5.	Олади обризиға миҗәзнамә бериңлар. 

					6.	Оладиниң немә сәвәптин “от қуйруқ” аталғанлиғини мәтиндин мисал кәлтүрүп дәлилләңлар.

					7.	Әлниң бешиға қайғу чүшкәндә, Оладиниң оғлини мәйданға әвәтмигәнлигигә қандақ қарайсиләр?

					8.	“Вәтәнни қоғдаш — инсаний борч” мавзусида эссе йезиңлар.

				20-дәрис

				Әнвәр, Роберт образлири романда хелә кәң орун алған. Әсәрдики нурғун вақиәләр беваситә иккисиниң қатниши билән йүз бериду. Язғучи бу қияпәтләрни “иделлаштуруп” гәвдиләндүрүштин жирақ болуп, уларниң камчилиқ-нуқсанлирини очуқ тәсвирләйду. 

				Жут ичидә “хәлиқ дүшмининиң” балиси аталған вә шу сәвәплик комсомолғиму қобул қилинмиған Әнвәр роһий азапқа муптила бо-лиду. Лекин уруш башланғанда, башқилар қатарида һәрбий сәпкә чақирилиши уни хелә роһландуриду. Йезида өсүп, көп җәһәттин йеза һаяти биләнла чәкләнгән Әнвәргә рус жигити Роберт чоңқур тәсир қилиду. У уруш вақтида Робертниң тәкливигә көнүп, өз йезисиға мәхпий келиду. Бу қәдәм униң һаятини техиму мурәккәпләштүриду. Әнвәр өзиниң еғир җинаий қилмишини йезиға кәлгәндила, йәни соғ қар-ямғур арилаш шамалда ишләватқан аҗиз аниларни, яш балиларни көрүп, тоғра чүшинип һис қилиду. Ички мулаһизилири арқилиқ өзиниң қилмишини өзи әйиплигән қәһриман роһий җәһәттин көп азап чекиду вә җаза ретидә “штрафниклар” қатариға әвәтишни тоғра дәп тапиду вә униңда бир арзу, ой пәйда болиду: җәңләрдә өзини көрситиш, өлүм билән болсиму өзини ақлаш. Вақиәлик давамида язғучи Әнвәрниң баш-тики қилмиши бир тәсадипи иш екәнлигини, униң әслидә ана йерини чин вуҗуди билән сөйидиған һәм шуни дүшмәндин һимайә қилишқа җениниму айимайдиғанлиғини көрситиду. Бу жугач, кишиләр билән йеқинлишишни анчила халимайдиған жигит характериниң әң яхши тәрәплири фронтниң еғирчилиғида, өлүмгә йәкму-йәк чиқидиған җәңләрдә намайән болиду. Әсәрдики Роберт Әнвәрниң әкси. Әгәр Әнвәр кәмтар болуп, өзини кишиләрдин жирақлатса, Роберт һәзилкәш, дайим кишиләр арисида көрүниду. Әгәр Әнвәр бәзидә өз ойини толуқ ейтишқа петиналмиса, лөкчәк Роберт һазирҗавап һәм һәрхил қизиқ вақиәләр һәққидә сөзләп, кишиләрни күлдүрүп жүриду. 

				Кичигидин житим қелип яманларға қошулған Роберт оғрилиқ билән шуғуллинип, “йеник” һаят кәчүрүш йолиға чүшиду. Лекин оғри болси-му, у инсаний хисләтлирини йоқатмайду. Робертниң буниңдин кейинки иш-һәрикәтлири униң ейтқан сөзиниң қанчилик растлиғини испатли-симу, у өскән шараит мәлум дәриҗидә из қалдуриду. Һечбир тәртип-интизам, җавапкарлиқни билмәйдиған Роберт Әнвәрниму йолдин чиқириду. Әнвәр дезертирлиққа йол қойиду. Униң миҗәз-хулқидики әйнә шундақ сәлбий тәрәпләр бирдинла йоқимайду. Амма уруш жиллири 

				униң миҗәз-хулқидиму өзгириш йүз бериду. Хәлиқниң бешиға чүшкән еғир күнләр, явузға қарши пүткүл хәлиқ күриши униңдиму әң яхши һис-туйғуларни ойғитиду. Өзини оғри дәп саниған киши һәрбий сәпкә чақирилғиниға, Вәтәнниң уни өз пәрзәнди ретидә тонуп, вәтәнпәрвәрлик борчини ада қилишқа чақирғанлиғиға мәғрурлиниду. Бу униң һаятини түп асастин өзгәртиду. Униңдики инсаний пәзиләтләрни күчләндүриду. Әнди у мөкүп-қечип жүрүшни, қанлиқ мәйдандин чәттә қелишни ха-лимайду. Түнүгүнки оғри кейинирәк һәқиқий җәңчи, өз вәтининиң һимайичиси болуп йетилиду. Робертму һәқиқий вәтәнпәрвәр ретидә өз вәтинини һимайә қилип, қәһриманларчә һалак болиду. 

				 Мәзкүр парчидә Әнвәр Робертниң тәкливигә мақул болуп, дезертирлиққа йол қойғанлиғи баян қилиниду. Униң бу натоғра йолға қәдәм бесишиға дадисиниң наһәқ тутулуп, өзиниң “хәлиқ дүшмининиң балиси” атилип, роһий азап чәккәнлиги түрткә болиду. 

				 Бултурдин бери үгиниш вә чиниқишлар билән болған миңлиған яш-лар 42-жилниң күзигә кәлгәндә туюқсиз тери-перәң болди; уларниң бир-лири әшу жирақ шәриқтә қелип, йәнә бирлири манасқан ғәрипкә қарап йол тутти. Бу қетим бизниң жутдашлиримиз Әнвәр билән Қамбарму айрилип кәтти; Қамбар шу йәрниң өзидә ечилған сержантлар курсиға елинип, Әнвәр билән Роберт Союзға раван болди...

				 Фронтқа маңғузулған рота-батальонлар елимизниң һәр тәрипидин келип, Новосибирь шәһириниң йенидики бир станциягә чүштидә, қариғайлиқниң ичидә лагерь қуруп, худди күзлүк сәйлигә чиққан туристлар охшаш бир раһәт хатирҗәмликкә бөләнди. Дәсләпки икки-үч күн давамида җәңчиләр өзлириниң фронтқа кетип барғининиму унтиғандәк, Сибирьниң бепаян вә сехи җаңгилини тамашә қилди. Ана йәр мөҗүзилири — деңиз, тағлар охшаш қедимий җаңгаллар қойнидиму нә әҗайип мәнзириләр, қандақту бир болуқ һаят әкси, шипалиқ һава —мана буларниң һәммиси һағда. Келәңсиз керилип кәткән арчилар, бир-бирси билән бәслишип, қуяш нурини талишип сүмбидәк чиқип кәткән нота қариғай, қейин, дуб, қошунлири қаплиған йотиларниң мәхмәл етәклири, хушбой һидлиқ һәрхил ғазаңларни йепинип ятқан көлчәкләр... тийинларниң сәкрәшлири, кәкликләрниң сайрашлиричу!.. Шу бепаян болуқ тәбиәт буниңдин икки жилла илгири өз қинида, өз ор-нида, лекин теги-тегидин бих уруп, җошқунлинип турған течлиқ өмүрни әсләтмәмду?!, Әлвәттә, әшу ташқи көрүнүши бир чоң сәйличиләр тәхлит көрүнгән қисимларниң һәрбир җәңчиси өз қәлбидә уни убдан сезиду. Болупму илгири мундақ бепаян дәл-дәрәқ дуниясини көрмигән, икки жил мабайнида Моңғулстанниң җим-җит җәзирилириниң җәбирлик һислирини кәчүргән Әнвәр, Сибирь тәбиитиниң сехилиғидин күчлүк тәсирләнмәктә еди. Униң бу җошқун кәйпиятини һәтта шу йәрдиму, шу күнләрдиму хиялидин чиқмай, әксинчә уни йеңи-йеңи тәхминләргә 

				дахил қилип келиватқан атисиниң хатириси, униң намәлум тәғдири бузғини йоқ. Пәқәт һәммә үчүн пәвқуладә еғир көрүнгән көңүлсиз өзгириш — икки жил илгири, қоруған, қурутқан белиқ, йеңи тузланған тәрхәмәк билән бал, кәклик гөши билән қейин сүйини тәклип қилип турған Сибирь станциялириниң әнди кепәк нан, көмгән яңию пурап, җүлмәрәп туруши еди. Бу станцияләрниң әнди у яқ-бу яққа өтүватқан һәрбий эшелонлар биләнла бир аз җанлинидиғанлиғиму мәлум болди. Роберт, немишкиду, кечилири әйнә шу станцияләр тәрәпкә кетип, бәзән сәһәр-таңда қайтидиған қилиқ чиқарди. Бир нәччә қетим шундақ болғандин кейин, Әнвәрниң тақити түгәп, көңлидә ғәлитә бир ғәзәп сезими ойғинишқа башлиди. Бу әһвални сәзгән Роберт униңға сирини ейтмақчи болди; у кечики қараңғуда йеңи смола пуриғини чиқирип, ча-раслап йениватқан гүлхан йениға кәлдидә, у йәрдә ялғуз қалған Әнвәргә:

				 — Әнвәр, Алмутиға берип кәлмәймизму? — деди. Әнвәр өз қулиғиға ишәнмәйватқандәк, “Немә?” — дәп тиңирқап туруп кәтти. 

				 — Кәл, олтирайли... Мән саңа әнди немә иш пүтәргинимни ейтай, — дәп Роберт Әнвәрниң мүрисини тутқан һалда төвән чөкти; униң пүтүнләй турқи-сүпитидин һәммини ойлап, өз ойиға үзүл-кесил ишәнгәнлик әкис әтмәктә еди. Шуңлашқиму Әнвәр өз ағинисиниң нәччә күндин буянқи ғәлитилигигә болған рәнҗишни бирдинла унтиғандәк сәзди өзини. Лекин көңлиниң йәнә бир йеридә әриксиз һалда тәшвишлинип: “Бу йәнә өзиниң кона кәсивини башлиған болмисун!” — дегән ойға келип: 

				 — Қени ейтқина, һәрһалда қизиқ!

				 Роберт авал әң муһим мәсилини айдиңлаштуривәтмәкчи болди: у өзлириниң бу орманлиқта йәнә икки һәптә болидиғанлиғини, пәқәт уларни җәңгә башлап киридиған асасий қисимлар пүтүнләй қурал-ярақ, машинилири билән йетип кәлгәндә мәхсус эшелонда маңидиғанлиғини ейтти. Әнвәр униң бу хәвиригә һеч тәптишсизла ишәнди, чүнки у Робертниң өзи җа гәпкә ишәнмәйдиғанлиғини вә наһайити өчлигини биләтти. Шуңлашқа у әнди пәқәт өзлириниң Алмутиға берип келишигә рухсәт қилинмайдиғанлиғини һәм ундақ әркинчиликниң мүмкин әмәслиги тоғрилиқ ойлинишқа башлиди.

				 — Биз төрт күн у яққа, төрт күн бу яққа маңған һаләттиму, фронтқа меңиштин бирнәччә күн илгири йетип келимиз. Лекин өзүмизниң яңливаштин пәйда болғанлиғимизни пәқәт йол үстидә, мүмкин қәдәр, фронтқа йеқинлашқанда ашкарилаймиз. Болмиса, “дезертир” дәп, трибуналға тапшуруветиши еһтимал...

				 — Мениңчә, Алмутиға берип келиш турмақ, Барнаулға йетип беришму мүмкин әмәс. Новосибирьскийниң өзидила бизни тутуп, комендатуриға апириду. 

				 — Тоғра, әгәр биз бу турқимиз билән котелоклиримизни җараңлитип маңсақ, лагерьдинму чиқалмаймиз. Шуңлашқа мән нәччә күндин бери немә қилип жүриду дәйсән?

				— Һә, қени ейтмамсән, немә қилдиң?

				Роберт сөзини йәнә асасий түгүндин башлиди:

				— Мән бир кона шеригимни учритип қалдим; у хунсә бир қетим бизни сетивәткән. Әнди мән уни уҗуқтуруветишим керәк еди... Ле-кин у түлкә мениң оюмни, һазирқи вәзийәттики мүмкинчилигимни бирдин чүшәндидә, “өткән ишқа салавәт қилайли. Мән сени фронттин қутулдуруп қалай”, — дегән шәртни қойди. Тәкшүрүп көрсәм, у раст елип қалалайдекән: һәрбий госпитальдики бир врач аял билән наһайити йеқин екән. Лекин мән унимидим. Чүнки, билисәнғу, әнди қечип-мөкүп жүргүм кәлмәйду... Мән силәргә ейттимғу, әнди аман қалсам, Томочкамниң көзигә очуқ қарап яшимақчимән. Һәм сени ялғуз ташлап кетиш — жутдашлиқ әмәс. Шуңлашқа мән униңға әкси шәрт қойдум: у иккиләнгә икки костюм һәм “Госпитальда ятқандин кейин дәм елишқа кетип барғанлар” дегән мәнадики һөҗҗәтләрдин тоғрилап беридиған болди. Әгәр сән бу планға көнмисәң, мән у хунисини һазирла тутуп беримән. Томаға: “Мүмкин болса, өзәң тез келип кәт”, — дәп телеграм-ма әвәтимән. Бир әзиз адимиңни җәң алдида бир көрүвелиш керәкқу...

				Робертниң плани вә мулаһизиси Әнвәрни қайил қилмақта еди. Ле-кин шундиму у мурәккәп планниң әйни бойичә әмәлгә ашидиғанлиғиға толуқ ишинәлмәй, тәшвишләнди. “Әгәр бирәр йәрдә, бирәр иш билән паш болсақ, “дезертир” дегән дәһшәтлик һақарәт менила әмәс, апамни, Зухра-ни... Әгәр тирик болса, мени тапқан атамни йәксән қилмамду?! Қилиду, әлвәттә! Шунда биз, болупму мән өзәмниң “дезертир” әмәслигимни һеч дәлилләлмәймәнғу... Чүнки әву нәвақта Қамбар ағинәм киргән оқушқа мени “хәлиқ дүшмининиң балиси” дәп алмиғандәк, һечбир җан ақлалмайду. Бирақ... Бирақ, “хәлиқ дүшмини... хәлиқ дүшмининиң балиси” дәп атилишниң өзи һәрқандақ “дезертирлиқтин” артуқ һақарәт әмәсму!?. Әлвәттә, миң һәссә артуқ! Зади әмәлиятта биздәк ишәшсиз ун-сурлар үчүн Вәтән вә уни қоғдиғучи дегән муқәддәс уқум йоққу дәймән!?”

				— Келиштуқ! — деди Әнвәр Робертниң ғолидин чиң қучақлап. — Немила болса, мәнму дәртмән анамни бир көрүвалай. 

				— Мана, мундақ хуласигә мән қайил! — дәп Роберт Әнвәр билән тәң орнидин турди. Шундақ қилип, ағинә иккиси көйүп болай дәп қалған гүлханниң ғува йоруғидин жирақлап кәтти...

				— Наһайити еғир әйип қилипсиләр. — деди сәһәрликтә йетип кәлгән Давут, Әнвәрниң һәқиқий сирини билгәндин кейин. — Силәрни сер-жантлар оқушиға алмиғанлиғи гәп әмәс: һәрбий сәптә болуп, мәйданға меңишиңниң өзи — әң улуқ иш еди... Мана әнди шу Олади от қуйруққа ялвурушқа тоғра келиду. 

				— Биз өз қисмимизға үлгирип баримизғу. Униңға ялвурушниң һаҗити немә? — дәп тиңирқап тохтап қалди Әнвәр. 

				— У һазирла районлуқ һәрбий комиссарға телефон беридудә, сени һайдатқузуветиду.

				— Мону һөҗҗәтчу?!.

				— Бу һөҗҗитиң һеч немигә яримайду, чүнки униңда йә Алмута комендатиниң, йә һәрбий комиссарниң печити йоқ. Демәк, шуниң өзи — у һөҗҗәтниң җа екәнлигини көрситиду. Зади һәрбий комиссар яки НКВДниң бирәр хадими һазирла сениң қисмиң билән сөзлишип, силәрниң “дезертир” екәнлигиңларни ениқлавалиду. 

				Таң атқичә ухлимай, балиси билән муңдашқан Рухсарихан әтигән туруп, Давут вә Һәнипә жеңгәйләргә хәвәр қилип, чақирип кәлмәкчи бо-луп кәткән, лекин Һәнипә жеңгәйләр униңдинму әтигән туруп, отгонға қарап раван бопту. Омулған Рухсарихан өйгә ялғуз қайтип киргәндә, Давут билән Әнвәрниң арисидики еғир сөһбәтму аяқлишип қалған еди. Шундиму, ана қәлби балисиниң чирайидин көңлидики ғәмкинликни сәзди, лекин униң сәвәви тоғрилиқ ойлаш биләнла, беихтияр ахшамқи сәт вақиәни әскә алди. Техи у маҗраниң һәқиқий мәзмунидин бехәвәр, пәқәт Әнвәрниң әнди Олади тәрипидин паш қилинип, хаин болуп қалмаслиғи тоғрилиқла ойлаватқан Давут: 

				— Рухсарәм, — дәп ана-бала иккисигә бирдәк мураҗиәт қилди. — Әнвәрниң һазир меңип кетиши керәк...

				— Зухрани көрмәйма?!.

				— Мәйданға маңған достлиридин айрилип қалса, яман болиду. Бирақ шунчә йәрдин кәлгәчкә, раст, сиңлисини көрүп кәтсә болатти... —дәп Давут бешини тутуп, ойлинип қалдидә, андин йәнә Әнвәргә қарап: —Һазир мениң халтир етимни мингиндә, район мәркизигә уттур йол билән әмәс, тоғра сайни яқилап қоюп бәр, — деди. — Йолда Һәнипә жеңгәй билән көрүшүп, андин оңға айлинип кәт. Атни пәқәт Алмутиға маңған машина учрашқан җайдила жүгинини сийривелип, қоювәт; у қосиғи тойғанда, өзи қайтип келиду... 

				... Әнвәр чүшләр билән башланған соғ қар-ямғур арилаш шамалда мални сайниң тапиниға солап, бирнәччә яш балилар вә қери аниси билән кигиз өй тикиватқан Һәнипә җеңгәйләрниң көчигә йәткәндә, өзиниң һәқиқий һамақәт қачқун екәнлигини чоңқур чүшәнгән еди. Мундақ талай боранларни йеңип, балилириниму өзлиридәк батур вә бәрдашлиқ қилип қатарға қошқандин кейин, хатирҗәм вә салапәтлик көрүнүштә, пәқәт пишқан гөш, йейилип селинған чөпләрни меһманларға сунуп олтиридиған Қамбарниң момиси Күпийә шешейму әнди йәнә ишқа киришип, әшу боран билән елишмақта еди. “Бу момайлар билән ба-лилар бизниң вә атилиримизниң орнида мошундақ елишиватқанда, мениң мундақ қечип жүргиним — раст, еғир гуна!” — дәп Әнвәр Һәнипә жеңгәйгә көрүнүштинму иза тартип, етиниң бешини бурап өтүп кәтмәкчи болди, лекин өз анисидәк болған Һәнипә жеңгәйни көрүп кетиш хаһиши униңға яр бәрмиди.

				Һәнипә жеңгәйму Рухсарихан охшаш Әнвәрниң бешини тутуп сөйүп, андин яш қаплиған көзлири билән униң чирайиға қадилип қариди.

				— Сөйтіп, Қамбар сол жерде қалды дейсің бе? Ал сен қалай келдің?

				— Мән фронтқа маңдим, апай... — деди Әнвәр аранла.

				— Айрылғандарың жаман болған екен. Ал енді үйді орнатып, дәм тат, қалтаңа құрт салайын, жаным, — дәп, өй билән елишишни да-вам қилди Күпийә момайму. Әнвәр өйни орнитишқа ярдәм қилди. Лекин чайға қаримай, меңип кәтти. Немишкиду һәммә униңға гуман вә ишәнмәслик билән қариғандәк туюлмақта еди. Бирақ, Әнвәр өйдин чиқип, етини минмәкчи болғанда, Һәнипә жеңгәй йәнә униң бешини тутуп сөйди вә бая көзлиригә толуп, тохтап қалған йеши әнди еқип, үзидики ямғур тамчилириға арилишип кәтти.

				Соалар вә тапшуруқлар

					1.	Парчиниң мәзмунини “Даириләр мунасивити” усули арқилиқ ечип, пикирлишиңлар

					2.	Һәрбий сәптики Робертниң өйгә берип қайтиш тоғрилиқ тәкливигә силәрниң көзқаришиңлар қандақ? 

					3.	Сибирьниң гөзәл тәбиитидин бәһирләнгән Әнвәргә бу җаңгаллиқлар немә сәвәптин дадисини ядиға салиду дәп ойлайсиләр? 

					4.	Сибирь станциялириниң икки жил бурунқи вә кейинки көрүнүшини селиштуруп, пикирлишиңлар.. 

					5.	Әнвәрниң орнида болсаңлар, Робертниң сөзигә әгишәттиңларму? 

					6.	“Дезертир” атилиштин қорққан Әнвәрниң ахири хата йолға мақул болушиға немә сәвәп болди? Әнвәрниң жутиға келиштики мәхсити немә? Мәтиндин мисал кәлтүрүңлар.

					7.	Давут билән Әнвәрниң сөһбитигә диққәт бөлүңлар. Давут немишкә “Олади от қуйруққа ялвурушқа тоғра келиду” дәйду? 

					8.	Парчидин Давутниң қандақ мижәзини байқидиңлар? Давутниң Әнвәргә болған атидарчилиғи тәсвирләнгән мисраларни тепип, пикриңлар билән бөлүшүңлар.

					9.	Әнвәрниң қәлбий һалити тәсвирләнгән мисраларни тепип оқуп, пикирлишиңлар.

				 10. “Венн диаграммиси” усули арқилиқ Әнвәр билән Робертқа тәриплимә бериңлар.

				 11.	Әнвәр өз гунасини чүшәнди дәп ойламсиләр? Җававиңларни дәлилләңлар.

				21-дәрис

				 Мәзкүр парчидә Оладиниң Әнвәрни “дезертир” дәп НКВДға ту-туп бәргәнлиги, Давутниң һәқиқәт йолида маңғанлиғи, Әнвәр билән Робертниң Улуқ Вәтән урушиниң ғалибийәт билән аяқлишишида зор әһмийәткә егә Сталинград җәңлиридә қәһриманларчә күрәшкәнлиги баян қилиниду. Әнвәр билән Роберт Сталинград җәңлиридә әрлик көрситиш арқилиқ өзлириниң илгәрки гуна вә қилмишлиридин пак-линиду. Кәскин вә еғир дәвир икки яшни тавлап, улардики инсаний хисләтләрниң көрүнүш тепишиға зәмин яритиду. 

				Олади шу күни районлуқ һәрбий комиссарға, НКВДға хәвәрләп, кәчқурунлуғи Әнвәрниң һәқиқий қачқун — дезертир сүпитидә тутулуп, Алмутиға әвәтилгәнлигини билди. Тәғдирниң қеришиши шунчилик: һәрқачан һәрқандақ йәрдин, һәтта бир қетим Қирғизстандин тағлар ешип қайтип кәлгән халтир атму он изидин үштүп кәткән еди. Лекин шуниң һәммисигә қаримай, Давут Алмутиға берип, комендатура вә 

				облуслиқ һәрбий комиссарға йолуқти; өзиниң мәйдандаш бир қанчә ағинилиригә Әнвәр билән униң ағиниси Роберт һәққидә һәқиқәтни чүшәндүрүп, уларниң хаин сүпитидә һалак болмаслиғиға һул яритип қайтти. Бу әһвалларниң һәммисидин хәвәрдар болған Олади: “Әнди кәлди пәйти!” дегәндәк, Давут билән Рухсарихандин тәң интиқам алмақчи болуп, улар тоғрилиқ һәрхил сөз-чөчәк вә шикайәтләрни тоқушқа киришкән еди. У әң авал Волга әтрапидин көчүрүлүп кәлгән немислардин бири болған Ледр бовайни Рухсариханниң өйигә киргүзди вә Ледр бовай билән униң қизлириниң наһайити ишләмчан, пак дил деханлардин болғиниға қаримай, уларниму Рухсарихан билән қошуп, башқа бир яқларға әвәтиливатқан “шүбһәлик” кишиләр қатарида көздин йоқатмақчи әнди.

				“Олади акам худди кона кинолардики җандраллардинму сүрлүк болувалди, — дәп язди шуниңдин бираз күн кейин Зухра Қамбарға. —Апамни әң еғир ишларға селип, бәзән тегишлик нормилириниму бәргүзмәй қойиду. Давуткам Әнвәр акамниң ақлинип, йәнә фронтқа әвәтилгәнлигини ейтсиму, қәһридин қайтар әмәс. Әнди өйимиздики мусапир бовайни қизлиридин айрип, уни апамға баққузуватиду. Әгәр акамдин хәт кәлсә, мән буниң һәммисини униң командирлириға йезип әвәтәй дәймән. Қайип ағайдин идитлиқ хәт келип туратти... Кейинки күнләрдә үзүлүп қалди. Әгәр сиз бирәр хәт алған болсиңиз, бизгә хәвәрләң. Ағриқчан Ледр бовай бир тәрәп болса, сиз дегәндәк, Һәнипә жеңгәй, Күпийә чоңнамлар һәммимиз бир өйгә жиғилип, бир болувалаттуқ. Мән әнди мәлимиздики мәктәптә балиларни оқутиватимән... Тоғриси, улар билән етиз-ериқта биллә ишләватимиз. Бир хошал болар йери — бизниң колхоз бу жил тамакидин һечқачан болмиған һосул алди; мал чарвичилиғиму яхши... Әвәткән сүритиңизни Һәнипә һәдәм маңа беривәтти. Һәр қетим көргинидә, мени синиғандәк сорап көриду. Бирақ мән акамни көрәлмидим; у бечарә мени көрүмән дәп, тутулуп қапту. Болмиса, аман-есән өз қисимиға қайтип барар еди... Хәйир-хош. Көрүшкичә аман болайли.

				Сеғинишлиқ салам билән: Зухра. 13/Х1—42 ж.”

				Сержантлар курсини пүтирип, отделение командири, андин взвод командириниң ярдәмчиси болған Қамбар нәччә қетим мәйданға соринип әризә бәргән еди. Лекин ахири униңға шундақ қәтьий җавап бәрдики, у әнди пәқәт өзигә тапшурулған взводниң җәңгивар тәйярлиғи биләнла мәшғул болуп, өзиниң мәйданға соринип бериш, атисини, Әнвәрләрни учритип қелиш қатарлиқ хияллиридин ваз кәчкән еди. “Артқи сәптинла әризә йезип, мәйданға ихтиярий бериш әһмийити бар, — дәп җавап бәргән униңға. — Мунтәзим армийә сепидики һәрқандақ солдат, сер-жант вә офицер пәқәт өзигә тапшурулған нәқ вәзипини өтәшкә тегиш. Керәк болидекәнмиз, бир күни һәммимизни башқа бир ишқа йөткәйду; 

				у иш һәтта йәр һайдаш, мал беқиш яки қариғай кесиш болушиға қаримай, солдат үчүн бәри бир — җәңгивар вәзипә”.

				Жуқарқи дәриҗилик командование тәрипидин берилгән бу җавапниң һәққанийлиғи шу 1942-жилниң ахирида убдан тәстиқләнгән еди.

				Автоколонна Сталинградқа йеқинлашқансири қанлиқ, дәһшәтлик вә шуниң билән биллә муқәддәс җәңниң улуқ сүри, қайнақ һиди җәңчиләрниң вуҗудини өз илкигә алмақта еди. Әнди Әнвәрму өзини қандақту бир күчлүк мәй билән кәйип болуватқандәк сезип, униң вуҗуди пәвқуладә һәрикәт, җасарәт хаһиши билән тақәтсизләнди. Һәтта һелиқи қоркқанчақ, тошқан жүрәкләрму әнди әриксиз умум кәйпиятқа берилгәндәк тәрәдутта болди. Немис самолетлириниң дәсләпки бомбилири, уларға қарши етилған йүзлигән зениткиларниң авази, һава сәһнисиниң сәрдарлири болған истребительларниң әҗайип сүрьәт, әҗайип маһарәт вә шиддәт ичидә һәйвәтлик елишишлири... Әнвәрләр әйнә шу хил мәнзириләр йүз бериватқан бир чағда, техи-му дәрғәзәпләнгән дәриядин өтүп, бәәйни вулкан кратерлиридәк от чақнап елишиватқан қәһриман шәһәрниң босуғисиға кәлдидә, кәчки умумйүзлүк һуҗумға һазирланди.

				— Йолдаш җәңчиләр, йолдаш офицерлар! — деди батальон команди-ри җәңчиләргә мураҗиәт қилип: — биз һәр қайсимиз мәлум хаталиқ, йәни әйивимиз үчүн бу мәхсус батальонға җәмләндук, Лекин шәхсән мән силәргә шуни ейтайки, һәм өзәңларму көрүп ишинәрсиләр, бу муқәддәс җәңдә штрафникларму, мунтәзим кисимларму — бирла алий вәзипини өтәйду: әзиз Вәтән йерини әшәддий дүшмәндин азат қилиш! Һәрһалда, биз йәнә бир қетим шуни әскә елишимиз керәкки, мана бу муқәддәс вәзипини өтәшкә сазавәр болушниң өзи, йолдашлар, һәр қайсимизниң өз әйиплирини жуюп, улуқ Армия сепигә садиқлиғимизни көрситишкә имканийәт бериду. Бүгүн кечә билән сәһәрликтики һәл қилғучи һуҗум җәриянида бизниң батальон (әнди штрафбат әмәс, зәрбидар батальон) алдиға шәһәрниң ғәрбигә чиқип, позиция егиләш билән, фашистларниң йеңи қисимлирини йәксән қилип туруштин ибарәт. Һуҗум сигнали — үч пай көк ракета.

				Батальон командириниң бу сөзлиридин кейинки күтүш вақти, униң һәрбир минути чәксиз узақ туюлди. Әнвәрниң гекитигидин һечнемә өтмәй, у тамамән мәс болғандәк, пәқәт бир қизғин тақәтсизликнила сәзмәктә еди. Роберт униң әксинчә бирдә — колбаса, бирдә — консер-вини тәклип қилип, қосаққа ишлиди.

				— Нериқи “ров” та поход кухняси бар охшайду... Иссиқ тамақ әпкип берәйму йә? — дәп сориди у Әнвәрниң һечнемә йемәй, кәйни-кәйнидин тамака чекиваткиниға рәллә болуп.

				— Қосақ болса, тамақ мол охшайдиғу... униңдин көрә, бирәр парчә хәт йезип әвәтишниң имканийитини ойлисаңчу.

				— Униң имканийитини тепиш мүмкинғу, — дәп мәнтиқән инкар қилди Роберт. — Лекин һазир һеч немини көрмәй, һечнемә қилмай туруп, немә дәп йезишимиз мүмкин. Әң болмиғанда, бирәр фрицни өз қолимиз билән өлтәргәндин кейин язайлидә. “Өлтәргәндин кей-ин...” — ағинисиниң бу тәбири Әнвәрни манасқан, бемәна тәвриниш, тақәтсизлиниш қойнидин чиқарғандәк, уни җиддий ойландуруп қойди. “Өз қолуң билән өлтириш... Адәмни адәм, бир-бирсини көрмигән, билмигән, тонумиған адәмләрни өлтириш... Товварә! Бир дәмдин кей-ин мән бәлки өзәмдәк бир житимни өлтиримән... Әгәр мән уни авал атмисам, у мени атиду. Немә үчүн? Униң яки мениң угалим кимгә?!..”

				— Мән, мүмкин болса, пәқәт немисларниң командирлиринила ати-мәнғу, дәймән, — деди у өзиниң пәришан ойини давам қилип. Роберт һә дегәндә униң сөзигә чүшәнмиди, андин ағинисиниң хиялпәрәслигигә күлүвәттидә: 

				— Сән йоқ гәпни қоюп, қосиғиңни тойғузувалсаңчу, — деди. — Мениңчә, җәң мәйданида һечким һечкимниң тәрҗимә һали билән иҗтимаий келип чиқишини тәкшүрәлмәйду. Биз үчүнму шу керәк. Һә уруштин кейин болса, башқа гәп. Шәхсән сениң билән биз аман қалсақ — уруқ-туққан, җуму! Зади биримиз қалсақму, йәнә биримиз-ни унтумайли. Мән он-издин унтулуп кетиштинла қорқимән, худди техи тонулмиған бир данишмәндәк... Ой-коюмда бирла нәрсә: әнди мән өзәмниң мән әмәслигимни дәлиллишим керәк. Һә сән өзәңниң өзәң екәнлигиңни көрситисән...

				— Немә үчүн?

				— Уни мән билмәймән. Лекин шундақ қилиш керәк.

				— Һәй таңәй, сениң дегиниңдәк болушму мүмкин, лекин һәммини айрийдиған һәқиқәт нәдә?!

				— Мениңчә, биз һазир шу һәммини айрийдиған һәқиқәт алдида! — деди Роберт сөзини наһайити мәнтиқилиқ йәкүнлигәч. Андин у орнидин туруп, у яқ-бу яққа қараватқан һелиқи йоған картежникни чақирди... Лекин шу арида бир ғайәт күчлүк гүлдарас аңландидә, деңизға охшаш қарамту-көк көрүнгән асманни ракета сигналлири йорутти.

				Шәһәр кочилиридики җәң очуқлиқтики һуҗум — адәттики такти-килиқ җәңләргә зади охшиматти. Бу йәрдә һәрбир дохмуш, һәрбир өй, һәрбир қәвәтни худди шахмат ойниғандәк пәм-парасәт, әп билән егиләш тәләп қилинатти. Артиллерия дивизиони зәрбидар батальон етишиватқан бир чоң бенаға қаритилди. Дивизион командири билән батальон командири кеңәшкәндин кейин, бир батарея җәңчилири билән бир взвод автоматчикларни әшу фрицлар һазирла чекинип бе-рип, наһайити мустәһкәм бекинивалған бенаға киргүзмәкчи болди. Әйнә шу команда берилгәндә, Әнвәр өзлири батальониниң қайси взводи билән биллә болидиғанлиғи тоғрилиқму, һәтта һазир дүшмән билән үзму-үз көрүшүп, елишип кәткәндә, немә қилидиғанлиғи тоғрилиқму 

				ойлиғини йоқ. У пәқәт бирдә автоматини, бирдә йенидики гранатиларни тәкшүрәп, силиған һалда, алға қарап меңип кәтти.

				Зәрбидар группа кәң мәйданниң нерисидики бенаға апиридиған қочиниң икки қанити, бош өйләрниң коридор, һойлилири билән илги-рилиди; әшу бенаниң потәйгә айланған деризилиригә бир қанчә гранати-лар ташланди. Лекин әнди жуқарқи қәвәтләргә көтирилгән фрицларму тәхмин билән асфальт йол вә хошна өйләр һойлилириға гранатилар ташлап, өйләрни өрүмәктә еди. Әң ахирқи өйниң чәт подъезидин беши-ни чиқиралмай туруп қалған Әнвәрниң қулиғиға әшу бенаниң жуқури қәвәтлириниң биридин аял вә балиларниң налә-зари кәлдидә, униң көзи бирдин чедирға чиқидиған төмүр шотиға, андин деризидин ташланған бир балиға чүшти. Өләр-өчәрини унтиған һалда жүгрәп берип, әшу шотиға улашти вә униң билән илдам жуқурилашқа башлиди. Уларниң кәйнидин шипқап келиватқан җәңчиләрниң һәммиси әнди уни көрди.

				— Лейтенант, әву бизниң Әнвәрғу!.. Хәп, қандақ қилиш керәк?! — дәп алақзадә қарап, жүгәрмәкчи болди Роберт. Комаңдирниң:

				— Дымавая шашка! — дегән һәм һаяҗанлиқ һәм һөкүмлүк сөзи һәммини һәл қилди.

				Роберт бир җәңчидин икки шашкини елиши билән, һәр тәрәптин қалаймиқан етиливатқан оқ астида жүгрәп кетип берип, кәйни-кәй-нидин шашкиларни атти. Лекин улардин чиққан манасқан ис, аңғичә ахирқи — алтинчи қәвәткә йетип барған Әнвәргә әмәс, униң кәйнидин ямишип чиқишқа башлиған Роберт, лейтенант Смирнов вә башқа җәңчиләр үчүн яхши һимайә болди.

				Әнвәр алтинчи қәвәтниң деризисидин бир бош бөлмигә киргәндә, униң қанға толған көзи бир раһәтләнгән еди: бенаниң у четидики чоң мәйданда гирәләшкән җәң болувататти. Бу җәңни нәччә ай ма-байнида әшәддий дүшмәнгә тәслим болмай елишқан Сталинград мудапийәчилири жүргүзмәктә. Демәк, әнди немисларниң өзлири икки тәрәптин қоршалған вә дүшмән қисимлири һәр тәрәптин чекинип, мошу бена вә униң қатаридики өйләргә яндашмақта.

				Әнвәр қолиға гранатиларни елип, өз “мунарисидин” мәйдандики дүшмән сепигә атмақчи болуп турғанда, йәнә бир бөлмидин немислар авази аңландидә, икки пай оқ етилди. Әнвәр шу бөлмигә интилишиға, бөлминиң ишиги ечилип, һәрхил рәхт вә һалқа-мончақларни көтәргән бир ССчи офицер чиқип, униң пешаниси совет җәңчисиниң оқиға тоғра кәлди. Лекин офицерниң жиқилиши биләнла, очуқ ишиктин йәнә автомат оқлири йеғип кәтти. Әнвәр: “У йәрдә яридар болуп қалған йәнә бир булаңчи тирик болса керәк. Немә қилай?!” — дәп турғанда, у чүшкән деризидин Робертниң беши көрүнди. Әнвәр униңға: “Яндики бөлмидә” дегәндәк ишарә қилди, уштумтут Роберт бу ишаригә бирдин чүшинип, көздин ғайип болди вә йәнә бир дәқиқидин кейин автомат үни чиқип, һәммә җим-җит болуп қалди.

				— Йотқан-көрпиләрни олҗиға елип, қучақлап йетиптекән накәс. Олҗиға әнди тойди у, — дәп Роберт, униң кәйнидин лейтенант Смир-нов Әнвәр ечиватқан деризиниң йениға кәлдидә, һәр иккиси униң мүрилирини тутуп қақти; андин улар қандақту бир мәғруранә хурсәнлик билән гранатиларни дүшмән сепиниң бешиға етишқа башлиди!

				Әндики мәхсәт, Сталинград әтрапидики үч йүз миңдин ибарәт Пау-люс армиясиниң бәл омуртқисини сундуруш. Әйнә шу планға бенаән оң вә сол флангилардин Дон вә Ғәрбий-җәнуп фронтлириниң қошунлири шипқап кәлмәктә еди. Әнвәр билән Роберт әнди өзлириниң йеқиндила “штрафниклар” болғанлиғини пүтүнләй унтуп, бир һәптә ичидә оқ-дора манасқинида пучилинип, бир қанчә қетим йенида партланған снаряд осколкилириниң чирпап өтүшлиригә, каскилирини чүширип, көйнәклирини тешип өткән оқларниң үшқетишлириға үгәнди, әнди улардиму “қанға-қан!” дегән қарам мудиа ойғанди. Бу сезим Сталин-град әтрапида болған ахирқи җәң нәтиҗисидә техиму күчләнди. Улар саперлар ротиси вә йәнә икки батальон билән бирликтә һуҗумға турған; дүшмән мудапиәсиниң алдинқи окопилиридин яғдурулған пулемет оқи баш көтәртмигәч, һәммә йәр беғирлап бармақта. Әнвәрниң йенида өмүләп кетип барған Роберт бир чағда:

				— Хунисиләрниң алтун саатлиринила ал җуму. Кейин яхширақ әсқатиду, — деди.

				Адәмниң бешиға: “йә өлүм, йә көрүм”, — дегән миқтәк сөзләрдин башқа һечбир ой кириши мүмкин әмәс әшу пәйттә йәнә Робертниң өз кәсиви тоғрилиқ унтимиғанлиғи адәтниң пәвқуладә бир күчлүк инстинкт-лардин ибарәт екәнлигидин дәрәк берәтти. Әшу бир дәқиқидә умум сәптин үзүлүп чиқип, алға узап кәткән группа саперларниң дүшмән окопилириға йәткүзүп атқан гранатилири партлиниш биләнла, “Алға, һурра!” дегән қудрәтлик командилар яңриди. Лекин шу һазада дүшмән тәрәптинму шу хил авазлар аңлинип, уларму әнди упуқта бәәйни қоруқ там кәби болуп тикләндидә, қариму-қарши етишиш, өз сәплирини шалаңлитиш билән йеқинлишип кәлмәктә еди. “Нәйзә җеңини әнди көрүмизкәндә!” — дәп ойлиди Әнвәр. Бирақ җәңниң нәтиҗиси ундақ болуп чиқмиди. Бирнәччә жиллар мабайнидики үзлүксиз муваппәқийәтләрдин кейин дәсләпки еғир, гаңгиратқуч мәғлубийәткә учрап, пүтүнләй инсанлиқ хисләтләрни бирдин дәпсәндә қилишқа башлиған немис командованияси әнди бизниң қошунларниң һуҗумини тосап елишиватқан өз җәңчилиридинму кечип, тақ улар егиләп ятқан, һазир болса, гирәнләшкән җәңгә айланған позициягә өз артиллериясидин снаряд яғдурушқа башлиған еди. Нәтиҗидә икки тәрәпниң иккилисила дәһшәтлик қирилип, ахи-рида, тәхминән, бир взводчә гаңгириған, алданған, рәнҗигән ССчи қураллирини ташлап, әсиргә өтти. Нәқ шу пәйтләрдә бу жигирмә-оттуз ССчила әмәс, бәлки пүтүнләй Паулюс армияси қоршавға елинип, тәслим болушқа башлиған.

				Әнвәрләрниң взводидин қалғанлар әсиргә чүшкән алтә қуралсиз фриц билән өзимизниң вә немисларниң яридар болған җәңчилирини ППГға йәткүзүшкә бәлгүләнгән; улар қанға милинип, мидирлап-иңирап ятқан адәмләрни йөләп, көтирип маңди. Әнвәр билән Роберт домулап ятқан җәсәтләрниң ичидин әң авал һелиқи бир бәстлик “ведьмет” дегән картёжникни көрдидә, униң үзини өрүп қариди: бечарә тонувалғусиз болуп, өртилип кетипту. Андин улар өзлири тәрәпкә өмүләп келиватқан яридар саперни байқап, уни йөләвелишқа алдириди. Роберт өзи үчүн чүшиниксиз болған бир-икки еғиз сөздин кейин, йеши йәткән әшу саперниң Әнвәр билән бир-бирсини қучақлап, тизлинип туруп жиғлаватқанлиғини көрүп, әқли һәйран болди. У пәқәт йәнә әшу мойсәпит саперниң еғизидин чиққан “Қамбар!” дегән сөздин кейинла, униң жирақ Моңғулстанда қалған Қамбарниң атиси екәнлигини билди.

				Дәрһәқиқәт, әшу шиддәтлик минутларда теги-тегидин өксүп жиғ-лаватқан Әнвәр өз атисидәк болған ғәмхорчи, дадил Қайип ағайни сөймәктә еди.

				Наһайити еғир яридар Қайип ағай болса, аңғичә йетип кәлгән һәм-ширә қизларниң қолида йәнә бир қетим Әнвәргә тиклинип қарап:

				— Әнвәрҗан... балам!.. Қамбарға жаз... Жеңіп қайтқанша кек ал!.. —дәп көзини жумди.

				Соал вә тапшуруқлар 

					1.	Парчини оқуп, мәзмунини планға асаслинип ечиңлар:

					а) Оладиниң Әнвәрни тутуп бериши. 

					ә) Әнвәр билән Робертниң қайтидин фронтқа атлинишида Давутниң роли.

					б) Зухраниң Қамбарға язған хетиниң әһмийити.

					в) Қамбарға тапшурулған мәхпий вәзипә.

					г) Парчидә Сталинград җеңиниң тәсвирлиниши.

					д) Батальон командириниң мураҗиити.

					е) Әнвәр билән Робертниң өз гуналиридин ақлиниш үчүн Сталинград җәңлиридә әрлик көрситиши. 

					ж) Дүшмәнниң тәслим болуши.

					з) Қайип ағайниң ахирқи вәсийитиниң әһмийити. 

					2.	Парчидики қайси вақиәләр силәрни ойландурди? Немә үчүн? 

					Ойлириңлар билән бөлүшүңлар. 

					3.	Мәтиндин Әнвәрниң җәң алдидики ички кәчүрмилири баян қилинған мисра-ларни тепип оқуңлар. Қәһриманниң пикригә силәрниң көзқаришиңлар қандақ? Пикирлишиңлар. 

					4.	Робертниң “...әнди мән өзәмниң мән әмәслигимни дәлиллишим керәк. Һә сән өзәңниң өзәң екәнлигиңни көрситисән...” дейишиниң сәвәви немидә? Җававиңларни дәлилләңлар. 

					5.	Өмүр билән өлүм тоқунушида Робертниң байлиққа қизиқишиға көзқаришиңлар қандақ? 

					Робертниң орниға өзәңларни қоюп көрүңлар. Силәр немә қилған болаттиңлар? 

					Пикирлишиңлар. 

					6.	Парчигә асаслинип Әнвәр билән Робертниң миҗәзлирини селиштуруңлар. 

					7.	“Попс” усули арқилиқ Әнвәрниң Сталинград җеңидә көрсәткән қәһриманлиғи һәққидә ейтип бериңлар.

					8.	Сталинград җеңиниң әһмийити немидә дәп ойлайсиләр? Қошумчә мәнбәләргә асаслинип, җававиңларни дәлилләңлар. 

					9.	“Ассоциациялик түп” усули арқилиқ уруш сөзигә бағлиқ ассоциацияләрни йезиң-лар.

				 10.	Сталинград җеңи баян қилинған мәтин билән рәсимләрдики тәсвирни селиш-туруңлар. Силәргә қайсиниң тәсири күчлүк болди? Немишкә? Пикирлишиңлар.

				22-дәрис

				Мәзкүр парчидә Қамбарниң Зухраға болған пак муһәббити, униң алий инсаний пәзиләтлири, арқа сәпниң турмуш-тирикчилиги, җапа-мәшәқити, Олади от қуйруқниң Волга әтрапидин йәр авдурулған Ледр бовай аилисиниң вәйран қилғанлиғи әкис етилгән. 

				— “Әгәр сән мениң пуштум — нәврәм болсаң, Зухрани маңа келин қилип кетисән!” — дегән қәтъий шәртни қойған еди Купийә момай униң алдиға. Қамбар момисиниң сөзидин ата-аниси вә уран-җураниниң һеч қайси чиқип көрмигәнлигини яхши биләтти һәм униң дегинидәк қилиш шу мәзгилдә һеч мүмкин әмәстәк болғиниға қаримай, Зухрадәк қизни “аялим” дәп кетиш, һәтта униңдин пәрзәнт көрүш охшаш пәвқуладә чачираңғу вә ширин хиялларму өз-өзидин овҗ алмақта еди. “Лекин мошу кәмдә өз бешиңниң бәхтини ойлашқа боламду?!. Зади Зухра яш, саддә болсиму, мени сәвир-тақәтсиз һайван, дәп қалмамду?!. Униңға қайси үзүм билән “қошулайли” дәп ейтимән? Яқ-яқ, зади мүмкин әмәс! Әнвәр ағинәм немә дәп ойлап қалиду...”

				Қамбар йәнә өзиниң Роберт охшаш әһвалға дучар болуп, кәлмәй қелишиму мүмкин екәнлиги, шу арқилиқ бир әзиз җанниң бәхтини бағлап қоюш еһтимали тоғрилиқ ойлап, сәскәнди. Индинлиққа маңимән дегән күни Давутниң һелиқи халтир етини минип, йәнә етиз-ериқни ари-лап, пада-калини, қар тепип отлаватқан оруқ атларни көрүп, қери-чөри малчилар билән сөзлишип-муңдишип кәлди. Андин у Зухраниң мәктәптин келишини күткәч, Рухсарихан һәдәмләрниң ишиги алдида ерип ятқан дога қарни тамдин атилдуруп ташлашқа башлиди. Догини ташлап болғандин кейин, арқидики хәндәккә тошқан әгиз суни еқитиветиш үчүн музни оюп, ериқ чепишқа киришти.

				— Өйгә кир, оғлум. Зухра кәлди, чай ичимиз, — дәп чақирди уни бир чағда Рухсарихан һәдәм.

				Өйниң ишигини ечиши биләнла, Қамбарниң димиғиға бала чағлири-дин тонуш таамлар пуриғи урулди. Лекин у җоза үстидики җирис ундин ясиған бир тал нанни көрүп, әриксиз һалда 1933-жилни, шу қисинчилиқ мәзгилдики су пөрилири билән көмәч нанларни, талқан йәп, күнҗүр ғаҗиғанлирини есиға алди. Рухсарихан һәдәм йәнә шу жиллардиму худди һазирқидәк кепәк, қурғунларни қеқиштуруп, җүсәй, явайи пиязларни арилаштуруп, әҗайип хуш пурақ вә ләззәтлик 

				тамақларни пиширидиған. У мана һазирму худди әшу еғир жиллар-дикидәк кепәклик унға пияз, самсақларни арилаштуруп, бир убдан нан пиширип қоюпту, иликтәк әткән чейиму тәйяр. “Зухра, чейиңни ич, қизим”, дегән чиллашлириму баяқидәк иллиқ. Пәқәт илгири Рухсарихан һәдәм ялғуз Зухранила чиллимай, бәлки мошу қора, әву бағда ойнаватқан балиларниң һәммисини “Әнвәр, Қамбар болуңлар, чейиңларни ичиңлар!” — дәп қичқиратти. Бәзән онлиған сойтақ бирла дүкүришип кирип, дәстә нанларни толуқ йәп, чай йәтмисә, соғ суға миләп соқуветәтти; өйниң ичи ваң-чуң базарға айлинатти.

				Рухсарихан һәдәм Зухрани иккинчи қетим чақирди, немишкиду Зухра техичила нериқи өйдин чиқмайватиду. Ахири ана тәшвишләнгән болуш керәк, орнидин туруп, ичкәрки өйниң ишигини ачтидә:

				— Һой, немә болдуң! — дәп, қизи тәрәпкә етилди. Әнди Қамбарму тәшвишлинип, орнидин туруп кәтти.

				Зухра каривәттә олтарған бойи үзини тәһийгә йеқип, телиқип-титирәп жиғлимақта еди. Һеч қачан униң мундақ өксүп жиғлиғанлиғини көрмигән ана қорқуп, тиңирқап, қизиниң баш-көзини силап, сәкпарә болмақта... Немә қиларини билмәй, аң-таң болуп туруп қалған Қамбарниң көзи каривәтниң йенидики орундуқ үстидә турған конвертқа чүштидә, униңму имани қириқ гәз учуп кәтти. Шуңлашқа у мәзкүр хәтни оқушқа боламду-болмамду дегән соалғиму тохтимай, уни қолиға алди вә бирдинла хәтниң қаяқтин екәнлигини билмәкчи болди. Лекин униң кәлгән адресини оқупму, һеч немигә чүшәнмиди: хәт Қариғанда шәһиридин қандақту бир Олда Ледр дегән аялдин кәпту. “Буниң Зух-рани шу қәдәр тәвритип ташлиғандәк немә йезиши мүмкин?”

				— Олда Ледр дегән ким, Рухсари апай? — дәп сориди Қамбар та шуңғичила қизиниң үз-көзини етип, бир немиләр дәп, сәкпарә болу-ватқан анидин.

				— Олдидин кәптиму?.. Һә у булту қайтиш болған Ледр бовайниң қизи, бечарә... Қени немә дәп йезипту? — дегән сөзләр билән бираз хатирҗәм болған һалда орнидин турди ана.

				Олда сиңлиси билән иккисиниң шахтида ишләп “стахановчи” болған-лиғи, бирақ сиңлисиниң бир путини көмүр бесип сундурувәткәнлиги вә пат-йеқинда отпуска елип, қери дадисини көргили келидиғанлиғи тоғрилиқ йезип, йәнә Рухсарихан һәдәмгә, Зухраға көплигән рәхмәт-тәшәккүрләрни ейтипту. Қери атисиға көз-қулақ болушни өтүнүпту.

				— Һәй бечариләр!.. Уларниң дәрди бизниңкидин он һәссә ошуқ мана... —деди Рухсарихан улуқ-кичик тинип. — Қери, ағриқчан бовайниң ички-ридин палинип кәлгинини аз дәп, Олади уни қизлиридинму айривәткән әмәсму. Ледр бовайға “нормиму” бәрмәй қойди кейин. Биз чамимиз кәлгиничә қаридуқ у бечаригә. Бирақ қизлири кетип, бирнәччә айдин кейин, у мусапир өз-өзидин қуруп, тамақму йемәй, суму ичмәй қойди. Ахири у шундақ җим-җит йетип, җан үзди... Ледр бовай өлгәндин кей-

				инму, Олади от қуйруқ яман сөзләрни тохтатқини йоқ. “Авал немисни қандақ вә қәйәргә көмүш керәклигини сораймиз”, — дәп, рәмәтликниң җәсәдини үч күн тутти...

				— Демәк, уларму Волга әтрапидин йәр ағдурулуп кәлгән екәндә?

				— Шундақ әтималим. Ледр бовай билән униң қизлири бизниң өйгә чүшкән. Қәвәт ишләмчан, жугач еди улар. Немә үчүн шундақ вәйранчилиққа салди һә уларни?!. — деди Зухра.

				— ...

				Қамбар пәқәт шу чағдила Зухраниң әшу “мусапирлар” дәрдигә чи-далмай жиғлаватқанлиғини билип, ойлинип қалди. Бир һазағичә һөкүм сүргән җим-җитлиқтин кейин Рухсарихан:

				— Қандақ қилимиз әнди, бизниң мәйлимиз әмәс... — дәп орнидин турди. — Парникниң орниға от қалап қоюведим. Ериған болса, берип қазай. Силәр базиға берип Һәнипәм билән Сулайман чоңдамларға боли-шиңлар. Давутму шу йәрдә болса керәк. От-чөп түгәп, мал өлүшкә баш-лапту. Базиниң кәйнидә тоңниң астидики ғазаңни ечиватқидәк улар.

				— Савақтин чиқидиған чоң балилардин бир қанчисини башлавал-саммекин?.. — дәп Қамбарниң көзигә қариди Зухра өйдин чиққанда.

				— Шуниң пайдиси барму? Техи: оқуғучиларни көргәнла вақта ишқа салиду дәмдекин, — дегән сөзләр билән иккилинип қалди Қамбар; у биринчидин, базда балиларниң һәммисигә йәткидәк әсвапму, ишму болмиса керәк дәп ойлиған болса, иккинчидин, һәқиқәтәнму, оқуш интизамиға хилаплиқ кәлмисун дәп тәшвишләнгән. Амма Қамбар ке-йинки күнләрдә әшу балиларниң өз муәллимлири билән колхозниң таза адәм күчи йәтмәйватқан ишлириға паал арилишип, зор ярдәмчи болуп келиватқанлиғини вә оқуғучиларниң шу хил һәрикәтлирини һәмминиң қувәтләйдиғанлиғини һесапқа алмиған болса керәк. Шуңлашқиму Зух-ра униң орунсиз тәшвишигә күлүмсирәп қойдидә, андин ойиға кәлгән тәпсилатлар маһийитидин муңланғандәк аста чүшәндүрди...

				Мәктәптин онға йеқин балини елип, баз тәрәпкә кетип барғандиму, Қамбар уларниң чирай-шәклигә қарап, өткән шиддәтлик жилларниң әксини көргәндәк болди.

				Зухра билән уруштин кейинки һаят һәққидә өзлириниң ой-арманлирини изһар қилип келиватқан Қамбар күлүмсиригән һалда чүшәндүрди. Униң тәпсилий чүшәндүрүшидин техиму илһамлинип кәткән балилар, андин һәрхил қирғуч самолетлар, танкилар түрлири, һәтта немә үчүн соқуш башланғандин кейин бизниңкиләр погон тақашқа башлиғанлиғи охшаш көплигән һәрбий һадисиләр тоғрилиқ кәйни-кәйнидин соал яғдурди. Көзлири оттәк йенип, Қамбар билән Зухраниң икки йенида, йолниң чәтлиригә чиқип, қатқан күлтүк қарлар, ериқлар үстидин келәңсиз кийимлиригә қаримай әҗайип чаққан сәкрәп кетип барған балилар билән сөһбәтлишиш давамида 

				Қамбарму илһамланғандәк, унтуп қалған соалларни тәкрарлатқузуп, ениқлап, андин өзиму шундақ ениқ вә тәпсилий җавап берип кәлмәктә еди. Лекин йеңи һәрбий форма — погон, мундир вә һаказаларға кәлгәндә қийнилип тохтап қалди; у мәзкүр форминиң илгири рус армиясидә болуп, униң билән көплигән тарихий факт вә шәхсләр бағлиқ екәнлигини, рус Армиясиниң бу формисиға бағлиқ һәрбий унванларниңму қисқа, ениқ-идитлиқ екәнлигини вә башқа шуниңға охшаш көплигән мәлуматларни биләтти. Әпсуски, қисқа йол үстидә уларниң һәммисини балиларға ейтип йәткүзүш тәс, әлвәттә.

				— Бу тоғрилиқ силәргә немә дәп чүшәндүрсәмкин? — дәп өз-өзидин сориғаңдәк ойлинип қалди у.

				— Әтә оқуштин кейин, мәктәптә олтирип, һәммимиз биллә сөзләш-мәймизму? Башқа балиларма аңлисундә, — деди Зухра.

				— У вақта җиқ соалларни һәммимиз йезип келәттуқ.	

				— Давуткам кәткәндин кейин, һечким биз билән сөзләшмиди! —дәп балилар муәллимини қоллиди. Зухра Қамбарға: “Шундақ қилай-ли”, — дегәндәк мулайим, лекин инкар қилишқа мутләқ мүмкин әмәс мәнада дадил қаримақта еди. Шу бир һазаниң ичидила һәм өз жутиниң балилири билән учришишқа қизиқиш һәм қандақту бир җавапкәрлик билән өзиниң ундақ сөһбәткә қабил яки қабил әмәслиги тоғрилиқ тәшвишлиниш һаләтлирини кәчүргән Қамбар, Зухраниң дилраба қаришиғила қайил болған һалда, балилар билән әтә мәктәптә учришишқа вәдә бәрди.

				—	Мәнму шуни ойливедим. Лекин соаллириңларни йезип, әтигәндә маңа берисиләр. Мән убдан тәйярлинип келимән. Биздә һәрбий инти-зам шундақ, ағиниләр, — деди у база алдиға берип, шинелни йешип туруп.

				Олади от қуйруқ Қамбар кәлгәндин бери униң билән көрүшүштин қечип, өзиниң шу хил чүпәйлигиниму салапәт, шәхси пикир сүпитидә көрситишкә тиришқан һалда: “Һакавур маңқилар! Алдимға келип са-лам бәрмәй... Яхши болсақ, яман болсақму, биз мошу жутниң атиси, солдатларниң алдиға бармисақму болар әнди...” вә һаказа дәп, Қамбар яки Һәнипә жеңгәйниң бирәсини чоқум өзиниң алдиға кәлтүрмәкчи еди. Униң шу хил рәзил гәплири билән нийитидин хәвәрдар болған кишиләрниң һәммиси Һәнипә жеңгәй билән Қамбарни қувәтләп, Ола-дини ахирқи чайғиму чақирғузмай қойди. Адимәтчилик әнъәнилиригә қаттиқ риайә қилидиған жутта мундақ етиварсизлиққа учраш чалма-кесәк астида өлүштинму еғир, әлвәттә. 

				Шуңлашқа Сулайман бовай аиләвий чай үстидиму Олади тоғрилиқ кинайә қилип, олтарғанларни күлдүрмәк болди. 

				— Мән униңға: “Ука, перминиң калилири ач, мениң пиймамниң төшүк тапинидин чиқип қалған саманни көрүп, әгишип жүриду. 

				Қорариңдики чөпни колхозға қәризгә бәрсәңчу?..” десәм, у маңа аччиқ қилиду техи. “Ундақ болса, оруқ уйлар сениң семиз сийирлириңни йәп қойса — рәнҗимә!” — дедим шу.

				 Давут дадисиниң сөзини бөлүвәтти: 

				— Әгәр сән көпчиликниң мелиға көйсәң, немишкә базниң кәйнидә шунчә ғазаңниң көмүлүп ятқинини илгири ейтмидиң?

				— Қорқтум.

				— Немидин, кимдинуй!?

				— Оладидин: у һелиму “әшу йәм-хәшәкни күздә өгүзигә догилиғанда, көмүвәткән сән чал!” дәп гуманлиниши мүмкин.

				Бирнәччә күндин бери Қамбарға рәнҗип, әнди амалсиз көнгән һалда, Зухрани йениға елип олтарған Купийә момайму сөзгә арилашти:

				— Әй, Сулайман, илгәрки бир заманларда сениң билән мениңдәк қериларни дәрияға ташлайдекән. Бир күни бир авул чөлгә көчүп бе-рип, су тапалмай, қирилишқа башлапту. Шунда бир яш жигит туруп: “Сийир мални қоюп берип, кәйнидин меңиңлар; су бар тәрәпкә баш-лап бариду”, — дәпту. Жигит ейтқандәк, сийирлар чувалишип берип, ахири чапчуп-тирниған йәрни колиса — орғуп бир булақ чиқипту. “Сән бу әқилни нәдин билдиң?!” — дәйдекән қалған яшлар; шунда һелиқи жигит дәрияға ташлимай йошуруп жүргән қери атисини көрситип, “еқилни ейтқан мошу чал” дәпту. Шундин бери қериларниң тәҗрибисини һөрмәтләп, уларни дәрияға ташлимас болғанмиш. 

				—	Қазарсән, уруш түгигәндә, Оладиму бизгә рәхмәт-тазим қилиду дәйсәндә, момай? — деди Сулайман чал йәнә.

				—	Оладила әмәс, пүтүнләй әл силәргә рәхмәт-тәшәккүр ейтиду, дада! — дәп Давут олтарған момай, бовай вә җүдәп кәткән дәртмән аялларға әҗайип бир зоқ билән қариди. Андин у беваситә Қамбар билән Зухраға мураҗиәт қилип, әнди урушниң җәзмән ғалибийәт билән аяқлишидиғанлиғи, йәнә бирәр жиллардин кейин һәмминиң течлиқ һаятта бәхитлик турмуш қуридиғанлиғи тоғрилиқ сөзләп кәтти. 

				Соал вә тапшуруқлар

				 1.	Парчиниң мәзмунини “Һекайә хәритиси” усули арқилиқ ечип бериңлар.

					2.	Момисиниң шәртигә бағлиқ Қамбарниң ички монологини тепип оқуп, униң өз ойиға өзи қарши чиқишиниң сәвәвини ейтип бериңлар. 

					3.	Парчидин Рухсариханниң қандақ хисләтлирини байқидиңлар? Җававиңларни мәтиндин мисал кәлтүрүп дәлилләңлар. 

					4.	Мәтиндин миллий мәишийитимиз, миллий таамлиримиз тәсвирләнгән эпизодни тепип, бүгүнки турмуш билән селиштуруңлар. Қайси миллий таамлиримиз бүгүнгичә сақлинип келиватқанлиғини ейтип бериңлар. 

					5.	Парчидә Олдиниң хети деталь сүпитидә қандақ хизмәт атқуриду? 

					6.	Ледр бовай аилисиниң вәйран болушида Олади от қуйруқ қандақ роль ойниди? 

					7.	Оладиниң Ледр бовайни немис болғанлиғи үчүн азаплиғанлиғиға көзқаришиңлар қандақ? Пикирлишиңлар. 

					8.	Парчидин арқа сәптики балиларниң сиртқи қияпити, кийим-кечәклири тәсвирләнгән мисраларни тепип, өзәңларниң кийим-кечәклири билән селиштуруңлар. Бу балиларниң чапсан чоңийип кетишигә немә сәвәп болди дәп ойлайсиләр? Җававиңларни дәлилләңлар. 

					9.	Қамбар билән балилар арисидики диалогниң мавзуси немидин ибарәт? 

				10.	Олади немишкә Қамбар билән көрүшүштин қечип жүриду дәп ойлайсиләр? Пикирлишиңлар.

				11.	Купийә момайниң һекайиси силәрдә қандақ тәсират қалдурди? Ривайәттики жигитниң иш-һәрикитигә көзқаришиңлар қандақ? У атисини йошуруп тоғра қилдиму? Өз ой-пикирлириңлар билән бөлүшүңлар. 

				12.	Язғучи бу ривайәтни немә мәхсәттә пайдиланди дәп ойлайсиләр? Җававиңларни дәлилләңлар. 

				13.	Парчидә ишлитилгән бәдиий васитиләрниң атқурған ролини ениқлаңлар. 

				23-дәрис

				Әсәрдики образларниң ичидә Давутниң обризи алаһидә пәриқлинип ту-риду. Язғучи Давут обризи арқилиқ һәқиқий вәтәнпәрвәргә хас хисләтни көрситип бәргән. Җәң мәйданидин бир пути билән қолидин айрилип, жутиға қайтқан Давут — Вәтән тәғдири, хәлиқниң ғәм вә мәхсити билән яшиған адил вә пак вижданлиқ адәм. Язғучи бу образни яритишта униң ой-сәвийисини, роһий кәчүрмилирини оңушлуқ эпизодларда, адәмләр билән болған сәмимий мунасивәтләрдә реал ипадилигән. У адәмләр билән ишләшниму, ярдәм көрситишниму биләтти. Шу дәвирдики йол-башчи адәмләрниң яхши хисләтлирини өзидә муҗәссәмләштүргән Давут Оладиниң хаинлиқ, жиркиничлик һәрикәтлирини авалдин билип, пүткүл вуҗуди билән қарши болсиму, лекин уни бирдин бәрбат қилиш койиға өтмәйду. Бәлки Оладиниң камчилиқлирини бетигә бесип, уни тоғра йолға башлашқа һәрикәт қилиду. Амма Олади барғансири паскинилишип, жундиға жунда қошиду. Буни сәзгән Давут Оладини иш җәриянида, инсанчилиқ һәм әхлақ мәсилилиридә пәйдин-пәй паш қилиду. Улар от-турисидики диалог талаш-тартишму бара-бара қизғин түс елип, әршигә чиқиду. Чүнки икки шәхс оттурисидики күрәш — умумий мәнпийәт билән шәхсий мәнпийәт, адаләтлик билән напаклиқ, сағламлиқ билән қара нийәт, һәқиқий инсан билән инсан ниқави астида жүргән мунапиқ оттурисидики күрәштур. 

				Мәзкүр парчидә Бирлик колхози аһалисиниң әмгәк мәйданидики ти-рикчилиги, Сулайман бовайниң йешиниң йетип қалғанлиғиға қаримай терилғу ишиға җан көйдүрүши, колхозчилар жиғинида Олади билән Давут арисидики тоқунуш баян қилиниду. 

				Әтиязниң ахирқи күнлири һава райи туюқсиз бузулуп, бирнәччә күндин бери йеғиватқан ямғур әнди қар-боранға айланған еди. Гигант пахта догилириға охшаш тағни қаплиған булутлар күнниң көзини көрситәр әмәс. Бу боранлардин бир ай бурун келивалған қариғоҗиларму худди Бирлик йезисиниң қери-чөрилиридәк шүмшүйишип қалған; һөпүпүпләрғу аллиқачан турхун вә там төшүклиригә кирип кәтти.

				Қара чилан сазлиқ йәргә җайлашқан мәлиләрниң йоллири омачтәк езилип, уларниң арисида атлиқ қатнашму җәбир-мүшкүл болған еди. Әтиязлиқ терилғу ишлири пүтүнләй тохтап, етиз-ериқ, сай-сала яқилириға чиқип, от чимқашқа башлиған мал-варан яңливаштин қораларға қамилип, өзиниң чиләсини өзи йегидәк һаләткә йәткән. МТС тәрипидин қиш бойи миң бир машақәтләр билән ремонтлинип, йезиларниң етизлириға чиққан тракторларниң бәзилири патқаққа тиқилип, күндин-күнгә йәргә кирип кетип барғандәк, безирип ятмақта.

				Давут МТСқа қарашлиқ колхозларниң ичидә пәқәт Бирлик колхозиниң ишидинла анчә вайим қилматти. Чүнки Олади әнди униңға өзини тонутуп қоюш үчүн барлиқ һилә-мекир, попуза вә қәбиһәтлирини иш үчүн сәрип қилмақта еди. Терилғу бригадири паләч Кевирниму орнидин турғузувәтти у. Шундақла һазир етизға чиқиш, баздики малға қорай-чога жиғиш, тамака көчәтлири көкирип қалған парнякләрниң үстини иссиқ йепиш, ис селип, тамакини үшшүтмәслиги мүмкин болған қерилар, аяллар, балиларниң һәммисини өйлиридин қоғлап чиққан. Бу еғир күнләрдә Сулайман бовайниңму илгәрки иллиқ, юмшақ чақчақлири пүтүнләй кинайә, аччиқ тәнигә айлинип кәткән еди.

				“Һай, Чолпанбүви! Сизчу, әсли Күн, һәтта сүбһидинму авал рой көрситишиңиз керәк. Һә сиз әндила сүзүлүп чиқиватисиз. Қараңа, күн нәвақ болди!..” “Әй, Мәмәттохти, омач ич десә — кайпаңниң йоғиниға есилисән, кәтмәнгә кәлгәндизә чәнчәзидәк тесини тутуп турисән. Сениң бешиңдин башқа йериң сәллиму-әзағу!” — дәтти у кечикип турған яки ишқа селиқисиз қариғанларға. Әтидин кәчкичә қолидин ара-гүҗәк чүшмәй, бирдә базда, бирдә парняктә, бәзән төмүрчи дукинида сәкпарә болуп жүргән Сулайман бовайға қарап, һәтта Рухсарихан, Һәнипә жеңгәйләр һәйран болатти. Униң өз балиси Давутқа җени ечип, шунчә тиришиватқанлиғиму яки әсли ишләмчан, тетик адәм болғач, бу еғир күнләрдә ахирқи күч-ғәйритини жиғдиму? — дәп ойлатти улар. Һәқиқәттә болса, Сулайман бовайда әшу икки сезимниң иккилиси һағда еди.

				— Уруқ басқан һарвуниң чеқи сунуп, патқаққа петип қалди, — деди бойнида хамути бар атни минип кәлгән бала өйидин йеңи чиққан Кевиргә йеқинлишип. Кевир бирдинла тизлирини туттидә, қошумисини түрүп, иңрап қойди. Шу арида йәнә бир бала ешәкчан йетип кәлди.

				— Кевир ака, мениң сазға минидиған етим өлүп қапту. Башқа ат әкә дәп әвәтти Ғунчәм һәдәм.

				— Башқа қошчиларчу... Сазлиққа кириштиму зади?!

				— Яқ. Сазлиқ патқақ, әтигичә әкчисун, дәпту агроном.

				Шунда Кевир пешанисигә бирни уруп:

				— Пәләкниң гәрдиши солға тартти, дегән мошу!.. Әтә Оладидин көргилигим бар әнди. У бүгүн посевни түгитимиз дәп комиссия әкәлгили кәттиғу... Вай, шор пешанәмәй! — дедидә, аста асқақлиған бойи бурулуп, қорасиға кирип кәтти, вәссалам! Тиңирқип қалған ба-лилар бир-бирсигә қарап күлүмсириди.

				— Һәй сойтақлар, тохта, — дәп уларни өзигә қаратти нерида һәммини байқап турған Сулайман бовай. — Сән, Семәт, жүгү төмүрчи дукиниға берип, бир чақ алғиндә, һарваңни әкә. Һә, сән, қапбаш, базиға берип, Оладиниң дулдул етини минип кәт; униң орниға ешигиңни бағлап қой. Ухтуңма? Ухтум-ухтум! — дәп хошал қувәтлиди қапбаш. Лекин тиңирқип турған Семәт:

				— Чақниғу апиримән, чоңда. Қандақ салимән, уни һарвуниң оқиға?

				— Етизда сениңдин башқа адәм йоқму?

				— Бар, бирақ келәмду?!

				— Кәлмәй, момаңниң йениға барамду! Уруқни сән базаға апираттиңму йә?!

				— Мақул, ундақ болса, — дәп Семәтму һәммигә чүшәнгән һалда ишәшлик меңип кәтти.

				Әтиси учқур торуқ йорғини қара тәргә чүширип йетип кәлгән Олади Кевирниң өйдин чиқмай ятқанлиғини билип, шу қәдәр дәрғәзәпләндики, уни шу дәмдила чақиртивелип, “соботаждин-соботажға” селип тилли-ди, андин “бу зиянкәшни мән барғичә қамаққа елишиңизни сораймән” дегән һөкүм қәғәз билән уни район мәркизигә һайдиди. Түнүгүндин бери өзиму бала-чақиси билән видалишип, озуқ-түлигини тәйярлап турған “тәҗрибилик” Кевир көйдүргиму әнди иши чапсан һәл болған адәмдәк өзиниң “һөкүм қәғизини” өзи елип, мәлидин тез чиқип ке-тишкила алдириған еди.

				Һәрқандақ җай вә шараитта өзиниң дилраба гөзәллиги билән қәд көтирип келидиған баһар йеқинлишип, та шуңғичә шиддәтлик қишниң қисимиға бәрдаш берип, аман кәлгән мал-варан әнди көккә тоюп, адәмләрниң дәрди-һали билән беқейит қушлар сайрашқа башлиди; ана йәрни җанландуридиған сехи қуяшму адәмләрни пәпилигәндәк, күндин-күнгә өз һараритини күчәйтмәктә. Озуқ-түлүктин қисилған деханлар өйлиридә йәнә көк пөрисиниң, қориған җүсәйниң пуриғи пәйда болди. Етиз-ериқ ишлириму бөләкчә җанлинип кәтти. Яридар болуп кәлгән бир қанчә жигитләр йәнә ана жутниң койиға кирип, ча-миси кәлгән ишларға киришти. Вақтидин бир ай илгири язлиқ тәтилгә чиқирилған балилар өзлириниң анилири, һәдилиригә һәммә җайда яр-йөләк болуп, пүтүнләй етиз-ериқ мәнзирисини өзгәртивәткәндәк, техиму көңүллүк түс вә рой һасил қилмақта еди; муңлуқ, йеқимлиқ, һәрқандақ шараитта һаҗәтлик болған қедимий нахшилар йәнә яңрашқа башлиди.

				Зухра өзиниң оқуғучилири билән асасән парникта, Рухсарихан һәдәмләргә ярдәмлишип, мәйдан хәвәрлири билән һәрхил хәтләрни оқуп, һәр ким билән муңдишип жүрмәктә. Әнди у пәқәт Қамбарниң өзигә язған хетинила йошуруп, қалған хәтләрниң һәммисини, һәтта уларға язған җаваплириниму көпчилик билән оқуйдиған болди.

				Мәйдандин кәлгән хәвәрләрму күндин-күнгә көңүллүк болуп, улар һәр кимгә йүксәк роһ, ишәнч беғишлимақта. Шималий фронт әскәрлири тәрипидин Новгород, Ропша шәһәрлири азат қилинип, қәһриман Ленин-град тоққуз йүз күн давам әткән қоршавдин қутулған; әнди Ленинград фронти билән Волхов фронтлири Калинин облусини фашистлардин толуқ тазилап, Эстония йерини азат қилиш алдида туратти. Ғәрбий-җәнубий мәйданлардиму чоң ғәлибиләр қолға кәлтүрүлүп, Днепр, Крым, Севастополь қатарлиқ йәнә бир қанчә муһим участкилар бойичә бизниң қошунлар һуҗум башлиди. Мәйдандин кәлгән коммунистлар-ни парторг, бригадир қатарлиқ мәсъул ишларға орунлаштурған Да-вутму әнди өзини әмгәк мәйдандики һуҗумда һис қилғандәк, йүксәк кәйпиятта сезидиған болди һәм һәқиқәтәнму һәммә ишлар бир қәдәр қелипқа чүшүп, һәммә әҗайип өмлүктә әмгәк килмақта. Бу умумйүзлүк хуш вәзийәттин ташқири Давутқа шундақла бу жилқи пүтүнләй Улуқ Вәтән ихтисадий патенциалиниң өскәнлиги, санаәт саһасидики чоң муваппәқийәтләр билән бир қатарда, йеза егилик мәһсулатлириниң көпийишигә чоң һул яритилғанлиғи мәлум еди. Колхоз, совхозларниң терилғу мәйданлири кәскин кәңәйди. Хусусий егилик участкилири көпәйди; 1943-жилға нисбәтән йеза егилигигә һаҗәтлик болған маши-нилар миқдари бу жил оттуз-қириқ проценткә қәдәр өсти.

				“Бирлик” МТСға қарашлиқ колхозлар бу жил терилғу кампаниясини бир аз кечикип, лекин наһайити сүпәтлик аяқлаштурған еди.

				Бу жил пәқәт бирла адәм, йәни Олади үчүн анчә көңүллүк болми-ди; чөп чепиш кампанияси башлиниш биләнла, униң йәнә МТС билән машина, трактор талишип, бир тәрәптин Давутниң үстидин шикайәт қилип, йәнә бир тәрәптин — районлуқ партия комитетигә ялған сводка әвәткини үчүн шәхсий мәсилиси қарилип, бюро мәҗилисидә наһайити кәскин музакирә қилинди. Һәтта Оладини рәисликтин бошитиш мәсилиси тикләнди. Мәсилә ундақ дәриҗигә йәтмигәнму болар еди, чүнки илгири Олади районлуқ партия комитетиниң биринчи секретари Григорий Ивановичниң шәхсән агаһландурушлиридин башқа, һечбир җаза алмиған екән. Бу қетим партия әзалиғиға, колхоз рәисидәк мәсьулийәтлик ишқа налайиқ адәм екәнлиги тоғрилиқ сөз қозғилишиға, асасән, у өзи сәвәпчи болди, йәни, адәмләрни қоғлап, қорқутуп иш-литиш усулиму, көз бояшқа интилишиму униң дөләт мәнпийитини көзлигәнлиги болмай, бәлки өзини көрситишкила, башқиларни бесишқила болған тәшналиғидин ибарәт екәнлиги айдиңлашти. Шундақ 

				болсиму, Олади өз сөзини Давутқа иғвагәрлик, мәнсәппәрәстлик, зуғуйчилиқ охшаш паскина хусусийәтләрни теңиштин башлиди.

				— Ваһаләнки, қиммәтлик йолдашлар, бу жут бузар мени хәққә өч көрситип, өзини көтәрмәк. Амма лекин бирақ, өзиңиз билисизғу, қиммәтлик Григорий Иванович, — дәп биринчи секретарьға мураҗиәт қилди. — Мән он бир йерим жилдин бери әшу жутни ғиң қилғузмай башқуруп келиватимән. Ваһаләнки, мана: әндизә бу һәққан палван мени чәткә қеқип, һәммигә өзи егә боливалмақ. Соқуштин кәлгәнләрниң шундақ зомигәр-мутиһәм болидиғанлиғиниму өзәңлар билисиләр, қиммәтлик йолдашлар... Зади садиғаң кетәй Дубаков йолдаш, — дәп Олади пәвқуладә хүнүк қияпәттә олтарған иккинчи секретарьға ялвурғандәк тәлмүрүп туруп давам қилди.

				Ичидә убданла тәшвишләнгән, лекин сиртқи көрүнүшидә пини-гини бузмай бир хил хатирҗәмликтә олтарған Дубаков Григорий Ивановичниң қулиғиға “мошуниң билән чәклисәк” дәп өзиниң пикрини билдүрди. Лекин биринчи секретарь көптин ичини пушуруп келиватқан Оладиниң чүпәй, шуниң билән биллә шу чағларда мәлум қәбиһ күчкә егә болған хупийәлик әпти-бәширисиниң туюқсиз ечилиш тәрипигә өткәнлигини сезип, муһакимини чәкләшни халимиди.

				— Мәрһәмәт, өз тәкливиңизни ейтип көрүң, — дәп, хатирҗәм олтиривәрди у.

				Бирдә вайсаватқан Оладиға, бирдә бюро әзалириға сәп селип, аң-таң болғандәк көрүнүштә олтарған Давут, Григорий Ивановичқа сәп селип, қандақту бир алаһидә салмақлиқ-сәвирликни тәләп қилидиған җасарәт алдидики һаләткә кәлмәктә еди; Оладиниң чечираңғу вә қопал сөзлиригила бәнт болуп турған ойида бәзи сәясий-партиявий һаят-мунасивәтләргә даир наһайити мурәккәп инкаслар һасил болушқа башлиди. Болупму, Олади уни хәлиқ дүшмининиң балиси — “де-зертир” Әнвәрни қоллиғанлиғи тоғрилиқ “сәясий кор”, “партияниң йол-йоруқлири билән һесаплашмайду”, дәп әйиплигәндә, Давутниң шәхсий сәпраси сәясий-идеявий дүшмән алдидики ғәзәп-нәпрәткә айлинип кәтти... Мундақ әһвал Давутниң өмридә биринчи қетим йүз бериватқачқа, у дәсләп беваситә әшу сезим, әшу хаһишқа бенаән, бәәйни җәңчидәк тоғра кесәрлик билән сөзлимәкчи болди. Лекин йәнә бир пурсәттә байиқи Дубаков биләп Григорий Ивановичниң арисидики сивирлишишни, хусусән секретарьниң хатирҗәм тиңшап, қарап, алди-дики блокнотиға бир нәрсиләрни түртүп, тәклип қилип олтарғанлиғини көрүп, йәнә өзини тутуп, тәңшимәк болди... Нәтиҗидә Давут Оладиниң өзи тоғрилиқ ейтқан қарилаш сөзигә рәдийә бериш нийитидин қайтти һәм шундақла униң барчә қилмишлири тоғрилиқ ейтип олтиришни-му кишиләрни зериктүридиған милҗиңлиқ болидиғу, дәп ойлиди. Лекин Оладиниң кимлигини вә немә үчүн шундақ вайсаватқанлиғини башқиларниң билиши керәкқу. Зади һәқиқәт қисмән болсиму, 

				тиклинишкә тегиш! Әгәр яла-иғва, рәңвазлиқ билән җа активлиқ — чирайлиқ чилә, һәқиқәт — алтун болса, әйнә шу алтунни қезип елип, көзгә көрситиш, — нәқәдәр қийин болмисун, — көрситиш керәққу!

				— Йолдашлар, Оладикам, — ха аңлиқ болсун, ха аңсиз, — һазирқи вақитта һәқиқий шәхсипәрәс, муғамбир карьеристқа айландидә!.. — дегәндин кейин, Давут йәнә немә дейишини билмәй, тохтап қалди.

				У пәқәт бир қанчә кишиләрниң хәйрихаһлиқ билән “давам қил”, “давам қил” дейишлиридин кейинла, ейтмақчи болған һәм ейтилишқа тегишлик ойлирини оттурға ташлиди.

				— Оладикам немә үчүн һәммигә бәдгуманлиқ билән қарап, һәммини қарилап яки қорқитип иш қилмақчи болиду? У немә үчүн һәтта өзиниң алдамчилиғиға өзини әйиплик демәй, униму башқа бирлиригә теңип, шуларниң бәдилигә йәнә жутни “ғиң қилғузмай” ятмақчи болиду һәм шуниңға ишиниду? Әң һақарәтлик йери шуки, йолдаш-лар, у: “партия дедиму — орунлаймиз”, “Садиғаң кетәй партиямиз билән һөкүмитимизниң сөзини йәрдә қоймаймиз”, “бизни һеч қачан явға бәрмәйду... партиямиз билән йәнә... һә... һөкүмитимиз...” дегән сөзләрни худди һәқиқий дадил коммунистларниң һавадәк, судәк таза ишәнчисини заңлиқ қилғандәк ишлитиду. Әмәлиятта болса, көпчилик тәрипидин паш болуштин қечип, униң ичигә кирмәйду, уни чәттин, чүмпәрдә астидин бөҗигә охшаш қорқутуп башқурмақ болиду. Пүтүнләй йеза адәмлириниң өлүм-житим, той-төкүн, әдимәтчилик, хошначилиқ охшаш шәхсий мунасивәтлиригә мутләқ арилишалмай қалған адәмни һөкүм билән һөрмәтләткүзүш мүмкинму? Әгәр у Қайип ағайдәк адәмниң вапатиға бағлиқ матәм мигингисиға қатнашмиса, мәйдандин кәлгән қәһриманларға делиғур дәп қариса, яшларға үлгә-ибрәт көрситишниң орниға, өзиниң оғлини жутниң буқисиға охшаш ойнитип қойса, — һөкүмәтниң бир әмәс, он планини орунлиған тәғдирдиму, — кишиләр уни чин көңлидин һөрмәтләмду?! Һаяттики һәммә әһваллар планғила бағлиқ болуп, униң биләнла өлчәнмисә керәк. Силәрниң көпчилигиңларға мәлум, Оладикамға “от қуйруқ” дегән ләқәмни биз чиқармиған...

				— Мән сиздин сораймән: коммунистниң шәхсийитигә тәгмәй сөзләң! —деди Дубаков.

				Йолдаш Дубаков, — дәп Давут уни тоғридин-тоғра силкимәк болдидә, тәдриҗи рәвиштә тәрәққий әттүрүватқан ойидин адишишқа башли-ди. — Сиз билән биз, — деди у, — бирәвниң шәхсийитини һимайә қилип, асманға ачиқалмаймиз. Хәлиқниң пикрини, инкасини һеч қандақ төмүр биләнму тосаш мүмкин әмәс: мениңчә нәрсиләрни өз ети билән аташ — шәхсигә тегиш әмәс, бәлки адәмләргә наһәқ һақарәт қилиш, гуман билән қараш, қарилаш, сиз ейтқан чүпәй, чүмпәрдилик “шәхсийәтләргә” тегип қоюштин миң һәссә еғир җинайәт!

				Бу сөзләрдин кейин, Дубаков орнидин туруп кәтти.

				— Немә, Сулайманов, сиз маңа пәнди-несиһәт оқумақчимусиз?! Өзиңизниң нәдә олтарғанлиғиңизни унтимай сөзләң!

				— Хоп, болиду, — деди Давут.

				Григорий Иванович пәқәт қоңғуриғини җириңлитип қойди. Бюро әзалири у сигналниң Давутниң артуқ тәкаллашмаслиғи үчүн берил-гәнлигини яки Дубаковниң олтиришини тәләп қилғанлиғини айрип алалмиди. Давут билән Дубаковниң һәр иккиси өз пайдисиға җориди.

				— Давам қил, Давут, — деди у адәттикидәк Давутқа “сән” билән мураҗиәт қилип. Шуниңдин кейин, бюро әзалири әһвалниң наһайити җиддий түс алғанлиғини толуқ сезип, уларниң бәзилири көз әйнәкли-рини сүртүп, бәзилири тамака чекишкә башлиди.

				Баштики бир қәдәр философиялик қисқа ойидин чиқип кәткән Давут әриксиз һалда Оладиниң Ледр бовай аилисини вәйран қилғанлиғини, Рухсариханға қарита басқунчилиғини, өзиниң секретари болған Айшәмниң делиғур Өмәр билән бузулуп кетишигә йол қойғанлиғини, һәтта йеқинда колхозниң мели йәм-чөпсиз өлүватқанда, қорасидики бир мая отни буздурмай, та техичә сақлаватқанлиғини ейтип келип, ахирида йәнә немә үчүн униң өзини хәлиқтин алаһидә, һечкимниң қоли, қудрити йәтмәйдиған шәхс сүпитидә “қери, җаңҗалчи қушқачқа охшаш” тутуп келиватқанлиғиға чүшәнмәйдиғанлиғини ейтти.

				— Сулаймановқа соалиңлар барму, бюро әзалири? — дәп җиддий мураҗиәт қилди Григорий Иванович.

				Бар, — деди Дубаков әнди орнидин турмайла. — Әгәр сизниң һазир ейтқанлириңизниң һәммиси раст болса, немә үчүн сиз, йолдаш Сулай-манов, та шу күнгичә бу мәлуматларни рәсмий хәт йүзидә әкис етип, тегишлик орунларға йәткүзмидиңиз?

				— Мән әрзихор әмәс, һәммини йезип әвәтип туридиған! — деди Да-вутму орнидин турмайла.

				Дубаков немишкиду күтмигән йәрдә күлүмсирәп қойдидә, бир тәтүр қамақ сөз ташлиди.

				— Чүшинишлик. Сизчә, камчилиқларни көрсәткән коммунист — “әрзихор”...

				— Йәнә кимниң соали бар?

				Бир қанчә минут һөкүм сүргән җим-җитлиқтин кейин, районлуқ Җоңқуруш комитетиниң рәиси орнидин турди вә һәмминиң күткинидәк Давутқа әмәс, Оладиға мураҗиәт қилди:

				— Йолдаш Омаров, һазир Сулаймановниң ейтқанлириниң көпчилиги тоғра, биз билимиз. Лекин немә үчүн әшу яш қиз еғир бой болуп қал-ғанда, уни балиңиздин қачуруп, Алмутиға әвәтивәттиңиз, шуни ейтиңа?

				— Ваһаләнки бирақ... мениң балам әл қатарида әскәрлик хизми-тини өтәватиду. Уни мән һазир қандақ қилип, өйлинишкә немисини немишкә... мәҗбурий қилимән, қиммәтлик рәис...

				— Йолдашлар, — дәп Григорий Иванович бюро әзалириға сәп селип қариди: — әгәр башқа соал болмиса, мениң тәкливим: бу мәсилидә, мәйли муназирә сөз болсун, мәйли қоллинидиған чарә һәққидә болсун, бизгә айрим мәслиһәтлишивелиш керәк. Шуңлашқа, чәттин чақирилған йолдашларға бир саатлиқ тәнәпус берип, бюро әзалири қалсақ, дәймән.

				Районлуқ партия комитети бюро әзалириниң мәслиһити бир саат әмәс, тәхминән, үч саатқа созулди. Бу вақит давамида немә гәп, қандақ муназирә болғини мәлумсиз қалди. Пәқәт кабинетниң ишигигә йеқин олтарған Олади бирнәччә қетим Дубаков билән Григорий Ивановичниң бир-бирсигә қаттиқ вақирап сөзләватқанлиғини аңлиғандәк болуп, өз тәғдириниң сираш көрүги үстидә екәнлигиниму чүшәнгән еди һәм һәқиқәтәнму, бюрониң қарари шу қәдәр қәтьий қобул қилинди: Олади партия әзалиғидин чиқирилсун, колхоз правлениясиниң рәислигидин бошитилсун, дейилгән еди униңда. Лекин, немишкиду, обком уни “строгий выговор” билән партия әзалиғида қалдуруп, пәқәт рәисликтин елинишиға қошулған еди. Шуңлашқа көпчилик колхозчиларниң жиғинида Олади билән йәнә бир қетим елишишқа тоғра кәлгән Давутқа.

				Соал вә тапшуруқлар

					1.	Парчини оқуп, мәзмунини кластерниң ярдими билән ечип бериңлар. 

					2.	Парчидә деханлар әмгиги қандақ тәсвирлигән? Мәтиндин мисал кәлтүрүңлар. 

					3.	Олади өзиниң яман нийитини әмәлгә ашуруш үчүн немә қилиду? Җававиңларни дәлилләңлар.

					4.	Немә үчүн жиғинда талаш-тартиш овҗ алди? Җававиңларни дәлилләңлар.

					5.	Парчидики образларға миҗәзнамә бериңлар. 

				
					Образлар

				

				
					Миҗәзнамә

				

				
					Мәтиндин дәлил

				

				
					Сулайман бовай

				

				
					Олади

				

				
					Давут

				

					6.	Давутниң жиғиндики иш-һәрикитигә “Йәккә диаграмма” усули арқилиқ тәриплимә бериңлар.

					7.	Давут силәргә қайси хислити арқилиқ яқти? Униңдин қандақ үлгә алған болаттиңлар? Җававиңларни дәлилләңлар.

					8.	Оладиға бағлиқ чиқирилған қарар немә сәвәптин өзгәртилди дәп ойлайсиләр? Җававиңларни дәлилләңлар.

					9.	Олади билән Давут образлирини “Венн диаграммиси” усули арқилиқ селиш-туруңлар. 

				10.	Оладиниң нутқиға диққәт бөлүңлар. Униң нутқида ишлитилгән паразит сөзләрни ениқлаңлар. Язғучи униң нутқиға немишкә шу сөзләрни қошти дәп ойлайсиләр? Җававиңларни дәлилләңлар.

					11.	Парчидә тәсвирләнгән тәбиәт мәнзириси билән адәмләр кәйпияти арисидики охшашлиқни ениқлаңлар.

				12.	“Арқа сәптики етиз көрүнүши” мавзусиға рәсим сизиңлар.

				24-дәрис

				Мәзкүр парчидә госпитальда ятқан Әнвәрниң җәң мәйданиға қайтиш истиги, лейтенант Смирновниң мәслиһити, командириниң Әнвәргә болған сәмимийити, Давутниң Әнвәрниң хетигә язған җавави һәққидә сөз болиду. 

				* * *

				Курск дугисидики тарихий ғалибийәттин кейин, Әнвәр қатнашқан батальон Мәркизий фронт тәркивидә Чернигов шәһирини азат қилдидә, андин бирдинла Днепр дәриясидин өтүшкә киришип, нәтиҗидә немисларниң Днепр бойидики “Улуқ шәрқи сепил” дәп аталған пози-циясини бузуп ташлиди. Әйнә шундақ раван йөнилиштики фронтниң мәшһур командани Рокосовский һазир өз қошунлирини Белоруссия йеридә йүз беридиған шиддәтлик җәңләргә тәйярлимақта еди. Уруш отлири ичидә тавлинип, таллинип чиққан талантлиқ командан кечә-күндүз дегидәк ухлимай, кәлгүси һуҗумниң маһийитигә бағлиқ көплигән факторларни тәпсилий үгәнгән һалда, пүтүнләй һәрикәтниң еғир тактика-стратегиялик планини түзди. У планни баш штабта муһакимә қилип, тәстиқтин өткүзүш керәк еди.

				Бу йәрдә шуни ейтип өтүш керәкки, кәлгүсидә 1-, 2-, 3-Бело-руссия фронтлири дәп аталған бизниң қошунлиримизниң алдида үчинчи рейхниң әң күчлүк дегән “мәркизий” фронти турған болуп, униңға шәхсән фюрерниң сөйүмлүк фельдмаршаллириниң бири Буш команданлиқ қилатти. Әйнә шу командан вә униң армияси билән Бело-руссия йериниң йәр-су шараитини һесапқа елип түзүлгән тарихий опе-рация планиниң асасий маһийити, һәммә ойлиғандәк, умумйүзлүк бир һуҗум билән әмәс, бәлки бир-бирини риваҗландуридиған қатар икки һуҗум билән Белоруссиягә кирип бериштин ибарәт еди; һуҗумларниң бири — Березина дәриясиниң шималий тәрипи билән, иккинчиси —дәрияниң җәнубидин, Бобруйск шәһирини қамап риваҗлинишқа тегиш. Иш шу қәдәр наһайити мурәккәп еди! Шуңлашқа мәзкүр план 22-май күни Москвада Алий баш команданлиқ штабида муһакимә қилинип, наһайити мурәккәп вә кәскин муназириләрдин кейин тәстиқләнди.

				Көксигә “Җәңгивар Қизил Туғ”, “Вәтән уруши” орденлири билән йәнә бир қанчә медальларни тақиған Әнвәр, Днепр дәриясиниң долқунлирида партланған миналар арисида қелип, еғир контузия болған; у техичи-ла дала госпиталида пут-қолини мидирлиталмай ятатти. Бирнәччә қетим артқи сәпкә әвәтивәтмәкчиму болушти. Лекин Әнвәр бирму йеригә оқ яки осколка тәгмигәнлигини, пәқәт соғ суниң касапитидә пут-қолиниң вақитлиқ “күвшүп” қалғанлиғини ейтип, врачларға ялвуратти: “Сөзсиз бүгүн-әтә сақийип, өз қисимимға кетимән! Улар техи Днепр бойидин кәтмәпту. Түнүгүн кәлгән икки жигит мениң 

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				121

			

		

		
			
				отделениямдин аман қалғанлар... Мени Днепрдин елип чиққан. Бүгүн взвод командирим лейтенант Смир-нов келиду! Маңа ишәнмисәңлар, шуниндин сораңлар: у мениң сәптин қалмайдиғанлиғимни билиду...”

				Тәҗрибилик врачлар Әнвәрниң йәнә қолиға автомат елип, җәңгә киридиғанлиғиға, җәңчиниң өзи дегәндәк, униң Берлин штурмисиға қатнишидиғанлиғиға ишәнмәтти, пәқәт һәм җисманий, һәм роһий җәһәттин упранмаслиғини көздә тутуп, уни қувәтлигәндәк болатти. Амма Әнвәрниң: “Әтә взвод ко-мандирим келиду, у мениң сәптин қалмайдиғанлиғимни билиду”, — дегән сөзлири баш врачниң ойида оңушлуқ бир қарар һасил қилған еди; җәңчиниң әң ишәшлик, әң йеқин адиминиң мәслиһәт-ярдимигә тайинип, Әнвәрни йеқин шәһәрләрниң биридики турақлиқ госпитальға йөткимәкчи болди у.

				Та Сталинградтин тартип өзи билән биллә келиватқан бирдин-бир сер-жанти болған Әнвәрдин айрилиш лейтенант Смирнов үчүнму наһайити еғир еди, әлвәттә. Лекин илаҗә қанчә...

				 — Җәңгивар йолдашлиқ қәсәм ядим, — деди у Әнвәргә: — Мән сениң мәхситиңни дивизия командириға йәткүзүп, сақийишиң биләнла өз қисмимизға қайтип келишиңни уюштуримән. Пәқәт бирла өтүнүшүм — өзәңни илгәркидәк — Сталинград, Орел шәһәрлиридикидәк салмақлиқ, парасәтлик тут. Җәһиллик, мениңчә, ағриқханида турмақ, җәңдиму пайда бәргән әмәс. Әнвәрму худди бир чағда Давут өз командири билән хошлашқандикидәк, җудалиқ муңиға бөләнди вә уму көзигә кәлгән яшни көрсәтмәслик үчүн, тәтүр қаравалған.

				Лейтенант шу бир дәқиқә ичидә Әнвәр билән Сталинградқа биллә кәлгән онлиған қәйсәр жигитләрни, шу җүмлидин дәсләпки һуҗумдила қаза тапқан Володя — “Ведьмет”ни, Орелда қалған Робертни вә башқа бәңваш, қизиқ қан, гөдәк, лекин һәммисила парлақ арзу-арманларға толған яшларни әслиди; уларниң ичидин взвод командириға Әнвәр билән Роберт алаһидә йеқин еди... Мана әнди әң кона җәңгивар йол-диши болуп келиватқан шу Әнвәрдинму айрилиш керәк!..

				Өзиниң һалити билән командирини пәришанландуруп қойғанлиғиға хиҗаләт болғандәк оңайсизланған Әнвәр, пәқәт еғир һаләтләрни баштин 

				кәчүргән җәңчиләргила хас бир ичкий күч билән көзидики яшларни сиңдүривәткән һалда, рошән қарап:

				—	Мән сақийип, взводқа қайтип бармисам, өз жутум... Жутдашли-римниң ишәнчисини ақлимаймән, лейтенант! — деди.

				—	Сән өз жутуңниң — пүтүнләй вәтинимизниң ишәнчисини ақлидиң, Әнвәр. У тоғрилиқ тәкрарлимаймиз дегәнғу.

				—	Раст, мәнму һәммила җәңчиләр охшаш соқуштум. Бирақ, лей-тенант, мениңдә алаһидә бир мәхсәт пәйда болған... — дәп Әнвәр ичи-дин, жүригиниң қетидин бир нәрсини ахтуруп чиқармақчи болғандәк, қошумилирини түрди. Илгири Әнвәрниң балиларчә сүзүк қәлгән үзидин, пәқәт қап-қара қошум қашлиридин башқа һечбир бәлгүни байқимиған лейтенант әнди униң бурути қарийип, қирлиқ кәлгән иңәклирини қара, жирик түк бесишқа башлиғанлиғини вә бу әр йәткәнликниң нешани болған сақал-бурут Әнвәрниң түз бурунлуқ, созуқ үзигә наһайити ярашқанлиғини пәйзә қилмақта еди. Шуңлашқиму Әнвәрниң туюқсиз түрүлгән чирайи уни чөчитип-тәшвишләндүрүп қойди, дайим күндә көйгәндәк буғдай өңлүк үзиму бир аз өңгән. “Әнвәрниң бир йери қаттиқ ағришқа башлидиму?!” — дәп ойлиди командир. Лекин Әнвәр өзи ейтишқа җүрьәт қилалмай, өз командириға түнүгүн Давуттин кәлгән хәтни оқутмақчи болди; у иңигини мидирлитип, тәһийниң астини көрсәттидә:

				— Әшу хәтни оқусиңиз, лейтенант, мениң мәхситимгә йетисиз, — деди.

				Давут Әнвәрниң госпитальдин язған пәришан хетигә русчә, наһайити сәмимий вә тәпсилий җавап әвәткән еди. Болупму униң муһим вә мурәккәп икки мәсилә үстидики мулаһизиси лейтенант Смирновқа чоңқур тәсир қилди.

				“Берлинғичә беришни нийәт қилип, ишинип кетиптимәнкән... Әгәр Берлинни елишқа, өткән җәңләргә қатнашқандәк қатнашсам, дадам тоғрилиқ даһиниң өзигә мураҗиәт қилмақчи едим...” дегән сөзлириң наһайити тоғра, — дәпту Давут хәтниң бир йеридә. Андин у Әнвәрниң чекинип кетип барған, болупму қоршавда қелип, әсиргә елинған немисларниңму, итальянлиқларниңму наһайити бечарилик һалитигә ечинидиғанлиғи тоғрилиқ кәскин рәдийә берипту; бу һәқтә у бир мудһиш фашистик свастика астида нәччилигән әлләрни йәксән қилған әшу “бечариләр” бизниң течлиқпәрвәр әлгә нәқәдәр вәһшиянилик билән, нәқәдәр садистлиқ билән кирип кәлгинини курсиған ишт, ғалҗир бөриләргә охшитип келип, умумән урушниң, урушқучи әл вә армияләрниң зиммисидики вәзипиләрниң һәрхиллиғини — бириниң басқунчи, бириниң қоғданғучи, азат қилғучи сүпитидә җаһанға тонулуватқанлиғини билиш керәк, дәпту. “Бу йәрдә ихтилап рус билән немис яки итальянлиқлар билән украинилиқлар арисида әмәс, бу йәрдики асасий қариму-қаршилиқ инсанчилиқниң өзигә һәрхил 

				турғидин әмәл қилидиған сәясий-иҗтимаий түзүм вә синипий сәясәттә. Мәсилән, бизниң хәлқимизниң 95 проценти Хитай империясиниң тәркивидики Шинҗаңда болуп, һазир уларму һәм гоминданға һәм шу гоминданниң өзи билән елишиватқан япон империалистлириға қарши күрәшмәктә. Һә сениң билән биз совет уйғурлириға вакаләтән улуқ ар-мия сепидә урушиватимиз. Буниң һәммиси адаләт билән адаләтсизлик оттурисидики күрәш. Демәк, сәнму, мәнму вә башқа милләтләрниң пәрзәнтлириму өз хәлқи, өз жутиға вакаләтән Улуқ Вәтинини һимайә қилиш билән биллә, техиму бүйүк, техиму чоң вә кәңирәк миқияста умумлашқан бир һаятий мудиалар үчүн күришиватимиз. Мән сениң ойлириңдин илһамлинип, җиқ гәп қиливәттим. Қисқичә ейтқанда, сениң шу қәдәр мулаһизиләргә келип қийналғиниң үчүн хурсәнмән һәм мениң кәлтүргән айрим мисаллирим сениң техиму җиддий ойлинишиңға сәвәпчи болидиғу, дәп үмүт қилимән. Аман болсақ, йәнә нурғун ойлаймиз, иним... Ойлаш, чүшиниш, ишиниш оқуғандила яки течлиқ һаяттила һаҗәтлик болмай, бәлки бу хисләт адәм үчүн җәңдиму, өйүңдиму, өлүм билән елишқандиму һавадәк, судәк һаҗәтлик. Сән буни убдан сәзгән болсаң керәк. Шуниң үчүн хурсәнмән...”

				Лейтенант әйнә шу роһта йезилған хәтни чоңқур диққәт вә қизиқиш билән йәнә бир қетим оқуп чиқип:

				— Техи, Әнвәр, сән “мениң атамму, акамму йоқ” дәйсәна! — дәп һаяҗанлинип, орнидин туруп кәтти. — Мундақ парасәтлик ич көйәр адәм өз қериндишиңдин артуқ җуму!

				— Раст, у маңа ата, һәм ака! Бәзән мән Давут акамни сизгә охши-тип кетимән. Йә һәммила лейтенантлар шундақ боламдекин десәм, яқ ундақ әмәс: иккинчи ротидики чоң лейтенант Петькочу, мәсилән... —дәп бир нәрсиләрни есигә елип, күлди Әнвәр. Лейтенант Әнвәрни қувәтләп, йәнә униң өзидин сориди: — Петько адәм әмәс, машина, һәрбий һаятта шундақ һис-туйғусиз “иҗрачи” болғанму яхшимекин дәймән, қандақ дәйсән? Әнвәр йәнә җиддийлишип, бешини еғатти...

				* * *

				 Шуниңдин кейин у лейтенант Смирнов билән учрашмиди. Җәңгивар һаятниң бир рәһимсиз йериму шу: адәм-адәм билән әҗайип шиддәтлик шараитларда тонушуп, қериндаш болуп, андин “оңайла” айрилишип кетиду. Бир тәрәптин шундақ айрилишип кетишму оңушлуқ амил: җәңгивар ағиниләр бир-бирсидин айрилғандин кейинму, һәр қайси йәнә бирсини дайим худди өзидәк сақ-саламәт җәң қилип жүриду, дәп ойлайду. Ахири әнди мәйдандин жирақ болған Саратов шәһиригә әвәтилгән Әнвәр госпитальда йетип, өзинин йолдашлири тоғрилиқ худ-ди шу йосунда ойлимақта еди, лейтенант Смирновниң өз взводи билән Белоруссия йеридә көрсәткән әҗайип җасарити тоғрилиқ “Қизил юл-

				туз” гезитидә бесилған мақалидин билди. Мәзкүр мақалидә лейтенант Смирновниң тапқурлуғи тәсвирләнгән еди… Белоруссия йеридики бу дәсләпки ғалибийәт ғәрбий Европидики иккинчи фронтниң ечилған вақтиға тоғра кәлгән. Бизниң иттипақдашлиримиз шунчә күткүзгән һәрикитини башлаш биләнла, йәнә биздин ярдәм сориғанлиғидин қәтьий нәзәр, умумән иккинчи фронтниң ечилиши һәрбир җәңчи вә офицерни техиму роһландурғанлиғи шүбһисиз.

				— Сестра, сестра! — дәп вақиравәтти Әнвәр бир күни әтигәндә. Униңға охшашла узун түнләрни уйқисиз өткүзидиған яридарларниң бир қанчиси тәңла башлирини көтирип қарашти. Әнвәр қандақту икки тизини пүкүп, көтиривелип, уларни йәнә беқинмас болуп қалмисун дегәндәк тез-тез мидирлитип, бир-бирсигә урмақта еди.

				 — Мени йөләп турғазғина, Шура! — деди Әнвәр тәшвишлинип йетип кәлгән һәмширә қизға. Қиз бирдинла Әнвәрниң путлирини қучақлап, каривәттин чүшәрдидә, андин ойлинип тохтап қалди, вә:

				— Тохта, Андрюша! Новәттики врачни чақирай, — дәп жүгүрүп чиқип кәтти.

				Әнвәр әнди һәмширә қизғиму қаримай, қолиниң бармақлирини, ан-дин мүрисини мидирлитип, өз-өзидин күлмәктә, йениға йетип кәлгән бир қоли билән бир пути йоқ Дәвләткерим дегән Алмутилиқ маши-нист, икки тайиғиға чиң тайинип туруп, Әнвәрни йөләп турғузди... Лекин лакаслиған путини йөткәш биләнла, кәскин алға интилип, тик-моллақ учуп кәткән Әнвәрни ялғуз қоли билән тутивалалмиди у бечарә. Әнвәрниң беши каривәт путиға тегип, маңлийи йерилғач, униң үз-көзи қан болуп кәтти. Дәвләткерим хиҗаләт болған һалда тизлинип, йәнә уни йөлимәкчи болди. Лекин аңғичә йетип кәлгән врачлар уларға кайип, яңливаштин орунлириға ятқузған болсиму, әнди Әнвәр билән Дәвләткерим бир-бирсигә қарап, худди кичик балилардәк һеҗийишип күлмәктә еди... Йәнә бир һәптидин кейин, Әнвәр һәмширә вә Дәвләткеримниң ярдимисизла каривәтләрни яқилап берип, яғач саласунлиқ пәләмпәйләргә чиқип, йоған бота көзлирини хуш жумчақлитип, иллиқ аптапқа үзини тутқан һалда узундин-узун турушқа башлиди.

				* * *

				 Әнвәр ахири госпитальдин чиқип, өз қисмиға қайтип келиши билән техиму роһлинип кәтти. Болупму униң яңливаштин җәңгивар сәпкә қошулғиниға та шуңғичила Монғулстанда мунтәзим һәрбий мәшиқтин өтүватқан Қамбар чәксиз хурсән болған еди. У өзиниң кейинки хетидә өзлири тәрәптинму мәйданға көпләп меңишқа башлиғанлиғини ейтип келип, йәнә шу туғулған жут вә униң қәдир-қиммитини наһайити тәсирлик мәдһийләпту. Жирақ шәриқтә үч жилдин бери бир хил 

				һәрбий һаят шараитида яшап келиватқан яшлар һәм җисманий, һәм роһий җәһәттин чиниқип, нурғун нәрсиләргә чүшәнгән, үгәнгән, әлвәттә. Тоғра, улар бәзән шу бир хил көрүнгән һаяттин, худди паян-сиз җәзириләрдин, күн билән тәң козғилип, тәң тохтайдиған шамал-лардин зериккәндәкму болатти. Амма шуниң билән биллә, өзлириниң бәдилидики муһим зиммисиниму сәзгәндәк, бәрдашлиқ билән һәр дайим йүз бериши мүмкин болған җиддий өзгиришләрни күтәтти. Шәхсән Қамбар болса, әнди өзиниң Зухра билән сақ-саламәт көрүшидиғанлиғиға пүтүнләй вуҗуди билән ишәнгән. Бу ишәнчә униң түгимәс-пүтмәс хиял-лири, чәксиз татлиқ туйғулири билән жуғирилип, карамәтлик чүшләргә улишатти; беарам күнләр, уйқисиз түнләр билән алмишип, униң көз алдида әшу мулайим қизниң қияпити күлүп-көйүп турғандәк бәәйни.

				1944-жилниң ахирида Моңғолстан йеридики әшу һәрбий қисим-ларниң йәнә бир қанчиси ғәрбий мәйданға маңидиған болди; бу йеңилиқ мутләқ һәрбий- дөләт мәхпийитигә бағлиқ разведка мәлуматидин келип чиққан болуп, у чағларда мәзкүр мәлуматниң маһийитидин Қамбар қатарлиқ яш командирлар турмақ, һәтта полк вә дивизия штаблириму вақип болмиған. Әксинчә, җәңчи, командирларниң һәммиси дегидәк иттипақдаш дөләтләр рәһбәрлириниң Ялта кеңәшмисидики келишими бойичә, СССРниң Германия тәслим болғандин кейинла, империалистик Япониягә һуҗум башлайдиғанлиғи һәққидә хәвәрдар еди. Шуңлашқа, та шу кәмгичә Манҗуриядики Квантун армиясигә қарши һазирлиқта болуп кәлгән қисимларниң немә үчүн әнди ғәрипкә кетип барғанлиғиға яхши чүшәнмәтти. Лекин катардики солдатлар билән генералларму әнди пәқәт улуқ ғалибийәтнила һесапқа алған һалда һис қилип, дуни-явий-тарихий тәнтәниниң йеқинлиғини убдан тәпәккүр қилмақта еди.

				Әйнә шу күн, шу айларда үчи — үч әлдә туруп, бир-бирсигә йезишқан хәтләр — болупму сүрлүк җим-җитлиқтики Қамбарға һәм Прибалти-ка республикилирини толуқ азат қилип, немис йеригә киргән армия тәркивидики өз батальониға йенип барған Әнвәргә жирақ, лекин һәммидин йеқин “Бирлик” йезисидин келиватқан хәтләр, әҗайип һаят бәхшәндилик мәнивий күчкә егә әмәсму! Зухраниң түнүгүн келип тәккән хетида Давутниң райком партия аппаратиға ишқа елинип, “Бир-лик” йезисидин көчүп кәткәнлиги, Оладиниң рәисликтин чүшкәндин кейин, башқа һеч иш қилғили унимай, ахирида ишчи батальонға елинмақчи болғанда шәһәргә қечип кәткәнлиги хәвәр қилинған. Дәсләп бу хәвәрләр Қамбарни бир аз қайғуландурғандәк болди; у һәммидин авал өз жутидики “панасиз” житим-йесирлар ғәмхорчиси Давутниң район мәркизигә кетип қалғанлиғиға ечинди, андин, бир аз ойланғандин кейин, — әксинчә хурсән болди. “Һәқиқәтән Давуткам район, һәтта облус көләмидә йолбашчилиқ қилидиған коммунист!” — дәп ойлиди у, йеқин адими үчүн пәхирлинип. Шундақла уни Оладиниң үзүл-

				кесил паш болуп, чүпәй пәзилитиниң чугулуп кәткәнлиги чоңқур қанаәтләндүрди. Амма униң орниға рәис болуп кәлгән нака офицерни тонумиғачқа, җавап хетидә тәпсилий сорап язмақчи болди; “Сулайман бовайниң саламәтлиги яр бәрсә, ңемә үчүн шуни бригадирлиққа қоюп яки ферма башлиғи вәзиписидә пайдиланмайдекин? Тайлиқ Давуткам: “Өз атисини мәнсәпкә мингәзди”, — дегән өсәк сөздин сақланса керәк. Хәп, биз шу йәрдә болармедуқ!”

				Қамбар йәнә бирнәччә күндин кейин, төрт хәтни тәңла алди. Улар Әнвәрдин, Тамаридин, Давуттин вә өз аниси билән йәнә шу Зухрадин кәлгән. Буларниң һәммисидила Әнвәрниң сәллимаза сақийип, йәнә өзиниң җәңгивар йолдашлири арисиға йенип барғанлиғи хәвәр қилинған еди. Техи у Әнвәрниң өз қисимиға йенип бериши билән, у келиштин бир һәптә илгири йүз бәргән җәңдә қәһриманә қаза тапқан өз команди-ри лейтенант Смирновниң орниға взвод командири болуп бәлгүлинип, андин партия әзалиғиниң кандидатлиғиға өткәнлигини билмәтти. Чүнки Әнвәр өзиниң улуқ партия сепигә өткәнлигини, демәк —әң зор хурсәнлигини Қамбарғиму, Давутқиму хәвәр қилмиған техи.

				Соал вә тапшуруқлар

				 1.	Парчиниң мәзмунини “INSERT” усули арқилиқ ечип бериңлар.

					2.	Әнвәрни немә беарам қилди? Мәтиндин дәлил кәлтүрүңлар.

					3.	Әнвәрниң бәдиий қияпити тәсвирләнгән мисраларни тепип, муәллип ишләткән бәдиий васитиләрни ениқлаңлар. 

					4.	Смирнов үчүн Әнвәрдин айрилиш немишкә еғир болди? 

				 5.	Әнвәр немишкә җәң мәйданиға қайтип беришни қәтъий тәләп қилди? 

					6.	Әнвәр билән Смирнов арисидики диалогтин қандақ тәсират алдиңлар? 

					7.	Давутниң хетиниң мәзмуни немидин ибарәт? 

					8.	Бу хәттики қайси мәсилиләр Смирновқа чоңқур тәсир қилди? 

					9.	Силәрниң хәттин алған тәсиратиңлар қандақ? Давутниң пикирлиригә қошуламсиләр?

				 10.	Қамбар алған хәтләрниң маһийити немидә дәп ойлайсиләр? 

				25-дәрис

				Мәзкүр парчидә Қамбар билән Зухраниң тойи арқилиқ қазақ билән уйғур хәлиқлириниң достлуғи, яшлиқта хаталиққа йол қойған Айшәмниң оғлини атисиз чоң қиливатқанлиғи, баш қәһриман Әнвәрниң Москвада дадиси һәққидә муһим мәлуматларға егә болғанлиғи, дадиси-ниң хетидин униң ақланғанлиғини билгәнлиги, Әнвәрниң ана жутиға ғалибийәт билән аман-есән қайтип кәлгәнлиги һәққидә баянлиниду. 

				Қамбар Тезекбайдин аписи билән Зухраниңму келиватқанлиғини билип, пәқәт шу чағдила өзиниң еғир психикилиқ һаләттә наһайити зор һамақәтлик қилип қойғинини сезип, уларни қарши елишқа маңған еди. Улар әтиси әтигәнлиги Шәмәй станциясидә учрашти. Ана, бала, сөйгән мәһбүбә арисида йүз бәргән хошаллиқ жиға, шавқунлуқ һаяҗан адәмләрниң диққитини җәлип қилип, уларму бирдинла вақиәгә чү-

				шәнди. Чүнки у күнләрдә мундақ мәнзириләрни көпләп учратқан кишиләр бу хил учришишлардин бәһрилинишниму билгән.

				— Учришиш чейиму, тойму бирла болса болмамду? — деди Давут бу қетимқи мәслиһәттә.

				— Сулайман ата ейтсун, — деди пут-қоли йәргә тәгмәй жүргән Һәнипә жеңгәй әнди яңливаштин яширип-яшнап кәткән қияпәттә.

				— Қош той дегән шундақ болиду, балилирим. Бирақ, Қайип рәмәтликниңму, Абдурахманниңму әл-ағиниси көп. Уларниң бәзилири уруштин қайтип кәлмиди. Лекин һаятлириниң һәммисини ейтип, бешини бир қошудиған пәйти кәлди, мениңчә. “Атаң өлсиму, атаңни көргәнләр өлмисун” дәйду әмәсму...

				Қамбар билән Зухраниң тойи бу йезиларда көп жиллардин буян болмиған дәриҗидә наһайити зор, наһайити көңүллүк өтти. Болупму униңда уйғур, қазақ хәлиқлириниң кона вә йеңи урпи-адәтлириниң һәммиси дегидәк овҗ елип кәтти. Чашу, өлән, һейт мәйрәмлиридә яшлар ойнайдиған пануз-қапақ оюнлири, һәтта оғлақ тартишму бол-ди. Ат оюни үчүн җенини беридиған Давут бир путиниң йоқлиғиға қаримай, гирәнләшкән топниң ичигә кирип, мәшһур теқимчилар билән тартишип, һә Батур болса, колхозниң бәйги етини минивелип, топниң четидә оғлақни елип қечишни пайлап жүрди... Қисқиси, у ағинә ик-киси кейин районда хелә қизарған болсиму, Қамбар билән Зухраниң тойида армансиз ойниди амма!

				Рухсарихан немишкиду, йенип-йенипла қазан башлирида жүргән до-сти Һәнипә жеңгейниң бойнидин қучақлап сөйәтти; уларниң достлуғи, муңдашлиғи шунчә едики, һәтта башқа аяллар дайим әҗайип йеник муамилә шәрти қиливалидиған “Һай, қуда” дегән сөзниму әскә алмиди.

				Кәчки саз-бәзмә башланғанда, Сулайман бовай йәнә өзиниң сөйүмлүк ойини “һөкмәт” кә туруп, андин яшлар билән бирнәччә қәдәһни көтирипмувәтти.

				—	Әнди өлсәм, арминим йоқ. Ойна, укилар! — дәтти өзидин-өзи хиҗил болған балидәк, оғли Давут тәрәпкә ғил-пал қарап.

				—	Әндиғу оқарсән қатқан қошақлириңни, — деди Давут ағиниси Батур қәдәһ елип, сөзләшкә тәмшәлгәндә.

				— Бирәвләр айрилди қолдин,

				Иккимиз жүримиз путсиз;

				Чиқмидуқ амма түз йолдин,

				Жүрмидуқ җәңдиму жутсиз.

				Әзиз йәр — меһриван ана,

				Окопларда болди баш пана; 

				Һәммигә чидидуқ әл билән,

				Шуңлашқа той, адаш, мана!..

				— Мана буни Зухрабүвиниң оқуғучилириға соға қилсаң болидекән, адаш, — дәп Давут Зухра билән Қамбар тәрәпкә қариди.

				Улар та шуңғичә бир аз тартинғандәк олтарған болсиму, шундин кейин хуш саз вә сөһбәткә арилишип кәтти. Болупму Қамбар билән Айшәм иккисиниң бирлишип ейтқан өлиңи наһайити тәсирлик болди. Чүнки Қамбарниң йоған, бом авази билән Айшәмниң силиқ вә инчикә авази худди қовуз билән нәйгә охшаш җипсилишип, қандақту бир чәксиз кәң вә чоңқур мәналиқ муңни, һаят ишқини, өмүрниң муқәддәс мәна-маһийитини ипадә қилғандәк, долқунлинип чиқмақта еди.

				Шу чағда Давут атисиз балисини қучиғида тутуп олтирип, нах-ша ейтиватқан Айшәмниң чирайиға сәп селип, икки-үч жилла бурун тамамән саддә, һамақәт болған қизниң әнди шу қәдәр мунайим көрү-нүшидин, униң — мәйли шәхсий бәхитсизлик нәтиҗисидә болсун — һәрһалда, һаятниң һәқиқий мәнасиға йәткәнлигини сәзмәктә еди вә бу сезим бәәйни тәслик билән алға бесип кетип барған адәмни йөләшкә интилиш охшаш бир өткүр ечинишлиқ хаһишларни ойғитип, мәрданә җәңчиниң қәлбидә мой охшаш отлуқ һарарәткә айланмақта еди. “Немә үчүн у әнди ялғуз, бәхитсиз болушқа тегиш! Әшу қалаймиқан жил-ларда вапасиз адәмләргә тайинимән дәп, алданғанлиғи үчүнму? Униң бәхитсизлиги пәқәт өз гунариму?!.. Он гүлиниң бири ечилмиған мундақ җанлар әнди өмүрвайәт шундақ өтүшлири керәкму?! Яқ, буларму бәхитлик болушқа, бәхитлик һаят қурушқа һәқлиқ”.

				Шу мәзгилдә Айшәмниң қучиғида олтарған омақ оғул беарамли-нип, йәргә чүшмәкчи болди. Давут униңға валилдиған портсигарини көрситип, өзи тәрәпкә чақирди. Қәғишлик қилишқа башлиған бала бирдин күлүп, текимәт үсти билән жүгүрүп берип, Давутниң қучиғиға чиқти. Бу һаләтниң нәқәдәр йеқимлиқ, сәмимийәтлик сезимларға егә екәнлигини яш вә ғәмкин ана жүригиниң сәзмиши мүмкинму? Мүмкин әмәс, әлвәттә! Шуңлашқа Айшәм әнди оғли тәрәпкә қаралмай, Зухраниң қоллирини чиң тутқан һалда, худди униң бәхтини күйлигәндәк, техиму йүксәк аваз билән нахша ейтишни давам қилди.

				Бу той вә башқа вақиәләр тоғрилиқ кейинки күнләрдә Бирлик йезисидин әвәтилгән хәтләр техи Әнвәргә йетип кәлмигән, чүнки у Москвадин тоғра өз қисми билән йәнә Волга бойиға қайтмай, бәлки Ленинградқа йолуқуп қайтишқа тегиш болған батальон командири билән қалған.

				Мәлидин кәлгән һәммә хәтләрни Әнвәр йәнә бир айдин кейин, өз қисмиға йенип кәлгәндә бирла алдидә, ағиниси Қамбар, сиңлиси Зух-ра... — һәммә, һәммә үчүн чәксиз хурсән болди. Әнди у пәқәт өз атиси тоғрилиқ Москвадики тегишлик җайларға тапшуруп кәткән әрзилиригә җавап күтмәктә еди. Мана шундақ күнләрниң биридә СССР Қураллиқ Күчлири Министриниң новәттики буйруғи чиқип, Әнвәр вә униң қурдашлириму өз жутлириға қайтидиған болди. Жутлириға қайтқучи солдат вә сержантларни дивизия сәясий бөлүминиң башлиғи қобул 

				қилип, улар билән тәнтәнилик вә һәрқандақ адәмниң көзлиридин яш әгийдиған бир җәңгивар қериндашлиқ роһида хошлашқандин кейин, немишкиду, сәясий бөлүм башлиғи Әнвәрни ялғуз елип қалди.

				— Хо-ош, жутдаш, — деди чачлириға ак киргән полковник Әнвәрниң алдиға келип, униң мүрисини тутқан һалда. Тиңирқип һәрхил хиялларға урунуп, һаяҗанланған Әнвәр орнидин дәс турмақчи болди. Лекин иллиқ тәбәссүм орниған чирайи чоңқур һәмсезимлик вә вападар атидарчилиқ түскә кәлгән полковник уни башлап, йоған үстәлниң йениға апардидә, тартмисидин сап-сериқ сағирип кәткән бир варақ қәғәзни елип, уни Әнвәргә сунди. Әнвәр өңүп кәткән қәғәздики хәткә қараш билән өзини йоқитип қоярлиқ дәриҗидә һодуқуп-әндикип кәтти; у әшу сарғайған қутлуқ қәғәздин атисиниң хетини тонуған еди!..

				— Оқи-оқи, — деди полковник Әнвәр униң көзигә мөлтийип қариғанда.

				“Әзиз жут, қома-қериндаш, көзүмниң қарчуқлири Әнвәр, Зухра! Бизниң бәдилимизгә кәлгән жиллар, вақиәләр нәқәдәр еғир, нәқәдәр гадирмаш, нәқәдәр боран-шувурғанлиқ болған болмисун, тәғдиргә шүкри, биз өзимизниң тоғра йолидин чиқмидуқ, жут алдидики һар-номус, вижданимизни йоқатмидуқ. Бир-бирсимиздин рәһимсиз җуда қилинған болсақму, көңүллиримиздә биллә болдуқ, тенәп-тәнтирәп харап әйләнмидуқ... Ундақ болушиму мүмкин еди вә ундақ хар-зар харап болғанлар аз әмәс. Мениң ахирқи күнләрдә күчийип кетип, орунға бәнт қилған бу ағриқтин турмишим мүмкин. Лекин бу дуния, әл-жут вә силәр билән сап дил хошлишидиғанлиғимға иманим ка-мил. Өткән жиллар, айлар, күнләрниң һәммисидә мәнму барчә садиқ җанлар охшаш пәқәт шу сап диллиғимни сақлап қелишқила, өлгән тәғдирдиму, шу хасийәтлик ихласта кетишкила тириштим. Бу ихлас бизниң әвлат қениға жут тәғдири, униң меһри билән биллә сиңгән екән! Униң пүтмәс күчи маңа та шуңғичә мәдәт бериватиду... Демәк, шу ихлас, ишәнчә үчүн күришиш, униң үчүн өлүп кетишму шәрәп биз вә бизниң әвлатларға. Әгәр мениң жутдашлирим, пәрзәнтлирим аман болуп, ахири мениң мошу сөзлиримни оқуса — мән бәхитлик! — Аман-есән көрүшкән күндиму, ейтарим, арминим шу еди.”

				Кемеровск облусидин та Москваға йәткән, бәлки талай адәмләрни чоңқур тәврәткән яки күн нури чүшмәйдиған төмүр сейфларға бәнт қилинип, сарғийип кәткән сәһипиниң ахирида йәнә “Әлвида, әзизләр!” дегән икки еғиз сөз наһайити сус сиҗалған еди. Әнвәр сарғайған қәғәзни үзигә яққан бойи орундуққа чөкүп олтирип қалди; у шунда әзиз атиси билән көрүшүпла, йәнә айрилғандәк һис қилди өзини. Ле-кин бу қетимқи җудалиқ һис ата исми билән бағлиқ болған илгәрки хүнүк, ениқ әмәс, айдиңлашмиған, пәқәт әрксиз чаплишип, чирмишип келиватқан ләш-чогалар кәби барчә һаләтләрдин авлақ болуп, пәқәт пәрзәнтлик муһәббәт вә иптиһар билән суғирилған еди.

				— Шундақ, оғлум, атаң үчүн пәхирлән; у тамамән ақлинип, өйгә қайтқанда қайтиш бопту... Илаҗә қанчә, — деди полковник ахирида Әнвәр бешини көтирип униңға қариғанда.

				— Рәхмәт, йолдаш полковник... Сизгә чоң рәхмәт... — дәп Әнвәр йәнә қолидики қутлуқ қәғәзгә қариди. — Мән атамни яңливаштин көргәндәк болдум... Ишәнсиңиз мениң илгири чәккән һәсритимму һәм кәлгүси һаятимму әнди мутләқ башқичә көрүнүватиду. Дадам рәмәтлик худди мениң шундақ муһтаҗлиғимни сәзгәндәк вәсийәт йезипту...

				— Биздә атаңниң һәқиқий коммунистчә йезип кәткән шу вәсийитиниң русчә нусхиси бар, Әнвәр. Келиду бир чағ, мундақ жүрәк сөзлири һәм-мигә аян болиду. Сән шуңиңға ишән әнди.

				— Дәрһәқиқәт, йолдаш полковник, — дәп Әнвәр атисиниң хетини партбилетиниң ичигә салдидә, андин тамамән башқичә бир сағлам ишәнчә билән қәд көтәргәндәк җанлинип: — дәрһәқиқәт, — деди. Һаятимиздики келишмәсликләрни, һәтта шәхсий бәхитсизликләр, бе-гуна әйиплинип қелишларниму пүтүнләй әлниң түп һаятиға хас дәп қарашқа болмайдекән...

				Әнвәр төрт жил мабайинида, шиддәтлик шараитларда биллә һаят кәчүргән сәпдашлири билән әйнә шу хил кәйпият ичидә хошлашти.

				Соал вә тапшуруқлар

					1.	Парчә мәзмунини “Белиқ скелети” усули бойичә ечиңлар.

					2.	Парчидә уйғур вә қазақ хәлиқлириниң қандақ миллий оюнлири һәққидә сөз бо-лиду? Җававиңларни дәлилләңлар. 

					3.	Айшәмниң бәхитсиз болуп қелишиға ким әйиплик дәп ойлайсиләр? Пикирлишиңлар.

					4.	Мәтиндин Әнвәрниң дадисиниң хетини оқуған пәйттики қәлбий һалити тәсвирләнгән мисраларни тепип оқуңлар. 

					5.	Бу хәтниң әһмийити немидә дәп ойлайсиләр? Җававиңларни дәлилләңлар.

					6.	Парчиниң мәзмунини “Һәқ егиләр, сунмас” дегән мақал билән селиштуруп, пикирлишиңлар.

				26-дәрис

				Поезд Алмутиға йерим кечидин өткән бир вақитта кәлди. Әнвәр вокзалға чүшүп, иссиқ тамақ ичишни ойлидидә, андин чемоданида бир банка кон-серва билән бир бутулка ақ һарақниң сақлинип келиватқанлиғини есигә елип, ресторанниң ишигидин қайтип, талаға чиқип кәтти. Топ-тоғра Томаниң квартирисиға бармақчи болди у... Әпсуски, раса уқтисиға келип қалған “Виллис” вә униң өзидәк техи йеқиндила армия сепидин қайтқан шофери билән Тамариниң өйини тепип барғанда, әнди у йәрниң түп-түз түзлинип, бир чоң қурулуш мәйданиға айланғанлиғини көрди. Һәтта шу шәһәрдә ишлигүчи шоферму бу “Шанхай” дәп аталған кварталниң тониғусиз болуп, түзлинип кәткәнлигигә һәйран қалди.

				— Әнди қаяққа тарт дәйсән, сержант?

				— Тохта, авал келишәйли, — дәп Әнвәр аста шоферниң қолидин тутти. — Сениң қанчилик вақтиң бар?

				— Таң атқичә ойнитишим мүмкин. Өзәмму бу шәһәрни сәһәрлиги арилап жүрүшни бәк яритимән.

				— Мана, мәнма саңа шуни ейталмайвататтим. Қени ундақ болса, бир аз нанушти қилайли. Стакиниң барму?

				— Бәлли, сержант! Солдат билән шоферниң кружка, қошуқсиз жүргинини нәдин көрдиңиз?

				Баһар, яз айлиридин қалған гөзәлликниң һәммиси мулайимлиқ билән сени күтүп турғандәк иллиқ туюлидиған күзниң теңи етип келиватқан бир чағда илпәт билән бирәр қәдәһ ичип, сәйли қилиштәк бәһри барму!..

				— Мән сени, сержант, топ-тоғра мәләңгә һарву маңидиған йолға әпчиқип қойимән, — деди Забайкал фронтиниң җәңчиси, мәшһур Чуйск йолиниң ветеран шофери.

				Тонуш йоллар!.. Кимхап бенәмләр үстидин кәмәрдәк өтүп, барақсан бостанларни чарилап өтүп барған бу йолларни, әтраптики ериқ-өстәң, сай-сала бойлирида отлап жүргән мал-варан, жирақларда күн билән чеқилишип валилдиған кәтмәнләрни, шу полат-әйнәк кәтмәнләргә кишмиштәк чиққан хуш һидлиқ қара чилан топиларни сеғинип-кинәп кәткән пәрзәнт жүриги билиду бу хил сәһра мәнзирилириниң сехири-ни! Икки ат қошқан бир һарвуға чүшүп, униң үстидики йеңи қуриған юмшақ от үстидә олтирип, атларни аста һайдап кетип барған Әнвәр чүш-пешин болған бир мәзгилдә ойғанған қери һарвукәшкә күлдидә:

				— Қандақ, таға, атларни бир чалдуривалимизму йә? — дәп сориди.

				— Күн иссиқ, бәри бир чивинқап отлимайду, оғлум. Салқин чүшкичә маңиверәйли, — деди һарвукәш чал, уйқилиқ көзлирини күн нурида қамаштуруп. Андин у әбая ухлап қелиш алдида үзүлгән париңини давамлаштурмақ болди, әтималим: — Шундақ қилип, Бирликтики Гайит Абдурахманниң оғлимән дә... — деди. — Мана улар ишлигәндә —ишлигән! Ә-әву қатар сөгәтләрни көрүватамсән?

				— У бизниң мәлигә баридиған “Дөң өстәң” әмәсму!?

				— Һә-ә, мана шу өстәңдә көргән мән сениң дадаңни. Кәтмәнни мана шулар чепип кәткән екән! Һазир қайда ундақ чепиш. Ирғай саплиқ қәтмән билән улар атқан топини һазир зәмбил, қол һарву билән тоши-мамду! Кейин мән у житимни Алмутида, союз қошчиниң бир жиғинида көрдүм. Немә тоғрилиқ талашқини есимдә йоқ, амма униң гепи өтти шу қетим... Кейинирәк аңлисам, попучитель, андин колхоз башлиғи болуптекән, һә?

				— Шундақ болған екән, — дәп Әнвәр йәнә һарвукәшни тиңшиди...

				Қараңғу чүшкән бир чағда һарвуни тохтитип, атларни отқа қойған һарвукәшни күтмәй, пиядә меңишни ойлиди Әнвәр. Чүнки Бирлик йезисиниң чирақлири көрүнүп, иштларниң қавуши аңлинидиған идирниң удулиға келип қалған еди улар. Бирақ шу йәргичә биллә кәлгән чоң кишини ялғуз ташлап кетишни оңайсиз көрүп, биллә ол-

				тирип қалди. Униң тәлийигә яриша, йерим кечидин өткән бир вақитта қери һарвукәшкә паша-кумута арам бәрмәй, у һарвуни қетип, меңип кетишни қарар қилған еди. Шундақ қилип, улар сүвә көтирилип, йәргә йоруқ чүшүш биләнла Бирлик йезисиға айлинидиған йолниң бешиға йетип кәлдидә, бир-бирси билән узундин биллә болған уруқ-туққанлардәк сәмимий хошлашти. 

				Мана әнди Әнвәр мәлигә маңидиған һарву йолидинму ялтийип, һелиқи бир чағда қараңғуниң чүшишини күтүп ятқан чоң сайни яқилап кәткән ялғуз аяқ йол билән барғансири илдамлап кетип баратти. Қизил-җия шәпәқләр чечип чиқип келиватқан Қуяш нурида техиму җанлинип кәткәндәк көрүнүватқан бүк-барақсан мәлә дәл-дәрәқлири арисидин Әнвәр йәнә өзлириниң ишиги алдидики көк суваданларниң учини айришқа башлиди... Йәнә униң көз алдиға баяқи омақ-әлтәк сиңлиси, меһриван аниси келип, һазир улар билән қучақлишип көрүшидиғанлиғи намайән болдидә, пүтүнләй вуҗуди җуғулдап, көзлири ғувалишип кәтти.... Әйнә шу пәйттә униң қулиғиға әҗайип бир йеқимлиқ, кичик чеғидин тонуш, техиму иллиқ вә силиқ болуп кәткән бир нахша авази аңлинип, Әнвәр әшу нахшини елип кәлгән билинә-билинмәс сәлкин шамалға бурилип етизлиққа қариди. Сайниң күн чиқиш тәрипидики бенәмликниң бир четидә кәпә вә униң әтрапида әләң-сәләң қилип жүргән икки-үч адәм, атлар көрүнди. Пәқәт шуниңдин кейин, Әнвәр йәнә әшу туғулған әзиз йәрниң бағридин чиқип келиватқандәк чоңқур, бом авазға қулақ селип, әнди у нахшини ейтиватқан адәмни әскә алди: “Бу кона “Пайхан” нахшисини пәқәт Сулайман бовай хаманға чиққандила ейтидиған!.. Тақ һазирму шу чал йеңи хаманда буғдай соруватқан бо-луш керәк!” — дегән қарарға кәлдидә, бирдинла шу яққа қарап маңди Әнвәр; у ат қани кәлгән буғдайни бойлап кетип берип, бир чағда ха-мандин өзи тәрәпкә қарап етилған ағинилирини тонуп қалди: жүгрәп келиватқанлар Қамбар билән Нурәхмәт еди!..

				Төрт жил муқәддәм хамандин меңип кетип, йәнә хаманда учрашқан жутдашлар мана әнди диний әпсаниларда ғәйри-тәбиий рәңләрдә тәриплинидиған хаманниң, данниң улуқлиғини өз тәғдирлири билән синиғандәк болди. Қәдинас достлар, Улуқ Вәтән урушиниң җасур қатнашчилири еғир жилларда пүтүнләй жутниң атиси болған Сулай-ман бовайни қучақлап, униң яшаңғириған көзлирини сөйүп, йәнә шу муқәддәс җай — хаманға тәшәккүрмәнлик тәәҗүп билән қаратти, уларниң хаман үстидики бу хил тәшәккүрмәнлиги әпсанилардики ғәйри-тәбиий карамәтләрни етирап қилиштин әмәс, бәлки өзлириниң әл-жут, ана йәр билән болған җипсилиғиниң, еғир синақлардин өткән садақәтлигиниң шу қәдәр һаят бәхшәндилигини көрүшидин ибарәт еди.

				Кәпигә кирип, йәнә баяқи соғ чайға нан тәккүзүш билән бир аз һаяҗанни басқан жутдашларниң һәммиси иссиқ-соғни көп кәчүргән әрләргила хас бехил соал-җаваплар арқилиқ йәнә кимләрниң келип, 

				кимләрниң... кәлмигәнлигини әсләп өтти... Шунда мәлум болдики, әшу бир кичиккинә мәлидин мәйданға кәткән қириқ адәмниң тәңдин толиси фашистлар оқи, концлагерлирида харап бопту...

				— “Қайип ағай, Қасим, Робертларму шу муқәддәс қурванлар җүмли-сидин”, — дәп ойлиди Әнвәр вә униң қелин қара қашлири қошумисиға жиғилип қалди шунда. У йәнә бирәр дәқиқә һөкүм сүргән еғир җим-җитлиқтин кейин:

				— Зади бизгә буниңдин кейинму хатирҗәм болушқа болмайду. Биз, бизниң әвлат, дайим җәңгивар һошиярлиқта болсақ керәк! — дедидә орнидин туруп кәтти.

				— Мәлиниң бешидин чүшмәй, бағ тәрәп билән бар, Әнвәр балам, —дәп Сулайман бовайму орнидин турди шунда. — Әгәр мәлиниң беши-дин кирсәң, кәчкичиму өйгә йетип баралмайсән. Кейинки күнләрдә сениңдин хәт-чәк кәлмәй, бечарә Рухсариханниң көз-қулақлири-ниң һәммиси сениң тивишиң билән бәнд. Һәрһалда, Қамбарҗан, сән авалирақ кирип, агаһландурғин. Йәнә, пахла, қилип өрүлүп кәтмисун!

				Ана өз пәрзәнди билән көрүшкәндә өрүлүп кәтмиди. Яқ, у һәтта өңүп-өксүп жиғлиғиниму йоқ. Әксинчә, бир әҗайип хатирҗәмликтә балисиниң бешини бағриға йеқип, теп-теч пурап туруп, қадақ қоллири билән силимақта еди. Кейин хошна-холум кирип кәлгәндиму, у йоған көзлиригә ямишип, ямирап кетәй дәп турған йешини сериветип, йәнә шу әҗайип сәвирчанлиқ билән һечбир пай-петәксиз чай тартип, нан уштиди. Һәтта у Әнвәргә тәлмүрүп-тәлпүнүп қараштинму өзини тутуп, һәммә үчүн шу хил ғәйрәт-тақәт үлгисини ата қилди.

				Бәлки меһриван ана оғли билән ялғуз қалғанда өксүп жиғлап кетәр, бәлки өзиниң анилиқ сүтини, көйүп-кинәп кәткән жүрәк рәштини ақлиған оғли билән бирдинла әмәс, узақ вақит — давамлиқ дидарли-шар... Амма қандақла болмисун, Рухсарихан шу пәйтниң өзидә явуз дүшмәннила әмәс, пүтүнләй явузлуқни йәңгән бир ғалип әвлатниң Аниси еди!

				Соал вә тапшуруқлар

					1.	Парчә мәзмунини “Һекайә хәритиси” усули бойичә ечиңлар.

					2.	Әнвәрниң ана жутиға болған муһәббити тәсвирләнгән мисраларни оқуп, өз жутуңларға болған муһәббитиңлар билән селиштуруңлар. 

					3.	Хамандики учришиш силәрдә қандақ тәсират қалдурди. Ой бөлүшүңлар. 

					4.	Етиз хамини рәсимини еғизчә тәсвирләп бериңлар. 

					5.	Силәргә қайси эпизод бәк тәсир қилди? Немә үчүн? Җававиңларни дәлилләңлар. 

					6.	Аниниң һечкимгә көз йешини көрсәтмигәнлигидин униң миҗәзидики қандақ хисләтни байқидиңлар? 

					7.	“Ассоциациялик қатар” усули арқилиқ ана сөзигә ассоциацияләр йезиңлар.

					8.	Язғучиниң бәдиий васитиләрни ишлитиштики маһаритигә баһа бериңлар. 

					9.	Ана жут һәққидә мақал-тәмсилләрни тепип, дәптириңларға йезиңлар.

				 10.	“Жутниң қәдри қачан билиниду?” мавзусиға эссе йезиңлар.

					“Жутдашлар” романини йәкүнләшкә беғишланған тапшурмилар 

					1.	Әсәрниң мавзуси вә идеясигә тәһлил жүргүзүңлар. 

					2.	Әсәрниң сюжет линиясигә тәһлил жүргүзүңлар. 

					3.	Әсәрдики образларға тәһлил жүргүзүңлар. 

					4.	Әсәрдә хәтләр қандақ вәзипә атқурди? Җававиңларни дәлилләңлар. 

					5.	Әсәрдә дәвир һәққанийитиниң қанчилик дәриҗидә тәсвирләнгәнлиги бойичә пикирлишиңлар. 

					6.	Қандақ ойлайсиләр, Әнвәр билән Роберт өз гунасидин ақландиму? Җававиңларни дәлилләңлар. 

					7.	“Жутдашлар” романиниң тәрбийәвий әһмийити немидә дәп ойлайсиләр? Җава-виңларни дәлилләңлар.

					8.	Әсәрдин алған тәсиратиңлар билән бөлүшүңлар.

					9.	“Дискуссиялик картини” толтуруңлар.

				
					Ачиду

				

				
					Ачмайду

				

				
					Дәлил

				

				
					Қандақ ойлайсиләр, “Жутдашлар” дегән нам роман мавзусини толуқ ачамду? Силәр қандақ нам қойған болаттиңлар? Немишкә?

				

					10. “Жутдашлар” романиниң бүгүнки күндики актуаллиғи” мавзусида тәқриз йезиңлар

				27-дәрис. “Бир дәқиқә һәм мәңгүлүк” һөҗҗәтлик қиссиси

				 Қошумчә әхбарат

				Өзиниң нурғунлиған шеирий топламлири билән заманивий уйғур поэзиясигә тегишлик һәссә қошқан талантлиқ шаиримизниң бири Абдукерим Ғәниевниң иҗадий паалийити һәққидә сөз қозғисақ, алди билән униң өзигә хас иҗадий йөнилиши вә өз стили болған шаир екәнлигини етирап қилған тоғра. Әдип шеирлири раван вә йеңичә көзқараш билән йезилған әсәрләрдур.

				Шаир Абдукерим Ғәниев 1937-жили 10-ян-варьда Талдиқорған облуси Яркәнт (һазирқи Пан-филов) наһийәсиниң Чулуқай йезисида дунияға кәлгән. А. Ғәниев Чулуқай башланғуч мәктивидә билим алған. 1949—1954-жж. Панфилов шәһиридики И.Алтынсарин намидики қазақ оттура мәктивидә оқуди вә шу мәктәп йенидики пансионат интернатта тәрбийиләнди. Шу вақитларда у өзиниң әдәбиятқа майил екәнлигини һис қилип, әң дәсләпки шеирлирини язди вә Панфилов наһийәлик “Колхозчилар авази” гезитиниң сәһипилиридә елан қилди. Көп өтмәй кәлгүси шаир Алмутиға келип, Қазақстан Дөләт универ-ситетиниң филология факультетиға чүшти. Мәзкүр билим җайи 

					Абдукерим Ғәниев

					(1937—2006)

				яш һәвәскар үчүн һәқиқий университет болди. У бу йәрдә жүрүп қазақ хәлқиниң атақлиқ әдиплири Мухтар Әуезов, Исмет Кеңесбаев, Есмағамбет Исмаилов вә Зейнолла Қабдалов кәби мөтивәрләрдин би-лим алди. Уларниң өз лекциялиридә ейтқан һәрбир сөзи униң жумран қәлбини ойғитип, әдәбиятниң парлақ чоққилириға дәвәт қилди. Яш шаир 1959-жили мәзкүр билим дәргаһини утуқлуқ тамамлиғандин кейин бирнәччә жил мәктәпләрдә уйғур тили вә әдәбиятидин дәрис бәрди. 1962-жили Қазақстан Дөләт бәдиий әдәбият нәш-рияти Абдукерим Ғәниевниң “Яшлиқ туйғулири” дегән дәсләпки шеирлар топлимини йоруққа чиқарди. Шаир А.Ғәниевниң Лутпул-ла Мутәллип изидин язған “Жиллар” намлиқ шеириму мукәммәл йезилған. Мундақ мукәммәл шеирлар қатарида йәнә “Дала гүллири”, “Биз ғалип учушниң егиси”, “Һаят тоғрилиқ ой”, “Хиял”, “Муһәббәт”, “Қол яғлиқ”, “Даладики ялғуз седә” намлиқ шеирлирини атишимиз мүмкин.

				А. Ғәниев 1966-жилдин башлап Қазақ радиосиниң чәт әлләргә радио хәвәрлирини таритиш баш редакциясидә редактор, 1974-жил-дин 1987-жилниң июнь ейиғичә чоң редактор болуп ишләп кәлди. 1991-жилдин башлап “Арзу” журналиниң поэзия бөлүмини башқурди. 

				Өзиниң һәрбир йеңи әсәри, һәрбир йеңи топлими билән миллий әдәбиятимиз тәрәққиятиға чоң һәссә қошқан әдип әсәрлириниң аса-сий мавзулири ана Вәтән, әзиз жут, һаят, тәбиәт, сөйгү-муһәббәт, инсаний хисләт вә хәлиқләр достлуғи тоғрилиқ чоңқур философиялик ой- пикирләргә, сап-таза вә һаяҗанлиқ һис-туйғуларға толуп-ташқан.

				Шаир нурғунлиған балладилар вә бирқанчә дастанлар, көплигән очерклар вә “Бир дәқиқә вә мәңгүлүк”, “Мәнзил парлақ еди” ох-шаш һөҗҗәтлик қиссиләрниң муәллипи. Шаир алди билән Кеңәш Иттипақиниң Қәһримани Мәсим Яқупов тоғрисида “Баһадир” дегән эпикилиқ поэмисини, кейин униң сюжети асасида “Бир дәқиқә вә мәңгүлүк” һөҗҗәтлик қиссисини язиду. Буниңда уйғур хәлқиниң батур 

				оғли, Кеңәш Иттипақиниң Қәһримани Мәсим Яқуповниң ярқин образи гәвдилиниду. Кишиләр қәһриман болуп туғулмайду. Башқичә ейтқанда, дунияға кәлгән гөдәкләрдә уларниң келәчәктә әмәлгә ашуридиған зор ишларниң бәлгүлири болмайду. Балилар туғулғанда һәммиси дегүдәк охшаш. Уларға хас бәлгүләр, миҗәз-хулқидики алаһидиликләр өсүш җәриянида, болупму тәрбийигә бағлиқ шараитларда шәкиллиниду. Көп нәрсә турмушниң өзигә, әтраптики кишиләргә бағлиқ. Мошу җәһәттин елип қариғанда, Мәсим кичигидинла көплигән синақлардин өтиду. У төрт яш вақтида “ату” вақиәсиниң немә екәнлигини көриду. Униң көз алдида дадиси вә акиси өлтүрүлиду. Буниң дәрдидин аниси қаза тапиду. Йәнә бир акисиму өлтүрүлиду. Мәсим балилар өйидә тәрбийлиниду. Кейинирәк һал-оқити яхши кишиләрдә хизмәт қилиду. 15 яшқа кәлгәндила у Алмутидики һәдисиниң йениға баридудә һәм шу йәрдә әмгәк қилишқа башлайду. Оқушқа имканийити болмиғачқа, у колхозда аддий ишларни атқуруп келиду. 

				* * *

				 Таң сәһәр еди. Таштиқара йезиси һеч нәрсидин хәвири йоқ җим-җит беғәм ятатти. Язлиғи бединиң баш оруми башланған чағлар еди. Һойлида гөдәк Мәсимниң аниси иш қилип жүрәтти. Бир чағда дүпүрлигән туяқларниң үни аңланди. Чүнки Мураев башлиқ қизил бандилар чаң-топиларни тозитип, ваң-чуң билән келишивататти. Буни көрүп Мәсимниң аниси Оғулханниң көңли әнсиригәндәк болди. У “Вай улуқ Тәңрим, яр-йөлигим һәм таянчим пәқәт өзәңсән” дәп, бир қудрәт урғандәк зарлап кәтти. Гөдәк Мәсим һеч ғеми йоқ һойлида ойнап жүрәтти. Аҗиз җанниң қорққанлиқтин көзлиригә яш толди. Икки әрни ойғатқичә икки көзи төрт болди. Шуңлашқиму у йолдиши Розахунға вә тунҗа оғли Әйсаға вақириған һалда тар йолни ишарә қилип:

				— Бандилар келиватиду, чапсанирақ бағдики қоюқ бединиң арисиға йошурунуп елиңлар, — дәп қайта-қайта агаһландурди. 

				Лекин атиму, балиму беғәмлик қилип йошурунмиди. Бәлки дүшмән-дин қечип меңишни һар-уят көрди. Шуңлашқа улар ғәзәп билән: 

							Әдипләр әдип һәққидә

							“Мән уйғур достум Абдукерим Ғәниевниң иҗадийити билән яхши тонуш. 

							Әсли биз икки қериндаш хәлиқниң пәрзәнтлиридур. Иккимизниң достлуғи мана шу икки хәлиқниң бузулмас мустәһкәм достлуғи кәби көрүниду. 

							Шаир Қ. Жумағалиев 

							“Шаир Абдукерим Ғәниев иҗадийитиниң чоққиси униң “Баһадир” намлиқ эпикилиқ дастанидур. Буниңда уйғур хәлқиниң батур оғли, Кеңәш Иттипақиниң Қәһримани Мәсим Яқуповниң ярқин образи гәвдилиниду. Абдукерим Ғәниевниң бу дастани әдәбиятимиз мәйданиға кирип кәлгән чоң салмақлиқ поэтикилиқ әсәрләрниң биридур”. 

							Язғучи М. Зулпиқаров

				— Қан ичәрләр алдида бизниң һеч қандақ гунайимиз йоқ, немишкә мөкүп йошурунаттуқ, — дейишти. 

				Лекин җаллатлар кәлгән бойи өй ичигә бастуруп кирдидә, Әйса билән Розахунни һәр тәрәптин қоршап алди. Андин кейин һәр икки-лисини қораға сөрәп әпчиқип, уруп — җониди вә баш аяқсиз соал-сорақларға алди. Бәзилири еғил-катәк, саңларни ахтуруп, тоху-өдәк, буғдай-арпиларни алдираш һаләттә ат-улақлириға бесишатти. Бу кәлгән бандиларниң арисида бир каллакесәр һарақчи бар еди. Бай балиси бол-симу у бу йезидин қоғланғанди. Жут ичигә течлиқ бәрмәй, яв-таяқчи аталғанди. Исмини болса каллакесәр Һемитбәг дәп атишатти. Униң әптайини бир көргән адәм бәкму жиркинип кетәтти. У: 

				Сөзләш қени! — дәп девәйләп қанға патқан қиличиниң бисини ата билән балиға қаритатти. Ат үстидә йәттә башлиқ ялмавуздәк ғадийип, сарғийип турған мискинләргә қарап күлүп кетәтти. Оғулханниң пут-қоли қорқунучтин ғалилдап, қаттиқ дирилдәп туратти. Һемит болса көзлириниң пахтиси чиққан һалда алийип қарап, соал-сориғини давам қилатти:

				Ейтқин дәймән, һәй гадайлар, кимни шунчә қоғдайсән?! Өзәңларчә көкрәк керип, башлириңни толғайсән! Нәгә кәтти қазибәгләр, ақ падишаниң қуллири?! Немә үчүн ақ сүйәкләр абройини булғайсән?! Мән билимән, сән исиянкар — падишамизниң дүшмини. Йеримизниң, мелимизниң сән көрәлмәс өчмини. Һөкүмәтни нәдин тутсун батрақлириң саватсиз?! Сән гадайлар тутуп бәргән явға әзиз достларни! Сән малай-дур вәйран қилған бизниң һәрбий постларни! Набут болди кесириңдин ақларниң көп адими. Әнди, қара, көтиримән өлүмиңгә тостларни. Дәп вақирап мәғрур турған Розахунға муш атти. Вайсап-тиллап зәрбисигә йәнә зәрбә қошатти. Шундақму дәп палван дехан ғәзәп билән жулқунуп, тутуп турған бандилардин қоллирини бошатти. Уруп дехан мәхлуқларни, домилатти четидин. Яқисидин алди қаттиқ, жулувелип етидин. Қоғлап жүрүп думбалиди явни қора ичидә. Шу арида яриланди икки банда бешидин. Әйсаҗанму киришкәнди бу урушқа йәң туруп. Тоқмақ билән явни савап жүрәр еди у сүрүп. Шу арида бир яв келип Розахунниң бойниға урувәтти қиличини ғулач керип көтирип. Дехан әрниң беши шунда домулап чүшти ямиға. Бу вақиә оқ болуп тәгди ана билән балиға. Дада! — дегән бойи Әйса атти явға өзини, келиштүрүп бирни тепип у тоңғузниң қарниға. Буни көрүп у җаллатлар Әйсаҗанни бағлавалди. Анисиниң көз алдида пуханлири қанғичә уруп-янчип, еғир азапларни бәрди. Дат-пәрият әйләп уларға есилған Оғулханни милтиқ пайниги билән думбалап, чалма атқандәк икки-үч қәдәм нери ташлавәтти. Бәхти шор екән, тәғдир қошқан җананиниң сөйгүсигә қанмай кәтти. Бу җанан яш туруп тул қалғиниға ечинатти. Көзлиридин мончақ-мончақ яшлар төкүләтти. Чидам қалмай у өзини һәр тәрәпкә 

				ататтти. Бу еғир дәрт-әләмдин телиқип, кечә-күндүз иңратти.Чүнки бу һаяттин Әйсаҗени мәңгү йоқ болди. Сөйгүсүниң еғир һалакити жүригигә оқ болди. У әшәддий қатилларға кечә-күндүз ләнәт оқуп, тинмай зарлатти. Арзу толған жүригигә әнди пүтмәс дәрт толди. 

				Амал қанчә, Мураевчи бандилар чоң бир жутни қип-қизил қанға бояп, тар-мар қиливетип кәтти. Әмәлгә ашурған қилмиш-җинайити гоя жүрәкләрни рәндиләвәтти. Таштиқара йезиси чоңқур матәм қайнимиға чөкүп қалди. Адәмләр у қан ичәр явузларға ләнәт оқуп иңришатти. Мәсимниң әң кичик акиси Қасим болса шу күни әтигәнлиги кали-ларни Ғулҗа йоли тәрәпкә отлаққа әпчиқип кәткән еди. Оғулхан бу пәрзәндини жиға-зерә ичрә кәчкичә күтти. Лекин у қайтип кәлмиди. Бандилар уни шу яқта өлтүрүвәтсә керәк. Чапқан чағда у бандилар адәмләрни бир-бирләп, атлар кишнәп әндишилик, калилар кәтти һөкүрәп. Қан төкүлүп қедим әҗдат өткән қутлуқ маканға, бәллиригә ақ бағлишип, иңриди жут өпкидәп. Ана билән зар қахшиди дәрт әйлишип қизлири; Тохтихени, Ризвангүли — җими қара көзлири. Һәтта шундақ гөдәк Мәсим — кәнҗә оғли төрт яшлиқ, вақиәни чүшәнгәндәк дәһшәт билән бозлиди. Бир дәқиқә ичидила йүз берип бу паҗиә, мәңгү өчмәс дағ боп чүшти униң жумран қәлбигә. Бу дунияға йеңи қәдәм қойғиниға қаримай, көрди қанлиқ бир қилмишни толмай гөдәк әқлигә. Оғулхан қанчә өзини тутмақ болуп чәклисиму, бандиларниң әлимидин җан қояр җай тапалматти. Тирик қалған уруқ-туққан, холум-хошнилири сәвир қил дейишәтти. Лекин бу гәпни тиңшар Оғулхан йоқ, яш арилаш қан жутатти...

				Яталмиди Тохтихан вә Ризвангүлләр толғинип. Гөдәк Мәсим жиғи-сидин һәммиси кәтти ойғинип. Чирақ йеқип қарап көрсә өй ичигә Гөһәнсәм, орнида аниси йоқ, кәтти улар аһ уруп. Чиқти дәрру “апа, апа” дейишип бағ тәрәпкә. Гөдәкләрниң авазлири аччиқ чиқти сәһәрдә. —Йәнә немә болғандур — дәп, жүгрәп чиқти хошнилар. Билишмәтти Оғулханниң кәткинини қәйәргә. — Болди әнди, балилирим, мәнму худди атаңлар. Бәлки һазир келип қалар өйгә қайтип апаңлар. Йә болмиса һазир өзәм берип издәп келимән. Һә, силәрзә теч йетиңлар, һеч қаяққа кәтмәңлар! — Дәп бәзлитип хошна Мәмәт болуп йеқин түвриги, Оғулханни издәп маңди, ойида йоқ бөлиги. Келиватса бир чағ дехан етизларни арилап, дәл алдидин учрап қалди мискин җанниң өлүги. Буни көрүп бужжидә тәр чиқти пешанисидин. Бир челәк су қуюлғандәк болди униң бешидин. Амма Мәмәт өзин тутуп, йеқин ке-лип җәсәткә, иңигини четип қойди житивелип пешидин. Андин аста маңди дехан қолға елип җәсәтни. Йеза яққа қарап Мәмәт илдамлатти қәдәмни. Жүригидә поруқлатти явға қарши адавәт. Адаққичә елишмақ боп ичти отлуқ қәсәмни. — Баққандәк үч әрни елип кәткиниңни аз көрүп, қойғиниңни қара, худа, анисини өлтүрүп. Зади сәндә рәһим бар-

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				139

			

		

		
			
				му, раст сөзүңни ейтқина?! Әнди мону төрт житимға ким қарайду йәң түрүп?! — дәп у дехан ләнәт оқуп зарлатти шум тәғдиргә. Шундин башқа кам едиғу бирәр чарә-тәдбиргә. Келәтти у һәсрәт билән көзлиридин яш төкүп. Қийнилатти ичи ағрип житимларниң һәрбиригә. Анисиниң җәсидини көрүп мискин гөдәкләр, болуп тит-тит, ләнәт! — деди явға қилған бозәкләр. Вақирашти, зар әйләшти, дәрт-әләмниң чеки йоқ. Мусибәтниң муһитиға чөкүп қалди жүрәкләр. Шундақ қилип вәйран болди пүтүн чоң бир аилә. Бандиларға кар болмиди җими қанун-қаидә. Амма әзиз Әйса, Қасим, Оғулхан вә Розахун нахша болуп яңрап қалди жутдашларниң қәлбидә. Өсүватқан үч гөзәл қиз вә төрт яшлиқ Мәсимгә дехан Мәмәт ата болуп, нурлар қуйди қәлбигә. Бақти-қақти житимларни, қошти ахир қатарға. Қара көзләр өй-отақ боп, маңди қутлуқ, мәнзилгә.

				Айлар өтти, жиллар өтти, Мәсим өсти хелила. Дехан Мәмәт нәдә жүрсә жүрәтти у биллила. Амма дехан қериғанди кетип яшлиқ мағдири. Момийиму көз жумғанди техи өткән жилила. Бу оғулни чоң һәдиси Тохтихан көп әсләтти. Өзи “Әмгәк” дегән хошна мәһәллидә яшатти. Пәхәм дегән тамчи жигит җүпти еди өмүрлүк. Көрмигәчкә бирәр пәрзәнт бәзән ойға пататти. У там соқуш билән қатар өй ясаш, моздузчилиқ қилиш ишлири билән мәшғул болидиған. Турмуши анчә яхши әмәс, кәмбәғәлчиликниң азавини көп тартқан адәм еди. Әйнә шу чағда у қери Мәмәтниң әһвалини аңлап, чин дилидин йоқлап кәлди. Әр-аял меһманларни көрүп, дехан Мәмәтниң беши көккә йәтти. Кәң җозида сөһбәт қуруп олтирип, кона ишларни әсләп өтти. Шу арида бала Мәсим кирип келип оюндин, бир кәптәрни учурвәтти дәрһал елип қойнидин. Олтарғанлар күлүп кәтти гөдәкниң бу ишиға. Тохтиханзә берип кәл дәп, тутуп алди қолидин. Көзлиридин Тохтиханниң мончақ яшлар төкүлди. Инисини чиң қучақлап, зарлап икки пүкүлди. Гөдәк Мәсим чүшинәлмәй қарап қалди мөлдүрләп. Лекин шу чағ өтмүш күнниң сир-түгүчи сөкүлди. Гәп башлиди қери Мәмәт аста қарап Мәсимгә. Деди: — Оғлум, сән хелила келип қалдиң есиңгә. Бу кәлгәнләр акаң Пәхәм вә чоң һәдәң Тохтихан. Билип қойғин, туққан дегән һаятиңда берикә. Андин башқа йәнә бардур туққанлириң һәр йәрдә. Һәдилириң Ризвангүл һәм Гөһәнсәм бар шәһәрдә. Саңа өзәм ейтқан едим йоқлаймиз дәп бир күни. Һә, иккимиз чиқмақчидуқ шулар яққа сәпәргә... Еди дүшмән қайнатқан чағ бизгә қарши зор җәңни. Турдуқ, балам, шунда қанлиқ күрәшләргә бу йәңни. Ата-анаң көз жумғанди шу бир еғир дәвирдә. Беқип алған едим шуңа оғлум қилип өзәңни. Әҗайип бир җанлардиғу Розахун вә Оғулхан. Силәр үчүн көйүп-өчүп, атар еди шунчә җан. Қудритимниң йетишичә күттүм, балам, мән сени, шу меһрибан әзизләрниң роһин әсләп һәрқачан. Мана бүгүн келип қапту қериндишиң Тохтихан. Қарап алғин, мәрһум анаң Оғулхандин 

				ағмиған. Араңларда әң чоңуңлар мошу әзиз һәдәңдур. Анаң кәби ана болур һәммиңларға у һаман...

				Лекин турмушиниң начарлиғидин яхши бақалмай, йезидики Мәвахун дегән байға малайлиққа бериду. 1930—33-жилларғичә бай кулаклар толуқ йоқутулмиған еди. Мәсим бу йәрдә байниң сүйини әкилип, балилириға қарап, ишик-арамлирини сүпүрүп, мал қоралирини тазилап, отунини йерип, төрт жилчә чакарчилиқта жүриду. Кийги-ни терә иштан, житиқ мата көйнәк, путида чоруқ, йегини зағир яки җирис нан, ашқан-ташқан тамақ, ичкини аппақ су болди. Ахшими мал қорасидики мәңгән ичидә ухлиди. Бу чағларда Мәсим 15 яшларға келип қалған еди.

				* * *

				 Байға ишләштин ваз кәчкән Мәсим бир күн чоң һәдиси Тохтиханға ейтип қойдидә, икки тоғачни қойниға салған бойи Алмута шәһиридә туридиған Ризванбүви дегән һәдисиниң өйигә қарап йолға чиқиду. Кетип берип у йолини қери Мәмәт бовини йоқлап өтмәк ойи билән Таштиқара яққа бурулди. У чағда Мәмәт бова чоң қизиниң қолида туратти. Бовай баққан Мәсим оғлини көрүп хурсән болуп кәтти. — Мана, мана оғлум кәпту мени йоқлап әр йетип. Минәр вақтиң кәпту балам, бәйгә атни сәкритип. Һечкимгә бой бәрмәйдиған палванлардәк өсүпсән. Әнди ишләш вақтиң кәпту маңлийиңни тәрлитип. Дәп бу бовай шатлиғини изһар қилди қәлбидин. Һасисини тутқан һалда көз алматти тәлвидин. Неминиду әскә елип чөкти түпсиз ойларға. Амма хошал тәвринәтти яш жигитниң өмридин... Келип Мәсим арилиди өзи өскән йезини. Берип көрди атисиниң өй-җайини, беғини. Анисиниң очақлири шу петичә турупту, ойлап жигит туймай қалди көздин аққан йешини. Шу ой билән кәлди Мәсим ата-ана қәбригә. Сеғиниши чоғдәк йенип ялқунлатти қәлбидә. Гүллирини қоюп аста туприғиға уларниң, муһитсиман чоңқур қайғу билән қайтти мәлигә. Әтисигә туруп Мәсим чиқти тутқан йолиға. Һосман билән Ризванбүви Мәсимгә алаһидә ғәмхорлуқ қилди. Шундақ қилип Һосман билән Ризванбүви ялғуз инисиниң адәм болуп, дәс туруп кетишигә көп күч чиқарди. Униңдин яхши еқил-мәслиһәтлирини айимиди. Тоғра йолға башлиди. Мәсим уларниң өйидә 20 яшларғичә тәрбийиләнди. Һосман егиз бойлуқ қара кәлгән, кичик пеил, меһрибан, нахша сазға имрақ, хуш чақчақ адәм еди, униң фамилияси атиси Яқувахунниң намида болидиған. Мәсимниң фамилиясиму кейин шу кишиниң намида йезилип қалди. 1929-жили Мәсимләр Султанқорған йезисиға көчүп чиқти. Бу йәрдә Мәсимму, Һосманму дәсләп һарвукәшлик қилишти.

				Бираз вақит өткәндин кейин Мәсим етиз-ериқ ишини ташлап, чарвичилиқ кәспигә алмишип кәтти. 

				Андин Мәсим билән Күрти отгониға атланди. Рәис бу йәрдә Мәсимгә чоң бир қой отарини тапшуруп бәрди. Шундақ қилип Мәсимниң чопанлиқ йолида йеңи қәдими башланди. Чопанлиқ иши қийин, лекин қизиқ иш еди. 

				Бу йәрдә Мәсим Абдурахман дегән қазақ жигити билән тонушти. Улар әмгәк җапасини биллә тартишип, һалавитиниму биллә көрүшти. Мәсимниң ейтишичә бу жигит меһнәтпәрвәр, ақ көңүл, дәстихини кәң һәқиқий инсан еди.

				 Кейин Мәсим Айдарлы отгонида Еркеш дегән көпни көргән мөтивәр киши билән 200 илқиға қариди. Улар күндүзи илқиларни қимизға бағлатти, кечиси отлаққа елип чиқатти. Еркеш ақсақалму Абдурахман кәби әмгәкчан, меһрибан, мәрт, меһмандост киши еди. У Мәсимниң житимлиғини билип, көп ғәмхорлуқ қилатти. Атиларчә әқил — мәслиһәтлирини ейтип, Мәсимни тоғра йолға селишқа тиришатти... 

				Соаллар вә тапшуруқлар

				 1.	“Гезит усули” бойичә әдип һәққидә әхбарат тәйярлаңлар.

					2.	Үзүндә мәзмунини “Вақиәләр тизмиси” усули арқилиқ ечип бериңлар.

					3.	“Бир дәқиқә вә мәңгүлүк” һөҗҗәтлик қиссиниң вақиәси қәйәрдә вә қайси жиллири йүз бәргән?

					4.	Әсәрдә әкис етилгән қәһриман һәққидә немиләрни билисиләр? Мәлуматлириңлар билән бөлүшүңлар.

					5.	“Ассоциациялик қатар” усули арқилиқ Мәсим сөзигә ассоциацияләрни йезиңлар.

					6.	Үзүндидидә кәмбәғәлләрниң турмуши қандақ әкис етилгән? Дәлил кәлтүрүңлар.

					7.	“Персонаж қияпити” усули арқилиқ Мәмәт атиға миҗәзнамә бериңлар.

				 8.	Шаир баш қәһриман Мәсимниң балилиқ дәврини қандақ тәсвирләйду? Үзүндидин дәлил кәлтүрүңлар.

				 9.	“Йәккә диаграмма” усули бойичә бай балиси Һемит бәгниң иш һәрикитигә болған көз қаришиңлар қандақ?

				 10.	“Дискуссиялик картини” толтуруңлар

				
					Һә –ә

				28-дәрис

				Бу қиссә кеңәш хәлқиниң интернационал аилиси тоғрисида, исми ривайәткә айланған Қизил Армия җәңчилириниң җәңгивар жүрүшлири һәққидә тәпсилий сөзләйду. Һөҗҗәтлик қиссә конфликтлар асасида қурулған болуп, идеявий сүпити жуқури. У уйғур хәлқиниң бешидин өткән чоң бир тарихий дәвирни ипадиләйду. Униңда Сергей Голубев, Әзимхан Серкебаев вә Мәсим Яқуповтәк баһадир җәңчиләрниң қияпити арқилиқ Вәтинимизниң бесип өткән еғир йоли вә шу йолда мустәһкәм тавланған милләтләр достлуғи һәр тәрәплимә яхши көрситилгән. Қиссидә шаир М.Яқуповниң җәңләргә қатнашқанда өзини қандақ тутқанлиғи, тәшвиш-һаяҗанлири, қорқуш-қорқмаслиғини оңушлуқ вә реаллиққа йеқин тәсвирлигән. Сәвәви муәллипниң мәхсити уруш-

				ни тәсвирләп бериш һәм кишиниң немә үчүн атиғи чиққанлиғини көрситиштур. 

				1941-жили июнь ейиниң ахирлирида немис фашизми Кеңәш елигә қарши уруш башлапту дегән шум хәвәр йетип келиду. У чағда Мәсим Айдарлы отгонида илқа беқивататти. Көп өтмәй у Малая станицидики наһийәлик һәрбий комиссариатқа әризә берип, өзиниң фронтқа барғуси келидиғанлиғини ейтти. Мәсим өз илтимасини төвәндикичә язди: “Не-мис фашизминиң улуқ социалистик Вәтинимизгә хаинларчә уруш ечип кириши мени чоңқур ғәзәпләндүрди. Қәбиһ дүшмән билән Вәтинимизниң барлиқ милләт хәлқи елишмақта. Мениңчә уйғур хәлқиму бу муқәддәс күрәшкә өз һәссисини қошуши керәк. Мени мәйданға әвәтишиңизни өтүнимән...” Наһийәлик һәрбий комиссариатниң башлиғи Мәсимниң илтимасини диққәт билән оқуп чиқтидә: 

				— Тоғра, Вәтәнгә дегән ишқиң үчүн, вәзийәтни чүшинип кәлгән қарариң үчүн көп рәхмәт, лекин өтүнүшиңни кейинирәк орунлаймиз, саңа өзимиз алаһидә хәвәр беримиз, — деди. 

				Мәсим комиссариаттин чиқип келиветип ой илкидә қалди: 

				— Қизиқ, немишкә кейинирәк дедикин, немишкә — дәрһал йәшмәйду. Вәтинимизниң ғәрбидә болса шиддәтлик уруш меңиватиду. Етизлар билән далалар, шәһәрләр билән йезилар күл қоқасқа айланмақта. Һә, мән болсам Вәтән бешиға еғир ховуп чүшкән қийин қистаң бир чағда бепәрвалиқ билән жирақ арқа сәптә жүримән. Учрашқан адәмләрниң һәммисила маңа: 

				— Немә, сән Мәсим, жигит әмәсмусән. Милтиқ тутқидәк қувитиң бар, мәйданға немишкә кәтмәйсән, дәп турғандәкла көрүниду. Шу ой билән Мәсим отгонға қарап йол тутти. Уни көргәнләр: 

				— Қандақ, Мәсим, армиягә баридиған болдуңму? Йә алмамдекән сени? — дейишти. 

				— Билмәймән, — деди у. Отгониңға баривәр, урушниң ети уруш, малға қарайдиғанму адәм керәк, — дәйду комиссар. 

				Амма у һаяҗанланған һалда: 

				— Бәрибир мән мәйданға кетимән, — деди. 

				1941-жили август ейиниң башлири еди. Султанқорған йезисиниң шәрқий четидики бир өйгә терә сумка есивалған почтичи қиз келип, ишикни тақилдатти.

				— Сизгә ким керәк еди, қизим, — деди өй иши билән аварә болуп жүргән Бүвихан һәдә пәртуғиға қолини сүртиветип. 

				— Саламәтмусиз, һәдә? Мәсим Яқупов өйдә барму? — деди хуш күлүмсиригән һалда. 

				— У отгонда, малда. Бир иш бармеди? 

				— Сиз униң кими болисиз?

				— Һәдиси болимән, қизим. 

				— Интайин яхши, — дедидә, почтичи қиз сумкисидин бир қучақ қәғәзни елип, чапсан ахтурушқа башлиди. 

				— Мону қәғәзгә қол қоюң, һәдә. Мону болса һәрбий комиссариатниң чақириқ қәғизи. 

				— Мақул, — дәп Бүвихан һәдә кичиккинәң көк қәғәзни қолиға алди. Почтичи қиз далаға чиқтидә, аста ғиңишип коча бойлап узап кәтти. Бүвихан һәдә болса техи өйгә кирмәй ишик алдида туратти. Чақириқ қәғәздики сөзләрни қайта-қайта оқуйду. “Сизни, Мәсим Яқупов, әтә саат 8гә наһийәлик һәрбий комиссариатқа чақиримиз. Кечикмәй келишиңиз зөрүр...”

				Һәрбий комиссариатниң кәң һойлиси у яқ-бу яққа маңған адәмләргә лиқ толған. Уларниң гәплиридин вараң-чуруң тохтиматти. Көп кечикмәй армиягә елинидиғанлар ичкиригә чақирилди. Һойла ичи теп-теч болуп қалди. Хәлиқ үн-түнсиз тиңирқап уларни күтмәктә. Йепиқ ишикниң у тәрипидә мәйданға маңғучиларға немә ейтиливатқанлиғи буларға бәлгүсиз. Бир чағда Мәсим күлүмсирәп ишик алдиға чиқти. 

				— Мәсим, немә болди? Мүмкин бирдин генерал қилип бәлгүлигәнду сени, — дәп чақчақ қилди узутуп кәлгән Һосман ака. 

				 — Генерал болушқа әтигән. Әнди һәқиқий җәңчи болидиғиним ениқ. Мени Украина уруш мәйданиға әвәтмәкчи болушти.

				Шу арида улар сәпкә турди. Барлиғи сақал-бурутсиз, тақир баш яп-яш жигитләр. Кийимлири хилму-хил. Һәммисила немигиду тәйяр турғандәк өзлирини жиғип тик турувалған. Вәтәнниң, ана-жутниң тап-шуруғини чоң аброй билән орунлаймиз дәп қәсәм яд берип турғандәк. 

				Әң авал қәдди-қиммити чиң кәлгән оттура бойлуқ капитан сөзләп, яшларни Қизил армия сепигә елиниши билән сәмимий тәбриклиди. Андин кейин яшлар уруш мәйданиға қатнашқан чоң лейтенант, һәрбий сәясий хадим Морозовниң сөзини диққәт билән тиңшатти. Мәйдан қәһриманлириға беғишланған алқишлар садаси аяқлиниши биләнла һелиқи капитан узитип қойғучилардин кимниң сөзлүгиси келидиғанлиғини сориди. Отгонда биллә илқа беқип, өз атисидәк бо-луп кәткән Еркеш ақсақалниң тамиғиға бир нәрсә тиқилип, нәпәси тарайғандәк болди. Лекин у өзини тутуп алди. Сөзиниң ахирида авази җараңлап кәтти. Бир чағда тәнтәнилик хошлишишниң вараң-чуруңини бесип, русчә һәрбий команда берилди: 

				— Направо! Шагом марш! 

				Бүвихан һәдә вә Еркеш ақсақал Биринчи Алмута төмүр йол станциясигә қарап пиядә кетип барған топниң кәйнидин көз үзмәй қарап қелишти. Мәсимни шу йәрдә узутуп қоюш үчүн Һосман ака, Һәдийәм вә Рәхимҗанлар уларға қошулуп биллә маңди. Жигитләр һавани чаң кәлтүрүп нахша ейтип бариду. Дүшмәнни йеңип, өйигә ғалибийәт билән қайтқан қәһриманлар тоғрилиқ ейтилидиған мошу бир йеқимлиқ нахша Бүвихан һәдиниң хатирисидә узаққичә қалди. 

				— Өзәңни мәккәм тут, Мәсим оғлум, саңа урушта қәһриман әҗдатлиримизниң роһи яр-йөләк болғай, саламәт қайтип келишиңни тиләймән, — деди Һосман ака униң билән хошлишиветип. 

				Мәсим чоңқур нәпәс елип: — Ейтқиниң түгәл орунлиниду, қәдир-дан ака, өзәңгә, әл-жутқа тинич һаят вә бәхит-саадәт тиләймән. Саламәтлигиңни күт, җеним ака, — дәп вагонға чүшти. 

				У бир сүкүт ата-анисидин вә қериндашлиридин тәнһа қалғанлиғини ойлап, хиял илкидә қалди. Лекин жиғлап, мөлдүрләп тоймай қарап турған Һәдийәмни көрүп, өзини тохтитип алди. 

				— Жиғлимаң Һәдийәм, саламәт қелиң, мени күтүң. Ишимиз оңға тартса дүшмәнни күмпәйкүм қилип, аман — есән жутқа қайтип ке-лимиз, — деди у.

				Февральниң бешида полковник Рубцов команданлиғидики 240-атқу-чилар полкиниң җәңчилири 40-армияниң асасий йөнилиши бойичә таш йол билән төмүр йолни бойлап меңип, Харьков шәһирини ғәрбий-шималий тәрипидин қоршавға елиш вәзиписини тапшуруп алди. 

				16-февраль күни әтигәнлиги 240-полкниң җәңчилири 40-армияниң башқа қисимлири билән биллә Харьков шәһириниң ғәрбий вә ғәрбий-шималий тәрәплирини дүшмәндин толуқ тазилап болди. Шу күнила Во-ронеж мәйданиниң һәрбий қисимлири Харьков шәһирини гитлерчилар-дин толуқ азат қилди. Мәсимләрниң 240-атқучилар полки бу ғәлибиләр түпәйлидин илһамлинип, раса күчигә кәлди. Чүнки Харьков шәһирини азат қилиш операцияси шанлиқ Қизил армияниң фашистлар үстидин йәткән йәшкүчи утуқлириниң бири еди. Мошу операциядин кейин чоң сержант Мәсим Яқуповниң көкригигә “Харьковни азат қилғанлиғи үчүн” вә “Белгородни азат қилғанлиғи үчүн” җәңгиварлиқ медальлири илинди. Бу мукапатлар җәңчини йеңи ғалибийәтләргә илһамландурди.

				Таң сәһәрдә тревога болди. Ақ қарни йотқан, музни чүшәк қилип ятқан баһадир җәңчиләр дәрһал көтирилип, бирдин урушқа атланди. Харьков, Белгород шәһәрлирини вә йүзлигән йезиларни тартқузуп қоюп, көйүк отида қалған немис солдатлири оқни мөлдүрдәк яғдурмақта. Оттура бойлуқ, мойлавлиқ кәлгән капитан Ванин хирилдиған авази билән команда берип жүриду. Адәттики күнләрдә сәвир-тақәт билән жүридиған чоң сержант Мәсим бүгүн хаңдин чиққан ишчидәк қап-қара болуп, таза қәһригә кәлгән. Алдин-ала қезип қоюлған хәндәккә келип җайлишипму үлгәрди. Кәң гәвдилик вә толуқ оттура бойлуқ қамити сәл алдиға егилгән. Баш-айиғи йоқ сан-санақсиз етишиш-лар. Оқлар көчкән юлтуздәк ғуюлдап Мәсим ятқан хәндәкниң уяқ-бу йеқиғиға чүшмәктә. Вақит өткәнсири җәң қизишқа башлиди. Мәсим өз бөлүминиң җәңчилиригә тәйяр болуңлар дедидә, гранатисини һазирлап, дүшмәнниң йеқинлишишини күтти. Мана, дүшмән граната йәткидәк йәргә келип қалди. У гранатини нишанға ташлап мөкүвалдидә, яңливаштин баш көтәрди. Ғалҗирдәк етилип келиватқан дүшмәнниң 

				алдинқи топидин бир нәччиси опур-топур болуп пулаңлап жиқилди. Қалғанлири илдам йетивелишип етишқа башлиди. Мәсим әнди авто-матини ишқа қошти. Оң яқтин Сергей, Әзимхан, Абдурахманларму дүшмәнни қистаққа елип оқ яғдурмақта. Сол яқтин Петровларму биқиндап кәлмәктә. Бизниң қәйсәр саперлар түн кечидә ишлигәчкә, мунда көп йоллар миналардин толуқ тазиланған еди. Қәбиһ явниң төмүр тосақлирини һеч сәздүрмәй гум қилип, җәңчиләрниң йоллири-дин сим торлар түгәл елинғанди. Әшу қәйсәр сапер җәңчиләр бүгүнму һуҗумниң әң алдида кетип баратти. Бәзән улар далдиға мөкүп, бәзән автоматлири билән етип меңишатти. Саперлар әскәрләргә әйнә шундақ йоллар ечип, алдида учрашқан тикән симларни кесип маңатти вә явни җадуға салған кәби четидин қирқип баратти.

				Өзиниң алдида оққа учқан автоматчи Петровни көргәндә Мәсимниң өңи урушниң от-ялқуни билән қарийип, күрәң түскә кирди. Аччиқ тәр көзигә қуюлғиниға етивар бәрмәй, мәзгилсиз вапат болған йолдашлириниң өч-интиқами үчүн дадил һәрикәтлинип, етишни да-вам қиливәрди. Бир чағда дүшмән снаряди униң қешиға йеқин келип йерилғанда Мәсим чаққанлиқ билән төвәнгә мөкүвалди. Лекин үсти-бешини топа бесип кәтти. Җими тән-тени музлап уюп қалғандәк. Топиға арилашқан қара қан ақмақта. Көзлири туманлишип, асман билән йәр дүм көмирилип кәткәндәк болди. Ундин кейин у немә болғинини бил-гини йоқ. Мәсимниң яридар болғинини байқап қалған Әзимхан етишиш сәл пәсәйгән чағда йәр беғирлап силҗишқа башлиди. Тән-тенини тәр қаплиди. Өлсәм достум билән биллә өләй дәп ойлиди Әзимхан шу қийин- қистақ пәйттә. Әйтәвир аран дегәндә Мәсимниң қешиға йәтти. Мәсим оңдисиға чүшүп җансиз ятатти. Тил йоқ, һәрикәтму йоқ. Әзимхан қоли билән униң көкригини бесип көргән еди, билинәр-билинмәс жүрәк липилдишини сәзди. Мәсимниң йоған ямпишиниң асти қип-қизил қанға толған. Байқап көрсә, оң яқ сан гөшини снарядниң қийиндиси жулуп әкәтсә керәк. Әзимхан Мәсимниң ярисиниң еғир екәнлигигә көзи йәттидә, уни шинелиға орап, далда йәр билән сөрәп маңди. Оқлар бирдә оң йеқидин, бирдә сол йеқидин вижилдап өтәтти. Әзимхан Мәсимни көтирип ахири медсанбатқа йәтти. Өзиниңму әһвали еғирлашти. Икки мүриси билән нәпәс елип. Һасирап туриду. 

				— Мүрәңдики қанни қара, — деди аңа һәмширә Әзимхан қолини мүрисигә апарғанда қип-қизил қан бармақлирини боявәтти. Тени қизип кәткәнликтин билмәпту. Сол тәрәп мүрисиниң үстини оқ ялап өтсә керәк. Һәмширә Әзимханниң ярисини таңди.

				— Рәхмәт, сиңлим. Әҗәлниң ағизидин елип чиққан мону достум еғир яридар. Аңа чапсанирақ ғәмхорлуқ қилиңлар, — деди у чиқип кетип берип. 

				— Шу мәзгилдә бизниң җәңчиләр толуқ һуҗумға чиқип, дүшмәнни айимай қоғлап кетип баратти. Әзимхан болса медсанбаттин чиққан бойи өз взводиға қошулуп, җәңчиләр билән илгири кәтти. 

				Дала госпиталида операция ясалғандин бери икки һәптә өтти. Мәсимниң бой қизиши төвәнләп, һошини жиғди, үзидә һаят нури ойниди. Палатиға ақ халат йепинған капитан Ванин кирип кәлди. У җәңчи Мәсимниң әһвалини тәпсилий сорап, ахирқи җәңдә көрсәткән қәһриманлиғи үчүн аңа полк команданлиғи намидин алқиш ейтти. Бүгүн кәчқурун батальонниң йәниму жүрүшкә чиқидиғанлиғини, шу йәрдә давалинип, убдан сақайғандин кейин мәйданға қайтип келишигә тиләкдашлиғини изһар қилип, кетишкә һазирланди. Мәсим бу ғәмхорлуғи үчүн капитан Ванинға өзиниң алқишиниму, разилиғиниму көз ишарити билән билдүрди. Сәлгинә қапиғини түрүп, сәмимий көңүл билән ичидин хош ейтип қаливәрди.

				Бүгүнки күндә капитан Ванинниң Мәсимни йоқлап келиши һәқлиқ еди. Чүнки Харьков шәһириниң йенидики еғир җәңләрниң биридә рота командири капитан Ванин икки путидин яридар болуп, дүшмәнниң қоршавида қалған еди. Уни қоршавдин дәхилсиз елип чиқиш вәзиписи чоң сержант Мәсим башлиқ бирнәччә жигиткә жүкләнгән еди. Улар ямғурдәк йеғип турған оқлар, снарядлар арисидин өтүп, яридар болған капитанни тапти вә уни бирдә шинелиға ятқузуп сөрәп, бирдә һапаш қилип көтирип, бирнәччә километр жирақлиқтики җәң мәйданидин саламәт елип чиқишти. Өзини әҗәл чаңгилидин қутулдуруп қалғини үчүн капитан Ванин җәңчи Мәсимгә чоңқур миннәтдар еди. Шуңлаш-қиму у госпитальдин кетиш алдида Мәсимниң маңлийидин қаттиқ сөйүп, қиймас көңүл билән хошлишип чиқип кәтти.

				 Соаллар вә тапшуруқлар

					1.	“Һекайә хәритиси” усули арқилиқ үзүндидики вақиә вә образларни пәйдин-пәй җайлаштуруш арқилиқ мәзмунини ечиңлар. 

					2.	“Әсәр қәһриманлириниң җәдвили” усули бойичә үзүндидики қәһриманларниң мижәз-хулқи вә иш һәрикитини баһалаңлар:

				
					Әсәр қәһриманлири

				

				
					Улар кимләр?

				

				
					Қәһриманларниң

					миҗәз-хулқи

				

				
					Уларниң иш- һәрикити

				

				
					Баһа

				

					3.	“Төрт җүмлә” усули арқилиқ үзүндидә әкис етилгән хәлиқләр достлуғи һәққидики пикриңлар билән бөлүшүңлар:

					Пикир. Оқуған мәтин бойичә пикриңларни бир җүмлә билән йезиңлар.

					Дәлил. Өз пикриңларни бир җүмлә билән дәлилләңлар.

					Мисал. Пикриңларни һаят билән бағлаштуруп, мисал кәлтүрүңлар.

					Хуласә. Үзүндә бойичә хуласә йезиңлар.

					4.	Үзүндидики җасусларниң образлириға болған көзқаришиңлар билән бөлүшүңлар. Уларниң “җасус” екәнлигигә үзүндидин дәлил кәлтүрүңлар. 

					5.	“Белиқ скелети” усули арқилиқ Мәсимниң қәһриманлиғини көрситиңлар. 

					6.	“У күнләрниң өчмәс даңқи” мавзусида эссе йезиңлар.

				29-дәрис

				 Днепр үчүн болған җәңләр — шиддәтлик җәңләрниң бири болған. Дәрияниң оң қирғиғи егиз болушини аз дәп, фашистлар тәрипидин қудрәтлик истиһкамға айландурулған еди. Буниң өзи армияниң бир-дин һуҗумға өтүшигә яр бәрмәтти. Түн қараңғулиғидин пайдилинип, кичик-кичик топлар, биринчи новәттә разведчиклар топлири, оң қирғаққа өтүп, қалғанларға йол ечиши лазим еди. Башқилар қатарида бу җәңгивар тапшуруқ 240-атқучилар полкиниң чоң сержанти Мәсим Яқупов йетәкчилигидики разведчикларғиму жүклиниду. Мана шу түндә һәм таң сәһәрдә болған җәңләрдә у әҗайип җасурлуқ көрситиду. Мәсимгә охшашлар армияниң оң қирғаққа өтүшини һәм дүшмәнниң мошу йәрдә йәнә бир қетим қахшатқуч зәрбә елишини тәминләйду. Чоң сержант җәңдә еғир яридар болиду. Униң қәһриманлиғини болса, Вәтән мунасип баһалайду. Уйғур хәлқиниң пәрзәнди Мәсим Яқупов Кеңәш Иттипақиниң Қәһримани алий унваниға еришиду. 

				Мәсим хиялға чөмүп, сәһәр таңниң йеқинлишип қалғанлиғини сәзмәй қалди. Униң үстигә ракетиларниң етилиши қоюқлишип, Днепрниң үстини йорутивәтти. Буниң өзи дүшмәнниң бизниң җәңчиләрниң дәрияға көрүк селиватқанлиғини билип қалғанлиғидин дерәк берәтти. Фашистлар сөзсиз һуҗумға чиқиду дегән хуласигә кәлди чоң сержант Мәсим Яқупов билән башқа пайлақчилар вә бир кишидәк җәңгә һазир болуп турушти. Аридин бирнәччә минут өтә-өтмәйла егиз дөңниң төвинидин моторлар авази аңланди. Шу арида бир қизил ракета сан-чилип асманға көтирилип, чачирап йәргә чүшти. Бу бизниңкиләр тәрәптинму һуҗумни башлашқа берилгән бәлгү еди. Шу пәйтни күтүп ятқан пайлақчилар туюқсиздинла автоматлардин оқ яғдуруп, гранати-лар ташлап, өз хәндәклиридә үгдәк бесип олтарған фашистларға қарши һуҗумни башливәтти. Һодуққан дүшмән траншеялиридин ирғип чиқип, қолма-қол җәңгә чүшти. Уруш қизип кәтти. Мошу мәзгилдә дүшмән сепигә бизниң самолетлар кәйни-кәйнидин бомбилар ташлап, йәрдин 

				болса еғир артиллерия оқ яғдуруп, дунияни астин-үстүн қиливәтти. Қәбиһ дүшмән әң еғир дәккиниң қайси тәрәптин бериливатқанлиғини сезип, бар күчини толуқ җәңгә көтәрди. Қанлиқ уруш раса овҗ алди.

				Бир вақитта бир “Тигр” танкиси топ-тоғра Мәсим ятқан хәндәккә йеқинлишишқа башлиди. Униң кәйнидин 20—30 немис автоматчи-лири келивататти. Мәсим автоматини бәтләп, бир қолиға гранатини алди. Фашистлар барғансири йеқинлашмақта. Моторниң үни қулақни йеривәткидәк гүкүрәйду. Шу пәйттә Мәсим униңға қаритип граната ташлиди. Андин бирнәччә минут өтүп у бешини көтириведи, дөңни титиритивәткән байиқи “Тигрниң” зәнҗир тапини үзүлүп, йәргә йе-йилип чүшүпту. 

				Новәт автоматқа кәлди. Танкниң кәйнидин келиватқан фашист әскәрлири бөлүм сәрдари Мәсимгә қарап жүгәрди. Мәсим һәрбий мәшиқләрдә автоматтин етишқа чевәр болуп йетилгән еди. Униң оқидин гайи фашистлар йәр чишләп қалса, бәзилири кәйнигә қарап қачти. Көп өтмәйла дүшмәнниң автоматчилири қайтидин һуҗумға өтти. Мәсим худди байиқидәк уларни йеқин қоюп берип, һечбир һодуқмай автоматтин оқ чиқиришқа башлиди. Бу қетимқи җәң биринчи җәңгә қариғанда хелә узақ давам қилди. Мәсим иккинчи дискини түгитип, үчинчи дискиниму селип үлгәрди. Әҗәл билән үзму-үз тақашқан пайлақчилар арилирини бәш-алтә метрдәк жирақ ташлап, чатқан- путақларға йошурунуп, илдам силҗишқа башлиди. Шундақ қилип улар дүшмән хәндәклиригә йеқинлашти. Мәсим билән Әзимхан оңға, Сергей билән Абдурахман солға бурулуп, чапсан илгириләп кетишти. Мәсим тинимсиз оқ яғдуруватқан бир пулемет угисиниң қешидин чиқип, аңа икки гранатини кәйни-кәйнидин ташливәтти. Пулеметниң үни өчти. Фрицниң иккиси қечип маңған еди. Улар мәргән Мәсимниң автоматидин қутулалмиди. Мәсим дәрһал дүшмән хәндигигиә ирғип чүшүп, уларниң җәсәдлирини нери сөрәп ташлидидә, андин пулемет билән немисларниң биқинидин оқ яндурди. Сергей, Әзимхан, Абдурах-манларму дүшмәнниң өз пулеметини өзигә қаритивелип, оқ дегәнни яғдуривәтти. Икки яқтин бирдәк қоршалған екәнмиз дәп ойлиған қан ичәр фашистлар опур-топур болуп чекиништи. Амма Мәсим сол йеқиға қариған еди, авази җанға тегип, қуйқа чачлириңни тик қилип, немисниң йәнә бир “Тигр” танкиси келиветипту. Чоң сержант Мәсим әнди дүшмән сепидә тәнһа ялғуз қалғанлиғини сәзди. Мошу қийин-қистақ мәзгилдә немә қиларни билмәй һодуққан Мәсим қолидики гра-натисини тавакәл дәп ташливәткәндә, чоғ-ялқун чечип, йәр қуйқисини қомуруп келиватқан дәһшәтлик сур машининиң бойнини қип-қизил от қаплиди. Лавулдап янған төмүр тавутниң ичидин җан талишип чиқип, әрвайи учуп кетип барған бирнәччә фрицни чоң сержант Мәсим йәнә җайливәтти. Униң җүдигән, татирип чарчиған һәсрәтлик үзидин шу 

				заман хошаллиқ нишани ойнап чиқип кәлди. Лекин у хошаллиқ узаққа бармиди. Һелиқи танкниң изини бесип, йәнә бир “Тигр” һәйвәт билән һөкүрәп, ағзидин от чечип, йолида учрашқанниң һәммисини бесип-йәнчип, бойнини йәргә қаритип неминиду издәп маңғандәк келиватат-ти. Мәсим нәпәсини ичигә елип, боп-боз болуп татирип кәтти. Амма чишини мәккәм чишләп, төмүр әзрайил билән елишишқа тәйяр болуп турди. У көзигә қуюлған мончақ-мончақ тәрини йеңи билән сүртүп ташлап, интилип алға қариған еди, канийидин от пүркүп, байиқи танк өзигә йеқинлишип қалған екән. Сәл һәйәл қилса өзини йәнчип кетидиғандәк. Шундақ дәһшәтни көргәндин кейин граната тутқан қоли дирилдәп, тән-тени бошап, өзини егиләлмәй қалғандәк болди. “Немә болуп қалдим? Талай қанлиқ қирғинда аман қелип, әнди туюқсиздин өлүп кәтти дегән мошуму?” Көз алдиға бирдин туғулуп өскән ана-жу-ти Таштиқара, әмгәктә чиниқип өскән йезиси Султанқорған вә дост-қурбилириниң сәмимий узитип қалған ахирқи қияпәтлири кәлди. “Хош бол, әзиз әл, әзиз жут!” Мәсим маңлийидин қуюлған тәрини сүртүшкиму үлгирәлмәслигини билди. Таяқ ташламдәк йәрдә қалған танкқа ахирқи қетим қариған еди, наһайити қорқунучлуқ болуп көрүнди. Мәсим дәрру граната ташлиди. Шу пәйттә симаптәк еқип келиватқан танк чайқилип берип, җалақ-җулуқ қилип тохтап қалдидә, дәрһал башнисини буруп, узун стволни оқ атқан яққа қаритишқа һазирланди. Байқап ятқан чоң сержант Мәсим көзини ечип жумғидәк вақит ичидә йәнә бир гранатини ташлап үлгәрди. Дүшмән танкиси қара түтүнгә оралди. Кәйни-кәйнидин от чечип, дәһшәтлик қорқунуч туғдурған йәнә бир әҗәл машиниси йоқ болди. Бир чағда ялғуз өзи йүзлигән дүшмәнгә тетиватқан жигитниң хәндиги йенида зәмбирәк оқи партлиди. У оңдисиға жиқилип кетип барғинини болар-болмас сәзди. Йеңила тәр қуюлған иссиқ тенини нәм йәрниң соғ тописи қучуп, уруш даласида әс-һошсиз йетип қалди. Амма у бар күчини жиғип кәйнигә қариведи, Днепр үстигә селинған пантон көрүги арқилиқ вә сал-қейиқлар билән бизниң жәңгивар қисимлиримиз һәм уруш техникилиримиз бу тәрәпкә қаплап өтүшкә башлапту. Дәрия сүйи қанға боюлуп, йерилған дүшмән снарядлиридин туташқан отлар һәйвәт билән лавулдап чарсилдимақта еди. Қери Днепр өзи яралғандин бери мундақ дәһшәтни көрмигәнду бәлким.

				Бу чағда қорқушуп опур-топур болушқан фашистлар биридин кей-ин бири хәндәк, траншея, блиндажлирини ташлап, мәйдан даласидин чекинип қечишқа башлиди. Кеңәш әскәрлириниң “Вәтән үчүн, Днепр үчүн алға!” — дәп уралиған авазлири чоң сержант Мәсим Яқуповниң қулиғиға аран-аран аңланди. Һошсиз ятқан Мәсим мәйдан даласидики ахирқи җәңниму, ғалибийәтниму көрәлмиди. Дөң үстидики хәндәктә ятқан қара көз, қара қашлиқ қәйсәр жигитниң йениға дивизия гене-рали вә бирнәччә полковниклар келип тохтиди. Қолидики автоматини 

				мәккәм тутуп, һошсиз ятқан бу җәңчиниң йенида пачақланған төрт Тигр танкисини вә өлүп ятқан бир взводчә фашистларни көрүп: 

				— Бу җәңчи қәһриманларчә вапат болупту. Кеңәш Иттипақиниң Қәһримани дегән жуқури намиға тәвсийә қилинсун, — деди. 

				 Полк командири Рубцов болса қолидики җәңчиләрниң тизимиға қарап чиқип, разведчик Мәсим Яқупов дегән сөзниң астиға қизил қериндаш билән сизип қойди вә қешиға бәш тармақлиқ юлтузниң бәлгүсини салди. Шу арида офицерларниң бири Мәсимгә иңишип қаридидә, андин хошаллиқ билән:

				— Йолдашлар, у тирик екән! — дәп вақиравәтти. 

				— Дәрру госпитальға йәткүзүңлар, — дегән генералниң кәскин буйруғи аңланди. “Днепр — Кеңәш армияси өтәлмәйдиған мустәһкәм сепил” — дәп валақлашқан еди фашистлар. Әнди униң күли көккә учти. Шиддәтлик уруш суслушуп вә Днепрдин бизниң Қизил армия қисимлири түгәл өтүп, ғалибийәткә йәткән вақитта көктики гөзәл Қуяш ағамча бойи көтирилип, йәр үсти қизил нурға қапланған еди. Қанлиқ қирғин урушта вәтән вә хәлиқ иши үчүн җенини пида қилип қаза болған җәңчиләр һөрмәт билән дәпнә қилинди. Еғир яридарларға чапсан ярдәм көрситилди. Чоң сержант Мәсим Яқуповму мана шу чағда санбатқа елип келингән еди. Оң қолиниң булҗуң гөши тилим-тилим болуп оюлуп қалған вә сол тәрәп сан гөшини оқ тешип өткән екән. Ка-питан Ванин тилға әвәтилидиған еғир яридарлар қатариға Мәсимниму тиркәп, йолға уни өзи селип қойди. 

				Старшина Мәсим Яқуповниң Тбилиси госпиталида давалинип ятқиниға тоққуз айдин ешип қалди. Яриси сақийип, үзидә һаят учқунлири ойнашқа башлиди. Бир мәзгил таяққа йөлинип госпиталь һойлисиға чиқиведи, көңли ечилип, кәйпияти көтирилип қалди. Балдаққа йөләнгән, бирини-бири йетилигән яридарлар һойлида сәйлитип жүришиду. Параңлири қанлиқ мәйдан, уруш һәққидә. Ғалибийәтниң йеқинлишип қалғанлиғи һәққидә” ейтишип шатли-ниду. — Вәтән үчүн, ғалибийәт үчүн берилгән путниңму, қолниңму, қулақниңму армини йоқ, — дәп чақчақ қилип күлишиду улар. 

				Мәсим бүгүн йеник оханди. Қәлбини қандақту бир шатлиқ туйғуси егиләп алғандәк жүриги дүпүлдәйду. Әтигәнлик чайдин кейин Мәсимни баш дохтур чақиртқан еди. 

				— Старшина Яқупов, биз сизгә икки түрлүк хошаллиқ һәққидә хәвәр қилмақчимиз. Биринчидин, сиз убдан сақайдиңиз. Бүгүндин башлап өз жутиңизға қайтиш үчүн қамдинивериң. Мана мону һөжжәтлириңиз. Иккинчидин, сиз өзиңиз қатнашқан ахирқи җәңдики җасаритиңиз үчүн чоң мукапатқа муйәссәр бопсиз, — дәп Мәсимниң көкригидики бурунқи җәңгиварлиқ медальларниң қатариға “Днепрни ишғал қилғанлиғи үчүн” вә “Киев шәһирини азат қилғанлиғи үчүн” медальлирини тақап 

				қойди. Бу мукапатларни сизгә бурунирақ тапшуруш мүмкин болмиди. Чүнки уларни түнүгүн кәч қолға алдуқ, — дәп қошуп қойди баш дохтур. 

				Мәсим хошаллиғидинму, яки болмиса бу йәрдики достлирини ташлап кәткүси кәлмидиму, әйтәвир немә ейтарини билмәй, һаң қетип туруп қал-ди. Мошу сөзиңиз растму дегәндәк бирдә баш дохтурға, бирдә көкригиди-ки медальларға қаравәрди. Баш дохтурму Мәсимниң мону қилиғини чүшинәлмәй, аңа қадилип қапту. Бир чағда Мәсим һаяҗанланған һалда: 

				— Сизгә көп рәхмәт, миңларчә алқиш, дохтур. Атилиқ вә қерин-дашлиқ ғәмхорлуғиңизни өмүр бойи унтумаймән, — деди. 

				 Мәсим госпитальдики җәңчи достлири, күткүчи врач, һәмширәләр билән өз қериндашлиридәк сәмимий хошлишип, Тбилисидин Алму-тиға қайтиш тәрәддутини қилди. Бу еғир вәзийәттә бир күнму иш-сиз жүрүшкә болмайдиғанлиғини яхши сәзгән Мәсим бирнәччә күн өткәндин кейин колхоз рәиси Садир Һүсәйиновқа йолуқти. Рәис Мәсимни чин дили билән сәмимий қарши алди. Көзигә яш елип, өз балисидәк чиң қучағлап көрүшти. Униң илтимаси бойичә Мәсим шу күндин башлап колхозниң һәрхил ишлирини атқурди. 1943-жили Садир ака өзи ғәмхорлуқ қилип вә Бүвихан һәдә билән келишип, уни өзи сөзлишип жүргән сийир фермисиниң илғар сеғинчиси Һәдийәмгә өйләп қойди. Мәсим өй тутуп вә турмуш қуруп, арманда кәткән ата-анисиниң вә қериндашлириниң өчкән чириғини қайта яндурди. У чағларда һарвукәш вә қаравул Мәсимниң өзиму, жутдашлириму униң уруш мәйданидин қәһриман болуп қайтқанлиғини билмәтти. Униң хәвири кейин, 1952-жили кәлди.

				Адәттики күнләрниң биридә Мәсим Яқупов туюқсизла Москвадин хәт алди. Хәтниң автори униң илгәрки мәйдандаш полк командири, кейин болса армия генерал — майори Рубцов екән. Хәттә төвәндики иллиқ сөзләр йезилипту: “Қиммәтлик Мәсим Яқупов, саламәтмусән? Сениң тирик екәнлигиңни аңлап чәксиз хошал болдум. Бу хәтни СССР Алий Кеңиши Президиуминиң һозуридин мукапатлар бөлүми издәпту. Кәлсәм, сениң мәсиләң екән. Сүритиңни көрситип, мошу җәңчини тонамсән? — дәп сорашти. Шунда мән: Қәһриманни унтушқа боламду?! — дедим. Ундақ болса у кишини биз сәккиз жил давамида издәп жүримиз. “Парижская коммуна” намлиқ колхозлар елимиздә интайин нурғун болуп чиқти. Яқупов дегән фамилияни Татарстан, Башқуртстан, Оттура Азия республикилиридин көп издидуқ. Лекин фамилияси тепилса, исми охшимайду. Ети русчә болғанлиқтин тепиш тәс болди. Йеқинда Қазақстанниң пайтәхти Алмутиниң йенидики бир йезидин Яқупов фамилиялик бир киши тепилди. Бирақ исми Максим әмәс, Мәсим екән. Шуниң үчүн униң рәсмини чүширип келип, Сизгә көрситип ениқлимақчи болдуқ, — дейишти улар. Рәсимгә қарисам, сән өзәң, һечбир өзгәрмәпсән. Мошу кәмгичә Алтун Юлтуз сени издәп 

				жүрүпту. СССР Алий Кеңиши Президиумиға биз шу жиллири әвәткән һөҗҗәтлириңдә исмиңни Максим дәп йезип әвәтиптимиз. Шуңлашқа саңа Кеңәш Иттипақиниң Қәһримани унванини бериш тоғрилиқ СССР Алий Кеңиши Президиуминиң 1943-жилқи Пәрманиға исмиң Максим Яқупов дәп йезилип қапту. Һәрһалда бүгүн мән наһайити хурсәнмән. Сениң аман — есән екәнлигиңни билдим. Мукапатлар бөлүминиң ейтишичә Ленин ордени билән Алтун юлтуз медали саңа пат-йеқинда өз жутуңда тапшурулиду. Сени чин жүригимдин тәбрикләймән. Сениң илгәрки полк командириң генерал — майор Рубцов”. 

				Хәт келип көп өтмәй 1952-жилниң 12-апрель күни колхоз башқар-мисиниң кәң һойлисиға адәмләр лиқ толди. Жиғин президиумиға наһийә рәһбәрлири вә һәрбийчә кийингән меһманлар чиқип, әмгәкчиләр билән сәмимий көрүшти. Хошна Заря Востока, Һөҗҗәт, Йәттису, Қарису колхозлиридинму көп адәм кәлгән. Жиғилған хәлиқ деңиздәк долқуп, чайқилиду. Үзлиридә шатлиқ бәлгүси. Гүлдүрләп челинған чаваклар, көңүллүк күлкиләр, тәбриклигән яңрақ авазлар аңлиниду.

				— Қәдирлик йолдашлар, бүгүн силәргә ейтилидиған наһайити яхши хуш хәвәр бар, — дәп сөз башлиди Алмута йеза наһийәлик партия комитетиниң биринчи кативи Садир Абишев. 

				— Өз жутдишиңлар, қатардики аддий колхозчи, Ленин партиясиниң әзаси Мәсим Яқуповқа СССР Алий Кеңәш Президиуминиң намидин униң Улуқ Вәтән уруши жиллирида көрсәткән әҗайип қәһриманлиғи үчүн Ленин ордени вә Алтун юлтуз медалини тапшурушқа беғишланған тәнтәнилик жиғинни ечишқа рухсәт қилғайсиләр. Һойлида алқиш са-далири яңрап кәтти. Андин кейин Алмута вилайәтлик һәрбий комис-сариатниң башлиғи полковник Нурғалиев минбәргә чиқип, қәһриманниң Улуқ Вәтән уруши дәвридики җасарәтлири һәққидә сөзлиди: 

				— Түнүгүн араңларда өсүп әр йәткән Мәсим, — деди у өз сөзидә, —әл бешиға күн чүшкәндә қолиға милтиқ елип, ана Вәтини билән җани-җан хәлқини қоғдашқа атланған еди. У Улуқ Вәтән уруши жиллирида еғир җәңләргә қатнишип, өчмәс қәһриманлиқ көрсәтти. Шуңлашқиму қериндаш дөлитимиз уйғур жигити Мәсимниң көрсәткән әҗайип җасаритини жуқури баһалап, Кеңәш Иттипақиниң Қәһримани дегән пәхрий унван бәрди, — дәп келип, у Президиум Пәрманини оқуп бәрди: 

				СССР Алий Кеңиши Президиуминиң

				Мәсим Яқуповқа Кеңәш Иттипақиниң

				Қәһримани унвани бериш тоғрилиқ

				ПӘРМАНИ

				Днепр дәриясини шиддәтлик җәң билән кесип өтүштә вә Днепр дәриясиниң ғәрбий қирғиғидики җәң мәйданини мустәһкәмләштә көрсәткән җасарити үчүн СССР Алий Кеңишиниң Президиуминиң 1943-жилниң 13-ноябрьдики Пәрмани бойичә Мәсим Яқуповқа Кеңәш 

				Иттипақиниң Қәһримани дегән унван берилсун. Қәһриманға Алтун юлтуз медали билән Ленин ордени қошуп тапшурулсун.

				СССР Алий Кеңиши Президиуминиң Рәиси Н. Шверник.

				СССР Алий Кеңиши Президиуминиң кативи А.Горкин.

				Москва, Кремль, 19-февраль, 1952-жил

				Андин кейин Нурғалиев қәһриманниң көкригигә Ленин орде-ни билән Алтун юлтуз медалини тақиди вә чин меһри билән уни мәккәм қучағлиди. Жиғилған хәлиқ ичидә гүлдүрлигән чаваклар вә миннәтдарлиқ сөзләр яңрап кәтти. Минбәргә Мәсим чиқти. Барлиғи көз алдиға қайта тизилди. Пүткән яриниң ағзи қайтидин ечилғандәк болди. Көзигә яш елип, хошал болғанлиғидинму яки өтмүш паҗиәлик күнләр ядиға чүштиму, әйтәвир тенини қаплиған иссиқ сезимдин жүриги дүпүлдәп кәтти. Дирилдигән аста аваз билән сөзләп туриду.

				— Жутдашлар, қериндашлар! Мениң һаятимни силәр яхши билиси-ләр. Көз алдиңларда өстүм. Мениң әзиз анамни, қәдирдан атамни 1918-жили мураевчилар билән ақ гвардиячи бандилар өлтүрүп кәткән. Шу чағда мән төрт яшлиқ бала екәнмән. Ата орнида ата, ана орни-да ана болған, ақ ненини берип баққан, кийиндүргән, оқутуп адәм қатариға қошқан улуқ Кеңәш ели билән силәргә охшаш сехи жүрәк қериндашлирим. Шуңлашқа мениң Вәтән-анидин аяйдиған һеч нәрсәм йоқ. Мундин кейинму мән барлиқ күч-ғәйритимни Вәтән вә хәлиқ иши үчүн беғишлаймән... 

				Шундақ қилип, Кеңәш Иттипақиниң Қәһримани дегән алий нам-ни ипадиләйдиған Алтун юлтуз сәккиз жилдин кейин өз егисини тапти. Вәтән бәргән алий мукапат аддий уйғур жигити Мәсимни пүтмәс-түгимәс хошаллиққа бөлиди. Уни йеңи әмгәк утуқлириға илһамландурди. Өзиниң қорқмас қәйсәр оғли билән җими жут вә пүткүл уйғур хәлқи пәхирләнди. Улар қәлбидики әң иссиқ сөзлирини қәһриман Мәсимгә атиди. Шаирлар аңа беғишлап шеирлар язди. Мәсим Яқупов наһайити кәмтар вә адил, Вәтән билән хәлиқ ишиға чәксиз садиқ, һәқиқий пак жүрәк инсан еди. У өз яру-бурадәрлири арисида чоң вә сәмимий һөрмәт қазанған еди. Һәтта 1971-жили январь ейида Польша Хәлиқ Җумһурийитиниң Қәһримани, уйғур пәрзәнди Қаһһар Шәрипов Әнҗан шәһиридин әттәйән Алмутиға келип, Мәсим Яқупов билән дидарлашти. Униң билән бир һәптә биллә жүрүп, муңдаш —сөһбәтдаш болди. Алмутиниң тарихий җайлирини биллә арилап, биллә сүрәтләргә чүшти. Қаһһар Ше-рипов кетәр чеғида Мәсимниң Әнҗанға келип кети-шини өтүнгән еди. Мәсим бармақчи болуп җабдунуп жүрәтти. Лекин тәғдир несип қилмапту. 1974-жили 

					Кеңәш Иттипақи-ниң Қәһримани М. Яқуповниң бюсти

				8-июльда рәһимсиз әҗәл бизниң аримиздин уйғур хәлқиниң шанлиқ оғли, әҗайип инсан вә пәһливан, Кеңәш Иттипақиниң Қәһримани Мәсим Яқуповни мәңгү елип кәтти. Бу уйғур хәлқи үчүн орни толмас чоңқур йоқутуш болди. Хәлқи мәрһумни ахирқи қиймас сәпәргә узу-туп қойди вә Султанқорған йезисиниң ғәрбий тәрипигә җайлашқан қәбирстанлиққа дәпнә қилди. Қазақстан ССР Министрлар Кеңишиниң қарари бойичә қәһриманниң исмини әбәдийләштүрүш үчүн униң қәбригә мрамор таштин ядикарлиқ қоюлди. Ташқа униң сүрити оюп селинған. 

				Шундақла 101-уйғур оттура мәктиви Мәсим Яқупов намида аталди. Шундақла Алмута шәһәрлик хәлиқ депутатлири иҗраий комитетиниң қарари бойичә Биринчи Алмутидики Электротехническая кочиси Мәсим Яқупов кочиси болуп өзгәртилди... Мәсим Яқупов өз хәлқиниң бәхит-саадәтлик тинич һаяти, униң азатлиғи билән әркинлиги йо-лидики шиддәтлик җәңләрдә фашизм билән аянмай елишип, әҗәл билән үзму-үз тақашти, ана Вәтән алдида қайтмас қәйсәрлик вә әрлик үлгилирини көрсәтти. Шуңлашқиму Мәсим Яқуповниң ярқин қияпити билән қәһриманлиқ иш-излири уйғур хәлқиниң жүригидә һеч қачан өчмәк әмәс.

				Соаллар вә тапшуруқлар

					1.	Парчиниң мәзмунини төвәндики “Сюжет җәдвилигә” асаслинип ечиңлар.

				
					Ким?

				

				
					Немә?

				

				
					Қәйәрдә?

				

				
					Нәдә?

				

				
					Немишкә?

				

					2.	“Попс” усули арқилиқ Мәсимләрниң Днепр дәрияси бойида көрсәткән қәһри-манлиғи һәққидә өз өй – пикриңларни ейтип бериңлар:

					Биринчи җүмлә. “Мениң оюмчә,....”.

					Иккинчи җүмлә. “Сәвәви мән уни..... дәп чүшәндүримән”.

					Үчинчи җүмлә. “Уни мән... дегән фактлар, мисаллар билән дәлилләймән”.

					Ахирқи җүмлә. “Мошуниңға бағлиқ мән.... дегән йәкүнгә кәлдим”.

					3.	“Қәһриман” сөзигә синквейн түзүңлар.

					4.	Немишкә һөжжәтлик қиссә “Бир дәқиқә вә мәңгүлүк” дәп атилиду? Ойлириңлар билән бөлүшүңлар

					5.	Үзүндидин Мәсимниң ички монологи әкис етилгән эпизодни тепиңлар вә пикирлишиңлар.

					6.	“Җасарәт мәңгүлүк” мавзусида эссе йезиңлар.

				30-дәрис. ЯҒАЧ НАН

				(Қери ана һекайиси)

				 Қошумчә әхбарат

				ХХ әсирниң иккинчи йеримидики заманивий уйғур әдәбиятиниң тәрәққиятини Савутҗан Мәмәтқулов поэзиясисиз тәсәввур қилиш мүмкин әмәс. Савутҗан Мәмәтқулов 1940-жили Яркәнт тәвәсидики 

				Надәк йезисида туғулған. Мәктәпни түгәткәндин кейин Қазақ Дөләт университетиниң журналисти-ка факультетиға оқушқа чүшиду. Мәзкүр билим дәргаһини тамамлиғандин кейин‚ дәсләп “Ком-мунизм туғи” (һазирқи “Уйғур авази” гезитида), андин “Жазушы” нәшриятида хизмәт қилиду. 

				С.Мәмәтқулов лирикисида инсанниң алий пәзиләтлири, инсанға хас туйғулар сәмимийлик билән күйлиниду. Шаир инсанпәрвәрликниң күйчиси ретидә яхшилиққа шатлинип, яманлиққа нәпрәтлиниду, адәмләрни яхшилиқ қилишқа, яманлиқтинму яхшилиқ издәшкә чақириду. С.Мәмәтқуловниң һаят вә инсан, җәмийәт вә тәбиәт һәққидики күчлүк һис-туйғулар билән бәдиий талғам бир-биригә жуғирилған шеирлири чоңқур пәлсәпәвий ой-пикирдә суғирилип, оқурмәнни өзигә бирдин җәлип қилиду. 

				Хәлқиниң арзу-үмүтлирини, шатлиқ-қайғусини һаяти вә иҗадиниң мәзмуни дәп чүшәнгән шаир шеирлирида арман аһаңи бесим. Шаирниң “Идиқут”, “Әлахан Султанниң монологи”, “Тәлки даванидики ой”, “Сайрамниң көли дәйду”, “Дутар” охшаш шеирлирида Вәтән вә хәлиққә болған муһәббәт бирдә муң, бирдә махтиниш билән ипадилиниду. 

				Савутҗан Мәмәтқулов “Өсәкни берип көрсәк”, “Сирлиқ даван”, “Надамәт”, “Орундуқ”, “Мән вә Некрасовниң йәттә мужиги”, “Туюқ йол”, “Бозторғай”, “Қаракөл қозисиниң монологи” вә башқиму чоң-кичик планда йезилған әсәрлири арқилиқ әдәбиятимизға чоң йеңилиқларни елип кирди вә уйғур поэмичилиғиниң тәрәққиятиғиму зор һәссә қошти. “Сирлиқ даван” намлиқ поэмиси Улуқ Вәтән уруши мавзусиға йезилған. Поэмида бир аилиниң бешиға чүшкән җудалиқ арқилиқ жуттики һәммә чоң-кичикниң шиддәтлик жилларниң еғир жүкини чидамлиқ билән көтирип, йеңишни билгәнлиги көйүнүш, чоңқур һиссият илкидә ипадилиниду. Ахирқи жилларда йезилған “Мән вә Некрасовниң йәттә мужиги” поэмиси пүткүл инсанийәт тәғдири һәққидә. Урушхумар адәмләрниң пасиқ ой-нийитини әмәлгә ашуруш нәтиҗисидә инсанийәт үчүн яшашниң өзи тәшвишкә айланғанлиғи, бу бирла дөләттә әмәс, бәлки планета даирисидә йүз бериватқан һадисә екәнлиги шаирни чоңқур ойландуриду. Әсәрдики лирик қәһриманниң мәвқәси — пүткүл аләмдә тиничлиқ туғини планетиниң һәммә җайиға, әң авал адәмләр аң-сезимиға тикләш. Савутҗан Мәмәтқулов лирик қәһриман обризини яратсиму, вәтән һәққидә күйлисиму, анини мәдһийилисиму, аләм билән адәм арисидики мунасивәтни язсиму, һаят һәқиқити билән бәдиий һәқиқәткә садиқ қалди. Һәрқандақ вәзийәттә һәқиқәтни күйләшкә тиришти, хошамәт, ялақчилиққа қаршилиғини билдүрди. Шаир “Шеирим, қилмайчу сазайи сени” шеирида: 

					Савутҗан Мәмәтқулов 

					(1940—2006)

				Нәқәдәр әвзәллик — поэзиямиз бар,

				Қандақ бәхитсизлик — оқуғучи йоқ.

				Шуңа җиң шаирға аз ихлас, меһир,

				Аста дәп қоюшар... билимиз уни...

				Начар шаир язса түзүк бир шеир,

				Һәйран қеп һәммиси махтишар шуни.

				Хошамәт алими... Қилиғиң яқса,

				Тешиң пал-пал, амма қәлбиңдур гада.

				Миқтилар миқта дәп мүрәңни қақса,

				Осаллар осал дәп қилиду дава... —

				дәп, шеирийәттики хошамәтчиликниң талантлиқларниңла әмәс, умумән поэзиямизниң қәдир-қиммитини чүширип, тәрәққиятиға сәлбий тәсир йәткүзүватқанлиғиға көйүниду. 

				2002-жили йоруқ көргән “Мән ишәнгән тағлирим” топлимидин орун алған “Талаға чиқсам шамили” романи, “Өлгәндин кейинки өлүм” по-вести заманивий уйғур әдәбиятидики надир әсәрләр қатарида туриду. Уларда шаир жутдашлириниң Улуқ Вәтән уруши жиллиридики җапа-мәшәқәтлик, паҗиәлик һаятини жуқури маһарәт билән тәсвирлигән. Әдипниң мәзкүр әсәрлири ШУАРда нәшир қилинидиған “Дуния әдәбияти” журналида 2001-жили елан қилинип, китапханларда чоң қизиқиш һасил қилған еди.

				С.Мәмәтқулов пәқәт улуқ шаир сүпитидила әмәс, шундақла Абай, Шекспир, Некрасов әсәрлирини ана тилимизда сөзлитип, маһир тәрҗиман сүпитидиму әдәбиятимизда қол тамғисини қалдуруп кәтти. С.Мәмәтқулов йүксәк маһарәт билән тәрҗимилигән Шекспирниң “Ко-роль Лир” трагедиясиниң Уйғур театри репертуаридин орун елиши кәспий сәнъитимиз тарихидики чоң вәқә болди. 

							Әдипләр әдип һәққидә

							“...Мәлумки, шеир язидиғанлар көп, лекин һәқиқий шаир болуп тонулидиғанлар бармақ билән санавалғандәкла. Биз талантлиқ шаиримиз Савутҗан Мәмәтқуловни әдәбиятимизни үзлүксиз риваҗландуруватқан әдиплиримизниң бири дәп тонуй-миз. Униң нәсрий әсәрлириму назук лирикилиқ туйғулири билән өзигә хаслиққа егә”. 

							Хәлиқ язғучиси Зия Сәмәди

							“... Шаир аддийлиқ бүйүклүкниң бир көрүнүши екәнлигини қисқа, кәмтар вә сәмимий һаят йоли арқилиқ йәнә бир рәт дәлиллиди. У өзи: 

							... Аз яздим, көп сиздим, тиздим шеирим,

							Қийналдим...

							Қийналдим, чүшәнгин мени:

							Етимни өчәрмәй қалғин демидим,

							Жүрәкни өчәрмә! — дәп яздим сени! дәп язғинидәк, Савутҗан Мәмәтқулов хәлқини қәлбидин сөйди, қәлбидин чиқирип күйлиди вә хәлқиниң қәлбидә мәңгү қалди...” 

							Алимә, шаирә Патигүл Мәхсәтова

				Шаирниң “Яғач нан”, “Мәрәмханович” шеирлирида шу шиддәтлик жилларниң һәққанийити чоңқур тәвриништә ипадиләнгән. Шаир “Яғач нан” шеирида уруш паҗиәсини, униң адәмләргә елип кәлгән чидиғусиз азап-оқубитини, шу жиллири овҗ алған ачарчилиқ дәрдини тәпсилий сөзлимәй, бәлки Москва йенидики Глухово йезисида яшайдиған аниниң һекайиси арқилиқ йәткүзүп бәргәнлиги униң тапқурлуғиниң, маһаритиниң бәлгүси. Аделина Андреевна үчүн өтмүшни әсләш бәк еғир. Әслигәнсири, у худди кона пластинкидәк қайта-қайта пеқиравериду. Бирақ униңдин нахшиниң әмәс, жиғиниң үни аңлиниду. Бу жиға — уруш жиллириниң әкси садаси. Шеирда ачлиқтин иш-шип кәткән үч яшлиқ сәбиниң нан дәп зарлишиға чидимиған, яғачни нанға охшитип кесип, отқа селип алдаштин башқа амали қалмиған Аделина Андреевнаниң обризи арқилиқ шу азапни баштин өткүзгән миллионлиған аниларниң, “яғач нанниң” пишишини күтүп булуңда тәлмүрүп ачлиқтин жиғлап мәңгүлүк уйқиға кәткән Петя арқилиқ миллионлиған балиларниң бәдиий қияпити намайән болиду. Шеир мисралириға қанлиқ урушниң чоң җараһити сиңип кәткәнлигини көрүшкә болиду. Шаир бу шеири арқилиқ уруш түгәп, аридин қанчә жиллар өтсиму, өтмүшниң бу һәсрити түгимәйдиғанлиғини, уруш салған яра сақаймайдиғанлиғини ечиниш билән күйләйду, оқуғучи қәлбидә инсанчилиқ хисләтлирини, урушқа нәпрәт ойғитиду. Муәллип аниниң һекайиси арқилиқ урушниң касапитидин миңлиған балиларниң өлүп кәткәнлигигә диққәт ағдурушни, адәмләрни течлиққа чақиришни мәхсәт қилип қойған. 

				 С.Мәмәтқулов “Яғач нан” шеирида тилиниң әвришимлиги арқи-лиқ адәмниң ички кәчүрмилирини, һиссиятини, муәллипниң ой-тәпәккүрини, ипадилиниватқан вақиә-нәрсигә болған көз қаришини қисқа, ихчам йәткүзүп, оқуғучи қәлбидә түгимәс кәңлик һасил қилалиған. Шуңлашқа китапханму әсәр вақиәсигә арилишип, қәһриманлар билән һәмдәм, һәмсезим болуп кетиду. Бу — жуқури маһарәтниң ипадиси. Шеирдики тапқурлуқ вә образлиқ ишлитилгән охшитишлар уруш дәһшитини һәққаний тәсвирләп берәлигән:

				Оқлар — кнопкию, адәм боп қәғәз,

				Арча, қейинларға чапланди тирик...

				Муәллип фашистларниң явузлуғини, адәмләрни вәһшиләрчә қийнап өлтәргәнлигини мошу икки мисра арқилиқ яққал ипадиләп бәргән. Мундақ бәдиий васитиләр шаир С.Мәмәтқулов әсәрлириниң тилидики алаһидә бир рәңдарлиқни көрситиду.

				Москва ормини — тинип қалған ой,

				Қейин шах — қучиғин йейип, кериду.

				Өтмүш — пластинка, тәкрар-тәкрар қой,

				Нахша ейтип бәрмәйду, жиғлап бериду...

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				158

			

		

		
			
				Аделина Андреевна,

				Кечә уруштин сиз ечип сәһипә,

				Қисип нәпәсиңиз, қалдиңиз тохтап.

				Демәк, қараңғу қиш... Беһалдур Петя,

				Фрицлар кочида милтиғин оқлап

				Қасирип жүриду... Сиз төкүп яшни,

				Пишириватисиз пәчтә яғач нан! 

				Қизиқ,

				Мән дехан оғлимән, билимән яхши,

				Яғач у нан болмас яки таш талқан?

				...Ана давам қилди — йәнә көзи яш —

				Кечики һекайисин сәл көтирип баш:

				— Глухово мошу йезимиз бизниң,

				Бир түни фашистлар кәлдидә кирип,

				Оқлар — кнопкию, адәм боп қәғәз,

				Арча, қейинларға чапланди тирик...

				Коча вә орманлар қан пурап шунчә,

				Чекәткидәк ямрап кәлди у бала.

				...Әҗәл өлтәрмәйду бизни бәзидә

				Әләм өлтүрүп кетиду, балам!

				Зорлуқ, булап-талаш, җудалиқ биздә.

				Әрләр — партизанлар кәтти соқушқа,

				Соғ қиш адәмләргә охшап титритсә,

				Җүлмәрәп биз қалдуқ охшап соғ қишқа.

				...Петя — көз қарчуғум үч яшта еди,

				Мән ялғуз өйдимән, атиси җәңдә.

				Миң-миң әләм-һәсрәт бир башта еди,

				Нан йоқ, чай йоқ — дәрман йоқ тәндә.

				У беһал... нан, — дәйду, аста қол созуп,

				Бәзләймән — һәр нәрсә дәймән мән аңа:

				— Көктин Айни елип берәйму, қозам,

				— Яқ, — дәйду, — нан еп бәр тахтуштин маңа?

				Петя ач... Ачлиқтин ишип кәтти у,

				Әмчәк берәй десәм — көкригим қуруқ,

				Ялғуз оғлум — күнүм өчүп бариду,

				Яш қейин ғолидәк бариду қуруп...

				Тириклик амалсиз әмәсқу ахир,

				Яғачни нан охшаш дүгләк кесип мән,

				Пәчкә салимән вә от йеқип — һазир,

				Чида, һазир, балам, пишиду дәймән.

				Тәлмүрүп булуңда ятиду Петя,

				Дәймән: — Чида йәнә азирақ, балам.

				Телиқип уйқиға патиду Петя,

				— Омулуштин уйқа яхширақ, балам...

				Аниға пәрзәндин алдаштин ошуқ

				Хиянәт барму, ейт, барму җинайәт?!

				Бирақ илаҗим йоқ, яшқа яш қошуп,

				Қанчә таң атқуздуқ... Аләм бешәпқәт.

				Уруш қийнавәтти, қахшатти җанни,

				Ахир бир сәһәрдә һоштин кәттим мән

				Аһ, алдап өлтүрүп қоюп баламни,

				Алдинип тирик қаптимән өзәм...

				...Үмчийип олтарди ақ чачлиқ ана,

				Бир чинә соғ суни сундум мән шу пәйт.

				Еһ, урушни унтуп болмайду, амма

				Әсләшниң өзиму аччиқ бир һәсрәт!

				Сәвир, Аделина Андреевна...

				Сәвир...

				...Москва ормини — тинип қалған ой,

				Қейин шах — қучиғин йейип кериду.

				Өтмүш — пластинка, тәкрар-тәкрар қой,

				Нахша ейтип бәрмәйду, жиғлап бериду.

				Соаллар вә тапшуруқлар

					1.	Топ билән шаирниң һаяти вә иҗадийитигә презентация тәйярлаңлар.

					2.	С.Мәмәтқулов поэзияси немиси билән алаһидилиниду? Җававиңларни мисаллар арқилиқ дәлилләңлар.

					3.	Шаир иҗадийитидики асасий мавзулар һәққидә тохтилип, җававиңларни мисаллар арқилиқ дәлилләңлар.

					4.	“Шеирим, қилмайчу сазайи сени” шеирида шаир қандақ пикирни алға сүриду? Силәр шаирниң пикригә қошуламсиләр? 

					5.	Әдипләр пикирлири билән тонушуңлар. 

					“Етимни өчәрмәй қалғин демидим,

					Жүрәкни өчәрмә! — дәп яздим сени!” дегән мисралар арқилиқ шаир немә демәкчи болиду? Пикриңлар билән бөлүшүңлар. 

					6.	Хрестоматиядин С.Мәмәтқуловниң “Сирлиқ даван” поэмисини оқуп, әсәргә тәқриз йезип көрүңлар. 

					7.	Шаирниң һаяти вә иҗадийити бойичә мавзуни “Гезит усули” арқилиқ хуласиләңлар.

					8.	“Яғач нан” шеирини һиссиятлиқ оқуп, “Алтә немишкә” усулини пайдилинип тәһлил қилиңлар:

					Шаир өтмүшни немишкә пластинкиға охшитиду? 

					Өтмүштин немишкә нахша әмәс, жиға аңлиниду?

					Ана немишкә яғачни нанға охшитип кесип пәчкә салиду?

					Ана немишкә балисини алдашқа мәҗбур болиду? 

					Ана немишкә “Омулуштин уйқа яхширақ” дәйду? 

					Шаир немишкә урушни унтуш мүмкин әмәс дәйду?

					9.	Шеирниң идеявий йөнилиши бойичә пикирлишиңлар.

				10.	Шеирдин урушниң дәһшәтлик көрүнүши ипадиләнгән мисраларни тепип оқуп, өз пикриңлар билән бөлүшүңлар.

				11.	Шеирда ишлитилгән тәсвирий васитиләрни ениқлап, уларниң немә мәхсәттә ишлитилгәнлигини ейтип бериңлар.

				12.	Шаирниң қайси бәдиий васитини әң көп ишләткәнлигини ениқлап, җававиңларни мәтиндин дәлилләңлар. 

				13.	Шеирдин алған тәсиратиңлар билән бөлүшүңлар.

					14.	Аниниң балисини алдиғанлиғини қолламсиләр? Җававиңларни дәлилләңлар. 

				15.	“Уруш салған яра немишкә сақаймайду?” мавзусиға эссе йезиңлар.

				31-дәрис

				 Уруш мавзуси С.Мәмәтқуловниң “Мәрәмханович...” шеирида өз да-вамини тапиду. Шаир “Мәрәмханович...” шеири арқилиқ шу дәвирниң реал картинисини йәнә бир қетим көз алдимизға гәвдиләндүриду. Әсәрниң баш идеяси уруш дәвридә арқа сәптики еғирчилиқни йәлкисигә артқан аниларниң җасаритини, сунмас ирадисини, пәрзәнткә болған меһир-муһәббитини, уларниң өлмәс обризини йорутуштин ибарәт. 

				 Уруш жиллири атилар, ширғуран жигитләр мәйданға атлинип, арқа сәпниң һәдди-һесапсиз еғирчилиғи йезида қалған қери-чүриләр, аяллар, өсмүр-балилар зиммисигә артилиду. Арқа сәптики аяллар қатарида өз анисиниңму болғанлиғини, уларниң кечә-күндүз ишләп, ғалибийәт үчүн өз үлүшини қошуштики қәһриманлиғини, бәрдашлиғини өз көзи билән көргән шаир кичигидә бешидин кәчүргән, жумран жүригидин өткүзгән, аччиқ дәмини тетиған һаятий вақиәләрни чоңқур сәмимийәт билән йәткүзиду. Мәзкүр шеир арқилиқ дәһшәтлик урушқа ләнәт оқуған шаир, Турсунниң атисиниң исминиң орниға анисиниң исмини атиши арқилиқ еғир синақларда дәвир чеқини тохтатмиған, азап-күлпәтләр ичрә анилиқ борчини ада қилишқа тиришқан батур анилар-ни улуқлайду. Шеирда ачлиқтин ишшип кәткән, үстидики җул-җул кийими һөл һалда дәрискә кирип кәлгән Турсунниң “Мәрәмханович” дегән җававиға синипдашлири күлсиму, җәңдә бир путидин айрилип кәлгән муәллимниң униңға “5” дегән баһа қойғанлиғиға һәммиси һәйран болуп қалиду. Бу сирниң тегигә балилиғида йетәлмигән шаир чоң болғанда урушниң касапитидин атисиз житим қалған миңлиған Турсунлар үчүн аниларниң қандақ роль ойниғанлиғини һәм ечиниш, һәм чәксиз миннәтдарлиқ билән тилға алиду. 

				У — әзиз анилар!

				Яғлиқ салған әр!

				Йоқтин бар қилғучи зағир вә лата.

				Ана болуш өзи еғир нәқәдәр,

				У чағ болмисиму улар һәм ата!

							Вәзийәтлик тапшурма 

							Сиз кочида кетип бараттиңиз. Көз алдиңизда бир кичик бала йәрдә ятқан нанни тепип өтүп кәтти. Сизниң һәрикитиңиз?

				 Уруш паҗиәсини өз қәлбиниң җараһити дәп билгән шаир кичиккинә Турсунниң ечинишлиқ тәғдири арқилиқ пүтүнсүрүк бир хәлиқниң уруш тәсиридин чәккән азавини көрситиду. Бу шеирдин қулаққа уруш садаси аңланғандәк билиниду. 

				Уруш...

				тул қелишип анаю, йәңгә,

				Жутдашлар атланди мәйданға — җутқа.

				Хош, дәп дехан-жәңчи йәткичә җәңгә,

				Уруш йетип кәлди жиға боп жутқа...

				Бәдиий бояқларниң қоюқлиғидин җанлинип кәткән шеирниң һәрбир мисраси бизниму шу жилларниң аччиқ дәрт-муңиға ортақ қилиду. Шаирниң қанатлиқ ойлири қанатлиқ сөзләрдә өз әксини дәл тапалиғачқа китапханни биллә тәврәндүрүш күчигә егә болалиған. Шеирни оқуветип Турсунниң муңлуқ һалитини худди өзимиз мошу пәйттә баштин кәчүрүватқандәк сезимиз. 

				“МӘРӘМХАНОВИЧ...”

				(Урушниң азап-күлпәтлирини көп чәккән 

				Яркәнт тәвәсиниң Надәк йезисидики 

				дост-қурбилиримға)

				Йеза...

				Мәктәп...

				Туман...

				Ақ йеғин сим-сим.

				Синип, таки аләм мүшкүлу, тардәк.

				Соғ... Олтиримиз биз һәм үнсиз, җим,

				Бар десә, йоқ гоя, йоқ десә — бардәк. 

				Муәллим һойлиға шүк бақар ойда,

				Яғач путин углап һелидин-һели.

				У җәңдин қайтқанди Волга бойида

				Айрилип путидин, қайрилип бели.

				Җим...

				Шу чағ ғич қилип синип ишиги,

				Султийип кирди у, көзлири мөл-мөл.

				Үзидә — отуқуш, ачлиқ ишшиғи,

				Чеһридә — илтиҗа, үсти-беши һөл.

				— Һазир қойғинимни һазир тапалмай,

				Һели дегинимму йоқ ядимда һеч.

				Кәл, исмиң немида! — деди муәллим.

				Тик болуп у ейтти дәрру, ойланмай,

				Мәктәптин биз алған қәдимки тәлим:

				— Мән, Қәмәев Турсун Мәрәмханович!

				— Немә?! — деди устаз бурулуп, қизип,

				Шамал урған чөптәк чайқалдуқ биз һәм, —

				Аниниң ата боп қалғини қизиқ,

				Я-яқ аңлимиған, билмәйдекәнмән...

				Йәнә бир биғилдап күлүштуқ шу вақ,

				Ғәм ичрә зәрричә һәзилдин биз мәз.

				Андин устаз туруп, тайинип таяқ:

				— Гепиң дурус, Турсун, — деди, — саңа “5”

				Сирлиқ бир тепишмақ болуп у баһа,

				Теп-теч қалған шунда — һәйрәттә синип.

				...Һә, мән һелиғичә шу хиял, ойда,

				Бар өтмүш қәлбимгә кәткәчкә сиңип.

				Уруш...

				тул қелишип анаю, йәңгә,

				Жутдашлар атланди мәйданға — җутқа.

				Хош, дәп дехан-жәңчи йәткичә җәңгә,

				Уруш йетип кәлди жиға боп жутқа...

				Биз жүрдуқ қиммәт дәп терип әрзәнни — 

				Қар астидин — ғозәк, даладин — тезәк.

				Болсақму һәр өйниң һәрхил пәрзәнди,

				Лекин җудалиқта һәммимиз гезәк.

				Титрәп жут вуҗуди җәңни тиңлиса,

				Иштин мүрә әмәс, жүрәк боп йеғир.

				Чоңлар кичикләрчә аччиқ иңриса,

				Кичикләр чоңлардәк уһ тартип еғир.

				Шу қисмәт алдида пүкүлгәндә тиз,

				Кимләр силиқ сийпап жүргән бу башни,

				Пәқәт чүшүмиздә көргән чағда биз

				Бир бурда нан билән бир қошуқ ашни?!

				У — әзиз анилар!

				Яғлиқ салған әр!

				Йоқтин бар қилғучи зағир вә лата.

				Ана болуш өзи еғир нәқәдәр,

				У чағ болмисиму улар һәм ата!

				Бирақ болди улар!

				Жүрмиди пәсрәк,

				Көтирип гәжгидә қанчә жүк, әләм.

				О, атиниң ана болмиғи тәсрәк,

				Ата болалиған шулар — бир аләм!

				Шуңа дәймән: Ана — у муһәббизәт,

				Мәңгү биз алдида хизмәттә, назим.

				Қанчә сирлиқ җайни қилмай зиярәт,

				Меһрапмәс, аниға қилдим миң тазим!

				...Өтти узақ жиллар...

				Өчти қанчә көз,

				Тилип бедар түнни өткүр ой-қилич.

				Амма сирлиқ маңа та бу күн шу сөз:

				“Мән — Қәмәев Турсун Мәрәмханович!..” 

				Соаллар вә тапшуруқлар

					1.	Шеирни һиссиятлиқ оқуңлар.

					2.	“Төрт җүмлә” стратегиясини пайдилинип шеирниң идеясини ечип бериңлар.

					а) Пикир. Шеир бойичә пикриңларни йезиңлар.

					ә) Дәлил. Өз пикриңларни дәлилләңлар.

					б) Мисал. Пикриңларни һаят билән бағлаштуруп, мисал кәлтүрүңлар.

						в) Хуласә. Шеир бойичә хуласә чиқириңлар.

					3.	Шеир немә сәвәптин “МӘРӘМХАНОВИЧ...” дәп аталған? Җававиңларни дәлилләңлар. 

					4.	Муәллимниң Турсунға “5” қоюшиниң сәвәви немидә дәп ойлайсиләр? 

					5.	Устаз обризи силәргә қандақ хислити билән яқти? Җававиңларни дәлилләңлар.

					6.	Турсунниң қияпити тәсвирләнгән мисраларни тепип оқуңлар.

					7.	Аниларниң бәрдашлиғи әкис етилгән мисраларни тепип оқуңлар. 

					8.	Шеирда немә силәрни ойландурди? Немә үчүн? Ойлириңлар билән бөлүшүңлар. 

					9.	Шаирниң тәсвирий васитиләрни ишлитиштики маһаритини ениқлаңлар. 

				10.	Шеирда қолланған диалогниң әһмийитини ениқлаңлар.

				11.	Мәзкүр шеирдин чүшәнгиниңларни “көзқараш — сәвәп — мисал — хуласиләш” усули арқилиқ муһакимә қилиңлар. 

					12.	Венн диаграммиси арқилиқ “Яғач нан”, “Мәрәмханович” шеирлиридики балилар билән анилардики охшашлиқни селиштуруңлар. Бу қәһриманларниң һәсрити охшашму? 

					Җававиңларни мәтиндин мисал кәлтүрүп дәлилләңлар.

					13.	С. Мәмәтқуловниң уруш дәвридики арқа сәпни тәсвирлишигә немә сәвәп болди дәп ойлайсиләр? 

				14.	“Анидәк меһрибан қайда...” мавзусиға эссе йезиңлар.

				15.	ІІ чарәк бойичә өткәнләрни пишшиқдаш үчүн 32-дәрис тапшуруқлирини мето-дикилиқ қолланмидин қараңлар.

				ІІІ бөлүм. ТАРИХ САВАҚЛИРИ 

				33-дәрис. “ЯНАР ТАҒ” РОМАНИ

				 Қошумчә әхбарат

				Тәғдиримизгә аһаңдаш болуп, мурәккәп йол-ларни бесип өткән уйғур әдәбияти ХХ әсирниң ик-кинчи йеримида мавзу җәһәттин бейип, бәдиийлик тәрәптин жуқури балдаққа көтирилди. Шу дәвир тоғрилиқ гәп қилғинимизда, көз алдимизда бир-динла мәшәқәтлик иҗадийәт йолида карван беши болған вә бу җавапкарлиқ ишни мәһсулдарлиқ әмгиги билән атқурған әдиплиримиз қатарида Мәсимҗан Зулпиқаровниң симаси намайән бо-лиду. Бу тәсадипи болмиса керәк. Чүнки язғучи яратқан әсәрләрдә җапакәш хәлқимизниң паҗиәлик тәғдири, дәрт-һәсрити, амәт-шатлиғи, шанлиқ җасарәтлири бәдиий сөзгә орилип, миллий роһ билән жуғирилған һалда ипадисини тапқан. 

				Мәсимҗан Зулпиқаров 1925-жили һазирқи Әмгәкчиқазақ наһийә-синиң Челәк йезисида дехан аилисидә туғулған. Кәлгүси язғучиниң аилиси шу дәвирдә қелиплашқан еғир шараитқа бола 30-жилларниң башлирида Ғулҗа шәһиригә көчүп кетиду. 1941-жили у Ғулҗа гим-назиясини түгитип, муәллим болуп хизмәт қилиду. М. Зулпиқаров бу билим дәргаһида оқуп жүргәндә, шу дәвирдики Кеңәш әдәбиятиниң илғар вәкиллири Ө. Муһәммәдий, Н.Исраилов, Т.Һәсән вә шундақла М.Горький әсәрлири билән йеқиндин тонушуш имканийитигә егә болиду һәм иҗадийәткә дегән қизиқиши техиму ашиду. Униң дәсләпки “Баһар” шеири шу чағларда йезилған. Һаятниң мурәккәп сирлириға чөкүп үлгәрмигән яш шаирниң қәлби баһарға тәшна еди, чүнки у өз хәлқиниң бешиға чүшкән қисмәтләрни, бай, гөзәл Вәтининиң талан-тараж қилинип, булиниватқанлиғини көзи билән көрүп, жүригидә азаплинатти. М.Зулпиқаров әндила қолиға қәләм алған шу пәйттә Шәрқий Түркстанда һөкүм сүрүватқан гоминдаң түзүмигә қарши инқилап башлинип, миңлиған уйғур яшлири қатарида уму 1944—1949-жиллири Миллий армия сепидә болуп, инқилавий күрәшкә қатнишиду. 1944-жили йезилған “Мән җәңчи” шеиридики төвәндики мисралар униң бу күрәштики мәвқәсини дәл йәткүзиду:

				Җәңчи намим шәрәп билән ақлисам,

				Мәйли әмәсму қутлуқ йолда җан кәтсә.

				Келәр бир чағ қуралдин бена ясап,

				Әтрапида үндиримиз гүлнәпшә.

				Дәсләп қатардики җәңчи, андин офицер, һәрбий мәктәп штаб баш-лиғи вә застава йетәкчиси хизмәтлиридә болған у 1952-жили һәрбий 

				хизмәттин кетип, 1955-жилғичә совет-хитай металлургия башқармисида бөлүм башлиғи лавазимини атқуриду. 

				 Тәғдир тәқазаси түпәйли М. Зулпиқаров 1955-жили Қазақстан дияриға көчүп чиқип, ҚазПИниң тарих-филология факультетида тәһсил көриду. Уни тамамлап, шу институтниң өзидә хизмәт қилиду. 1963—1964-жж. Педагогика пәнлириниң илмий-тәкшүрүш институ-тида илмий хадим, 1964—1975-жж. мәктәп мудири болиду, андин редакциядә хизмәт қилиду. Қазақстандики уйғур әдәбияти қайнимиға келип қошулуши, униң иҗадий өсүшидә чоң бурулуш һасил қилди. 

				50-жж. әдип шеирлириниң мәтбуатта үзлүксиз елан қилинишқа башлиши иҗадий һәмкарлиқ вә издинишниң мевиси болди. Бара-бара қәлими өткүрләшкән шаир шеирийәтниң чоң жанриға тутуш қилип, “Боз сирлири”, “Ризвангүл”, “Коммунар” намлиқ әсәрлири билән заманивий уйғур поэмисиниң тәрәққиятиға салмақлиқ төһпә қошти.

				Иҗадийитини жилдин-жилға йеңи мавзу, йеңи мәзмун билән бейитқан М. Зулпиқаровниң “Ризвангүл” поэмиси — униң шеирийәттики утуғи. Әсәрниң асасий роһи баштин аяқ миллийлик билән суғирилған. Шаир “Ризвангүл” поэмисида ана жутиниң азатлиғи, хәлқиниң әрки үчүн күрәшни һаят мәзмуниға айландурған қәһриман қизимиз Ризвангүлниң бәдиий қияпитини җүсүнлитип, баш қәһриманниң ички дуниясиға чөкүп, униң вәтәнпәрвәрлик роһини келәчәк әвлатқа үлгә боларлиқ дәриҗидә ипадиләйду. Тарихта өчмәс из қалдурған Ипархан, Майимхан, Назугумларниң җасаритини тәкрарлиған Ризангүлниң мәртләрчә һалак болғанлиғини Ризвангүл миллий мәғрурлуқниң символиға айландури-ду. Әдәбият мәйданиға шаир сүпитидә кирип кәлгән М. Зулпиқаров драматургия саһасидиму қәләм тәвритип, тамашибинларниң алқишиға сазавәр болалиди. Униң С.Һасанов билән бирликтә язған “Дохтур керәкму?” намлиқ дәсләпки комедияси жуқури бәдиийлиги түпәйли мутәхәссисләрниң иҗабий баһасини алди. Кейинирәк миллий драматур-гияниң җанлинишиға “Лутпулла”, “Ипәк гиләм”, “Һеч вақиәси йоқ” қатарлиқ әсәрлири билән үлүш қошқан у хәлиққә драматург сүпитидиму тонулди. Шундақла униң “Тор”, “Мәшрәп” фильмлириға сценарий язғанлиғи көп қирлиқ талантиниң бир ипадиси.

				Һәрхил жанрдики көплигән әсәрләрниң муәллипи М. Зулпиқаров болупму, нәсрий саһада салмақлиқ әсәрләрни яратти. Тинимсиз әмгәк етип, һаяттин тәҗрибә топлиған әдип онлиған һекайилири, “Һаят еқими”, “Пәрваз”, “Һиммәт”, “Қисмәт”, “Җудалиқ зари” повестьлири, “Лутпулла”, “Янар тағ” “Сәрап” романлири арқилиқ язғучилиқ ихти-дариниң үстүн екәнлигини дәлиллиди. Шуңа униң проза жанриниң тәрәққиятидики орни алаһидә. Мәсимҗан Зулпиқаровниң повесть-

				лирида заманивий һаят һәққанийити өз әксини тапқан болса, “Лутпулла”, “Янар тағ” охшаш кәңнәпәслик әсәрлиридә Шәрқий Түркстанниң зулмәт һөкүм сүргән қара өтмүшиниң мәлум дәвирли-ри, дәпсәндиликкә қарши йүз бәргән үзлүксиз һәрикәтләрниң қәһриманлири жуқури маһарәттә тәсвирлиниду. Әдәбиятимизниң асасий йөнилишини бәлгүлигән бу мавзу, күрәшчан роһқа егә қәләм саһибиниң иҗадийәттики салмақлиқ орнини бәлгү-лиди. “Лутпулла” романида язғучи басқунчиларниң зулумиға қарши баш көтәргән күрәшчан шаир Лутпуллиниң бәдиий обризини әбәдийләштүргән. 

				“Янар тағ” романида уйғур хәлқиниң ХIХ әсирдики һаяти вә азатлиқ үчүн күришиниң кәң мәнзириси яққал сүрәтләнгән. ХIХ әсирниң 50—60-жиллири Шәрқий Түркстанда миллий-азатлиқ һәрикәт күчәйгән вақит болди. Буниңға хитай басқунчилириниң рәһимсиз әзгүси, уйғур хәлқи турмушиниң төзгүсиз еғир әһвали сәвәп болди. Шуңлашқа пүткүл хәлиқ хитай басқунчилириға қарши күрәшкә көтирилди. Нәтиҗидә басқунчиларни әлдин қоғлап чиқирип, 1864-жили Или султанлиғи вә Йәттишәр султанлиғи қурулди. Пүткүл әлдә мустәқиллик туғи йәлпүлдәп, хәлиқ әркин һаят йолиға қәдәм қойди. Әпсуски, Хитай вә Россия империялирини уйғурларниң мустәқил дөләт болуп туруши беа-рам қилди. Хитай бу бай өлкини йәнә өзигә беқиндуруп, сүлүктәк шорап езишни ойлиди. Россия болса, уйғурлар мустәқил дөләт болуп турса, уларниң тәсири Россия әзгүсидики башқа түркий хәлиқләргә йетиду вә уларму баш көтириду дәп қорқти. Шундақ қилип, Шәрқий Түркстан икки чоң империяниң мәнпийәтлири тоқунушқан мәйданға айланди. 1871-жили Россия Или өлкисини, 1875-жили Хитай Йәттишәрни қайта 

							Әдипләр әдип һәққидә

							Болупму язғучи өз маһаритини уйғур хәлқиниң тарихий вәтини Шәрқий Түркстандики манҗур-хитай басқунчилириға қарши өз хәлқиниң қәһриманлиқ күрәшлирини баян қилидиған “Янар тағ” трилогиясидә ярқин намайиш қилди. Мәзкүр әсәрдә ХІХ әсирдики уйғур хәлқиниң көрнәклик адәмлириниң қияпити, уларниң еғир әмгиги, күрәш йоллири әкис әттүрүлди. Шу сәвәптинму бу әсәр һазирқи уйғур әдәбиятиниң чоң утуғи һесапланмақта…”

							Қазақстан хәлиқ язғучиси Қалтай Мухамеджанов

							“…— Трилогияңизгә немә үчүн “Янар тағ” дәп нам қойдиңиз? — дәп сориған едим. У сәл ойланғандин кейин: “Атлантик муһити билән Һинд муһитиниң қисимидин Африкиниң җәнубида “Килиманжаро” дегән янар тағ (вулкан) пәйда болған екән. Шу янар тағниң тәсири та бүгүнгичә пат-пат өрләп, Африка хәлқини тәвритип туридекән. Мениң “Янар теғим” ХІХ әсирдики Манҗур империяси билән Россия империясиниң қисими арқилиқ пәйда болған…”, — дәп җавап бәрди. Мәсимҗан акиниң бу гепи маңа қаттиқ тәсир қилди”

							Язғучи Жанат Ахмади

				ишғал қилди. Әлвәттә, уйғур хәлқи өз әркинлигини күрәшсизла бе-рип қоймай, мустәқиллигини бир кишидәк қоғдиди. Амма заманивий һәрбий қурал-ярақ билән қуралланған бу икки империягә тақабил туралмай, күрәш җәриянида миңлиған адәмләр қурван болди.

				Көрнәклик язғучи М. Зулпиқаровниң мәзкүр романи мана мошу тарихий вақиәләр һәққидә һекайә қилиду. “Янар тағ” романи үч китаптин ибарәт. Үч китаптин тәркип тапқан чоң әсәр трилогия дәп атилиду. Әсәрдә йорутулған хәлиқ қозғилиңиниң мәхсити —манҗур-хитай басқунчилири билән йәрлик бай-ғоҗиларни тар-мар қилишла әмәс, бәлки әлниң мустәқиллигини қолға кәлтүрүшкә қаритилған. Язғучи таллавалған тарихий вақиәни, йәни һейлә-нәйрәң билән һакимийәт бешиға чиқивалған йәрлик бәг-ғоҗиларниң рәзил сүйиқәстлирини, султанлиқ үчүн болған талаш-тартишлирини, орди-дики питнә-пасатни, дүшмән билән болған тоқунушларни әсәр сюже-тида пәйдин-пәй әкис әттүрүп, асасий идеяни йорутушта характер-ларни кәскин вақиәләр қайнимида көрситип, драматик тоқунушларда қәһриманларниң ички дуниясини, психологиялик һаләтлирини, әпти-бәширисини ечип бәргән. 

				Әсәрдә тәсвирләнгән вақиәләр Шәрқий Түркстандиму, Россиягә шу дәвирдә беқинип турған Йәттису тәвәлиридиму йүз бериду. Язғучи мәзкүр иҗтимаий-сәясий вәзийәтни әсәр қәһриманлириниң идеявий көзқарашлирида әкис әттүриду. Хәлқимизниң йерим әсирлик тари-хини өз ичигә алған, шу дәвирдики еғир вәзийәт, йүз бәргән муһим вақиәләр асасида көплигән тарихий шәхсләр тәсвирләнгән. Өз елиниң мәстәқиллиги үчүн күрәшкән Абдурусулбәг, Садир палван, Әлахан, Тоқиләк батур, шаир Билал Назим, өз мәнпийитини дәп уларға тосалғу һәрикәт қилған, қарши болған Мәзәмзат, Шавкәт ахун, хаин Әхмәтхан ғоҗа, шундақла Адил, Қавул кәби типик қәһриманлар романда кәң сүрәтлиниду. Әсәрдә Россия вә Хитай империялириниң сәяситини әмәлгә ашурған рус вә хитай һәрбийлириниң, шу җүмлидин, генерал Колпаковскийниң басқунчилиқ һәрикәтлири баян қилинған.

				Романда жуқурида аталған тарихий шәхсләрдин башқа язғучи өзи ойлап чиқарған образларму нурғун. Әслидә һәрқандақ тарихий әсәрдә тарихта болған шәхсләр билән бир қатарда язғучи ой-хиялидин тоқулған образларму орун алиду. Ундақ образлар мәлум мәхсәт-муддиа асасида тәсвирлиниду. Тарихий шараитларни, вақиәләрни әтраплиқ көрситиш, шу дәвирдики хәлиқ турмушиниң мәнзирилирини кәң һәм толуқ тәсвирләш баш муддиа-мәхсәт қилиниду. “Янар тағ” романиди-му язғучи тәрипидин тоқулған образлар — аддий деханлар, касиплар, моллилар, бай-бәгләр җәмийәттики һәммә қатламларниң, башқичә ейтқанда, шу дәвирдики хәлиқ өмриниң ениқ мәнзирисини сүрәтләшкә дәстәк болған. Трилогияниң “Янар тағ” дәп атилишиму символлуқ характерға егә. Язғучи әсирләр бойи дүшмәнгә баш әгмигән Шәрқий 

				Түркстан хәлқиниң басқунчиларға болған ғәзәп-нәпритини, азатлиқ үчүн қилған муқәддәс күрәшлирини партлап чиққан лаваға қияслайду. 

				“Янар тағ” романиниң биринчи китавида 1864—1871-жиллар арили-ғидики вақиәләр кәң миқияста тәсвирлиниду. Униңда Садир палван, Қасим оқ илан охшаш чоң исиянкар қозғилаңчиларниң, Адил, Қавул кәби типик яш күрәшчиләрниң образлири гәвдиләнгән. Романда тоқулма персонаж Адил әсәрниң баш қәһримани. У — Садирниң жут-диши, хәлиқ қозғилиңиниң яш, җүръәтлик җәңчиси. Биринчи китап Садир палванниң вапати билән аяқлишиду. Мәзкүр парчидә Садирниң шагиртлири Әла палван, Адилларниң черикләр өлүм җазасиға елип маңған Қавулни қутулдурувалғанлиғи, Садирниң аяли Шарваниханни қутулдуруштики тапқурлуғи, батурлуғи баян қилиниду. 

				* * *

				...Ваң-чуң, опур-топурни басқан байиқи атлиқларниң чоңирағи көпчиликкә мураҗиәт қилди.

				— Халайиқ, туққанлар! Бу җаллатларниң өз пәйли, өз бешини йеди. Һиммитиңларға барикалла! Биз һемишәм қилич, җадуға баш тутуп беридиған бозәкләрдин әмәс! Һәр җайда маштақ қисас елиш лазим. Һазир тез питирап, тарқап кетиңлар! Кесиримиз йәтмисун! Тинтип-сорап қелишса, тағлиқлар өлтүрүп кәтти, дәңлар...

				У киши шу гәпниму қилди, һарвудики мәһбусни өлгән черикниң етиға артип, Кепәкйүзи тәрәпкә чапти. Тирик қалған бир черикни гәжгисидин елип, ат алдиға өңкүргән яш қәйсәр униң изиға чүшти.

				Топа-чаң ара бир пәстә қарисини көрсәтмәй қойған бу қәйсәрләр әтигән ордидин атлинип чиққан Әла палван, Адиллар еди.

				Адил алдидики: “Әйя, Әйя!” — дәп миң бир налә қилип кетип барған чериккә бақидекән, беһөддә атисини өлтәргән вә мәлисидики намратларниң бешида қамча ойнатқан, ашлиғини тартивалған зомигәр-ләр ядиға йетип, униң гәжгисигә амбурдәк киришкән бармақлирини техиму қаттиқ патқузатти.

				— Буни немигә ативалдиң? — деди Әла палван.

				— Қолум қуруқ кәтмисун дедим.

				— Әмсә, алдирима кериги бар.

				Җелилйүзи яққа йол тутқан батурлар сайға иңишип аттин чүшүшкә тәмшәлди. Черикни аттин ағдуруп йәргә ташлиған Адил:

				— Паһ, сесиқ күзәндәк, немә анчә пурайдекән десәм, тамбилиға оса қиливетипту бу тоңғуз, — деди.

				— Булар әштақ, һелиму саңа тезәкләп бәрмәпту, — деди тутқунниң йениға кәлгән Әла.

				Улар дәрһал, мәһбусниң қолидики койзини чақти, айиғидики кишәнни пачақлашта аварә болди. Қол-айиғи бошап, өлүмдин аман 

				қалған мәһбус қәпәздин қутулған қуш мисали силкинди вә ич-ичидин хошал болуп, вуҗудиға йошурунған күч-ғәйрити қайнап-ташти.

				— Туққанлар, мән өлгән адәм едим. Мана, дунияға башқидин туғулдум. Җенимға ара болдуңлар. Атамму силәр, бир туққан қериндишимму силәр. Әнди бу олҗа қалған җан силәрниң йолуңларда қурбан болсун!...

				Жүрәкниң қат-қетидин қәсәм ядтәк ейтилған бу сәмимий гәпләр Әла палванни қайил қилди:

				— Ука, бизниң саңа учриғинимизни өзәңниң бәхтидин көр. Қени, әнди тонушуп қойили, өзәң ким? Өлүмгә мәһкүм қилған немә қисмәт?

				— Етим Қавул. Қавул чаңбашчи десә, билмәйдиғанлар аз. Мениң көрмигиним көп, йемигиним чөп. Тағда таш, Гаңгул хеңида көмүр қаздим. Хаң тегидә Дабатур болдум. Додишаңда ботуңда ишлидим, һеч йәрдә қосақ тоймиди. Қимар ойнисам утувалди, оғрилиқ қилсам тутувалди. Шәһәрдики далояға черик болуп ләңму йедим. Ямулда бир лойиниң зорлуғи өтүп кетип, иңәккә бирни тәпсәм, өлүп қалди... — У сәргүзәштини бир-бир баян қилди.

				— Бәлли, чаңбашчи Қавул мән дегин, ука. Бизгә саңа охшаш әр лазим.

				— Әнди илтипат болса, — деди Қавул, — мону черикни маңа бериңлар, бир қошуқ қенини ичип ирим қилай.

				— Мөшүкни бағлап бәрсә, чашқанму талайду, ука, — тәәддилик тикилди Әла.

				Гәп өзи хусусида болуватқинини сәзгән черик бешини йәргә қоюп бутқа сиғинғандәк чоқунмақта еди. Әла палван хитайчә сөзлиди униңға:

				— Садир Палван дегәнни аңлиғанму?

				— Әйя, дуй-дуй, мән билиду! У киши хотунини мойтуңзидин елип кәткән хохәңзә. — У йәргә палаққидә өзини ташлап, униң өтүгини ялашқа башлиди.

				— Көтәр бешиңни, паскина! Мана, шу хохәңзиләр биз. Берип да-рин, лойилириңға ейт! Илиниң Тянь-Шань һәм мону Баябани теғида икки йерим түмәндин бәш түмән ләшкиримиз бар. Бир айдин кейин он түмән болиду. Шәһәрни бошитип, кәлгән йеригә кәтсун! Болмиса, тәхти-равиғини өртәп, өзлирини күл қиливетимиз! Бар, көздин йоқал!

				— Шә, шә-рәхмәт! Черик йәргичә егилип, нәм иштинини көтәргән пети доңғаслиди. Улар атлинип Қазанчи теғиниң ғолиға қарап маңди.

				Қатарлишип келиватқан Адилниң кәйпи үстүн, жүриги ғайәт мәғрур җошқунлинатти. Шу тапта у Турди йүзбеги, Лозун яйиларла әмәс, бәлки Или җаңҗуңини һәм канийидин елип, сепилдин алқитип ташлавәткидәк һис қилатти. Өзлириниң бүгүнки җасаритидин чәксиз хошал болған Адилниң ядиға байиқи черикниң Садир Палван һәққидә ейтқан гепи йетип, Әла палванға мураҗиәт қилди:

				— Әла ака, Садир Палванниң даңқи әл ичидә ривайәтқу, у кишиниң Шарванихан һәдәмни җаллатлар чапмақчи болғанда қутулдуруп алғини 

				тоғрилиқ әл ағзида һәр түрлүк параңлар бар. Шу вәқәниң әсли әйни қандақ болуведи? 

				Җим кетип барған Әла палван сәл ойланғандин кейин:

				— Һә, Адил, бүгүнки ишимизни шуниңға охшап қалди дәйсәнкәндә. Дурус ейтисән. Бу вәқә бундин хелә илгири боптекән. Мән силәргә Садир акам өз ләвзидин аңлиғинимни ейтип берәй: кичигидинла азап-линип, урулуп, қеқилип жүргән Садир акам дәсләп Ғулҗа ямулиға соланғинида қечип кетидекән, андин уни тутуп Күрә ямулиға со-лайду. Садиркам йәнә қечип кетиду. Ширни қәпәздә тутуш мүмкин әмәслигигә көзи йәткән җаңгудилар һәр яққа яйи, черикләрни чап-туруп, айғақчилар қоюп, тапалмиғандин кейин, хотуни Шарванихан һәдәмни қамайдиған йеригә кәпту. Тағ-таш арисидин пана тепип, бир күн-йерим күн ятқан Садир акимиз: “Ваһ, мән бу йәрдә ялғуз бешимни қачуруп, мөкүп-тиқилип жүргән билән, у куспаңлар өйдикиләрни теч қоймас...”, дәп, әл айиғи бесилғанда өйгә кәпту. Бирақ, у келиштин икки-үч саат илгири Шарванихан һәдимизни яйилар тутуп кетипту. Пешанисидин түтүн чиққан Садир акам етини қамчилап изиға чүшиду. У шәһәргичә қоғлап келип йетәлмәпту. Сепил дәрвазилири тақалған. Немә қилсамкин, дәп беши қетип турған Садир акиға ағиниси Қасим оқ илан йолуқуп қалиду. Икки ағинә өзлирини пинһан җайға елип, мәслиһәтлишипту. Садир акам, “таң йоруп, сепил дәрвазиси ечилиши билән ямулға ат селип кирәй, йә қайнамдин, йә сайрамдин чиқармән,” дәйдекән, Қасим оқ илан болса, “аччиқ әқилни кесиду, көксүңни бас, явға өзәңни өзәң тутуп берәмсән! Башқа бир амалини қилили” дегән көрүниду. Шунда Садир акам һорини бесип, дәпту: 

				— Һәй, Қасим, мән кичигимдә пада-кала беқип жүрсәм, бир атлиқ очи тоқайлиқни яқилап төвәнлигәндәк қилди, аңғичә “ваң” қилған оқниң авази аңланди. Немә аттики дәп жүгрәп барсам, бир аққуш йәрдә тепирлап йетипту. “Һәй, касапәт, угал қиптудә! — Аққушниму атам-ду?!.” — дәп ечинип турушумға униң асманда учуп жүргән җүпти егиз көтирилип өзини йәргә уруп өлди. Һеч болмиғанда әшу аққушчилик болалмиғиним қандақ? Мән адәмғу?! Һалал җүптимни явузларға тартқузуп қоюп, әр бешимни көтирип жүргинимниң йоли болсун...” 

				Бу гәпләрни аңлиған Қасим оқ иланму җүсүнлинип хуруҗиға келидекәну, йәнә сәвирлик тиләп, өз пикирини ейтипту.

				Шундақ қилип улар әтиси Қасим оқ иланниң хотунини сүт-қаймақ, тухум, тоғач охшаш нәрсиләр билән ямулға әвәтип, Шарванихан һәдимизниң хәвирини алиду. Садир акамлар әнди ишни немидин башлаш хусусида мәслиһәт қилип техи бир түгүчкә кәлмәйла коча тәрәптин, җаң уруп, дақа-думбақ чалған черикләрниң: “Садир зива-за — оғри болса, өзини паш қилсун! Болмиса, һазир униң хотунини мойтуңзида чапимиз! Садир зивазини тутуп бәргән адәмгә он ат-кала 

				соға беримиз!...” дегән авазлири аңлиниду. Шарванихан һәдәмниң тәғдиригә ечинған шәһәр хәлқи кочиларға патмай әгишип маңидекән. 

				Черикләр мойтуңзиға йетип кәлгәндә Шарванихан һәдәмни һарвудин чүширип, сәйна үстигә тизландуриду, икки тәрипигә чәйдудәк ялиңач қиличлирини тутқан икки черик туриду. Шу чағда сәйнаға чиққан манҗур әмәлдари: “Садир зивазини көргән болса, уни тутуп бәргән хәңзә болса чиқсун! Болмиса һазир мону хотунниң баш кетиду!..” дәп турушиға, чоң сорунниң кәйнидә бешиға тақ тумақ, учиға чәкмән чапан кийгән ақ сақал бовай аттин ирғип чүшүп, сәйнаға чиқидудә:

				— Садирни мән көрдүм! Садир дегән мана мән! — дәп ялған сақилини жулуп, әмәлдарниң алдиға ташлайду вә бу әһвалдин һодуқуп қалған әмәлдарға йолвастәк ташлиниду. Дәл шу пәйтни күтүп турған Қасим оқ илан, Ахмолла палванға охшаш ағинилири қалған җаллатни йәргә жуму-литиду. Қалғанлири бүгүнки вәқәдәк қачар йерини тапалмай көпчиликниң аяқ астида пақидәк миҗиғи чиқидекән. Садир акамзә Шарванихан һәдимизни ат алдиға олтарғузуп, өзиниң мәнзилгаһиға елип кетиду.

				Әла палван гәпни шу йәрдә тохтитип, бир һазағичә җим болди. Қатар кетип барған үч атлиқ оттурисидики Адил бешини Қавулға сиңаян бурап: “Садир акамниң ғәйритини көрдүңму!?” дегәндәк қарап қойди. Шу арилиқта Әла палван:

				— Һә, Адил, аңлидиңғу, бизниң бүгүнки шикаримиз анчә йеңилиқ әмәс — бу бизниң Садир акамдин үгинивелип, өз күчүмизни синап көргинимиз. Һәрһалда йолумиз ақ болди.

				— Әла ака, — деди Қавул чаңбаш миннәтдарлиғини басалмай, — силәрниң үгинивалғиниңларму, йә күч-ғәйритиңларму, иш қилип, Са-дир акамниң у чағдики йоли маңа несип болғиниға қолум көксүмдә...

				— Һечқиси йоқ, жигитләр. Техи оюнниң чоңи алдимизда...

				Соал вә тапшуруқлар

					1.	М.Зулпиқаров қәләм тәврәткән қайси жанрда утуққа йәтти дәп ойлайсиләр? 

					2.	Язғучиниң тарихий роман йезишиға немә сәвәп болди дәп ойлайсиләр? 

					3.	Әдипләр пикирлири билән тонушуңлар. М.Зулпиқаровниң өз әсәрини “Янар тағ” дәп атиғанлиғи тоғрилиқ бәргән җавави бойичә пикирлишиңлар. 

					4.	Қошумчә мәнбәләргә, Интернет ресурсларға асаслинип, ХIХ әсирниң иккинчи йе-римидики Шәрқий Түркстандики тарихий вәзийәт һәққидә мәлумат тәйярлаңлар. 

					5.	Бу дәвирдә миллий-азатлиқ һәрикәтләрниң күчийишигә немә сәвәп болди? Җававиңларни дәлилләңлар.

					6.	1864-жилқи миллий-азатлиқ күрәшкә қатнашқан қайси тарихий шәхсләрни билисиләр? Бу һәқтә кимләрниң әсәрлирини оқудуңлар? 

					7.	1864-жилқи миллий-азатлиқ күрәшниң нәтиҗиси қандақ болди? 

					8.	“Янар тағ” романиниң асасий идеяси һәққидә пикирлишиңлар. 

					9.	“Янар тағ” романиниң сюжети қандақ тарихий вақиәләргә асасланған?

				10.	“Янар тағ” трилогиясиниң вақиәлиги қәйәрдә йүз бериду? 

				11.	“Янар тағ” романида қайси тарихий шәхсләрниң образлири гәвдиләнгән?

				12.	Парчини оқуп, мәзмунини “Вақит тизмиси” усули арқилиқ ечип бериңлар.

				13.	Адилниң дүшмәнгә болған нәприти ипадиләнгән мисраларни тепип оқуңлар. 

				14.	Парчидин Қавулниң қандақ хисләтлирини байқидиңлар? Җававиңларни мәтиндин мисал кәлтүрүп дәлилләңлар.

				15.	Тутқунниң Садир һәққидики гепи немигә түрткә болиду? 

				16.	Садирниң ямуллардин қечип кетиши униңдики қайси хисләттин дәп ойлайсиләр? 

				17.	Садирни туталмай, униң аялини өлтүрмәк болған дүшмәнниң аҗизлиғиға силәрниң көзқаришиңлар қандақ? Пикриңлар билән бөлүшүңлар. 

				18.	Парчидә аққуш һәққидики ривайәт орунлуқ ишлитилгәнму? Җававиңларни дәлилләңлар.

				19.	Садир аялини қутулдуруш үчүн қандақ қувлуққа бариду? Җававиңларни мәтиндин мисал кәлтүрүп дәлилләңлар. Униң бу һәрикитигә қошуламсиләр?

					Төвәндики үлгә бойичә җәдвәлни толтуруңлар:

				
					Мәтиндин үзүндиләр

				

				
					Җаваплар

				

				
					Ой-пикиргә, хуласигә мас мақал-тәмсилләр

				

				
					М: У йәргә палаққидә өзи-ни ташлап, униң өтүгини ялашқа башлиди.

				

				
					Черикниң бу қилиғидин жиркәндим.

				

				
					“Қорққанчақ өлмәй туруп миң қетим өләр”

				

				34-дәрис

				Язғучи романда Садир палванниң иш-һәрикитидики, миҗәз-хулқидики залимларға болған қаршилиғини, җәңләрдики батурлуғини, пикир-мулаһизидики тапқурлуғини һәм инсанпәрвәрлик хисләтлирини һәртәрәплимә ечип бериду. Мәзкүр парчидә әсәр қәһримани Адил билән Қавулниң еғир җәбир-зулумлардин кейин, әркинликни кинәп Қазанчи теғини паналиған Садир палван башчилиғидики қозғилаңчилар қатариға келип қошулғанлиғи, уларниң Садир палван билән учриши-ши, Қавулниң қиличвазлиқ маһарити, тағ бүркүти кәби гәвдиләнгән Садир палванниң җәңчиләр билән мәшиқ өткүзүп, уларни җәңгә тәйярлаватқан пәйти тәсвирлиниду. 

				* * *

				Ғулҗиниң күнгәй тәрипидики тәңдиши йоқ тағлириниң бири — Қазанчи. Илгири уйғурлар мәзкүр җайда қазан қуйғини үчүн Қазанчи атилип қалған екән. Тик ақ башлиқ тағ чоққисидин күн парлап, қариғай, ерән, арчизарлиқларға нурини чачқан мәзгил. Сәһәр оханған Адил тағниң бу есил мәнзирисигә шоқ-зоқи билән беқип, раһәтләнди. Мүмкин, уни охатқан тағ чоққилиридики буға-марал вә таштин-ташқа сәкрәп жүргән тағ текилириниң тавушлириду, мүмкин, көктә топлишип пәрваз қилип сайрайдиған торғайларниң йеқимлиқ навасиду, мүмкин, тағ арисидин шавқунлуқ етилип, аппақ көвәҗәп долқунлинип аққан сайниң муздәк сүйиду. Әйтәвир, у дилраба, қутлуқ тәбиәткә вә қелин отлақларға, отлап-сулап жүргән сансиз қой-кала, ат-қулунларға иштияқ билән қарап, чоңқур һиссиятқа чөмди вә ихтиярсиз һалда: “Әй, мубарәк тәбиәт, сән немә дегән есил! Немә дегән чирайлиқ! Әнди сениң мошу 

				әркин қойнуңда азап-оқубәтсиз күн көрүш несип болседи. Хәлқим өмүрвайәт парағәт тапседи!..” — дәвәтти. Бу илтиҗалиқ нида тағ ари-сида әкис сада етип, җими сәһра-кәнтләргә таралғандәк болди. Адил нери-бери маңди, түрлүк-түмән гүл-гияларниң өзгичә һид-пурақлири аңқип турған тағ һавасидин қенип-қенип нәпәс алди. Тағ һаваси униң зедә болған қәлбигә шипа бәхш әткәндәк тәсир қилди.

				Адил сайниң муздәк сүйидә үз-қолини жуйдидә, кәйнигә бурулди. Бу кәмдә униң көз алдида тағ бағридики қариғай далдилириға тикилгән қош, шалаш вә кигиз өйләрдин чиққан исиянкарлар, қазан-қазанда қайнаватқан гөшләрниң көтирилгән һори вә у-бу чоққида қураллиқ җесәктә турған пасибанлар көрүнди. У өз көңлидә машайиғи — Садир Палванни шипә кәлтүрдидә, вуҗудиға пүткән ғәйри-тәбиий бир күч тәсиридә җошқунланди. Аңғичә униң көзлири күн петиш тәрәптики дөңдә турған сәккиз қанатлиқ кигиз өйгә чүшти. Бу өйдә исиянкарлар башлиғи Садир Палванлар туридекән. Бу чағда униң һозуриға киргән Әла палван салам-илик елишқандин кейин:

				— Ахшам кәч келип, сени беарам қилғум кәлмиди, — дегән бойичә сөзини давам қиливататти. — Мәслиһәт бойичә орда һакими Абдурусулға йолуқтум. Бәк хошал болди. Өзима хаватир екән: җаңҗуң униңға бир дәм ләңни төк, бир дәм қачқан бәш йүз адәмни тап, дәп доқ қиливетипту. 

				— Бәш йүзни аздурған Әла мошу дәп яқаңға есилмапту, — чеқишти Садир Палван қара җийәклик малихейини сәл кәйнигә сүрүп, бурутини толғиғандин кейин.

				 — Ундақ дәмду, — күлүп қойди Әла. — Бәлки атаңға рәхмәт, дәп йәлкәмгә қақти, бирликтә, иттипақән баш көтирили деди. Саңа салам ейтип, ақ йол тилиди. “Садир акам йәрни чиң дәссәп турсун. Бизму теч ятмай, қимирлаватимиз. Сүйдүң, Күрәдики туңган каттилири кәл-мәкчи. Кеңәшлик иш бузулмайду. Силәр бир қанчә күн тәхир қилип туруңлар”, — деди. Бу гәпләрни пинәк бузмай аңлиған Садир Палван: 

				— Бир яқидин баш, бир йәңдин қол чиқарған мақул. Әзәлдә бәг, ғоҗилар билән бамәслиһәт көргән ишқа чечәк чиқидиған. Амма Абдуру-сул ундақлардин әмәс. Илгири маңа хас киши әвәтип ейтқанлири ядим-да... Атиси Шаһруқ һеким әл ғемини йегән яхши адәм еди. У биздәк қара хәлиқ арисидин йетишип чиққан, заманисида Мәзәмзатниң атиси —Хализатниң ишикағалиқ вәзиписини өтигән. У оғли Абдурусулға кичи-гидинла яхши тәрбийә бәрди: оқутти, садақ етиш, атта қилич чепиш, суда үзүш мәшиқлирини үгәтти. Мән униңға чин пүтимән...

				— Мән униң билән шикарни көп қилдимғу, хулқи убдан адәм... Җиддий көзлирини Әлаға тиккән Садир Палван тик яқилиқ пәшмити үстидин бағлиған тасма бәлбеғиға икки қолини селип бир мәзгил ойланғандин кейин деди:

				— Қени, әнди бара көрәрмиз. Амма тәхир қилиңлар, дегини қандақкин? Яз кетип, соғ чүшүватиду. Илгири миңчә адәм едуқ, бәш йүз мәргәнни елип сән кәлдиң. Йәнә җенидин бәзгәнләр топ-топи билән келиватиду. Шунчә адәмни боштин бошқа тағ-таш ара тутқили болмас.

				— Һечқиси йоқ. Садир ака, худа рисқисиз қоймидиғу. Нәвақта җаңҗуңниң сеңиға тартилған әллик һарву ашлиқни қолға чүшириведуқ, теңи туриду.

				— У ашлиқта җаңҗуңниң анисиниң һәққи йоқти, уни яратқан худа, егисигә йәткүзди. Уни десәң, Тохучийүзидики Мәзәмзатниң сеңида жиллап йегидәк ашлиқ бар. Лекин биз бу йәргә яйлиғили кәлмидуқтә. Һазир исиянчилар бәтләнгән оқ. Бәтләндиму, етилиши лазим.

				Ишик алдидики қаравул кирип, мураҗиәт қилди:

				— Әла ака, бирлирини йолуқсун деведиңлармекин, кәпту.

				— Һә, кирсун, — җавап бәрди Әла палван вә Садирға: Бая мән саңа икки болуп қайтиведуқ, бирни йолдин қошуп алдуқ деведим, әйнә, шулар кәпту, өзәң аңла. Сирттин салам-саат билән алдида Адил, андин Қавул кирди. Йеши атмиштин алқиған, қарашлири җиддий, қамәтлик адәмгә Адил қарапла қалди.

				— Һә, қадилип кәттиңғу, тағаңни тонудиңму? — деди Әла палван.

				— Садир акамни Или аләмдә ким тонумисун. Икки жил илгири Қум аршаңда көрүведим. У Палван билән қол елишип көрүшти. Мана әнди муратқа йәттим; баш панайимни таптим.

				Садир Палван Адилни нәдә көргинини әсләлмәй турғинида, униң ағзидин “Қум аршаң” сөзиниң чиқиши билән дәрру ядиға келип, сориди:

				— Сән шу кәмдики чоң сорундики челишта йениң йәргә тәгмигән жигитқу дәймән? Кимниң балиседиңа?

				— Тохучийүзидики Тейипниң.

				— Һә, шу. Билимән, дадаң Тейип җигәри бар әр еди. 

				Садир Палван Адил билән Қавулларниң бешиға чүшкән паҗиәлик қисмәтләрни қисқичә аңлап, қошумиси түрүлди.

				— Һечқиси йоқ, укилар, — деди бир кәмдә Садир Палван таштәк түрүлгән мушлирини қучиғиға қоюп, — бу йәрдики һәмминиң мәхсити бирла: залимлардин өч елиш! Қени, қалған гәпни мәйданда көрили.

				Зор мәмнунийәт-қанаәт илкидә тәврәнгән Адил өзлүгидин сөзләп кәтти: — Мана, Қавул бурадәр, биз арман қилған мәхсәткә йәттуқ:

				Икки миң черик чиқти,

				Мингән атлири қашқа.

				Дүшмән атиду ташқа

				Садир атиду башқа... —

				дегән әрләр мошуғу! Илгиридинла дүшмәнгә бир пай оқ болуп қадалған, Хантәңри, Қазанчи тағлирини талай макан қилған батур палван мону әмәсму... Мана әнди биз ялғуз әмәс!.. Бизгә күч-қувәтму, қанат-қуйруқму пүтти!... 

				Улар төвәнләп, қариғай түвидә нәйзә, қилич соқуватқан төмүрчиләр вә чоң-чоң даш қазанларда буя қайнитиватқан кишиләрдин:

				— Акилар, кокатни немигә қайнитиватисиләр? — қизиқсинип со-риди Қавул.

				— Билмәмсән? — деди кәсләнгән қариғайни очаққа ташлиған бири: — Милтиқ дораң мошу қазанда қайнап чиқиду.

				— Шундақму? — һәйран болди Қавул. — Буйидинму милтиқ дориси чиқидекән, һә?!.

				* * *

				Әтигәнлик нашта қилған қозғилаңчилар йүзлүкләр бойичә һәр йәргә бөлүндидә, сәрдарлири башчилиғида мәшиқ қилишқа киришти. Уларниң бир қисми милтиқтин нишанға етиш, бир қисми оқ-я етиш, бир қисми ат үстидә қиличвазлиқ қилишқа мәшиқ башлиди.

				Берирақта бир топ кишиләр бир-биригә қарши икки сәпкә тизилип, қиличвазлиққа киришипту. Уларни Әла палван башқурувататти. У қилич уруш вә униңдин мудапийә көрүш маһаритидин көңли су ичмәй, мәшиқни тохтатти вә нерида турған тәмбәллик бир жигитни мәйданға чақирип, қолиға қилич тутқузди. У мәйданға йерим ялиңач дегидәк чүштидә, қиличини ялт-юлт қилип бирпәс ойнитип тохтиди. Бу — алдинқи күни өлүмдин аман қалған Қавул чаңбашчи еди. Аңғичә Қавул чөрәдәп турғанлар арисидин Адилни чақиривелип, иккинчи қилични тутқузуп:

				— Қени, батур, қилични ғилаптин суғардә, халиған йеримни чап! — деди.

				Адил әтрапидикиләргә бир қур нәзәр ташлап, қилични алди вә чирайи бирдин җиддийлишип, қилични сол мүрисидин ашуруп тик көтәрдидә, Қавулниң бешиға авайлапқина чүшәрди. Қавул болса өзиниң қиличини бешиға тоғра қоюп, Адилниң зәрбини қайтурди.

				— Һә, жигит, бол! Рәһим қилма, черик саңа қарап турмайду, улар қиличваз келиду, чапмамсән тез-тез! — тәкрарлиди Қавул.

				Иза-әләмдә қалған Адил әнди оңдин, солдин тез сүръәттә чапқини турди. Бирақ өмридә қилич тутуп көрмигәнликтин, униң һәрикитидин нәтиҗә болмиди, көпчилик Қавул қиличвазниң маһаритигә һәйран болди. “Ваһ, буни шунчә чапсамму бой бәрмәйда! Маймундинму чаққан чаңбашчи охшимамду”, — Адил өзини толиму осал һис қилип қизарди. Әнди у Адилниң қолиға нәйзилик милтиқ тутқузуп, өзи нәйзисиз милтиқ алди:

				— Һә, чәбдәс жигит, әнди нәйзәңни қәст дүшминиңгә салғандәк сал, айима җуму!

				Адил: “Кавиға көсәй тиққандәк, буниң қарниға посла тиқип өлтүрүп қоймай йәнә”, — дәп иккиләнди. Ян-яндин: “Турамсән! Сал дегәндики, салмамсән!” — дегән авазлар көтирилди. Адил униң көкригигә нәйзә уруведи, Қавул милтиқ учи билән қайтурди. Изасиға пәс келәлмигән Адил иккинчи қетим қаттиғирақ селиведи, Қавул немә карамәт қилди, Адилниң нәйзә учи йәргә санчилди.

				— Бопту, қуралимдин қорқсаң, мән әнди маштақла, қуруқ қол чүшәй, — деди Қавул милтиғини чәттә турғанларниң биригә берип, —қени сал!

				— Сән қуралсиз, мән қураллиқ, намәртлик болар?

				— У йеқини немә қилаттиң, адаш, мән дегәндики урмамсән! — кәскин ейтти Қавул. Адил нәйзини униң көксигә нишанлап сейиведи, у билиги билән қандақларчә қеқивәтти, тәңпуңлиғини йоқатқан Адил өз салмиғи билән мүдрәп берип туруп қалди. Чуқан-сүрән көтирилди. “Әттиңә, монуниң шәрмәндә қилғинини! Әгәр дүшмәнниң һәммиси маштақ болса, ишим пүтүптидә...” — шу гәпни көңлидә кәчүргән Адил пешини қеқип нери өтти.

				— Ағиниләр, — деди Қавул от болуп янған көзлирини әтраптикиләргә тикип, — соқуш дегәнгә күчму керәк, амма күч болуп әп болмиса, мәшиқ болмиса, бекар. Маву жигит әптигә қариғанда, өкүзни көтирип әпкәткидәк әлпази бар, амма мәшиқ йоқ. Һәммиң маштақ әмәссән?!

				— Ука, һой, — деди қатаңғур, қара сақал бири Қавулға, — өзәң маймундинму чаққан немә екәнсән, нәдә жүрүп үгәнгән?

				— Нәдә үгәнгинини немә қилаттиң, — деди Әла палван, — бираз заман черик болуп ләң йегән оғул бала бу, дүшмән чериклиригә бозәк болмас үчүн үгәнгән.

				— Япирәй, черик маштақ чәбдәс кәлсә, биз самсимизни байила йәйдекәнмиздә, — яқисини тутти байиқи қара сақаллиқ.

				— Һә, бәлли, — деди палван, — шуниң үчүн мәшиққә кириш! Һәммиң Қавулдәк үгән...

				— Манҗурлар бу адәмни қорқмай, қандақларчә черикликкә алди-ки? — сорап қалди бири.

				— Ахмақ, — деди Әла. — Уларниң мутәһәмлигини билмәйдекәнсәндә. Ундақта мән ейтай, аңла: манҗур-хитай чериклиригә Ички Хитайдин һәр жили ханийәлик күмүч мааш чиқиду. Парихор, опқан даринлар мисали бәш йүз черик тутидиған җайда икки йүзни тутуп, жуқуриға ялған мәлумат бериду. Һесапта бар, һәмдәмдә йоқ үч йүзиниң маашини өзлири янчуққа салиду. Қачанки, ичкиридин тәкшүрүп келип қалса, дәрһал палақлитип кочидин боламду, мәдикар базиридин боламду, ямулдики мәһбусму, уттур кәлгинини жиғип, черикчә кийдүрүп сәпкә тизип қойиду. Тәкшүрүш-тәптиш өтүп, “җаһан течланғанда”, уларни қоюветиду. Әйнә шу пәйтләрдә юмшақ җиңмомиға үгинип қалған Қавул мәшиққә иҗдиһат қоюп үгинивалған. Растму, Қавул?

				— Дуп-дурус, палван ака.

				— Тохти чаңбашчини тонамсән? — сорап қалди кимду бири Қавулдин.

				— Тонумайчу, у мениң устазим!

				— Әйнә, Тохти акам өзиму келиватиду, — деди бири. Һәммә шу яққа қариди. Нериқи топтин салмақлиқ бесип келиватқан у адәм йеқинлишишиға, Қавул иштик берип қучақлишип көрүшти.

				— Мә, достум, кәлгиниңни йеңила аңлидим, — деди Турпан тәләппузида Тохти, — нериқи топ арисидин издәп жүрүптимән, десуна! Һә, қериндаш, аман-есән қутулуп, җаһан иш бопту десуна!

				— Әла акамларниң илтипати... Мана, һәрқайсиңларни көрүп, бешим көккә, айиғим йәргә тәгмәй қалди, Тохти ака... Путиға лата хәй кийип, гоҗа ориған, оттура бойлуқ, буғдай өңлүк, етиниң һәммиси тармушқа айлинип кәткән қириқлардики Тохти бүгүн бу топқа мәшиқ өткүзүши лазим еди. 

				— Туққанлар, — деди у икки қолини биқиниға тирәп, — мана, Худа гува, аримизға уста җәңваз инимиздин бири кәлди, тола убдан болди. Һәрқайсимизға қиличвазлиқ, гуңпа, чаңбаш аш-нандәк керәк десуна. Буниңға көңүл бөлмисәк, болмиғай. Садир палван билән Әла палванларниң: “Мәшиқ қанчики көп болса, җәң асан болур”, — дегән гепигә әмәл қилили. Манҗур-солан чериклири ичидә гуңписи бар капирлар миң-миң десуна. Мән бир параң қилип берәй: Тоқсундин келиветип, үч черик арисида қалдим. Үчи бекардин-бекар зоталиқ қилғили қопти. Җанни қутулдурмай болурму. Өзәмниңмиғу баш, муш, пәшвайим бирдәк ишләп кетиптузә. Шундақ қарисам, Худа гува, үчи үч йәрдә күчүктәк ғиңшип ятур. Чәкмәнни аста доламға селип, рәббим дәп кетивәрдим. Тохти махтанди, демисуна. Бу оқәтниң пайдисини шу йәрдә бир көрүп қойдум. Гәп қилсам, гәп җиқ. Мәшиқ қилили, достлар!

				Тохти новәттә тәләпкә бенаән, маңлайға чекип учириш, төрт аяқ болуп кәйничә тепиш, адәм бойи қаңқип, иңәкни учириш, йәлкидин елип, баштин алқитип ташлаш, әйтәвир, һүнәрла болса көрсәтти.

				— Мана оғул бала! Һүнәр дегән мана! — дәвәтти һаяҗан тәвринишини басалмиған Адил. — Бу Қавулдинму уста екән. Бизму өзимизни адәм дәп, бойимизни көтирип жүрүптимиздә...

				У бир мәзгил ойлинип қалди: “Булар қилғанни мән немишкә қилалмаймән. Мениң нәрим кам?! Мәнму әшундақла адәмғу... “Ешәк ешәктин қалса, қулиғини кәс” дәйду. Үгинимән!.. Әла палван әнди топ-ни иккигә бөлүп, бир-биригә қариму-қарши қойди. Бир тәрәптикиләргә милтиқ, иккинчи тәрәптикиләргә калтәк тутқузуп, деди:

				— Бурадәрләр, баятин бери мәшиқ қилмай, икки әзимәтниң қәйсәр-лигини көрдүңлар. Көргәнму бир мәшиқ. Бизниң исиянчи чәвәндазлар маштақ болуши һаҗәт. Һәрқайсиң өзәңни әр чағлайдекәнсән, әрдәк болуш!

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				178

			

		

		
			
				Әр дегән әрдәк керәк, нардәк керәк, 

				Буғрисиға киргән төгиләрдәк керәк. 

				Буғрисиға киргән төгидәк болалмисам,

				Әр ети өчүп, қара йәргә кириш керәк!

				Қени, әмсә, мәшиқни башлайли! Һәрикәт команда арқилиқ баш-қурулди. Һәрким өз рәқивиниң һуҗумини қайтуруш, новәттә өзи һуҗумға өтүш вә қоғдиниш усуллири билән шуғулланди. Калтәкләрниң тарақ-туруқ қилған авазлири билән милтиқларниң шарақ-шуруқ авази Қазанчиға яңриди. Тохти билән Қавуллар уларни арилап тәкшүрүп, рети кәлсә, өзлири көрситиш билән бәнт.

				Тағлиқлар арисида Тохти ялғуз әмәс еди. Униң Турпан, Гочуң, кейинирәк Илида тәйярлиған шагиртлиридин һазир мошу Қазанчидила жигирмә нәччиси болуп, һәр йүзлүкләргә тәхсим қилинған.

				Адәттә, һәр күни әтигәндин чүшкичә, андин ғиза йейилип, бирәр саат дәм алғандин кейин кәчкичә қилидиған мәшиқ бүгүн өзгичә сүръәт алған. Ухлиса чүшигә кирмәйдиған хасийәтлик дунияға келип қалғиниға чәксиз хошал болған Адил мәшғулатқа биринчи күнила әстаидил киришип кәтти.

				Соал вә тапшуруқлар

					1.	Топқа бөлүнүп, парчә мәзмунини кластер ярдимидә ечип бериңлар.

					2.	Парчидә қандақ мәхсәт алға сүрүлгән? 

					3.	Парчидин Қазанчи теғиниң тәбиәт мәнзириси тәсвирләнгән эпизодни тепип оқуп, уни тәсвирләштә муәллип қандақ бәдиий васитиләрни ишләткәнлигини ениқлаңлар. 

					4.	Тағниң гөзәл мәнзириси билән қозғилаңчилар қатариға келип қошулған Адилниң ички һиссиятини, кәйпиятини селиштуруңлар. 

					5.	Садир палван Абдурусулға қандақ баһа бериду? Җававиңларни мәтиндин мисал кәлтүрүп дәлилләңлар.

					6.	Садир палван билән болған учришиштин кейин Адил билән Қавул өзлирини қандақ һис қилди? Җававиңларни мәтиндин мисал кәлтүрүп дәлилләңлар.

					7.	“Венн диаграммиси” усули арқилиқ Қавул билән Тохтиға тәриплимә бериңлар.

					8.	Садир палван немә сәвәптин мәшиққә көп көңүл бөлди дәп ойлайсиләр? Өз пикриңлар билән бөлүшүңлар. 

					9.	Парчидин Садир палванниң мәшиқ алдида сөзлигән нутқини тепип оқуңлар. Униң маһийити немидә дәп ойлайсиләр? Җававиңларни дәлилләңлар.

				10.	Мәшиқтә Адил билән Қавулниң тиришчанлиғи қандақ тәсвирләнгән? Җававиңларни мәтиндин мисал кәлтүрүп дәлилләңлар.

				11.	Мәзкүр парчидә силәргә қайси эпизод бәк тәсир қилди? Немә сәвәптин? Җававиңларни дәлилләңлар.

				12.	Төвәндики җәдвәлни толтуруңлар. 

				
					Парчидики қәһриманлар

				 13.	Бу үч қәһримандики охшашлиқ немә? Җававиңларни дәлилләңлар.

				 14.	Интернет ресурслардин Садир палван һәққидә материалларни тепип, синипдаш-лириңлар билән ой бөлүшүңлар. 

				15.	“Өзәңни әр чағлисаң, дүшмәнни шир чағла” мавзусиға эссе йезиңлар.

				35-дәрис

				Мәзкүр парчидә Ягур ахун башчилиғидики туңганларниң Абду-русул әмирниң алдиға келип, уйғурлар билән бирликтә қозғилаңға көтирилиш хаһишиниң барлиғини билдүрүши, сатқун Шавкәт ахунниң етираз билдүришигә қаримай, манҗурларға қарши муқәддәс ғазатқа бирликтә көтирилиш һәққидә вәкилләр билән шәртнамә түзүлгәнлиги баян қилиниду.

				* * *

				...Һазир Ординиң тәхтидә Мәзәмзат әмәс, бәлки қамити келишкән, қап-қара бурутини қисқиғина чәктүргән, учисиға зәр бесилған ким-хап тон билән сүсәр төпә кийгән қириқ яшлардики Абдурусул һеким олтирипту. Оң тәрәптики курсаларда Нәсирдин әләм, Шавкәт ахун, Әла палванлар, сол тәрәптики курсаларда болса, тәқвадар туңган өлүмалиридин Ягур ахун, Хәнҗә ахунлар...

				...Әмири ләшкәр унваниға егә болған Абдурусул Әла палванни ялғуз елип қалди. У орнидин ихтиярсиз туруп, қоллирини углиған һалда бөлминиң ичидә жуқури-төвән маңди: вуҗуди қандақту күч тәсиридә тәвринип, көзлири ялқунлиди.

				У Әла палванниң йениға келип, оң қолини униң мүрисигә салди вә бир мәзгил һелимлиқ билән тикилип деди:

				— Мана сән билән биз узундин бери ойлап арман қилип жүргән күрәш қилишниң вақит-саати рой бәрди! Мән сени Қазанчи теғидин беһөддә чақиртмиған едим. Кечиләп йол жүрүп кәлгиниңгә тәшәккүр!

				— Барикалла адаш, — деди Әла палван, — иш қутлуқ. Әмири ләш-кәрлик мәртивәң, мубарәк болғай! Әнди сән бечарә жут-пухраниң җан көйәр пасибанисән! Қанитиң талмисун, пәрваз қиливәр!..

				— Һиммитиңгә рәхмәт, Әла, қанатсиз қуш пәрваз қилалмайду. Мениң қанатлирим Садир акам башлиқ силәр билән туңган қериндашлар! Өткәнки маратәм кәлгиниңдә көп ишниң пийизи хам еди. Мана әнди берип Садир акамға салам илә баян әйлә. Етиниң чивиулаңини бәкирәк тартивәрсун.

				— Һошшәрә! Бу қетим нәтиҗисиз янсам, униң алдида шәрмәндә болаттим. Шунчә хәлиқ тағда қариғай, таш қучақлап ятиверәттидә...

				Улар җәң чарилири вә қәйәргә қандақ һуҗум қилиш хусусида кеңәш қилди.

				Соал вә тапшуруқлар

					1.	Парчини “Вақиәләр тизмиси” усули арқилиқ тәһлил қилиңлар.

					 2.	Туңган вәкиллириниң Абдурусул әмирниң алдиға келишигә немә сәвәп болди? 

					3.	Абдурусул әмир туңган вәкиллириниң пикрини немә сәвәптин қоллиди дәп ойлайсиләр? 

					4.	Абдурусул әмирниң шәртнамә түзүш һәққидики пикригә көзқаришиңлар қандақ? Пикирлишиңлар. 

					5.	Шавкәт ахун немә сәвәптин шәртнамә түзүшкә қаршилиқ билдүрди дәп ойлайсиләр? 

					6.	Абдурусул әмирниң Шавкәт ахунға бәргән җававидин униң қандақ хислитини байқашқа болиду? 

					7.	Парчидин Абдурусул әмир бәдиий қияпити тәсвирләнгән җүмлиләрни тепип оқуңлар. 

					8.	Абдурусул әмир вә Әла палванниң диалогидин қандақ хуласигә келишкә болиду? 

				36-дәрис

				Романдин елинған мәзкүр парчидә Или хәлқиниң тәвринип, Абду-русул әмир вә Садир палван билән һәмнәпәсликтә қозғилаңға иштрак қилғанлиғи, Садир билән Адилниң кона Чилпәңзә сепилини елишта ишләткән қувлуқлири, тапқурлуғи вә қорқумсизлиғи ишинәрлик түрдә баян қилинған. 

				* * *

				Тәбиәт еғир уйқида. Жирақ йәрләрдин иштларниң боғуқ тавуши арилап аңлинип қалиду. Бир чәттә, чимлиқ үстидә, бәдәшқан қурған Садир, Әла палванлар шәһәргә һуҗум қилиш планлирини яңливаштин пишшиқдиди. Әла палван төш янчуғидин зәнҗир бағлиған саатини елип қариведи — үч бопту. Вәдә бойичә йәнә икки сааттин кейин шә-һәрликләр қозғилиши керәк. Буни көңлидин кәчүргән Садир палван дәс туруп, қоллирини бәлбеғиға тиригән һалда шәһәр тәрәпкә көз тикти:

				— Абдурусул әмир иссиқ орнида ятмиғанду? Вәдә бойичә алдимизға чиқидиған адими йоққу?..

				Аңғичә жирақтин қарайған нәрсиниң келиватқини көрүнди. Барлиқ диққитини көзигә жиғип қариған Әла палван:

				— Садир ака, әйнә бири келиватиду, — деди, — бу тайлиқ әмир ләшкириниң тилчиси.

				Шу арида байиқи қарайған нәрсә етини чаптуруп йетип кәлди. У әмир тәрипидин мәхсус әвәтилгән Қутбидин ясавул екән. Салам-илик елишқандин кейин әмирниң аманитини баян қилди:

				— Пәйтидә кәлгиниң җаһан иш болди, — деди Садир палван. —Мәслиһәт пишипту, реҗә биз мақулға кәлгәндәк. Ундақта, Әла, атлинимиздә?

				— Атлинили.

				Келишим бойичә шәһәргә һуҗум қилишни әмир ләшкәр өз үстигә алған еди. Уларниң асасий қурали: нәйзә, қилич, тәмбәл, тохмақтин 

				ибарәт. Қара милтиқ вә очи милтиқлири аз болуп бәш кишигә бир тал-дин тоғра келәтти. Кона Чилпәңзигә йетип кәлгән Садир палван пидаий-ларни йәнә иккигә бөлди: теңини Әзиз палван билән Қавул чаңбашчиға тапшуруп, қорғанниң күн петиш дәрвазисиға маңғузди. Теңини өзи әгәштүрүп, күн чиқиш дәрваза тәрипигә ат салди. Сепил дәрвазилири һим тақақлиқ екән.

				Таң йорумаста бу йәргә йетип кәлгән Садир палван пидаийлирини сепилниң күн чиқишидики қарияғачлиққа җайлаштуруп, өзи Адилни әгәштүрди вә сепилға йеқинлишип, жуқури қариди.

				Сепил төписидә адәттикидәк, чарлап жүридиған черикләр көзгә челиқмиди. Бу қорғанниң ичини илгири бир-икки қетим көргән Садир палван бехүдүк келип, чоң дәрвазиниң төмүр алқисини қақти. Җим. Йәнә тәкрарлиди. Бир кәмдә ичкиридин:

				— Си йега — ким? — дегән боғуқ аваз аңланди.

				— Ва йега ачин ләйла! Һекимбәг кәлди, Сепилни елиш алдида ач! —деди палван хитайчисиға.

				 Адәттә орда мухлислириниң муһим иш билән келидиғинини дәрвазивәнләр биләтти. Униңсизму париға дәндип кәткән булар, бәзидә пул бәрсә, ечип беридиған. Һазир Һекимбәгниң исмини аңлап, дәрвазини ечиведи, Садир палван копла қилип униң канийини боғди. Бу кәмдә Адил дәрвазиға яндаш кичиккинә қаравулханиға өзини атти. Гөргә охшайдиған бу җайда бир қери хитай әпийүн чекип ятқан екән, қолини булғашни халимиған Адил худини уқмай қатқан әпийүнкәшниң аяқ-қолини бағлап қойди.

				— Бу “оюнниң” беши, Адил, — деди палван, — әндикиси мундақ болиду.

				У Адилни дәрһал жүгритип, сиртта қалдурулған қозғилаңчилар сәрдариға хәвәр қилдурди. Шәрт шуки, улар пиядә дәрваза қешида һағда болуп, қачанки палвандин учур болғанда һуҗумға өтүши һаҗәт. Адил бу вәзипини орунлиғандин кейин палван униңға байиқи өлгән черикниң әңлини кийгүзди, өзи бәәйни қоли кәйнигә бағланған тутқундәк, униң алдиға чүшти. Таң йеңидин бәлгү бәрмәктә. Улар ичкирилигәндә, чоң бир өй алдида қаравул охақ екән, он бәш маңдам арилиққа кәлгәндә қаравул:

				— Заха — тохта! Сән ким? — дәп милтиғини тәңлиди.

				— Зиваза, — деди Адил меңишини тохтатмай. Қаравул байқидики, өзлириниң адими бирәвни һайдап келиватқан, немә қиларини билмәй турувәрди. Чүнки, әмәли — қимар ойнаш, әлни булаш, әпийүн чекиш билән өткән у черикләрниң: “Оғрини қарақчи урупту”, — дәп мундақ олҗилардинму хали әмәслигини Садир биләтти. У қаравулға йетәр-йәтмәй йолвастәк етилди. Бирпәстә униму уҗуқтурған Палван путиниң учида аста ичкирилиди. Адилму яндишип манди. Улар черикләр башлиғи даринниң ишханисиға йеқинлашти. Саман қәғизи чапланған 

				пәнҗиридин қара чирақниң йоруғи һойлиға ғува чүшүп турупту, кәң мәйданда икки яқлап селинған черикләрниң ятақханиси. Уларниң пәнҗирилири қап-қараңғу. Садир палван һечқанчә ойланмай, ишхана пәнҗирисигә келиведи, ичкиридә бирлириниң тавуши аңланди. Палван пәнҗирә қәғизини һөл қилип, тешип қариди, өйниң бир четигә қоюлған үстәлдә үҗәңдәй (офицер ремени) асқан үч киши шишихалқимар ойна-ветипту, бириниң алдида қәғәз пул догилинип кетипту. Нериқи нарда иккиси йетипту. “Паһ, бу хунисиләрниң қимарға киришип кәткинини. Монуси әлгә тола азап салған Шидаринғу!”

				Палван шу гәпләрни көңлидин кәчүрдидә, белидики тапанчини ялиңачлап вә Адилға: “Җүр!” дегәндәк ишарә килди. Ишик ечилиши биләнла қариғайдәк икки қураллиқ адәмни көргән башлиқлар бир мәзгил зувандин қелип, даң қатти. Аңғичә бири тапанчидин оқ үзмәкчи болуведи, Садир чаққанлиқта уни етип ташлиди. Иккинчиси куралға қол сунуведи: “Тапанчини ташла!” — дәп вақириди Садир. Уни йоған вә дәһшәтлик үнидин тонуған дарин: “Әйя! Сән Садир бусима?!” — дәп лачинни көргән көкүнәктәк чеқиридидә, қолидин қурали чүшүп кәтти. Дәсләпки оқтин оханған нардики иккиси бешини пүркигән пети қимир қилмай ятти.

				— Һә мән шу Садир акаң! “Чәнтуниң қенини ичмисәм, қосақ той-майду” — дәйдиған дарин сән әмәсму?!

				У Садир палванниң илгири ямулдин нәччә қачқинини билидекән вә йеқинда қоюп берилгән черикниң “Садир зивазиниң әллик миң әскири бар...” — дегән сөзини аңлап, әндишә қилип жүргән еди. Шуңлашқа Садирни көрүп, өзини ташлавәткили тас қалди.

				— Әйя, сән шу, немә алса алсун, шу мәнди җанға тәгмисун!!!

				— Сән яғаңларниң бу шәһәрдә җандин башқа немәң бар?!

				Палванниң ишариси билән Адил дәрһал Шидарин башлиқ униң һәмралириниң қураллирини жиғди, андин қоллирини бағлиди.

				— Тин тартсаң, етип ташлаймән! — деди Садир Шидаринға.

				— Вәй, дүй, дүй, болиду, шу!..

				— Ачиқ, Адил! Буларни давузмәнләрниң пишт паңзисиға солап, пайлақчи қой, сәрдарға идитлап ейт, әнди ат салсун!

				— Хоп! — Адил уларни һайдап чиқти.

				— Садир палван тетикләшти. Аридин минут өтә-өтмәй, униң буйруғидин хәвәр тапқан қозғилаңчилар үн-түнсиз қиян мисали ямрап, черикләр ятақханисиға ташланди...

				Абдурусул әмир далоя мәһкимисигә һуҗум башлиғанда, кәң һойла ичидики қара чедирлиқ пака ятақханиларда ятқан черикләр һойлиға чиқишқа үлгәрмиди. Чүнки пидаийлар һә дегәндә черикханиға от қоюп, ишик, пәнҗириләрдин қачқан черикләрни уттурлуқ уҗуқтуруп турди.

				Ахшам кәйни-кәйнидин чәккән әпийүнниң тәсиридә өлүктәк ухлаватқан далоя мәңдәп оханди. У хотун, бала-җақисини етип өлтүрүп, 

				өзигә кәлгәндә қоли титрәп туруп қалди. Шу чағда тапанча тәңләп өйгә киргән әмирни көрүп, “Әйя!” — дегән пети өзини ташлавәтти.

				— Һә, далоя, — деди әмир уни айиғи билән ноқуштуруп, — мана, силәр тапшурған бәш йүз палванни елип кәлдим!..

				— Әйя, ачин-һеким! Сән тоғра, сән яхши! Мән сәндин бир қошуқ қан сорайду!

				— Хәйри, һазирчә қениңға замин болмай.. 

				Әмир уни солашқа буйруқ бәрди... Шәһәрликләрниң чуқан-сөрини, милтиқ етишлири төрт чақирим арилиқтики Кона Чилпәңзигиму аңланған еди. Икки яқниң һуҗуми бир қәрәлдә башланғини Садир палванни техиму рәғбәтләндүрди.

				Кона Чилпәңзә қорғинини бесиқтурған Садир палван көплигән қурал-ярақ, по-зәмбирәк, оқ-дора ғенимәт алди. У даринларниң ишханисини көздин кәчүргәндә, саман қәғизигә йезилған бирқанчә һөҗҗәт, Күрә, Баяндай қорған хәритиси вә башқа мәлуматларни қолға чүшәрди.

				— Бу илпизларниң һәммисини қирмаймиз, керәк болиду! — деди Садир әсиргә алған йүздәк черикни солашқа пәрман берип. Андин чапининиң йеңиға пешанисидики тәрини сүртүп турған Адилға қариди:

				— Һә, қәйсәр, әнди пуханиң чиққичә елишивалғансән? Қариғидәк болсам, бириниң путини жуқури, бешини төвән тутуп, соқма ташла қиливалған тураттиң.

				Һәммә күлүшти. — Садир ака, — деди Адил, — сән дегәндәк, тәйяр черикниғу соқуш асан екән, бирақ бу мәйнәтләр сиртқа чиқмай, йәп-ичипла ятамдики, борсуқниң иниға кирип қалғандәк демим боғулуп кәтти.

				Күн ғилавидин чиққанда нөкәрлирини әгәштүргән әмири ләшкәр Абдурусул етини йорутуп, Кона Чилпәңзигә кәлди. У аттин ирғип чүшүп, Садир палван билән қучақлишип көрүшти вә һаяҗанлинип:

				— Қәдимиңгә һәсәнәт, ғәлибә-нусрәт мубарәк, Садир ака! Нийәт халис, ишимиз оң екән. Мана, сән сиртта иланниң бешини миҗип бәрдиң, биз ичидин өпкисини қақтуқ! — деди.

				— Йоғуси, әмир, ука, — деди палван, — “күч — өмлүктә”. Силәр һә дейишмисәңлар, дүшмәнни уруш һәр кимниң қолидин келивәрмәйду.

				— Әнди хатирҗәм болдум, Садир ака! Жүрәк қиниға чүшти. Нусрәт биздә екәнлигигә иманим камил. — Шу гәпләрни тәнтәнилик ейтқан әмири ләшкәр алиқинини палванниң йәлкисигә қоюп, җиддий беқип деди:

				— Җүр, ака, ордиға берип, хас баш қошувалили.

				— Немә дәймән, яшта кичик болғиниң билән, иззәткә чоң әмир өзәң кәпсән... Ордиға йетәр-йәтмәй палванниң көзигә нәйзә, қилич, ара, тохмақ тутуп тизилип маңған сансиз адәмләр челиқти. Бу хитай мәһәллисини ишғал қилғанлар еди.

				— Мана, Садир ака, — деди Абдурусул, — булар Җалалидин дорға башқурған шәһәрлик муҗаһидлар. Буларму Баяндайға атланмақчи.

				Аңғичә Җалалидин дорға келип салам бәрди. Садир униң сәрвазлириға сәп селип қариди. Улар һәрхил кийимдики шәһәрлик касиплар, содигәрләр вә башқилар болуп, һәрһалда җени татлиқ бу адәмләрниң пидакаранә мәйданға атлиниши палванда қанаәт һасил қилди.

				Ордида — Абдурусул һозурида — Нәсирдин әләм, Әхмәтғәзничи бәг, Шавкәт ахун вә Билал Назимлар бар екән, улар әмири ләшкәр Абдурусул вә Садирларни сәмимий қарши алди. Палван билән биллә кәлгән Адил устази Билални учратқини үчүн интайин хошал болди.

				— Қәдирлик баһадиримиз, Садир ака, — деди әмир җайида олтар-ғандин кейин, — зәпәрлик қәдимиңларға һәсәнәт. Биз силәрни ишни мундақ тез сәрәмҗан қилиду дәп ойлимиған едуқ. Көрсәткән җасаритиңлар үчүн апирин!..

				— Вуҗудуңлар ғәйрәт-шиҗаәткә, биләклириңлар күч-қувәткә толғай, баһадир! Азатлиғимиз йолида нусрәт-инайәт әта қилғучи Аллаға алқишлар болсун! — деди Нәсирдин әләм.

				— Пәтиһә Худа мәһри, баһадир Садир, — деди Шавкәт ахун сахта тәбәссүм билән, — биз һәм, ахун җими әһли заһидлар һәр қайсилири билән бирликтә нәрә тартип отқа кирмигимиз валлаһул аләм, калам һөкми. Қутлуқ диний ислам йолида өлсәк — шеһид, қалсақ — ғази-дурмиз. Бу рәсмий-русум гәпләр курсида тик олтарған җәзмиси қәтъий Садир палванға анчила йеқип кәтмиди. У вәзмин сөзлиди:

				— Бизниң ишимиз — көпниң иши. Биз көпниң жиғисини жиғлап мәйданға атланған әрләр. Ақиветини бәрсун. Шәһәрликләр биқиниға ноқумиғичә қозғалмасмекин дәп ойливедим, дегән билән, ярайсиләр!

				— Барикалла, шәһәр ичиниң фәтх етилиши әмири ләшкәр шиҗаити дәп билгәйсиз, — деди Шавкәт ахун хошамәт йүзидә, — валлаһул аләм, ол ғәйрәт мәрһәмәтлири әмримиздә болмиса, үч жил муқәддәм чегаримизға бесип киргән, йәни җаң-җуң тақабил келәлмигән орус падиша чәвәндазлири пәшва йемәс еди. Шавкәт ахунниң орунсиз мәдһийәсигә ғиҗиғи кәлгән Абдурусул асасий мәсилигә өтти:

				— Һөрмәтлик туққанлар, техи йеғиниң чоңи алдимизда. Баяндай қорғиниға манҗур-хитай болуп бәш миң қураллиқ черик пайлап йе-типтур. Җаң-җуң ордиси — мустәһкәм Күрә қорғинида бир түмәндин зиядә черик топ-зәмбирәклирини ишқа селишқа тәйин. Бу санға Или дәриясиниң у қетида вақтинчә егилик билән мәшғул он миңлиған солан, шивә вә җуңғарлар кирмәйду. Бизниң мәслиһәт, реҗилиримиз, Садир ака, қураллиқ муҗаһидларни үч күн ичидә икки түмәнгә, туңганларни бир түмәнгә йәткүзүштин ибарәт.

				— Әмир ука, — деди Садир палван, — бу сириңлардин учуримиз бар. Биз явниң бойиға қарап чапан пичмаймиз. Гәп санда әмәс, ғәйрәттә. Уруш дегәнниң бири җәң, тоққузи рәң болиду. Һәр нәрсиниң епи бар. Қаванниму алдидин әмәс, йенидин соқиду. Нийәт халис, өзимиз иттипақ болсақ, ишлар йүришиду. Адил палванниң гепигә сөйүнди.

				— Барикалла, — деди палванға қайил болған Нәсирдин әләм, — шаятки, гәп адәм, қуралда әмәс, ғәйрәт-шиҗаәт билән еғиз бирликтә. Иншаалла, мурат-мәхсәтлиримиз һасил болғуси.

				— Һәқ гәп, — қувәтлиди Абдурусул вә давам қилди, — Күрә қорғинидин әндишимиз йоқ. Шәрткә бенаән туңганлар өлүмаси Хәнҗә ахун вә сәрдар Ягурлар бүгүн сәһәрдә Күрәни муһасиригә апту. Әнди Баяндайға кәлсәк...

				Бу кәмдә ташқиридин киргән деван беги Садир палванларға илтипат бил-дүрүп мәлумат бәрди:

				— Еһтирамли әмримиз, вақип болғайдилики, пәрманлириға бенаән, Қулустай, Чулуқай, Җелилйүзи, Турпанйүзи вә Ғулҗиниң күнгәй тәрипидики җими сәһралардин келип топланған бир түмән пидаий-муҗаһидларни башқурған Тоқунақ сәрдар, дүшмәнниң ховупли истиһками — Баяндайни муһасирә елишқа атланди. Әнди Аққоза сәрдарға кәлсәк, Түгмән, Ақтам, Шуңқар, Кәтмән, Ғалҗат, Хонихай мазар, Җағистай, Қоғунчи вә Қайнуқлардин жиғилған сансиз пида-ийларни башқуруп, дәрияниң у қетидики шивә, соланларниң Күрә, Баяндай қорғиниға жүрүш йолини тосимақчи.

				Деван беги шу гәпләрни ағзи-ағзиға тәгмәй ейттидә, қолини көксидин алмай, шохшуп чиқти.

				— Апирин, — деди чирайиға шатлиқ тариған Абдурусул, — Худа халиса, мана, хәлқимиз ғазаватқа йәкдил болуп атланди. —Һәммә сәһра, қәнт вақтида баш көтәрди...

				Палван Абдурусулниң паалийитидин миннәтдар болуп, униңға қариведи, Или хәлқиниң бу тәвринишидин һаяҗанланған Билал Назим:

				— Хәлиқ — у бир кәлкүн, уни нә даван, нә тағ тосалмиғай, хәлиқ бир от, туташса, һечким өчирәлмигәй. Бу һаләт йүз бәргини бизләрни тәңдиши йоқ хошаллиққа чөмдүрди. Әндики мәсилә, һөрмәтлик әмримиз, Абдурусул вә Садир акиниң ушбу улуқ қиянни қиниға се-лишида болса керәк, — деди.

				— Әқил, — деди Нәсирдин әләм.

				— Қени, Садир ака, әнди мәслиһәт өзәңдин, — деди Абдурусул илтипат билдүрүп, — сән тәдбирчан һәм ширғуран батуримиз. Җәң мәйданида ләшкәрләр саңа охшаш тағ жүрәк, дилавәр адәмниң ағзиға караш һаҗәт.

				— Ука, һиммитиңгә рәхмәт, — Садир палван салмақлиқ билән сөзлиди. — Мән тағлиқлар әһдидин чиқсам чоң гәп. Мана, Или аләмни тәвритиветипсән, бума сениң пәйли-етивариң. Бу ишқа Мәзәмзат 

					Садир палван Баяндай сепилини елиш алдида 

					Рәссам С.Бабажанов 

				арилишидиған болса, көпчилик анчә баш көтәрмәтти. Хәлиққә иши-нип, хәлиқ тәрипини алсаң, хар болмайсән...

				Қисқа муддәтлик сөһбәт аяқлашти: әмири ләшкәр палванни өзигә мәслиһәтчи териқисидә етирап қилип, униңға күмүч қилич соға қилди.

				Аңғичә деван беги ғиза тәйяр екәнлигини хәвәр қилди. Әмирниң тәк-ливи билән ғизаға чиқип кетип барған Садир палван Назимға тикилди:

				— Һә, Билал ука, әһвалиң қандағирақ? Нәвақта Әла, Адиллардин салам ейтипсән, рәхмәт. Сән һазир ордидиму?

				— Йоғуси, қази-калан җанаплири чақиртиптекән.

				— Мечитниң имами қилимән демәйдиғанду?

				— Йоғуси, һазир имамлиқниң вақти әмәс.

				— Биз билән болушқа рәвитиң қандақ?

				— Әйни муддиа шу, Садир ака. Һәр қайсиңлар изи билән ғазатимизға бир кишилик һәссә қошсам, андин ғазават тарихини язсам дегән үмүтүм бар.

				Соал вә тапшуруқлар

					1.	Парчә мәзмунини “Вақиәләр тизмиси” усули арқилиқ ечип бериңлар.

					2.	Парчидики вақиә қәйәрдә вә қачан йүз бериватиду?

					3.	“Ассоциациялик түп” усули арқилиқ қозғилаң сөзигә ассоциацияләрни йезиңлар.

					4.	Парчидә тәбиәт мәнзириси қандақ тәсвирләнгән? Мәтиндин дәлил кәлтүрүңлар.

					5.	Дарин билән Садир арисидики диалогни оқуңлар. Уларниң миҗәзидики қандақ хисләтләрни байқидиңлар? Пикирлишиңлар.

					6.	“Қош диаграмма” усули бойичә Садир билән Адилниң сепилни елиштики иш һәрикитигә баһа бериңлар. 

					7.	Бу қозғилаңда Абдурусул әмир қандақ роль ойниди? Җававиңларни дәлилләңлар. 

					8.	Билал Назимниң хәлиқ һәққидә ейтқан пикригә силәрниң көзқаришиңлар қандақ? 

					9.	Билал Назим “Һәр қайсиңлар изи билән ғазатимизға бир кишилик һәссә қошсам, андин ғазават тарихини язсам дегән үмүтүм бар” дегән арминини орунлидиму? Җававиңларни дәлилләңлар. 

				10.	Парчидин Шавкәт ахунниң миҗәзидики қандақ хисләтни байқидиңлар? Җававиң-ларни дәлилләңлар. 

				11.	“Әсәр қәһриманлириниң җәдвили” усули бойичә парчидики қәһриманларниң миҗәз-хулқи вә иш һәрикитини баһалаңлар.

				
					Парчидики қәһриманлар

				

				
					Улар кимләр?

				

				
					Қәһриманларниң миҗәз-хулқи

				

				
					Уларниң иш- һәрикити

				

				
					Силәрниң баһариңлар

				

				
					Садир

				

				
					Абдурусул әмир

				

				
					Адил

				

				
					Шавкәт ахун

				

				
					Дарин

				

				12.	Рәсимләр билән мәтинни селиштуруп, улардики мувапиқлиқни ениқлаңлар. 

				37-дәрис

				“Янар тағ” әсәриниң иккинчи китавида хәлқимиз тарихиниң муһим дәвирлири, чәт әл басқунчилириниң Шәрқий Түркстанға чаңгал се-лиши, йәни Россияниң Или султанлиғини ишғал қилиши, Яқупбәг дөлитиниң паалийити, Россияниң Қәшқәрийә әмири Яқупбәг билән мунасивәтлири вә бу империяниң Мәркизий Азиядики сәясити, һейлә-нәйрәңлири һөҗҗәтлик материаллар, архивлардики ениқ фактлар асасида кәң миқияста һәққаний тәсвирләнгән. Язғучи йәрлик хәлиқ билән һесаплашмай, уларни күч билән беқиндуруп, бу гөзәл, бай өлкини бесивалған тәҗәвузчиларниң өктәмлигини хәлиқ вәкиллири Әла султан, Молла Билал, Сейит Муһәммәт Қаший, Адилларниң баштин өткүзгән мүшкүл кәчүрмилири, дүшмән билән болған тоқунушлири арқилиқ йәткүзиду. Язғучи әсәрдики образларни сюжет вақиәлигиниң пәйдин-пәй тәрәққий етиши давамида ечип бериду. Мәзкүр парчидә Рус падиша армиясиниң поручиги Тазабекниң Чар һөкүмитиниң өз елидә уларни тәңситмәй, йәкләп-чәклигәнлиги, шуңа зулумдин қутулуш үчүн өз елини, туғулған йерини амалсиз ташлап, авули билән чега-ра атлап йошурун Ғулҗа тәвәсигә өткәнлиги, Или султаниниң қазақ қериндашларни қучақ йейип қарши елип, пана болғанлиғи, султанниң әмри билән әшу көчмәнләрниң һалидин хәвәр тепишқа кәлгән Билал, Адилларниң Тазабек билән болған учришиши баян қилиниду. 

				* * *

				Чиңқи чүш. Үч атлиқ йолувчи атлирини жүрүшигә селип, параң-лишип кәлмәктә. Уларниң сөһбити Торғай Нейгәндин аилилирини қачуруп Ғулҗа тәвәсигә өткән Тазабек һәққидә еди. Мәлумки, Тазабек жути билән Ғулҗа шәһиридә үч күн турғандин кейин Тоққузтараға жайлаштурған. Султанниң әмри билән сәпәргә чиққан бу йолувчиларниң вәзиписи әшу көчмәнләрниң һалидин хәвәр елиш. Демәк, шәһәрдин Тоққузтара арилиғи йүз чақиримдәк мусапә, йолувчилар алдириса бир күндә, болмиса арида бир күн қонуп келиши мүмкин. Атларғу хил. Һә, униңдики адәмләрчу? Иккиси көркәм, қавул жигитләр, үчинчиси әлликниң қарисини көрүп қалған салапәтлик киши. Әптидин уму йолға бош кәлмәйдиғандәк. Параң қизғин давам қилмақта:

				— Қазақлар түркий хәлиқниң бир аймиғи. У бечариләр бешиға Чар һөкүмити еғир палакәт кәлтүрмисә, иссиқ маканлирини ташлап, уги-си бузулған чөмүлидәк бу яқларға чувалишип келәмду? Әву қозғилаң жиллири Байсерке дегән болус әшуниңға охшаш Кегән дегән йәрләрдин қечип келип, Текәскә җайлишиведи. Һәй, сәрсан-сәргәрданлиқ. Жирақ өтмүшни демигәндә, он төртинчи әсирдин бери гоя дәрияий әзим қалқиған чога-чатқал мисали биз түркстанлиқларни бир тәрәптин җуңғарлар, андин манҗур-хитайлар у яққа сүрүп-қеқип, Чар һөкүмити бу яққа сүрүп-қеқип, ичимизни қочуп кәпту, — бу гәпләрни ейтқан 

				салапәтлик киши Билал еди. Йенидикиләр: Адил вә уларни қоруғдап маңғини Садиқҗан. Адил йеқинда Тазабек дегән атаманни чегара ешип келиватқинида Сүйдүңдә учратқан. У кәмдә өз сәргүзәшти билән хава-тир кишиләрни артуқчә гәпкә тутушниң йоли болсун, йол көрситиш билән чәкләнгән. Әқәллиси, күнсири кәскинлишиватқан вәзийәт түпәйли. Адилниң әшу сәрдар билән бир сөһбәт қилиш мудиайи бар еди. Бу новәт ишиниң оңдин кәлгини уни хошал қилди.

				— Һә, Адил, шундақ қилип, Бөшүрни қоғлап йетәлмидиңларму? Вәқәни өзәңдин аңлай девидим? — Билалниң бу гепи униң диққитини тартти. Адил уни қоғлап чиққинини тәпсилий сөзләп бәргәндин кейин, қошумчә қилди:

				— Биз әтиси ахшими туруп, өгүни Сүйдүңдин яндуқ. Шундин кей-инла биз ат чаптурған кишиләрдин хәвәр кәлди. Улар из қоғлап, таң йоруғанда Өсәк дәриясиға йетип кәпту. Қарайдики, Өсәк сүйи өркәшләп еқиватқан, йол берәр әмәс. Шу арида байиқи үч атлиқниң у қатта кетип барғини байқилипту. Касапәтләр бая оруслардин пана издәп қачқан екәндә... Буларни алдиримай сөзлигән Адил әләмлик тәврәнди.

				Билал:

				— Әттәң, қушни қәпәздин учирип қойған екәнмиз! — дәп еғир хур-синди.

				— У дөйүз, мунапиқлар Колпаковскийдин мәдәт күткән екән. Немә дегән виждансиз-һә! Өз хаминиға өзи от қоймақчиму, у Бөшүр азғун. Амал нечүк! Ғәрәз шундақ екән, ахир болидиған иш бопту.

				Улар бир пәс җим жүргәндин кейин Колпаковский вә Яқупбәгләрниң гепигә киришти. 

				Йүзбегиниң ейтишичә, Тазабекниң адәмлириниң бир қисми илгири Ямату дәриясиға ғәриқ болуп егисиз қалған өйләргә җайлаштурулупту, бир қисми болса, кигиз өйләр тикип, султан тәрипидин берилгән сий-ирларни сеғишип, қой-қозиму сетивапту. Қисқиси, йүзбеги тәрипидин өй бешиға тағалап берилгән ашлиқ билән һеч қанчә қисилмаптәк. 

				Әтиси Билаллар җүсәй пөрә билән бир апқурдин әткән чай ичип ташқири қәдәм қойди. Саһипхан уларни башлап, мәһәллиниң чети-дики дәрваза орнида ғоруси бар һойла алдида тохтиди. У — Тазабек җайлашқан өй еди. Аңғичә ичкиридин сур көйнәк үстидин пахтилиқ чибәрқут кәнҗә, бешиға қалпақ, айиғида хром өтүк, оттура бой бир киши чиқти. Қазақ жигити, меһманларни бирдин тонуп, қучақ ечип көрүшти.

				Өйгә кирип дугаға қол көтәргән Билал: “Қәдәм йәтти, бала йәтмисун, қонуш қут болсун”, — деди.

				— Айтқаныңыздар келсін. Рақмет аға, сізге, — деди Билалға, ан-дин Адилға тикилип: — Рақмет, батыр, — деди хуш чирай тикилип, бурутини толғап.

				— Шәпқәтлик султанимиз сизгә вә сиз арқилиқ елиңизгә саламлар ейтти, — деди Билал илмийип.

				— Адал султанға үлкен рақмет. Бізді қашқын деп айтпай, жылы қушақ ашып, бас пана-беріп отыр. Ол ханымызды қудай қолдасын.

				— Қандақ, һадуқлар чиқай дәмду? Әнди көңлүңлар хатирҗәм-әмин таптиму? — деди Билал.

				— Қулдық. Бәрі жақсы...

				Улар бир пәс әһваллашти. Өзи билән сөзлишиватқан кишиниң орда саһиби вә хәлиқ шаири Билал Назим екәнлигини билгән Тазабек униңға миннәтдарлиқ билдүрди. Аңғичә кәштә басқан кемизәк кийгән аял боғусақ, қурут, қәнт-гезәк түгүлгән дәстиханни боз кигиз үстигә яйди. У Тазабекниң аяли екән. Қоюққинә сүтлигән чайни иссиққинә сүмәргән Билаллар дугаға қол көтәрди.

				Адилниң көзи тамда есиқлиқ күмүч саплиқ қилич вә калтә стволлуқ милтиққа чүшти. Өзлириниң қураллириға қариғанда сүпәтлик вә яхши едидә. Билалниң соалиға бенаән, Тазабек өзиниң Меркелик екәнлигини, падиша армияси тәркивидә поручик унванида хизмәт қилғинини ейтти. Қисқиси, Байсерке болусниң өз ели билән Или тәвәсигә өтүп кәткәнлигидин тәшвишләнгән Колпаковский Тазабеккә шүбһиси күчийип уни солапту. Тазабек түрмидин қечип жутини башлап маңғанда, чегара сақчи әскәрлири униңдин туюқ елип изиға чүшидекән. Буларни ейтқинида у һаяҗанлинип:

				“...Осы кезде артымнан бир взвод казак-орыс қуып келді. Соғыстық ...Оларға бой беретин Тазабек жоқ!” — дәп күлүп қойди.

				— Ярайсән, әзимәт! — деди Адил бәдәшқан қуруп олтарғиничә вә:

				Тазабектің мінген аты марал басты,

				Тазабек Темірліктен даван асты.

				Тазабектің ерлігіні содан білгін,

				Орыстың солдаты мен алысты —

				дегән қошақни тоқуған Сизғу?

				— Оны сіз қайдан естідіңіз, батыр!? — Таң қалди бир түрлүк гедәйгән Тазабек. У Адилниң соалиға бенаән кейинки вақитларда, болупму Шәрқий Түркстанда қозғилаң йүз бәргән жиллири Чар һөкүмитиниң Оттура Азия вә қазақ-қирғизларға қисимни күчәйткәнлиги, болупму, аз милләтләрни тәңситмәй, йәкләп-чәкләп, уларға гуман билән қарайдиғанлиғи һәққидә изһар қилди. Ақивәт зулумидин қутулмиғичә һаят кәчүрүш мүмкин әмәслиги, нәтиҗидә астиртин очи вә қара милтиқлар билән жутини қуралландуруп, бир кечиси чегариға қарап атланғанлиғи хусусида тохталди. Әлһасил, улар Җуңғар дала етизиға йәтмәстә икки тәрәп қураллиқ тоқунушуп, етишидекән. Хәйир, улардин қанчиси йәр чишләп қалди, амма өзлири алтә адиминиң өлүгини қалдуруп, бир қанчилири яридарлинип чекинипту. Миң бир мәшәқәт билән Темирлик даванидин аман-есән алқип, Или тәвәсигә аман-есән өтүпту.

				Бир тәғдирдаш қазақлар һалиға ечинған Билал еғир сүкүнатта қалидекән, аста сориди:

				— Тазабек, сизму бизгә охшаш езилгән, хорлуқ көргән әлниң әзизи екәнсиз. Умумән, биз силәр билән қәйәрдә яшимайлуқ, зораванларниң азавини көрүп вәйран боптимиз. Ейтиңа, ушбу асарәт қисмитиниң теги-тәтини сиз қандақ чүшинисиз?

				— Білем, Билал аға, көп болмаса да, аздап білем. Біз мусулмандарда бірлік-ынтымақтық жоқ. Бірлік болмаған жерде береке болама?.. Абай айтқандай, біз қазақтар көзімізді ашуымыз керек...

				У заманивий техникини егилигән күчлүк дөләт болмиғичә мустәмликә асаритидин қутулмайдиғанлиғини, униң үчүн барлиқ түркий хәлиқләр бирлишип, улуқ Түркстан мәмликити қуруш лазимлиғини қошуп қойди.

				Тазабекниң бу мулаһизә, муддиаси Билалларға яқти. Бирақ, қандақ қилип бирликкә келиши мүмкин? Икки тәрәптә икки чоң мустәмликичи дөләт моҗут екән, ундақ шәрт-шараит яритиламду?... Бу мәсилә тәһлил қилинди.

				— Хош, Тазабек, әнди немә қилсақ демәкчисиз? — деди қәтъий тикилгән Адил.

				— Мiне, мен бас-пана сұрап келдім. Енді сіздер не айтсаңыздар, мен сол. — Мүрисини чиқарди у.

				— Чарруссиядики һәммә қазақ туққанлар сизгә охшаш әрк-азатлиқ мәслигидиму, йә бизгә қаршиларму барму? — тәкрарлиди Адил.

				— Әріне, барлығы солай болуы керек.

				Улар бир пәс җим болди.

				— Чарруссиядә қанчилик қазақ-қирғиз туққанлар бар, хәвириңиз барму? — соал қойди Билал.

				Падиша ундақ рәқәмни елан қиламду, Тазабек ениқ бир немә дәләлмәй қинчилди. Билал бу сорақни беһөддә қоймиған еди. Бүгүнки шараитта қазақ-қирғизларниң падиша чаңгилидин қутулуп чиқиши әсла мүмкин әмәслиги гәрчә, бирәр топилаң көтәрсә, улар рәһимсиз бас-турулуп, тәғдири Қоқәнт ханлиғи мисали болидиғанлиғини тәкитлиди.

				— Біз неге осылай тарқап кеттік, Билал ағай? — деди хиялға кәткән Тазабек бир кәмдә.

				— Бу узун тарих, қисқиси, биз силәр билән илгири улуқ Түркстанда арилаш-қурулаш яшиған хәлиқмиз. Кейинки әсирләрдә бизләрни бир яқтин җуңғарлар, бир яқтин Чар һөкүмити амбурдәк қисип, улар өз ара йәр вә әл талишип, бизни хану-вәйран қилип кәлгән. Мән билсәм, Чар һөкүмити униңдин кейин силәрниң орта вә улуқ йүзләрниму ишғал қиливалған. Мәлумки, манҗур-хитайлар күчийип җуңғарларға һуҗум қилған 1757—1760-жиллири Шәрқий Түркстанни бесивалди. Бу кәмдә силәрниң оттура йүз хани Аблайхан манҗур хани Чийән Луңға көп соға: алтун-күмүч билән нәқишләнгән егәр тоқумлуқ төрт ат тутум қилип: “Биз қазақлар улуқ ханға мәңгү әл болушни арман қилимиз...” дәптәк. Аридин икки жил өткәндә Аблайхан өзиниң оғли Вәли султанни 

				вә чоң йүздин Абил пәйзихан өзиниң оғли Җабағи султанни Чийән-Луңға тазим беришкә әвәткән емиш. Билал бир аз ойлинип андин сөзини давам қилди: — Мана шу кәмдә қазақ вәкиллирини қарши алған Чийән-Луң хан Или җаңҗуңиға: “Ғәрбий дияр Или йәрлири бәк кәң, у йәрдә адәм қанчә көп болса, шунчә яхши. Чар әскәрлириниң талан-тараҗидин әнсиригән қазақлар бизгә көчүп келип, мал бақимиз, десә қобул қилинсун. Улар Чөчәктики йәр-зиминигә орунлашса болиду”, — дәп пәрман бәргән екән. Шундин кейин 1766-жили Оттура йүздин үч йүз қазақ аилиси Чөчәккә келип орунлишиду. 1770-жили керейләрдин 1000 аилә Зайсанниң ғәрбий-шималидики Булғин дәрия бойлириға вә Алтайниң Җиминәй, Қобуқсари әтрапиға көчкән. Көчмәнләрниң башлиғи Когидай манҗур хани ордисини зиярәт қилип барғинида, “Гуңлуқ” унваниға муйәссәр болиду. Мана көрдиңизму, силәрниң Аблай-хан өз заманисиниң ханила әмәс, бәлки икки әҗдиһарға өз елини йәм қилмай тутуп қалалиған, жирақни көрәлигән әқиллиқ адәм, — деди.

				Тазабек өзгичә бир ғурур билән тәврәнди:

				— Құлдық, Билал аға, құлдық. Сіз осы күнге дейін кейбір қазақ баласы білмеген тарихты айттыңыз.

				— Қазақ туққанлар йүз жил илгири бизниң Шәрқий Түркстанға, башқичә ейтқанда, түрк әҗдадимиз яшиған диярға көчкән болса, уларниң давами бизниң әсиримиздә көчүватиду: техи 1864—65-жил-лири керейләрдин 12 уруқ Алтайға көчүп кәлгәнлиги ениқ. Биздә, сениң йериң, бизниң йеримиз, дәйдиған ала қараш йоқ. Биз түркий хәлиқ екәнмиз, өзимизму, йеримизму бир пүтүн болушқа тегиш дәп ойлаймән. Қазақ туққанлардин башқа Шәрқий Түркстанға 1760-жилли-ри Қоқәнт ханлиғидин өзбәкләр кәлгән. Андин Қәшқәр “Йәттиғоҗилиқ йеғилиғида”, андин кейин Җаһангирхан ғоҗа урушида йүз миңлиған уйғурлар Қоқәнт ханлиғи тәрәпкә, йәни Түркстанға көчүп кәткән. Көрүп турупсизки, көчмәнләргә сәмимий қучақ ечиш — һәр түркий хәлиқләрниң виждани-борчи. Мениң тарихни тилға елип олтиришим-дики мәхсәт әйнә шу. Биз ахир әҗдатлиримиздин мирас болуп кәлгән йәрлиримизгә өзимиз егә болушимиз керәкқу!.. — Билал бир ләһзә сакинлиққа чөмгәндин кейин илмийип деди, — мән һиссиятқа, тарихқа берилип гәпни дәраз әттим. 

				— Кәчүрисиз, Тазабек, мәхсәткә келили, қени, өзиңиздә қандақ тәләп-муддиалар бар? — деди.

				— Билал аға, мен сіздің ақыл-парасатыңызға бас ием. Енді менде не талап болсын. — У сәл ойлинип қалди.

				Чар һөкүмитиниң Шәрқий Түркстан зиминини егиләшкә қизиқиват-қанлиғи һәққидә гәп болуведи, Адил хуруҗиға кәлди: 

				— Колпаковскийниң ичимизгә тумшуқ тиқиши бекар әмәс. Һазир у бизниң йеримизни қандақ қилип бесивелиш ғәризидә. Әнди бизгә ғәпләт уйқисини тәрк етип, чапсанирақ бир хуласигә келиш пәйти 

				кәлди. — У саһипханға бир дәқиқә тикилди. — Еһтимал, Колпаков-скийниң Тазабек тоғрилиқ ордимизға әвәткән мәктүби, мениң пәмимчә, бир йеғиниң банисиду?.. 

				Соал вә тапшуруқлар

					1.	Парчиниң мәзмунини “Алтә немишкә” усулини пайдилинип тәһлил қилиңлар:

					Үч атлиқ Тоққузтараға немә мәхсәттә атланди?

					Тазабек немишкә өз елини ташлап кетишкә мәжбур болди? 

					Колпаковскийниң Тазабеккә немишкә шүбһиси күчийиду? 

					Түркий хәлиқләр немишкә зулмәттә қалди? 

					Билал Назим немишкә жирақ өтмүштин сөз ачти?

					Чар һөкүмити немишкә Шәрқий Түркстан зиминини егиләшкә қизиқиду?

					2.	Парчиниң идеявий йөнилиши бойичә пикирлишиңлар.

					3.	“Төрт җүмлә” усули арқилиқ парчидә әкис етилгән хәлиқләр достлуғи һәққидики пикриңлар билән бөлүшүңлар:

					Пикир. Оқуған мәтин бойичә пикриңларни бир җүмлә билән йезиңлар.

					Дәлил. Өз пикриңларни бир җүмлә билән дәлилләңлар.

					Мисал. Пикриңларни һаят билән бағлаштуруп, мисал кәлтүрүңлар.

					Хуласә. Парчә бойичә хуласә йезиңлар.

					4.	Билал билән Тазабекниң диалогиға асаслинип, түркий хәлиқлириниң бешиға кәлгән азаплар һәққидә пикирлишиңлар.

					5.	Парчидин қазақ хәлқиниң турмуш-тирикчилигигә, мәишийитигә бағлиқ сөзләрни, кийим-кечәк намлирини тепип, дәптириңларға йезивелиңлар.

					6.	Интернеттин пайдилинип Тазабек батур һәққидә мәлумат тәйярлаңлар. 

				38-дәрис

				Романниң типик қәһримани Адилниң тәбиитидә әсирләр мабайнида қош зулум дәстидин езилгән, күрәшкә, азатлиққа тәшна миллионлиған аддий хәлиқниң улуқ идеали муҗәссәмләнгән, мәрданә, қайтмас әрлиги, җәңләрдики җасурлуғи, яшлиқ җүръити билән оқуғучини қайил қилған, өз зимининиң мустәқиллиги үчүн җенидин кечишкә тәйяр уйғур оғлиниң обризи рошән гәвдилиниду. У Садир палван, Билалларниң шагирти сүпитидә дайим сюжет линиясиниң дәл мәрки-зидә, вақиәликләрниң қайнимида көрүниду. 

				 Мәзкүр парчидә Или султани Әлаханниң вә ординиң рус әскәрлириниң бесип киришигә бағлиқ һәрикәтлири сүрәтләнгән. Шундақла әсәрдики қәһриманларниң бири Адилниң өз елини басқунчилардин сақлап қелиш йолидики күрәшлириниң бир көрүнүши тәсвирләнгән. 

				* * *

				Ғулҗида вәзийәт йәнә кәскинләшти. Пухрада һәрхил тәшвиш. Бир-лири: “Довунға тәккән оруслар әнди теч ятқидәкму? У қаттиқ ямғур —мөлдүр алдидики боран!” — десә, бирлири: “Оруслар чегариға әскәр топлаваптудәк”, — дәтти. Гәп-сөз бекар чиқамду? Падиша һөкүмитиниң чегара наһийәлири Ақяр вә Бурахорҗиларға әскәр вә еғир топ-зәмбирәкләрни кәлтүрүп, чоң һуҗум тәйярлиғини көрүватқанлиғи раст.

				
					[image: ]
				

				
					[image: ]
				

				
					[image: ]
				

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				193

			

		

		
			
				 Әһвалдин ениқ мәлумат алған Әлахан султан кеңәш әзалирини йәнә жиғди. Сөһбәттә қаралған мәсилә бирла: “Немә қилиш керәк?”. Бу һәқтә һәрхил пикир-мулаһизиләр болди. Илгири өз хаһишида қәтъий туруп кәлгән ғәзничи, диванбәглири әнди суға чилашқан һөл тасмидәк ивип қапту, падиша билән мурәссигә майил екәнлигини изһар қилишти. Әла султан зәрдә қилди:

				— Һә, бәгләр! Әву күни мән сүлһи хусусида гәп қилсам, тәрәп-тәрәптин мудуй қопишиведиң, қариғоҗини асанла қоюветишипсәнғу?!

				— Тәхсир, өзлириму Яқупбәгниң вәкиллиригә боюн толғап қайтур-ғачқа, шундақ чеғи дәп ойлаптимиз, — деди ғәзничи Абдувайит.

				Султан униңдин алған көзлирини диванбегигә тикти:

				— Мана әнди немә дейишисән? Чар һөкүмити билән келишимгә кәлсәк, болмамду?

				— Тәхсир, йеңилмәс Алла, бәндә йеңилидекәнмиз, — деди диванбеги бойнини қисип, — әнди мадар-мурассә болуштин өзгә чарә йоқ охшайду.

				— Тәхсир султанимиз, мән ләвзимдин қайтқум йоқ! Насарийлар билән иттипаққа келишкә боларму? “Орус билән дост болсаң, ай палтаң йениңда болғай” дегән ақил-пазиллар! — Буни ейтқан Җалалидин қази-калан қашлирини көтирипкинә тикилди. Әла султанниң қошумиси бирдин түгүлүп, қәтъий деди:

				— Йоқ, қази-калан! Йотқанға қарап аяқ сунуш бар! “Яғач тутқан йеридин суниду” дәп турушниң немә кериги! Қоюң, болмиғур гәпни! 

				Қази-калан дәсмалдәк өңди. У султандин кейинки айларда мундақ кәскин рәддийә аңлимиведи, деми чүшүп тиңирқап қалди.

				Улар сөһбәт нәтиҗисидә Колпаковскийға мәхсус мәктүп билән вәкил әвәтиш һәққидә қарар қобул қилди. Мәктүпниң мәзмуни: “Мәртивилик падиша һөкүмитиниң вәкили Колпаковский җандрал! Ушбу мәктүбимиз барабириндә йетип мәлум болсунки, байқишимизчә, силәр чегариға әскәр вә топларни орунлаштуруп, бизгә қарши һуҗумға тәйин тепипсиләр. Пәмимизчә, арида җаңҗал қилғидәк чоң муҗадилә болмиса керәк. Қуръан-Кәримдә тутруқсиз сәвәпләр елә беһөддә қан төкүш мәнъий етилгән. Шуңа мурассәгә келиш йолини таллавалдуқ. Бу һәқтә өзәңларниң пикир, мәслиһитиңларни тақәтсиз күтимиз. Шу мунасивәт билән орда саһиплиридин икки вәкил әвәттуқ, қобул қилсиңиз екән.

				Еһтирам билән Или султани Обул оғли Әла

				1871-жили, бәшинчи айниң тоққузинчи күни”.

				Бу мураҗиәтнамә чирайлиқ липапқа селинди, диванбеги вә сәркатип Җәпә бәгләрни йолға атландурди. Йәттә күн өткәндә, улар судин чиққан мөшүктәк султийип қайтип кәлди. Колпаковский имзаси чекилгән җавап-мәктүптә: “...Биз өткән жилдин бери силәргә қанчә рәт әскәрттуқ. Сиз Обул оғли Әла көңүл бөлмидиңиз. Бизниң ейтқанлиримизға тоғра 

				җавап қайтурмидиңиз. Очуқ ейтсақ, биринчи, биздин кәткән қачқунлар қайтурулмиди, улар һимайә қилинди. Иккинчи, чегара районлири-мизда булаң-талаң турақлиқ давам қилди. Үчинчи, техи өткән жили түзүлгән сода алақә көп өтмәй силәр тәрәптин чәкләнди. Вә һаказа... Гәпниң қисқиси, әнди кечиктиңлар! Биз мурассәгә кәлмәймиз! Ахир, силәрни тәртипкә чақириш үчүн һәрбий жүрүшкә мәҗбур болдуқ!..” —дәп йезилипту.

				Әһвалдин вақип болған орда кеңәш әзалириниң беши чүшти. Колпа-ковскийниң доқидин көрә, болупму униң: “Тәртипкә чақириш үчүн мәҗбур болдуқ!..” — дегән өктәмлиги Әла султанниң ғуруриға тәгди. У: “Мана әнди гәп үзүлди!”, “Сениң раст, намақул дегәндики шудә! Әнди мән, Алла һәм ләшкәр, һәм пухра алдида әйиплик әмәс. Кәлсун у дөйүзләр, теч ятидиған Әла йоқ!”

				* * *

				Ордида султан кеңәш әзалири вә саһипилирини жиғивалған екән. Шәмшидин хәлпәмму йетип кәпту. Униң қаш-қапиғи селиқ, әптидә роһий чүшкүнлүк, қарашлирида өзгичә дәрт намайән.

				Бундин икки саат илгири һодуқуп-мәңдәп киргән ясавул: “Һөрмәтлик султанимиз! Орус әскәрлири бузулупту! Кәтмәнгиму һуҗум қипту!..” —дегән шум хәвәрни йәткүзгән. Ғәзәпләнгән султан:

				— Һуҗум қипту! — дәп әсәбий вақириған пети орнидин чачрап тур-ди. — Бу шум хәвәрни ким кәлтүрди?!

				— Чапармән, тәхсир!

				Султанниң җәһли чиқти:

				— Әбләх! Явузлар! У қан қуссиған җандрал пәйлидин бу шумлуқ аян еди! Ахир дегинини қипту! Аһ Худа, бу йәнә немә күн бизгә! Нәччән заман манҗур-хитай басқунчилири билән елиштуқ. Андин өз ара елиштуқ. Ақивәт тәң йерим күчимиздин айрилғанда... Берәһим әзгүчи пәләк әнди бизни қирилип кәтсун, дәптудә... — Ғәзәп-нәпрәт, әләм-изтирапини көксигә сиғдуралмиған султан алиқанлирида бешини қисқан пети олтирип қалди.

				— Җанаби султан, — деди, аңғичә орнидин вәзмин турған Билал. —Һәргиз пучулмаң. Бу қилиқ сизгә ярашмайду! Явуз тәҗавузчилар адитини қипту. Наһатки, чоң белиққа кичик белиқни жутуш һаман рава болса...

				— Һәй, написәт тоңғузлар! Шунчә зор ейиқниң әндигинә дәм турған сәби охшаш биздәкләргә етилғинини қара! Мәхсити бизни манҗур ханиға тутуп беришму? Қени адаләт?!

				— Тарих гуваки, падиша билән ханда адаләт болған әмәс. — Бу гәпләрни тәмкин ейтқан Шәмшидин хәлпәм мәхсәткә киришти. — Мениң мәслиһитим йәнә сүлһи.

				— Сүлһи?! Дәверидекәнсиз! Әлчи әвәттуқ, хоп көрмидиғу...

				— Һеч вақиәси йоқ. Йәнә мураҗиәт қилимиз. Шундақ! Қуралсиз, аҗиз бәндиниң шир, йолвасқа чепиши һамақәтлик. Әнди шамғайлинип киришип елишқинимизда, миңларчә ғәйрәтлик әрлиримизниң қениға замин болимиз. Бирдин-бир чарә мурассә! Лазим болса, вақтинчә әл болуш.

				— Әл болуш?! — авази қаттиқ чиқти султанниң вә көзлири йоған ечилип покандәк қизарди, немә қилишини билмәй һәссинәгә чүшти. Диванбеги, ғәзничи бәгләрниң чирайи тамдәк өчүп, тили тутулған еди. Уларниң ичидә қази-калан йоқ. У муритлири билән мазайи-мәшриқтә дуа-тилавәтни давамлаштурмақта.

				Кеңәш әзалири бәс-муназирә қилидекән, көпчилик Шәмшидин хәлпәм вә Билал Назимларниң мақулини хоп көрүп, илгәркигә қариғанда толуқланған мундақ сүлһи шәртлирини қобул қилди: “Или султанлиғиниң хаһиши уруш әмәс, мәсилини течлиқ асаста һәл қилиш. Униң үчүн орда кеңиши ушбу сүлһи-мурассә тәләплирини Сиз, җандрал җанаплириға, йоллайду. Биринчи, Чар һөкүмитини етирап қилип, яхши мунасивәтләр орнитиш; иккинчи, Чар Руссия билән Или содисини кәңәйтиш, сода карванлириниң Ғулҗа шәһәр вә барлиқ йезиларда әркин жүрүшигә имтияз бериш; үчинчи, Илиға па-роход кәлтүрүшиңларға, Или ашлиғи, мели вә Гаңгулниң таш көмүри, тағниң қарғийи — җими байлиғи рус тәвәсигә чиқирилишиға разилиқ бериш; төртинчи, чегариниң дәрия бу қетида Бурахоҗа, у қетида Ават, Түгмән болушини һәр икки тәрәп тәстиқләп, имза қилиш, Яқупбәгдин Музартни қоғдаш ихтияри русларда болуш; бәшинчи, һәр икки тәрәп чегарида булаң-талаң ишлириға қәтъий йол қоймаслиқ... Мана шу териқидә бирмунчә тәләпләр қәғәзгә пүкүлди. Султан имза чекиш үчүн 

				Ғулҗидики Бәйтулла мечити. 1900-ж. чүширилгән рәсим

				қәғәзни қолиға алидекән, “Қол қоюш тиз пүккән билән баравәр!” — дәп еғир хурсинди.

				Сүлһинамини шу саатта тегишлик вәкилләр елип йолға чиқти.

				* * *

				Адил еғир ағриқтин әндигинә сәгип туруведи, бу шум һадисә яңливаштин ғәйрәткә кәлтүрди уни. Һәрбий жүрүшкә җиддий киришидекән, бир қисим әскәрлирини тезликтә Чиңсихозиға маңғузуп мудапийә чариләр көрди. Униң шу таптики җошқун җазибәсини һелиғу султанниң сүлһи һәққидики пәрмани екән, маңлийиға милтиқниң учи қадалғини биләнму, қайтуруш мүмкин әмәс. У атлиқ әскәр-сәрвазлириниң бир қисмини Күрәгә җайлаштурди; Баяндайда үч миңдәк әскәр қалдурди. Қорғастики Абдурахман сәрдарға чапармән арқилиқ хәт әвәтти. У хәттә: “Һечқандақ шараитта чекинмәслик! Қәтъий күрәш қилиш! Арқа сәптә мән тәйяр!” — дейилгән. Хәнҗә ахун илкидики бир йерим миңдәк туңган әскәрлири Сүйдүңдә, Таҗиларда еди. Улар беваситә султанға бойсунатти. Адил йолда кирип, улар билән муһим мәсилиләр үстидә келишти. Чар әскәрлиригә қарши күрәштә һәр җәһәттин стратегиялик әһмийәткә егә җай Қорғас, Үрүмчи вә Ғулҗа йолиниң түгүни — Чиңсихоза. Әйнә шу җайни егилигән Адил мудапийә чарилиригә җиддий тутуш қилди.

				Майор Балецкий башқурған чапавул қисим Бурахоҗа, андин Өсәктә анчә қаршилиққа учримиди. Сәвәви, султанниң сүлһи һәққидики көрсәтмисигә бола Абдурахман сәрдар вақитлиқ чекинип, барлиқ күчини Қорғасқа топлиған екән. Колпаковский мурассә тәкливини тәк-рар рәт қилғачқа, султан қаттиқ қаршилиқ көрситишкә пәрман бәргән көрүниду. Шуңлашқа Абдурахман Қорғаста тапан тирәп қарши турди.

				Кәтмән тәвәсидиму Тоқиләк сәрдар ләшкәрлири җанпидалиқ билән қирғин соқушқа киришип, дүшмәнниң алға силҗишиға йол қоймиди. Әпсус, һәрқанчә җасарәт көрсәткини билән Европа һәрбий қурал-яриғи билән қуралланған падиша әскәрлиригә тақабил келиш мүмкинму. Абдурахманниң аддий қуралланған, уруш мәшиғини аз көргән ләшкәрлири арида йүз бәргән үмүтсизлик вә роһий чүшкүнлүк түпәйли аста-аста хемиға йенип питирап чекинди. Өзгичә ғәйрәт, шиҗаәткә кәлгән Колпаковский әскәрлири Қорғас, андин Чиңпәңзә истиһкамлирини бемалал егиләп, Чиңсихозиға җүръәтлик атлан-ди. Алдинқи сәп сәрдарниң чекингәнлиги Адилни ғәзәптә қойди: “Әттәң! Мән күн илгири гәҗгиләп Қорғасқа барсам боптекән. Чөчәк, Бөриталадин манҗур-хитайларниң келишидин әнсирәп Чиңсихозида турғиним бекар болди. Абдурахман өзиму бошаңирақ еди. Илгири ғәзничибәг болған адәмдин сәрдар чиқишиға ишәнмиведим. Әйнә, Хәнҗәрахунларниң ләшкәрлириму Сүйдүң, Күрә қорғинидин баш чиқармай ятти... Мундақ бөлүнүп соқушуш қурсун”.

				Адил дурбун арқилиқ алға қариведи, булуттәк қара-бура келиватқан бир топ әскәрләр намайән болди. Йәнә синчилап тикилди у. Әнди байиқи топ, гоя қотандин чиққан пада-калидәк икки тәрәпкә йейилишқа башлиди. Адил дурбундин алған көзлирини алға тикидекән, чишлири өзлүктин ғучурлиди. Кәскин вә мүшкүл вәзийәт йүз бәргәндә, у өзини хатирҗәм, мәрданә тутушқа адәтләнгәчкә, қази әскәр вә пансәтлирини дәрһал жиғивелип, деди:

				— Әзимәтләр, тилчиниң ениқ хәвиригә қариғанда, Колпаковский әскәрлири бизниңкидин аз. Бирақ, уларниң қураллири хил. Ейтмақчи болғиним җаң-җуңниң қурал-әслаһлири бизниңкидин күчлүкти. Ғалибә кепили — ғәйрәт, қәйсәрлик екәнлигини биз әмәлиятта көрдуқ. Султанимиз мени кәчүргәй, униң сүлһи дегинигә мән көнмәймән! Мундақ чапму-чап җәңдә өз ара киришкән бир сиқим түки бар ғораз чеғичә қайтмайду!..

				Адил әскәрлирини оң қанат, сол қанатқа бөлүшкә башлиди. Униң план-реҗиси қази әскәр аңидин задила өтмиди. Чүнки, қурал-ярақтин өзлири аҗиз едидә. Һәммидин ямини әскәр вә сәрдарларниң бурунқи җәңгивар кәйпияти йоқ: көрүнүштә чандурмиғандәк қилғини билән әмәлиятта йилтизидин бошап, өзәклири порға айланған дәрәққә ох-шатти. Һә, техи, Колпаковскийниң “Чақириқнамисиниң” буларға сәлбий тәсири болмай қаламду... Қази әскәр ахири ичини пүвдәп турған муддиаға еғиз ачти: “...Ләвзиңизни жиришқа һәққим йоқ! Амма-лекин көңүлниң бәшарити җәң-җиһадқа задила тартмай туридиғу...”.

				— Ядиңизда болсунки, молла Салиш ака, биз қәһриман Оғузхан әвлади! У яв қаплап йепилип кәлгәндиму, һечқачан қайтмиған екән! —Бу гәпни қәтъий ейтқан Адил қази әскәрниң көзлиригә миқтәк қадал-дию, шиҗаәт қени мийисигә урди болғай, йүзигә бирдин қан жүгрәп, алға бурулди. Пансатлар вә бирмунчә ләшкәрләр Адилға петинип ейталмиғини билән, қази әскәр билән һәмнәпәс еди. 

				Адил дурбун билән йолға йәнә қариди. Чар әскәрлири йеқинла келип қапту. Һәммә нәрсә ашкарә. Улар часа түзүм қуруп, бирқанчигә бөлүнүп кәлмәктә. Һәр топниң арилиғи он маңдамчә келәр. Алдинқи топта пиядә әскәрләр топи, уларниң кәйнидә атларға сөритилгән зәмбирәкләр, сол қанатта һәйвәтлик йәнә бир атлиқлар топи... Әскәрләр идити булар әмәс, мәйданниң арқа сепидә йәнә бир топ атлиқлар мәлум. Әйнә шу топниң алдида шох вә сөләтлик атларға мингән, кокарда вә погонлири язниң аптивида пақирап турған төрт киши қатар кәлмәктә. Мана буларни бир-бир көздин кәчүргән Адил йәнә синчилиди. Ақ фуражка, ақ рәхттин гимнастерка вә қара сим кийгән әскәрләр милтиқ-қиличлирини чәпрас есип, сәп раслап бала-қазадәк кәлмәктә. Часа түзүминиң кәңлиги вә чоңқурлуғидики әскәрләрни санап көрди у. Алдинқи сәптә он икки адәм, чоңқурлуғи тәхминән он сәптин ибарәт. Демәк, бир топта бир йүз жигирмә әскәр бар. Һазирчә байқалғини икки топ, техи уларниң 

				кәйнидә қанчилик бар. Шу ара-чолида Адилниң ядиға Бөшүр йетип: “У асранди буларниң арисида бармекин?” — дедидә ойнақ атта көзлиридә уни ахтурушқа тиришти. Әң кәйнидики түзүмдә икки-үч офицер ке-ливататти. Уларниң кәйнидә бири худди очиниң тайғинидәк әгишип келивататти. Әйнә шу Бөшүр екәнлиги әмир мәһәл. 

				Адил бир дәқиқә тиңирқиди: “Паһ! У накәс Бөшүр әшуду тайлиқ! Хоп, у султан билән аразлашсун, хәлиқтә немә гуна? У өзиниң бечарә хәлқи бешиға балаю-апәт елип келиватқинини биләмдекин?! Һәй тәнтәк, ғоҗа акаң җандралниң яғлиқ қапиғиға от яқмисаңму, у өзиму йенишқа тәйяр едиғу...”.

				Тарихта намайән болуп туридиған мундақ сатқунларға Адилниң нәприти өрләйдекән, көзлири оттәк йенип, чишлири киришти, муш-лири базғандәк түгүлди. Ички җәһәттин парчилиниш, чириш һалити уни рәһимсиз әзмәктә. Лекин, у мәнъий чүшкүнлүккә берилгини йоқ. Әксичә, пансатларға: “Сәпрас!” дегән пәрманни бәрди. Һәйәл қилмай ғазатчилар оң вә сол қанат болуп сәп раслиди. Бир түркүм атлиқ қисим мәйданниң сол қанитини егилиди. Шу әснада бир чақирим арилиққа келип қалған орус пиядә әскәрлириму оң, солға ғаз қанити мисали йейиливеди, уштумтут етилған топ авази гүмбүрләп йәрни зил-зилигә кәлтүрди. Адилниң ети чиңқирап кишнәп, алди аяқлирини көтирип чапчиди. Аңғичә дәһшәтлик үшқетип чүшкән снарядләр сәп алдида топа-чаңни пуқиратти: бәзиләр ат-пети билән һалак болди. Адәттә, явниң психикилиқ һуҗум қилиш арқилиқ әшундақ әнсизчилик туғдуридиғанлиғини Адил билмәмду, уму: “Топчилар, топ атқай!” де-види, йенидики мәһрәми Садиқҗан дәрһал тегишлик сәрдарларға хәвәр қилди. Һәйәл қилмай арқа сәптә қатар қоюлған ондәк зәмбирәктин оқлар арқа-арқидин етилди. Лекин дүшмән топлириға қариғанда, өзлириниң топ авази худди хитайларниң чағанда атидиған поҗаңлиридин анчә пәриқ қилматти. Бирмунчә сәрдар, әскәрләр ғәйрәтлик болғини билән, толиси сәрасимә. Адил дәрғәзәп. Униң жүрәк-бағрини һаганча тешидәк әзгән дәрт — пәқәт өзлириниң қураллириниң аҗизлиғи...

				Күрәш икки арида кәскин түс алди. Көтирилгән ис-түтәк, чаң-тозаңда жирақни ила-пәриқ қилиш мүмкин әмәс..

				Соал вә тапшуруқлар

					1.	Парчиниң мәзмунини “Һекайә хәритиси” усули арқилиқ ечип бериңлар. 

					2.	Или султаниниң рус җандрали Колпаковскийға йоллиған мәктүбини оқуңлар. Буниңға силәрниң көзқаришиңлар қандақ? Пикирлишиңлар. 

					3.	Колпаковскийниң җавап-мәктүби билән тонушуңлар. Униң течлиқ йолини халимиғанлиғиниң асасий сәвәви немидә дәп ойлайсиләр? 

					4.	Или султани рус җандралиниң шәртлирини өз ихтияри билән орунлидиму яки орунлашқа мәҗбур болдиму? Пикирлишиңлар. 

					5.	Әлаханниң “Шунчә зор ейиқниң әндигинә дәм турған сәби охшаш биздәкләргә етилғинини қара! Мәхсити бизни манҗур ханиға тутуп беришму? Қени адаләт?!” дегән сөзлиридин қандақ хуласә чиқиришқа болиду? Пикирлишиңлар. 

					6.	Мәтингә асаслинип Әлаханға миҗәзнамә бериңлар. Султанниң қайси хисләтлири силәргә яқти? Җававиңларни дәлилләңлар. 

					7.	Мәтингә асаслинип Адилға миҗәзнамә бериңлар. Униң қайси хисләтлири силәргә яқти? Немә үчүн? Җававиңларни дәлилләңлар. 

					8.	Адилниң Оғузхан һәққидә ейтқан сөзлирини тепип оқуңлар. Адил бу гәпләрни немә үчүн ейтти дәп ойлайсиләр? Җававиңларни мәтиндин мисал кәлтүрүп дәлилләңлар. 

					9.	Адилниң сатқун Бөшүрбәгкә мунасивити қайси тәсвирләрдә байқилиду? Җававиңларни мәтиндин мисал кәлтүрүп дәлилләңлар. Адилниң “У өзиниң бечарә хәлқи бешиға балаю-апәт елип келиватқинини биләмдекин?! Һәй тәнтәк, ғоҗа акаң җандралниң яғлиқ қапиғиға от яқмисаңму, у өзиму йенишқа тәйяр едиғу...” дегән пикригә көзқаришиңлар қандақ? 

				10.	Басқунчиларға қарши күрәштә һәммә Адилдәк қәтъий пикирдә туралидиму? Җававиңларни дәлилләңлар.

				11.	Мәтингә асаслинип рус әсәкәрлири билән уйғур әскәрлириниң қурал-ярақлирини селиштуруңлар. Уларниң пәриқлинип турушиниң сәвәви бойичә пикирлишиңлар.

				12.	Парчидики қайси тәсвир яки пикир силәргә яқти? Немә үчүн? 

				39-дәрис

				Мәзкүр парчидә Адил башчилиғидики җәңчиләрниң басқунчиларға қарши туруп өз елини қоғдиғанлиғи, Чиңсихозидики җәңдә Адилниң яридар болғанлиғи, рус жандрали Колпаковскийниң Или тәвәсигә бе-сип кирип, Или султанлиғи ордисини қолға елиштики тәҗәвузлуғи, хәлиқниң жүрәктики әркинликкә болған үмүт отиниң өчмәйдиғанлиғи тәсвирләнгән. Язғучи Садирниң қиличини шу үмүт отиниң, азатлиқ үчүн күрәшниң рәмзи сүпитидә ишләткән.

				* * *

				...Мәйданда оқ дәһшәтлик етилмақта. Адилниң яридар болғини әскәрлири ичигә таралған екән, улар бирдин роһсизлиққа учриди. Сәрдарсиз әскәр җәңдә ғәлибә қазанғанмеди? Алдинқи сәптә өлгәнләрниң сани барғансири көпәймәктә... Әрик үчүн илгири Садир палван билән қатар ат салған ишәшлик яр-қавуллардин Қасим оқ иланму шу-лар қатарида қаза тапти. Әһвални егилигән чар әскәрлири шу арилиқта қайтарма һуҗумға өтти. Арида көп болса найити икки сааттәк тиркишиш давам қилдимекин, Адилниң пансат вә ләшкәрлири арқа-арқисидин чекинишкә йүз тутти... Мәйданда җавапкәр болуп қалған қази әскәр молла Салиш байила оқ етишни тохтитиш пәрманини бәргән еди. 

				Чар әскәрлири Чиңсихозидики җәңдә азғина чиқим билән ғәлибә қазинип, мәһәллигә һәйвәтлик кирип кәлди... Йүзлигән йәрлик содигәрләр, шивә-солан пухралири уларни мәһәллә ташқирида қол қошлап, баш қоюп сәмимий күтүвалди.

				Бир топ һимайичи вә адъютантлири билән шох арғимақларда кочини йерип дегидәк йетип кәлгән 

				Колпаковский Чиңсихозини ичкириләп, қобул-ханиға келип чүшти. Бу 1871-жили 19-июнь еди.

				У күни кәчқурунлуғи Колпаковскийға дәрияниң у қетидики уруш мәйданидин чапармән кәлди. У тәрәптиму иш ғәлибилик екән. Колпаковский бу-рутини толғап деди:

				— Молодец, барикалла! Мениң орунбасарим полковник Озеров Кәтмәнни егиләпту! Мән униң бу операциядә йеңишигә ишәнгән едим... Әнди Обул оғлиниң һәр икки мәйданида йели чиқип, бели сунди. Бели сунған адәмниң аяқ-қоли һәрикәтсиз қалидиғини тәбиий!

				У үстәлгә һәрбий хәритиләрни йейип бирпәс қариди. Андин қизил қәләм билән өзлири егилигән кәнт-пунктларға бәлгү урди, көңлидә “шахмат оюнида” өзини ғалип һис қилғанлиғи үчүн керилип илмайди...

				Дәрвақә, Кәтмәндә күчлүк қаршилиқ көрсәткән Тоқиләк сәрдар вә униң ярдәмчи яр-қавуллири тапан тирәп күрәшкән еди. Бала-қазадәк чүшүп партлиған зәмбирәк оқлири уларниң һалини қоймиди ахир. Униңдин ташқири ләшкәрлириниң арқа-арқидин йүз бәргән тиним-сиз соқушлардин ялиқип, мадари қуруған. Көплигән җәңгиварлар вә ат-улақлар әшу апәт яғдурған топларниң, Европа милтиқ оқлириниң қурвини болуши сөзсиз еди. Раст, келиватқан дәһшәтлик сәлгә, гояки мөлдүр мисали яққан оқларға бәрдәңгә, қара милтиқлар билән көкрәк керип беһөддә һалак болушниң йоли болсун. Пухра вә әскәрләрниң җениға артуқ зәмин болуштин баш тартқан Тоқиләк сәрдар арқиға че-кинип, амалсиз сүлһигә келишкә мәҗбур болған еди. Оңдин, солдинму амити кәлгән Колпаковский илгәрки “Чақириқнамә” кәйнидин Сүйдүң, Күрә туңганлар башлиғи Хәнҗәрахунға мәхсус вәкил әвәтип, сөһбәт жүргүзгән екән. Хәнҗәрахун: “Мән илгири уйғурлар билән бирликтә қозғилиш үчүн Қуръан тутуп, қәсәм қилған адәм...” дәп рәт қилған көрүниду. Униңдин сада чиқмиғачқа, вәкил униң әскәр башлиғи Гәнәз сәрдарни астиртин қолға елип, индәккә кәлтүргән екән. Нәтиҗидә Колпаковский 20-июльда зор ишәнч билән Сүйдүңгә атлиниду. Сүйдүң қорғини тешиға әскәрлирини сәпкә тизған Гәнәз дағдуғилиқ күтүвалиду уни. Мана шу кәмдә Гәнәзниң сатқунлуғини билгән Хәнҗәрахунниң хапилиқта мейисигә қан уруп, җан үзиду.

				Соал вә тапшуруқлар

				 	1.	Парчиниң мәмунини “Вақиәләр тизмиси” усули арқилиқ тәһлил қилиңлар.

					2.	Парчиниң идеявий йөнилиши бойичә пикирлишиңлар.

					3.	Парчидә җәң мәйдани қандақ тәсвирләнгән?

					4.	Ләшкәрләрниң чекинишигә пәқәт Адилниң яридар болғанлиғи сәвәпму? Бу мәғлубийәткә болған көзқаришиңлар қандақ? Қандақ ойлайсиләр, йә рус әскәрлири бәри-бир йеңәттиму? Пикирлишиңлар. 

					5.	Тоқиләк сәрдарниң рәсимигә диққәт бөлүңлар. Силәр уни қандақ тәсәввур қилған едиңлар? Рәсимни өз тәсәввуруңлар билән селиштуруңлар

					6.	“Мән илгири уйғурлар билән бирликтә қозғилиш үчүн Қуръан тутуп, қәсәм қилған адәм...” дегән сөзлири Хәнҗәрахунниң қандақ адәм екәнлигини дәлилләйду? 

					7.	Колпаковский Гәнәзниң сатқунлуғидин қандақ пайдиланди? 

					8.	Парчидин өзәңларға яққан эпизодни оқуп, немә үчүн яққанлиғини ейтип бериңлар.

				40-дәрис

				Мәзкүр парчидә Әлаханнниң елиға болған чәксиз муһәббити, униң Колпаковский билән келишимгә келиш үчүн оғлини әлчи қилип әвәткәнлиги, Колпаковскийниң ямулда ятқан Әлаханни сораққа елиши әкис етилгән. Язғучи қәһриманларниң ички кәчүрмилирини баянлашта уларниң миҗәз-хулқини, психологиялик һалитини, ду-ния қарашлирини маһирлиқ билән ечип берәлигән. Шу вақиәләр қайнимида Билал Назим пәқәт шаирла әмәс, хәлқиниң келәчигини чоңқур ойлайдиған, һәрқандақ шараитта дадил пикир ейтидиған шәхс сүпитидә гәвдиләнгән. 

				* * *

				Адилниң йәнә еғир мәҗруһланғини вә Кәтмәндә Тоқиләк сәрдарниң чекингини, шуниңдәк Гәнәзниң хаинлиғидин Сүйдүң, Күрә туңган-лириниң бир пай оқ чиқармай тәслим болғини Әла султанни сараң қилип қойди.

				— Ваһ, дәриха!.. Мана, әнди пәркайим кетип, қолдин қилич чүшкән екән! Йоруқ күнүм патқан екән... Йәттә жил биз көтәргән қутлуқ ай-юлтузлуқ туғниң беши егилгән екән... Уйғурларға шунчә дәрт-әләм аздәк бу көргүлүкниму һәҗәп рава көрүпсән, Худа! Биз көрмигән әнди бу тартқулуқ қалған. Ғазатқа дәсливи ат салған, талай җәң-җиһадта ғәйрәт-шиҗаәт көрсәткән не-не дилавәр әрләр қени? Әҗдиһаниң да-мидин қайтмай, шир кәби елишип кәлгән Адил батур қени? Тәпсә там өрүйдиған қавул Тоқиләк сәрдарчу? Улар мәйданда ян беридиған әрләрмеди? Тағдәк йөләкчилирим шулар едиғу... Аһ, биздин амәт, ис-ламдин қувәт кәткән екән. Товва, немә купранилиқ өткәнду мәндин? Йеңилмәс Алла, ей Худа, мана әнди қанчә җазалисаң, мени җазала. Әл-жутумни аман қилғайсән.

				...У курсида олтиридекән, көзлирини бир мәзгил чиңғина жумуп ойға патти: бир һазадин кейин: “Уһ!” дәп улуқ тинди. Ядиға немә йәттики, вуҗуди ғужжидә қоруп, кирпидәк түгиләнди. Орнидин дәс туруп, гүс-гүс бесип кәлгән пети чәттә һаңқийип олтарған ғәзничи Абдувайитниң у качитиғиму, бу качитиғиму қоли кәйнидә уруп, алдида қол бағлап турған диванбегигә: “Бар, тоңғуз, һазир әву ма-зардин мейит қезип йәйдиған қотур ишт қази-каланни йәткүз!” —деди. Султанниң җисманий тәзиридин аман қалғиниға хуш болған 

				диванбеги: “Хоп!” — дегән пети өзини қуштәк ташқири алди. Тиниқлири йәтмәй, өкүздәк пушулдиған султан йәнә җайида олтардидә, өзигә тәскин бәрди: Қази-каланни чақиривелип качатлиғанда, муддиа һасил боламду. Орунсиз хапилиқ түпәйли вақитни қолдин бәргән билән, әйнә өзиниму учуқдайдиғанлар босуғиға келип қалди. Бир амалини қилиш керәкқу, ахир.

				 У өзини қолиға елип, әқлини жиғди. Мундақ вәзийәттә киши сасқилап-мәңдәп һәрқайсисиниң гепигә бир қулақ салғуси келидиғу. Әнди у өзгиләрниң әқлигә муһтаҗ әмәс. Ғәзничи бәг билән йәнә бир орда саһибини дәқәмдә қилип: “Бир саатқичә һазир бол, йолға чиқисән!” —дәп һөкүм қилди.

				* * *

				...Башлири саңгилап наүмүт қайтқан әлчиләр атлирини йорутқан пети ордиға йетип кәлдидә, жүрәклири гәлгә тиқилған һалда султанға әһвалдин учур ейтти. Колпаковскийниң “әл болили” десиму мақул кәлмигини, андин әзиз пәрзәндиниң тутқунлуқта қелиши уни ич-ичидин үгүттәк әзгән еди. Бир кәмгичә тили каламға кәлмәй, көзлириниң да-ириси барғансири кәңийип, чоғдәк янди. Орда саһиплириниңму беши чүшкән. Улар оға ичкән мисали татирип, пучулған. Орнидин дәс турған султан авал бешидики таҗисини алди: андин шаһанә тонини йешип, бир янға пеқиритип ташлиди. “Шу җандрал дөйүз билән теги әнди йәкму-йәк елишип, йә нери, йә бери болай!” — дедидә өзини ташқири алди. Билал, орда саһиплири униң кәйнидин дүрридә қилип чиқти. Һәйәл қилмай кәлтүрүлгән ақ боз атқа мингән султан қамча урди. Орда саһиплири вә нөкәрлири болуп җәми оттуздәк киши униң кәйнидин ат чапти.

				Аччиқ әқилни кесидиғу, шу арида униңға яндашқан Билал өз мәслиһитини ейтишқа башлиди.

				Колпаковский Ғулҗа әтрапиға қарап зоқлинип, бехүдүк келидекән, Баяндайға йәткәндә, алдида ат туяқлиридин көтирилгән чаңға чулғинип келиватқан бир топ кишигә көзи чүшти.

				— Булар немә адәм? — сориди арғимақтики Колпаковский бешини кәйнигә буруп. Униң артидики Бөшүрбәг алиқинини пешанисигә сайә қилип, диққәт билән қариғандин кейин, деди:

				— Әву, ялаңпаштақ, бешини чекиләвалған Или султани — Әла. Униң йенидики хәлиқ шаири — Билал Назим. Қалғанлири орда атармән-чапармәнлири...

				Колпаковский тәкрар соал қойди:

				— Султан бешини чекиләвапту, немә демәкчи?

				— Бешим өлүмдә, халисаң ас, халисаң атқа сөритип өлтәр дегини униң, — күлүп қойди Бөшүрбәг.

				Колпаковский бирпәс ойланди. Һәйәл қилмай Әла султан униң ропирусиға келиведи, Колпаковскийму арғимиғиниң тизгинини тартти. Шу арилиқта Бөшүр өзини далдиға алған еди.

				Әла султан көзлирини бегиз қилип тикилгиничә, қуруп кәткән калпугини тили билән ялиди: егиз қаригир арғимақтики рәқивиниң һәйвәтлик қамити, йоған көзлиригә мунасип қара қашлири, қап-қара бурути вә кокардилиқ ақ фуражкиси, ақ кительда чақнап турған по-гонлири Әланиң қан қуюлған көзлиридин тезликтә өттидә, дәрғәзәптә хитап қилди:

				— Һәй, әбләх! Колпаковский җандрал дегини сәнму?! Мәрт болсаң, мана мән, Әла султан! Мениң билән йәкму-йәк елиш! Сән мени тәслим болғини кәлди дәп ойламсән? Билип қой, сәнләргә тәслим болидиған Или султани йоқ! Мениң билән елишамсән, қиличлишамсән, чиқ мәйданға!

				Бу гәпләрни тәрҗимә арқилиқ чүшәнгән генерал мийиғида күлди. Новәттә Билал гәпкә еғиз җүплиди. Униң әптидә еғир хурсиниш, көзлиридә нәпрәт-наләт учқунлири чақниған:

				— Ей, қомандан, мүмкин, сизни мунда кәлтүргән падишайиңизниң әмриду, мүмкин, бизниң бай йеримиз, әмгәкчан хәлқимиз шунчә тәқазза әткәнду? Бечарә мәзлум уйғур хәлқи әзәлдә силәргә яман нийәттә болмиған еди. Талан-тараҗ қилиш, оқ етиш түгүл, таки көз алайтмиған еди. Бу жүрүшүңлар зораванлиқ, басқунчилиқ сәясәт түпәйли әмәсмиду? Бу иккинчи аҗиз әлниң әркини боғуш — сәбини боққандәк тунҗуқтуруш әмәсму! Кашки, силәрдә адәмгәрчиликтин қилчә әсир болса. Мәхситиңлар — бизни хану-вәйран қилиш, манҗур ханиға ахир тутуп беришмеди?! Түвидә силәр өз қолуңларни өзәңлар хитайға бағлап бериватқиниңларни, балаю-апәт биздин әмәс — қара хан-дин йетидиғинини чүшәнсәңлар. Дәйдиған дейилди. Әнди қолуңлардин кәлгинини қилиңлар!

				Бу атәшин гәпләр җениға патқан Колпаковский өңүп татирди. Әлпазида уйғур хәлқи намайәндилириниң әсла зәмбирәк оқи йеңәлмәс һәқиқити йәлкисини бесип азаплиғандәк, жүригини ечитқандәк еди. Шу арида униң тәсәввурида өзиниң шерин ғәризи вә Александр II ниң әмир-пәрмани гәвдиләндию, қияпитигә бирдин җиддийлиқ берип, йенидикиләргә буйруқ қилди:

				— Бу икки мутәһәм йолумдин нери болсун! Түрмигә елинсун!..

				Әла султан билән Билалниң қоллири чәмбәрчас бағлинидекән, Кол-паковский ғәзничи Абдувайитқа бегиздәк қадилип, деди: 

				— Қени, бизни Ордиға башла! — Абдувайит күрүк тохудәк дүгдәрәп униң алдиға чүшти. Колпаковский Ғулҗиға һечқанчә һетиқимай, бехүдүк кирип кәлди... 

				У күни 1871-жили 22-июнь еди...

				* * *

				Әл ятқу мәһәл. Колпаковский стакандики кофени ичип болушиға адъютант кирип доклад қилди: 

				— Җанабий генерал-майор, тапшуруғиңиз билән Обул оғли кәлтү-рүлди.

				— Кирсун, — қәтъий ейтти генерал. Униң йенида пәқәт полиция башлиғи вә тәрҗиман бар.

				Босуғиға қәдәм қойған Әла палван униң көзигә бегиздәк тикилди. Өз ордисида ақивәт өзгиниң әсири болуп кириш қисмити бағрини өртимәй қаламду. Әптидә хорлиниш әмәс, өч-нәпрәт намайишкар еди.

				Әла палванниң һәбсидә мәһбуслуқ һаят кәчүргинигә икки айдәк боп-ту. Бу арида униң ямул һойлисидин ташқири чиққини шу. Һал сораш зөрүрийити билән кәлгәнләр униңға йолуқуш түгүл, аял, бала-вақисиму униң дидарини көрүш имканийитидин мәһрум қилинған. Әла үчүн яритилған шараит-гундиханидин йоруғирақ камера аҗритилип, пакиз матрас-чүшәкләр билән тәмин етилгән, күтүм-ғизасиму яман әмәс. 

				Әтиси вә кәч пат әтрапи егиз тахтай билән қоршалған ямулниң чағлиққина һойлисида бир пәс дәм алдуридудә, қайта солиниду. Мундақ вақитта ишикниң сиртидин тақақ төмүрниң җараңлап қаға тумшуққа елиниши, униң кәйнидинла йоған қулупниң селини-ши өлгәнниң үстигә тәпкәндәк туюлатти униңға. Раст, бир әлниң сәркири — шаһи болған, султанлиқ сәлтәнәтини сүргән кишиниң гириптарлиққа муптила болуши аз дәртму... Униң илгәрки тулуқ таштәк кипти кетип, ядап қапту. 

				Колпаковский униң қияпитини синчи көзлиридә кәчүридекән, әвзайида һели болсиму исиянкар ғурур, роһий җәһәттин күчлүк муҗәссәмлик вә қарашлирида бүркүттәк җазибилик байқиди. Һазир у тутқун болғини билән бир әлниң султани едидә. Бу тәрәплирини мәңпуң қилди болғай: “Мәрһәмәт олтириң!” — дәп оң тәрипидики җайни көрсәтти. Бир чәттә һәйкәлдәк қатқан тәрҗиман униң сөзини тәрҗимә қилғандин кейин, Әла салмақлиқ бесип келип олтарди.

				— Һә, султан, кәйпият қандақ? — Бу гәпни қилған Колпаковскийниң очуқ чирайида зәһәрхәндилик чиқип туратти.

				— Яхши, — пинәк бузмай җавап бәрди у.

				— Биз сизгә қарита яман нийәттә әмәслигимизни билгәнсиз?

				— Қизиқ! — Тәддилик күлди Әла. — Бир күчлүк әл аҗиз әлгә бесип кирип, әндигинә дәм турған балини боғуп ташлисуну, яман нийәттә 

				әмәсмиш! — Буни аңлиған генерал нақолай әһвалға чүшүп қалғиниға әпсусланди, еһтимал. “Дипломатиядә силиқ-сипайилиқ кәтмәйду. Қара буниң кибрини. Җаһил таранчиларни пәқәтла саваш керәк!” — деди көңлидә, чачлири тик турди.

				У соал-сорақ ишлирини давамлаштурди:

				— Биләмсиз, Обул оғли, Или пухраси сиздин бәк нарази!.. Йеқинда сиз ятқан камериға пухралар һуҗум қилди. Биз сизни һимайә қилип қалдуқ...

				— Пухра маңа һуҗум қиптәкму!? — Кинайә күлди Әла.

				— Һә-ә, пәқәт сизгә! — Кәскин ейтти генерал. — Улар сабиқ султан алван-ясақни көп селип әзди, қази-каланни боғуп өлтәрди!.. Биз қанға қан алимиз! — дәйду. Андин бир шивә жигитиниң сөйгән қизини зорлап еливалғансиз! Техи, сиздә туңганларниңму қисаси күчлүк.

				— Шундақму? Дегән билән пишт-сиркиниң һәммисини сүзүвап-сиз, — деди Әла аччиқ күлүмсирәп. — Сизниң “Чақириқнамидила” туңган қериндашларни қапқа баплиғиниңиз ашкариди. Паһ, ақ падишаниң қабил җандарали болуңу, чүпәй нәрсиләр билән аварә екәнлигиңизни қараң-һә! Йәнә қандақ илләт япмақчи!?

				— Илләт! Биз сизни сақлап қалмисақ, төрт парчә болаттиңиз!

				— Шундақ дәң. Әнди мениң гепимни аңлаң, җандарал. Маңа пүтүн Или хәлқиниң қизил тирниғи бойнумда екәнлигидин өзгә еғир җаза йоқ! Шуни билиңки, қапқанға чүшкән бөрә чеғида қуйруғини чивисигә қисип, қулақ йопуруп турмайду. Өлүмни аллиқачан гәдәнгә алған адәм, өлүмдин вайим қилип кәтмәйду! Мән қолумни қази-каландәк бир һәзләкниң паскина қениға булғимаймән! Бу ойдурма, доқ силәргә керәк болуп қалғанду. Шу тапта сиз һаким, мән мәһкүм. Қолида ваңпаси бар адәм иғвасизму иш қилалайду. Әгәр сизниң орнуңизда мән болсам, илкимдики әсирни дарға асқан болаттим...

				Әнди у рәқивиниң бисини бир қеқиветиш лазимлиғини ойлап, һөкүмран тәләппузда:

				— Ачиқ, бу җинни! Көзүмдин нери қил! — дедию, қолини кәскин силкиди. Ясавул дәрһал елип чиқти уни. Әла үсти йепиқ һарвуға олтиридекән, икки атлиқ казак-орус (қазиғорус) атлириға қамча урди...

				Соал вә тапшуруқлар

					1.	Парчиниң мәзмунини “Ойлан, җүпләш, пикирләш” усули арқилиқ тәһлил қилиңлар.

					2.	Әла султанниң монологини оқуңлар. Униң қәлбий һалити силәрни тәврәндүрдиму? Пикирлишиңлар. 

					3.	Рәсимдин униң ғәзивини байқашқа боламду? 

					4.	Әлахан билән Колпаковскийниң көзи вә нәзәр ташлишидин қандақ һаләтләр ипадә қилинғанлиғини шәрһиләңлар.

					5.	Билалниң Колпаковскийға ейтқан нутқидин униң миҗәзидики қандақ хисләтни байқидиңлар? Җававиңларни дәлилләңлар. 

					6.	Әлахан султанниң ямулдики қияпити гәвдиләнгән үзүндини оқуп, ишлитилгән бәдиий васитиләрни ениқлаңлар. 

					7.	Әлахан султанниң ямулға соланғанлиғи униң көзқаришини өзгәртәлидиму? Җававиңларни дәлилләңлар.

					8.	Әлаханниң Колпаковскийға бәргән җаваплиридин униң миҗәзидики қандақ хисләтни байқидиңлар? Униң җаваплири силәргә яқтиму? 

					9.	“Венн диаграммиси” усулини пайдилинип Әлахан билән Колпаковскийға миҗәзнамә бериңлар. 

				10.	Әлахан султанниң қайси хислитидин үлгә алған болаттиңлар? Җававиңларни дәлилләңлар. 

				11.	Рус генералиниң Ғулҗиға келиштики асасий мәхсити немә дәп ойлайсиләр? Пикир-лишиңлар. 

				12.	Парчидики қайси тәсвир яки пикир силәрни тәсирләндүрди? Җававиңларни дәлилләңлар. 

				13.	Интернет ресурслардин вә қошумчә мәнбәләрдин пайдилинип, “Рус падишасиниң Или тәвәсини ишғал қилиши” мавзусиға реферат тәйярлаңлар.

				41-дәрис

				Мәзкүр парчидә Билал Назим билән Пантусов иккисиниң уйғур хәл-қиниң тәғдири, Әлаханниң аилиси билән Верный шәһиригә паланғанлиғи һәққидики сөһбити баян қилинған. Билал Назимниң Пантусов билән болған сөһбитидә хәлиқ ғеми билән яшайдиған, Вәтән тәғдирини өз тәғдиридин бөлүп қаримайдиған шәхс сүпитидә гәвдиләнгән. 

				* * *

				Дәм елиш күни Николай Николаевич чапармән арқилиқ Билалға хәт әвәтип, өйигә тәклип қилди. Хәт әрәп йезиғи билән йезилипту, Билал дегән қәрәлдә йетип барди. У ишик алдида күтүп турған екән, қучақ ечип қарши алди.

				— Мәрһәмәт, Назим, кәлгиниңизгә хошалмән... Мән сизниң қут-луқ өйүңизни хелә илгири көрүведим. Әнди жутуңларда пәтирдә олтириватқан мениң босуғамниму көрүп қоюң.

				Уйғур тилида пишшиқ ейтилған бу тәвәзу-тәклипләргә қайил меһман оң қолини көксигә алған һалда илтипат билдүрүп, ичкирилиди.

				Николай Николаевич илгири консулхана болған бенаниң арқа тәрипидики узуниға кәткән бир қәвәтлик өйниң икки еғиз бөлмисидә туридекән. Мәхмәл билән қапланған юмшақ курсида олтарған Билал ади-ти бойичә дугаға қол көтәрдидә, яңливаштин течлиқ-аманлиқ сорашти.

				— Һаят тәбиити шундақ, у бирлиригә қирини көрситип, бирлиригә қучақ ачиду... Болупму, дунияда әрксизликтин, мәһкүмлүктин өзгә еғир дәрт йоқлуғини, ушбу савда түпәйли Билалларниң дили мәҗруһ, нәпәслири боғуқ, мейилири гараң екәнлигини Николай Николаевич тәсәввур қилмай қаламду. Билалға бир ләһсә меһриванлиқ билән қариди. Билал убдан сирланған бенаниң асти-үстигә, деризилириниң йоған вә йоруқлуғиға көз жүгәрткинидә, өз жутида Чар һөкүмитиниң ақ сарийиға кирип қалғандәк әймәнди.

				Саһипхана үстәлгә ғиза раслап, үстини гезит билән йепип қоюпту. Аңғичә бир хизмәтчи киши бир җүп гәрдин пиялә вә гүллүк чәйнәктә чай кәлтүрүп, чиқип кәтти.

				— Кәчүрүң, Назим, сизни өзмизниң миллий таамлири билән меһман қилишқа болатти. Һазирчә аялимни бу йәргә елип келишкә үлгәр-мигиним үчүн хиҗилмән. Бир аз нан, самса алдурдум базардин.

				— Җовапсиз, өзиңиз билән сөһбәт қилип олтиришниң өзи ғенимәт әмәсму.

				— Мана бу йәрлиригә кәлгәндә, бир кәмдә сиздин үгинивалған: “Бу мечит болмиғандики...” дегән гәпни тәкрарлашқа тоғра келиду. — Улар күлүшти.

				— Қени, ғизаға беқиң.

				Кона достлар гәпниң бешини, ейтмисиму болидиған, ейтилған тәғдирдә артуқ кәтмәйдиған киришмиләр үстидә тохтилип, бара-бара мәхсәткә өтти.

				— Назим, сизниң “Китаби ғазат дәр мүлки Чин” дастаниңиз, ари-да бир қанчә жил көрүшмигән болсақму, есимдин көтирилгини йоқ. Еһтимал, уни аяқлаштуруп болғансиз?

				Билал чинидики қайнақ чайдин бир жутум ичкәндин кейин җавап бәрди:

				— Йоғусу, көңүл бөлгиниңизгә рәхмәт. Дәвримиздики чигич муамма вә муҗадилиләр, биридин кейин бири еғир оқубәтлик әһваллар пеқирни арамиға қойди дәмсиз... Худа халиса, әнди кичиккинә епимни тапсам, давамлаштурумән. Шуниму қошуп қояйки, чүшкүнлүк әсири болуш шаир үчүн намунасип.

				Билалниң авазида жүриги тегидин ешилип чиқиватқан бир түрлүк муңни сәзгән Николаевич көңлидә: “...Раст, бу адәм тарихий қедимий бир хәлиқниң аңлиқ исиянкар вәкилила әмәс, һәм шаири, һәм әрбаби. Демәк, өз хәлқиниң муң-қайғуси, арзу-армини билән яшимай туралам-ду...” — дегән пикир кәчти. Билал бу шеирни оқуди:

				Һәр бала еки әз асман апәт,

				Гәр дегәри қаза башәт.

				Бәзәмин нәдә сид мигу йәд,

				Ханаи, Әнвәрий қуҗа башәт.

				Һәҗәплик күлүмсиригән Николаевичниң ағзи ечилипла қалди:

				— Әзбирайи худа, чүшәнмидим. Парсчә болуши керәк?

				— Шундақ, бу парс шаири Әнвәрийниң нәзими. Дәйдики, әгәр бала-қаза асмандин яғса, у кимгиду несип болса, йәргә айиғи тегә-тәгмәй, мени тепивалиду... Биз уйғурларниң тәғдири мана шундақ...

				— Бу шеир қалтис екән, — деди Николай Николаевич ағзидики ненини жутуветип, — чүшинимән, Назим чүшинимән... — У һәмдәртлик толқунида тәврәнди. — Мән сиздин сир сақлимаймән. Умумән, қедимий тарихқа, мәдәний мирасқа егә, әзәлдә дәвләт тутуп 

				кәлгән сиз, уйғурларға еғир әлвәттә. Силәр ички-ташқи әзгүчиләргә қарши әрик, мустәқиллик үчүн мәйданға ат салдиңлар. Бу һәрқандақ милләтниң муқәддәс иши. Әпсус, силәрниң күрәш йөнилишиңларда хаталиқ йүз бәрди: зулум ордисини өртәп, ичиңлардики зомигәрләрни басқан билән, ахирида һакимийәт бешиға йәнә шулар түлкә җугисини кийип чиқивалди. Ундин бөләк ташқи вәзийәт... — У сәл ойлинип туруп деди, — очуғирақ ейтсам, силәр әтрапиңлардики күчлүк вә чоң дөләтләр көзидики хәлиқ болуп қалдиңлар... Чарруссиядиму өткән әсирдә Пуга-чев, Степан Разин башчилиғида де-ханлар қозғилиңи болған. Уларниң тәғдириму силәргә охшаш ахирида мәғлубийәт билән аяқлашти. Немә үчүнду, деханлар қозғилиңиниң ғали-бийәт қазанғанлиғини мән тарихта көрмидим. Әнди Чар һөкүмитиниң сәясити тоғрисида тохталмисамму, уни өзиңиз билсиңиз керәк... 

				Билал униң көзлири тегидин сирлиқ түгүнләрни аңқириватқандәк, деди:

				— Бизниң исиянимизни наһайити дурус тәһлил қилдиңиз. Дәрһәқиқәт, ички-ташқи бесимлар хун аби ичкүзди бизгә... Андин қалса, наданлиқ, җаһаләт вә иттипақсизлиқ тарихта һечкимниң чириғини яндурған әмәс. Басқунчиларға қарши әлдә, алайлуқ, Алтәшәһәрдә өзини бәдәвләт елан қилған Яқупбәг, Қәшқәр, Хотән, Кучар, таки Үрүмчи падишаханли-рини бойсундуруп, һакимийәткә еришиш үчүн күрәш қилди. Лекин у Сәддичингә йетип берип, туғини тикләлмиди. Или султанлиғи болса, өз алдиға иш тутти...

				— Яқупбәг мәсилиси өз алдиға чоң мавзу. У һәқтә иккимиз кейинирәк сөһбәт қилишимиз мүмкин.

				— Әлвәттә, йәнә бир пешкәл, хәлқимиздики наданлиқ болса керәк, өзини сөйүш, өзини һөрмәт қилиш йоқ дейәрлик. Өзини сөймигән милләт мәңгү мәһкүмлүккә йүз тутидиғанлиғини мән әмәлиятта байқидим. Мәлумки, нәччә әсирдин бери дүмбисини тешип, ичигә шам яқса, йоруқ чүшмәйдиған, буттин өзгә мәдәний-мирасиму, хетиму йоқ торғавут, ойрат, хошутларниң қолида, андин басқунчи манҗурлар 

				зулумида хар болуп өттуқ. Бәллири пүкүлгән, дили сунуқ хәлқимиз әсирләр бойи сериқтал болуп өтти. Бизгә йәткән палакәтни мән пәқәтла өзимиздин көрүмән...

				— Қалтис хуласә, Назим — дәп қувәтлиди у, андин Чар һөкүмитиму өзини сөймәйдиғини, пәқәт қурал күчигә вә зорлуққа тайиниш арқилиқ һөкүм сүрүватқинини ейтти. Изһар қилишичә, 1853—1856-жиллири-дики Қирим уруши уни аҗизлатқан. Пәқәтла Севастопольни қорған қилиш арқилиқ хәлиқ ара дипломатиялик абройини сақлап қалалиған. Техи йеқинда деханлар һәрикити күчийип ғулғула болуш еһтималини сәзгән Чар һөкүмити дәрһал ишниң алдини елип, ислаһат жүргүзүпту, қисқиси, һөкүмәт деханларға татлиқ, конфет берип үлгирипту. Әслидә Чарруссия вә Европидики хәлиқләрниң зияли, саватлиқ вәкиллири у исиянни тәйярлашқа қол салған екән. Улар Чар һөкүмити жүргүзгән ислаһатни “Пәқәтла хәлиқни алдаш вә езишниң йеңи түридин ибарәт” дәп хуласә чиқарған... Бу тоғрилиқ у илгири хемир учидин петир үзгәндәк қилип, бир аз сөзләп бәргинини әскәртип, сәл ойлинип турғандин кейин пикрини җәм қилип сөзлиди:

				— Биз сөһбитимиздин сәл чәтнәп кәттуққу дәймән... Артуқ болмас, өзиңиз ейтқандәк, уйғур хәлқиниң дилини маарип чириғи билән йо-рутуш һаҗәт, — деди.

				У йеқинда Ғулҗиға жүрүш алдида Түркстан генерал-губернато-ри Кауфманниң Ташкәнттин Верныйға келип, Йәттису қомандани генерал-майорниң паалийитини вә Верный шәһәр қурулушини көздин кәчүргини, диққәт қилишқа тегишлик мәсилиләрдә, хәлиқ маарипиға көңүл бөлүнмәй ғәйри милләт балилири оқушсиз қалғинини әскәрткән екән. Булардин учур бәргән Николаевич:

				— Ғулҗида йәрлик милләт балилирини оқутушниң асаси әйнә шу. Аңлишимчә, сизни Ғулҗа бойичә һәммә кәнт-сәһраларда мәктәп ечиш тәшәббускари, дәйду. Ишиңиз жүрүватса керәк? — деди.

				— Миллий мәнпийитимиз үчүн қизиққиниңизға тәшәккүр. Бәзән әһвалларниң яр бәрмәслиги вә қолумизниң йәтмәсликлиригә бақмай, азғина иш қилғандәк болдуқ. Билал калтәгинә қирқилған сақилини бармақ учлирида тарашлап сәл турғандин кейин давам қилди. Гепиниң ураничә, Ғулҗа шәһиригә тәәллуқ пухраларниң толисиға мәктәп ечиш имканийити яритилипту. Бирақ, устаз-имам, хәлпәтләр Қуръан сүрилирини оқутушни билгини билән, тәң йериминиң йезиш савати йоқ екән. Ундин ташқири, дәрисхана үчүн мечит қешида һоҗра-имарәтләрниң йоқлуғи, қәғәз-қәләм қисчилиғи қийнайдекән. Буларни аңлиған Николай Николаевич һеч қандақ иккиләнмәй қәғәз, қәләм хусусида ярдәм беридиғанлиғиға вәдә қилди вә муәллимләр өзлириниң саватини чиқириш үчүн язлиқ тәтилдә қисқа курс ечиш һаҗәтлигини мәслиһәт бәрди.

				— Мәнму шундағирақ ойлиған едим. Күткән йәрдин чиқтиңиз, —деди Билал миннәтдарлиқ билдүрүп. Устаз хәлпәтләрниң мааши һәққидә еғиз ечишниң йоли болсун. Канцелярия уларға мәбләғ аҗритип берәлмәйдекән... 

				Билалниң жүригиниң тегидә Әла султан едидә. Униң үстигә Нико-лаевич у орунлаштурулған Верный шәһиридин кәлди. Епини тепип:

				— Бизниң сабиқ султанимиз Алмутида дәп аңлидуқ. Ол бечариниң һал-әһвали қандағирақки, хәвириңиз бармеки? — дәп сорап қалди.

				Николай Николаевич төрт жил илгири Ғулҗа әлчиханисида ишләп турған вақтида бәзи мунасивәтләр түпәйли султанниң ордисида болған әмәсмеди. Бу новәт Алмутидин Ғулҗиға жүрүш алдида султанниң һаяти уни қизиқтурған екән, әттәй зиярәт қилип кәпту. Әла палван җайлашқан орун Алмута (Верный) шәһириниң күн чиқишида алтә-йәттә чақирим арилиқта екән. Әтрапи тоқай, оттурисидики булақ сүйи һасил қилған узуниға созулған сазлиқ көл әтрапини қелин, өскиләң қомуч қаплиған. Бу мәнзирә қирғавул, явайи өдәкләр җайи емиш. Әла палван әзәлдин очи адәм болғачқа, өзиму әшу мәнзилгә җайлашқинини хоп көрүпту. Униң билән биллә көчирилгән аилигә һәм һөкүмәт тәрипидин яғач-таш берилгән екән, қолму-қол там соқуп, кесәк қуюп, өй селивапту. Бәзилири гәмә колап дегидәк җайлашқан вә болғуси мәһәллигә улар “Султанқорған” дәп нам берип үлгәргән... Буларни һекайә қилған Николай Николаевич: “Мән Обул оғли билән көрүшкәндин кейин, шәһәргә йеқин болғини билән сазлиқ екән, десәм, у: җандаралиңлар мени әл сориған, шәһәрдә олтирип болған адәм... Әнди ява өдәк қатарида чәттәрәк турғай, дәп мәшәгә әкелип қойди, дәп чеқишти. Бу гепи маңа тәсир қилди. Һәрһалда, ундақ абройлуқ адәмләр, көрүнүштә сир паш қилмиғини билән ар-номус қуруттәк йәп, ич-ичидин қуруп кетиши мүмкин. Бирақ у сәл ядап қалғини болмиса, әлпазида өзгириш байқалмайду...”

				Билални мудһиш, еғир вәзийәт йәнә чаңгилиға алди...

				Иллиқ гәпләр билән униң көңлини йопутқан Николаевич сөһбәтни башқа қинға салмақчи болуведи, Билал: “Биздин бу жил язда Қутбидин дегән әзимәт сүргүн қилиниведи. У тоғрилиқ бирәр гәп аңлидиңизму?” —деди. Униң тоғрилиқ һечнемә билмәйдикән.

				Николай Николаевич өткән жили Петербургта болғинида бир қанчә вақти Эрмитажда материал көрүш, үгиниш билән бопту. Шу чағда уни уйғур хәлқиниң тарихи, әсәр-әтиқә, музыка вә нахшилири, фольклор вә этнографиялик алаһидиликлири қизиқтурупту. Әйнә шуни Билалға сөзләп, уйғурларниң ундақ мәдәний мирас, мәнивий байлиқлири Герма-ния, Италия, Англия шәһәрлиридиму сақлиниватқанлиғини қошумчә қилди. Өзиниң Чар Россия шәриқшунас-ориенталистлириниң хәлиқ ара 

				үчинчи съезиға тәйярлиқ көрүши лазим екән. Уйғурларниң турмуш-мәишитини ипадиләйдиған алаһидиликләр, өй җиһазлири, ишләп чиқириш сайманлири, кийим-кечәк, зенәт буюмлири вә тарихиға аит материалларни жиғиш қизиқтуридиғанлиғини, улар келидиған жили Ташкәнт көргәзмисигә қоюлидиғанлиғини бир баштин сөзләп бериведи, қәлбидә бир түрлүк һиссият ойғанған Билал:

				— Он аңлиғандин, бир көргән әла. Авили биз әл ичини арилайли, андин терип-түшәш асан. Халисиңиз, мән сизни йеза-сәһраларға елип чиқай. Бу, әлвәттә хәлқимизниң мәнивий байлиғини, урпи-адитини-му егиләшкә сизгә чоң имкан бериду. Демәк, “бир калтәк билән икки тошқан елип қайтисиз...” — дәп күлүп қойди.

				— Мана бу қалтис гәп! — Николай Николаевич униңға миннәтдарлиқ изһар қилди. Шу арида у қоюн дәптирини елип, һәр қайсидин аңлиған идеома-афоризмларни ениқлиғуси кәлдидә, монуни сориди:

				— Кәчүрисиз Назим, мән бир қизиқ мақални аңлап, йезип қоюп-тимән. “Яманға яғ ярашмас, өшкигә юмғасүт” дәйдекәнсиләр, юмғасүт дегинини биләлмидим?

				Билал чүшәндүрдию, лекин бурадири уни тәсәввур қилалмиди. Новәттә у йәнә бир мунчә мақал-тәмсилләрни вә һәр қайсидин аңлиған қизиқ ләтипиләрни ейтти. Билалма униңға яндишип қизиқ нәрсиләрни ейтип бериведи, саһипханниң қәлими дәптиридә йорғилиди.

				Пешин мәһәл меһман қайтишқа тәрәддүт қилип, орнидин турди. Ташқирида қар ләпилдәп йеғиватқан екән.

				Дәрвазиғичә узитип кәлгән Николаевичниң қолини елип:

				“Николай бурадәр, аман болсақ, қиш өтсә, әтиязда мән сизгә юмғасүт, һесимуқ вә тәртәзиниң әйни өзини көрситип қоюмән”, — дәп хошлашти.

				Соал вә тапшуруқлар

					1.	Парчини оқуп, мәзмунини кластерниң ярдими билән ечип бериңлар.

					2.	Пантусов билән Б. Назим сөһбити һәққидә пикирлишиңлар.

					3.	Пантусовниң Билал Назимни тәклип қилиштики, шаирға зор һөрмәт билдүрүштики мәхсити немә дәп ойлайсиләр? Пикирлишиңлар. 

					4.	Пантусов “Әнди Чар һөкүмитиниң сәясити тоғрисида тохталмисамму, уни өзиңиз билсиңиз керәк...” дәп немини нәзәрдә тутти дәп ойлайсиләр?

					5.	Билал Назимниң “Бизгә йәткән палакәтни мән пәқәтла өзимиздин көрүмән...” дегән пикригә силәрниң көзқаришиңлар қандақ? 

					6.	Парчидин Әла палванниң Пантусовқа бәргән җававини тепип оқуңлар. Униңдин алған тәсиратиңлар билән бөлүшүңлар. 

					7.	Пантусовниң уйғурларниң тарихиға, мәдәнийитигә, сәнъитигә қизиқишиға көзқаришиңлар қандақ? 

					8.	Қошумчә мәлуматларға асаслинип, Әла палван паланған Султанқорғанниң көрү-нүшини бүгүнки Султанқорған билән селиштуруңлар. 

					9.	Парчидин тәбиәт мәнзирисини тәсвирләштә ишлитилгән бәдиий васитиләрни ениқлаңлар. 

					10.	Җәдвәлни толтуруңлар.

				
					Парчидики қәһриманларға миҗәзнамә

				

				
					Парчидин дәлил

				

				
					Әлахан

				

				
					Колпаковский

				

				
					Билал Назим

				

				
					Пантусов

				

				42—43-дәрис

				“Янар тағ” әсәриниң үчинчи китави жуқарқи муҗадилиләрниң давами болуп, әнди сюжет вақиәлиги чигичлинип, бир йөнилишкә қарап йүзлиниду. Шуниңға бола қәһриманларниң иш-һәрикәтлириму җиддийлишиду. Язғучи басқунчиларниң зорлуқ-зомбилиғини, жирки-ничлик әпти-бәширисини яққал ечип бериду. Басқунчиларға қарши күрәштә Или султанлиғи билән Йәттишәр султанлиғи бирликкә келәлмигәнлиги, тәхтни һелә-нәйрәң билән егиләвалған Яқупбәгниң униңда өзила ялғуз олтиришқа болған хаһиши, хәлқимиз тәғдирини техиму қийин-қистақ һаләттә қалдуриду. 

				Әсәр сюжети дәрия болуп аққан қанлар бекар кетип, әлниң басқунчилар қолиға өтүши, уйғурларниң ана дияридин көчүши билән аяқлишиду. 1881-жилқи Петербург шәртнамисиға бола уйғурларниң Вәтинини ташлап көчүшкә мәҗбур болғанлиғи ениқ фактларға асас-линип тәсвирлиниду. Трилогияниң хатимисидә муәллип көч-көч паҗиәсиниң башлинишини ечинишлиқ нотида ипадиләп, китапханға ой салиду. Язғучи Бөшүрбәг, Һаким, Һошур ғәзничи кәби Вәтәнниң, хәлқиниң қайғусидин жирақ миллий мунапиқ-сатқунларниң әпти-бәширисини ишинәрлик һалда ечип берәлигән. “Янар тағ” трилогияси келәчәк әвлатниң өз тарихини үгиниши үчүн зор әһмийәткә егә.

				* * *

				Дәрвақә, бу көч-көч нериси икки-үч жил, бериси йүз жил арилиғида давам қилип кәлгән еди. Алтә шәһәрдин Пәрғаниға, Әнҗанға, андин Илиға үзлүксиз болуп туриведи. Һә, әнди болса, Илидин-Йәтисуға... Әзәлдә иссиқ макан, қутлуқ Вәтәнни ташлап кетиш асанму? Топрақтин қозғалған һелиғу адәм екән, һәтта дәл-дәрәқниң, гияниң йилтиз тарти-ши әмри мәһәл. Териқтәк питирап-чечилиш, сәрсан-сәргәрданлиқ уйғур аталмиш хәлиққила мәнсүпмеди?.. Таштәк қатқан Молла Билалниң мийисидин булар кечидекән, ич-ичидин езилип, хунап болди.

				— Ва дәриха! — деди у қуйруғи үзүлмәй кетип барған көчтин көз алмай хурсинип, — дунияға төрилип, әрк көрмәй өткән күнүмдин қаттиқ өкүнимән. Таҗу-тәхт дунияда бунъят болғандин бери уни бир 

				һөкүмдар иккинчисидин, иккинчиси үчинчисидин тартип алған екән. Бизгә қалғини әнди сәвирлик, үмүтварлиқ...

				Көч гоя әтияз чечәк сүйи кәлгән дәриядәк лөмшүп ақмақта. Униң долқуниға ихтиярсиз урулған Молла Билаллар Күрә дәрвазисидин чиқип сай бойиға келип қалғинини туймиди. Ой-хияли, қәлби көчниң еғир җудалиқ кәчүрмилири билән зәнҗирбәнт. Әйнә, көчтин қалғуси кәлмигән иштларму егилирини әгишип, қайси бирлири иргулу астида қуйруқлирини чивичиға тиқип, қулақлирини йопуруп кетип бармақта. Өй-мүлүк, қаққан қозуқ, түккән түгүч һәммисини һарвуға догилап бесип, кала-өкүз, ат-ешәккә артип маңған. Ялаңғидақ посурлап кетип барғанлар сансиз. “Момамдин қалған тәвәрүк” — дәп боғча-түгүнлирини қолтуққа қисип вә кепәнлиги үчүн еливалған икки-үч тахта матаси, сүзгә-тағақлири селинған сандуқчисини қучиғиға қоюп иргулуда олтарған момилар, шуниндәк ғораз-мекиянлирини көксигә қилип, лата қочақлирини бағриға басқан оғул-қизларниң боюнлирини қисип олтиришлири Молла Билалниң нәзәридин өтүведи, көзлиригә лиққидә яш кәлди.

				— Қошулупла кетип қалмайли, Назим! — Сейит Муһәммәтниң секингинә дәртлик авази униң қәдәмлирини чәклиди. Улар көтирилип қол қошлап турғиничә тәрки Вәтәнләрдин нигаһини алмиғиничә узақтин-узақ тикилди. Жүки еғир һарвулар етиздин ашлиқ, мәңгән саман тошуп порпаң болуп кәткән қатаң йолда чайқилип, пиядиләр бемағдир аяқ елип бармақта...

				Молла Билалниң тәнлири шүркәнди... Шундақ. Шәриқниң изғирин-лиқ шамили Ғәрип шамилини қоғлимақта, топа-тозаң тозитип, һәм-мини буз-бузаң қилмақта... Барғансири жирақлашқан көчни чаң билән гирәләшкән туман һимирип алмақта... Бәдән-бәдини бошап мадаридин кәткән Молла Билал ялғуз седә түвигә зоңзайди. Һава кәйни тәкши тутулуп, упуқ мудһиш дақ-қа айланған. Дағ әмәски, ғайәт ғадайған тағ. У йолувчиларға әсла йол бәрмәс — тик қия ташлиқ, чоңқур ғарлиқ мудһиш тағ еди!...

				— Ва дәриха! Бу немә тәғдир йәнә, немә аламәт!? Һаятимизниң ақивәт йилтизи қуруп-заваллиққа йүз тутқиниму бу!? Ей, пак-пәрвәр дигара! Нә гуна, хусумитимиз үчүн ушбу азап-ни рава көрдүң бизгә?!.. Бешимизға йәткән соруқчулуқ, күлпәтни немигә жоруғулуқ? Сул-тани йоқ әл житим, хәлиқтин айрилған йәр житим, жүрәктин айрилған тән житим екән, бу йоқлуқниң һәммиси бизгә равамеди!?..

				Еғир кәчүрмиләргә, тәпәккүргә берилгән Назимниң вуҗудиға ғәйри-тәбиий күч кирип-тетиклинип, дәс турди:

				— Ей, Янар тағ! Янғин тағ! Тәкрар өртән, Тәңри тағ!.. Мән сениң илаһи қудритиңгә һәмишәм тәшна, тәққаза! Асман пәләк ялқунжа, Янар тағ!..

				Молла Билалниң жүригидин җошқунлинип чиққан бу сада чәксиз дала, бүйүк тағ, чоққилириға әкис сада әтти...

				Аләмшумул һиссиятлар долқунида тәврәнгән, көзлиригә лиққидә яш кәлгән Сейит Муһәммәт аста келип униң қолтуғидин алдидә, өй тәрәпкә секин қәдәм қойди.

				ХАТИМӘ

				Кәйнидики иргулуда қасқини кичик сүсәр тумақ, чиғ йоллуқ чибәрқут тужурка үстидин мәнлә пәшмәт кийгән киши бәк ғәмкин. Һарвудики аяли вә бала-җақисини һесаплиғанда улар бәш җан. Иргулуниң налә қилғандәк ғичирлиши, арилап пушқуруп кетип барған боз атниң күчинип аяқ елиши, қисқиси, әтрап, йоқлуқ, җудалиқ һәммиси уни рәһимсиз әзмәктә. У — өмүрвайәт раһәт-парағәт көрмәй, дәрт-әләмдин ада тапмиған, ақивәт қутлуқ Вәтәнни тәрк етип кетишкә мәҗбур болған Молла Билал еди.

				Сейит Муһәммәт иккиси өткән айда тәрәддут қилди. Улар авили Терәк мазардики Абдурусул әмир, Нәсирдин әләм вә Әла султанларниң қәбрини зиярәт қилди; Молла Тохтийүзигә атлинип Садир Палванниң қәбригә дуа-тәдбир қилди. Адилниң жили нәзиригә дахил болуп, һәм қәбригә чиқти. Баяндай, Шеһидкалиқтики җәндә қурбан болған бирнәччә миңлиған мәрданиларниң роһиға Қуръан-тилавәт қилди. Шундақ қилип, улар муқәддәс ана дияр һәм әрвалар билән хошлашти.

				Сейит Муһәммәт сәл илгири өз жути Қаш Самийүзидин қозғалған жут, уруқ-җамаәтлири билән йолға чиққан еди. Молла Билални болса, Пантусов канцелярия хизмәтчилириниң бала-җақисиға қошуп йолға салди. “Санкт-Петербург шәртнамиси” бойичә көч-көч 1883-жили 10-мартқичә кетиши шәрт. Канцелярия үлгирәлмигән көчни йолға селиш, уларни тәнтәк черикләрдин қоғдаш үчүнла 600 нәпәр казак-орус әскәрлири билән төрт зәмбирәкни әттәй елип қалған, қалғанлири болса алтә ай илгири зәмбирәклирини сөритип чиқип кетиведи. Һесапта Ғулҗа хәлқиниң ондин тоққузи көчүп, көчмәй қалғанлири уйғурлардин 7500 җан, туңганлардин 4000 җан екән. Илгири Чар Руссиядин Илиға қечип өткән сован болусидики қазақлар черикләрниң зорлуқ, булаң-талиңиға учрап, “Теги, бул манҗур-хитай қурсун!” дәп 2230 җан көчүшкә әризә сунған екән, улар аллиқачан кәткән еди.

				Ғулам палван, Молла Салиш, Низамдин ахун, Веливайлар бамәслиһәт үч ай илгири қозғиливеди. Қерилиқ йәткән Шәмшидин хәлпәм өзи тәрбийиләп, өй-отақ қилған үч йүзлигән шагиртлири қозғалмай қалди.

				Тәсәвупчи, дәрвиш-муритларға пирлиқ қиливатқан Зулалидин һапиз өткән жили солақтин бошитилған еди, униң билән йетәрлик муритлар көчмәй қалди.

				“Көч-көч. Аччиқ учқунлуқ, қаңсиқ шәриқ шамили ғәрип шамили-ни қоғлимақта. Молла Билал аилиси олтарған иргулу йеңидин чегара бәлгүләнгән Қорғас сүйи кечигидин чайқилип-тасқилип, һели улуқ суға ғәриқ болғидәк әнсизчиликтә өтти…

				 Уни еғир қайғу қамрап алған, һемишәм ғәмдин ада болмиған қәлбидин: “Илаһә! Ушбу соруқчилиқ бизниң бешимиз билән кәтсә, балимиздин балимизға несип болмиса екән!..”, дегән нида чиқти”.

				Җаһан издәп, җаһан кәздим җаһанимни тапмидим,

				Вәйран болди султанлиғим, султанимни тапмидим. 

				Әзизана юртум қалди, кәтти мискин баш елип,

				Анда зулмәт қаплап нурлуқ асманимни тапмидим.

				Әлниң ғеми яман екән, қериндашниң ғемидин,

				Йүрәк-бағрим парә-парә, арамимни тапмидим.

				Ей пәләк, миң ләнәта, хәлқимни зар қахшатқан,

				Әл-юртум дәп истәк әткән заманимни тапмидим. 

				Һәсритидә йиғлап ақти көзлиримниң гәвһири,

				Нә көзүмки, җанни қиймақ имканимни тапмидим.

				Һәр кишигә бала кәлсә пәқәт билур бир өзи,

				Ташни ярар дәртлиримгә дәрманимни тапмидим.

				Әй пәләк, миң ләнәта хәлқимни зар қахшатқан,

				Әл-юртум дәп истәк әткән заманимни тапмидим.

				Ғәмдин азат болди демәң Билали бечарәни,

				Мән Вәтәндин өзгә йүксәк арманимни тапмидим.

				Шәриқниң аччиқ изғиринлиқ шамили Ғәрип шамилини қоғлиди; упуқни, бәлки җими аләмни чаң-тозаң, ис-түтәк арилашқан хүнүк, бир түрлүк йеқимсиз, қаңсиқ һид қаплиғандәк болди...

				Соал вә тапшуруқлар

					1.	Парчини оқуп, “Алтә немишкә” усулини пайдилинип тәһлил қилиңлар:

					Миллий-азатлиқ һәрикәтләр немишкә мәғлубийәткә учриди? 

					Хәлиқ немишкә өз елидин көчүшкә мәҗбур болди?

					Көчни көргән Назимниң жүриги немишкә езилди? 

					Көч-көч немишкә йүз жил давамлашти дәйду?

					Шаир немишкә Янар таққа мураҗиәт қилди? 

					Билал немишкә “Һәр кишигә бала кәлсә пәқәт билур бир өзи,

					Ташни ярар дәртлиримгә дәрманимни тапмидим” дәйду?.

					2.	Билал Назимниң хәлиқниң тәғдири һәққидики ойлириға силәрниң көзқаришиңлар қандақ? Селиштуруңлар . 

					3.	Билалниң қәлбий һалити билән тәбиәтниң өзгиришини селиштуруңлар? Улардики охшашлиқ немидә? 

					4.	Билал Назим билән Сейит Муһәммәт Қаший әлни ташлап меңишниң алдида немә сәвәптин тарихий шәхсләрниң қәбирлирини зиярәт қилди дәп ойлайсиләр?

					5.	Билал Назимниң Вәтәнни ташлап кетишигә силәр қандақ қарайсиләр? Пикриңларни дәлилләңлар. 

					6.	Билал Назим ғәзилини һиссиятлиқ оқуп, әсәр қандақ идея билән суғирилғанлиғи бойичә пикирлишиңлар. Ғәзәлдә ечиниш бесимму, арманму? Селиштуруңлар.

					7.	Көч-көчни тәсвирләштә рәссам немишкә адәмләрни дутарниң ичигә сизди дәп ойлайсиләр?

					8.	“Вәтәндин айрилиш оңайму?” мавзусиға эссе йезиңлар.

					“Янар тағ” романини йәкүнләшкә беғишланған тапшурмилар 

					1.	Мәзкүр романдин чүшәнгиниңларни “көзқараш – сәвәп – мисал – хуласиләш” усули арқилиқ муһакимә қилиңлар. 

					2.	Әсәрниң композиционлуқ түзүлүшини тәһлил қилиңлар.

					3.	Әсәрниң хәлқимиз тарихида тутқан орни һәққидә пикирлишиңлар.

					4.	Әсәрниң көч-көч пажиәси билән аяқлашқини силәргә қандақ тәсир қилди? 

					5.	Язғучиниң орнида болсаңлар әсәрни қандақ аяқлаштурған болаттиңлар? Немә сәвәптин? 

					6.	Интернет ресурсларға асаслинип, “XIX әсирниң II йеримида уйғурларниң тарихида йүз бәргән паҗиә” мавзусиға презентация тәйярлаңлар. 

					7.	“Или султани Обул Әланиң чәт әлдики тутқунлуқ һаятиға даир муһим үч һөҗҗәт” (“Уйғур авази” 24- декабрь, 2015-жил. “Или дәрияси” журналидин ихчамлап тәйярлиған П.Әхмәтов) намлиқ мақалини оқуп, “Янар тағ” романидики вақиәләр билән селиштуруңлар. Романниң һәққанийлиққа қанчилик йеқинлиғи һәққидә пикир йезиңлар. 

				ӘДӘБИЯТ НӘЗӘРИЙӘСИ: ТАРИХИЙ ӘСӘРЛӘР

				Тарихий әсәрләрниң асасий мәхсәт-муддиаси — өтмүштә йүз бәргән вақиә, һадисиләрни һәм шәхсләрниң һаятини җанландуруп тәсвирләш болуп һесаплиниду. Әйнә шу мәхсәт-нишан тарихий әсәрләрниң өзигә хас өзгичилигини вуҗутқа кәлтүриду.

				Тарихий әсәрләр көпирәк нәсрий вә драма жанрлирида ярити-лиду. Һәрқандақ әсәрләргә хас вақиәликни бәдиий тәсвирләшниң‚ қәһриманлар обризини яритишниң тәләп вә йоллири тарихий әсәрләр-гиму хас. Шуниң билән биллә тарихий әсәрләрниң чоң өзгичилигиму моҗут: тарихий әсәрләргә асас қилинған тарихий вақиә, һадисиләр һәм кишиләрниң һаяти өзиниң әсли мәзмуни вә қияпити билән тәсвирлиниши һаҗәт.

				Өтмүш вақиәлиригә беғишланған әсәрләрниң һәммисила тарихий болувәрмәйду. Мәсилән, Һ. Абдуллинниң “Жутдашлар” романида Улуқ Вәтән уруши жиллиридики (1941—1945-жиллар) һаят һәқиқити тәсвирләнгән болсиму, уни тарихий әсәр дейишкә болмайду. Әнди М.Зулпиқаровниң “Янар тағ” романи тарихий әсәр. Униңда ХIХ әсирдә уйғур хәлқи тарихида йүз бәргән вақиәләр асас қилинип, Әлахан сул-тан, Билал Назим, Колпаковский охшаш тарихта өткән шәхсләр кәң гәвдиләндүрүлгән. Демәк, тарихий әсәр болуш үчүн болған вақиәләр билән биллә тарихта өткән шәхсләрму тәсвирлиниши шәрт.

				
					[image: ]
				

				
					
						[image: ]
					

					
						[image: ]
					

					
						[image: ]
					

					
						[image: ]
					

				

				
					
						[image: ]
					

					
						
							Вәзийәтлик тапшурма 

							Оқуғучилар арисида “Янар тағ” романи бойичә шәһәрлик эссе көрүги өтмәкчи. Силәр өтүлгән қайси парчини таллап алаттиңлар? Немишкә? 

				Әсли өтмүш дәвирләрниң вақиәлири вә өзигә хас өзгичиликлири ай-рим һөҗҗәтләрдә, ядикарлиқларда сақлинип қалған болуши мүмкин. Лекин өтмүшниң тәкрарланмас һәқиқитини ениқ, һәртәрәплимә намайән қилишқа улар йетәрлик болалмайду. Өтмүшкә хас әһвалларға тайинип, язғучи өткән замандики турмуш, һаят өзгичилигини әйни көрситәләйдиған көрүнүшләрни яритиши керәк‚ йәни бәдиий тоқулмиларни пайдилиниши керәк. Демәк‚ тарихий әсәрләрдә болған шәхсләр, йүз бәргән вақиәләр билән биллә бәдиий тоқулмилар чоң орун алиду. Мәсилән, өткән әсирдә рус әскәрлири Или султанлиғини бесивалғини (1871-жили) факт сүпитидә мәлум. Бәдиий әсәрдә бу вақиә тарихий шәхсләрниң муқум-конкрет һәрикәтлири асасида тәсвирлиниши тәләп қилиниду, бу болса бәдиий тоқулма арқилиқла әмәлгә ешиши мүмкин. Жуқурида кәлтүрүлгән парчида тарихта болған адәмләрниң исимлиридин башқисиниң һәммиси бәдиий тоқулмилардур. 

				Тарихий әсәрләрдә кона сөз вә ибариләр (архаизмларниң) көп иш-литилиши әйнә шу тәләптин келип чиқиду. Мәсилән, бу хил әһвални М.Зулпиқаровниң жуқурида аталған романидин очуқ байқавалимиз. Униңда ишлитилгән архаизмлар өтмүш дәвир роһини һис қилишимизға, кишиләрниң өтмүштә сөзләш алаһидилигини билишимизгә ярдәм бе-риду.

				44-дәрис. “ЗУЛМӘТТӘ ЙОРУҒАН ЮЛТУЗ” ПОЭМИСИ

				 Қошумчә әхбарат

				Савут Шерулла оғли Искәндәров (тәхәллуси Дәртмән) 1939-жили Или тәвәсиниң Җағистай йезисида дехан аилисидә дунияға кәлгән. Дәсләп шу йезидики толуқсиз оттура мәктәптә, андин кейин 1955-жили Ғулҗа шәһиридики Әхмәтҗан Қасимий намидики дарилмуәллиминдә билим алиду. Униң әдәбиятқа болған қизиқиши, иҗадийәт сепидики дәсләпки қәдәмлири шу билим дәргаһида оқуп жүргинидә башланған еди. Уни тамамлиғандин кейин яш шаир 1958-жилидики стиль түзитиш, оңчил вә йәрлик милләтчиликкә қарши башланған бәднәм һәрикәтниң җазаланғучиси ретидә зәрбигә учрап, Ләнтәйзи хеңиға тәрбийилинишкә паланди. 

				1959-жили Қазақстанға көчүп чиқип, Уйғур наһийәси Ғалҗат йезисиниң оттура мәктивидә оқушини давамлаштурди. 1960-жили Абай нами-дики Қазақстан педагогикилиқ институтиниң тил-әдәбият факультетиға оқушқа чүшиду. Мәзкүр билим дәргаһини тамамлиған С.Искәндәров дәсләпки иш паалийитини Алмута шәһири Заря Востока оттура мәктивидә башлап, 20 жилға йеқин 

				устазлиқ кәсип билән шуғуллиниду. Андин 15 жилдин артуқ вақит җумһурийәтлик “Уйғур авази” гезитидә чоң мухбир, “Йеңи һаят” гези-тидә мәдәнийәт, әдәбият бөлүмлириниң башлиғи болуп ишләп кәлди. 

				С.Искәндәровниң шеирлири 1960-жиллардин башлап гезит бәтли-ридә йоруқ көрүп, бирнәччә умумий топламлардин орун алди. Кейинирәк шаирниң “Течлиқ илһамлири” (1970-ж.), “Ким күчлүк” (1971-ж.), “Түгимәс арман” (1980-ж.), “Ғенимәт дәмләр” (1987-ж.), “Дәрди йоқ дәмсән мени” (2004-ж.), “Кәчүр мени, диярим” (2008-ж.) намлиқ шеирлар топламлири “Жазушы” нәшриятидин йоруқ көрүп, истедатлиқ шаир ретидә нами әдәбият мухлислириға кәң тонулушқа муйәссәр болди. Тәғдиргә бойсунуп туғулған жутидин айрилған, елиниң азатлиғини, хәлқиниң әркинлигини бир өмүр кинәп, тәшналиқта яшиған шаирниң көплигән шеирлириниң асасий мотиви — Вәтәнгә болған муһәббәт, иптихар. Әлниң қайғусини өз қайғусиға айландурған шаир бу мавзуға җүръәтлик қәләм тәврәтти. “Кәчүр мени, диярим”, “Илтиҗа”, “Бемарлиғим сири шу”, “Дәрди йоқ дәмсән мени” вә башқиму көплигән шеирлири шу мотивта суғирилған. Униң шеирли-рида ана жутиға болған ишқ оти, арзу-арманлири қанчилик күчлүк болса, елини, хәлқини дәпсәндә қилған басқунчиларға, ичтин чиққан хаинларға болған өчмәнлик, нәпрәтму шунчилик отлуқ. Әдәбиятта Дәртмән тәхәллусини таллап алған шаир “Дил хумарим — дутарим”, “Дутаримниң сири шу” кәби шеирлирида, рубаийлирида дутарни дәрт-һәсрәтниң символиға айландуриду. 

				Дутаримда аян хәлқим тәғдири,

				Сирлар төкәр пәдиләрниң һәрбири.

				Беши кичик болса кичик ичигә,

				Сиғмас еди уйғурумниң дәртлири

				 Савут Искәндәров шеирийитидә рубаийлар алаһидә орунда туруп, көтәргән мавзуни сәмимий һис-туйғу, қайнақ сезимларда шаиранә их-чам жуғирип бериш ярқин байқилиду. Шаир рубаийлири униң дунияға болған көзқариши, Вәтәнгә болған муһәббити, хәлқиниң тәғдиригә болған ечиниши билән суғирилип, қайнақ илһамда жуғирилған.

				 Бир түркүм шеирлири қазақ, қирғиз, өзбәк тиллириға тәрҗимә қилинип, йәнә бир түркүм шеирлири пешқәдәм композитор Исмайилҗан Исаев тәрипидин нотиға елинип, нахша иҗат қилинди. 

							Әдипләр әдип һәққидә

							“Савут әдәбият сепигә қуруқ һәвәс биләнла әмәс, бәлки қәлб әмри билән өзлигини беғишлап киргән еди...” 

							Шаир Абдуғопур Қутлуқов

							“...Пешқәдәм әдибимизниң адәмләрни җаһиллиқтин қечип, ақиллиққа йүз-линишкә дәвәт қилиши — әйни мәнасидики аңлиқ вә мәрданә вәтәнпәрвәр һәм мәрипәтлик милләтпәрвәр әвлатни йетиштүрүштин ибарәт изгү арзулардур...”.

							Шаир Алмасбәк

				Узун жиллар устаз болуп ишлигән шаир, хәлқиниң, келәчәк әвлатниң бәхти илим-мәрипәт билән уйғунлуқта риваж тапидиғанлиғини “Зул-мәттә йоруған юлтуз” поэмиси арқилиқ кәң түрдә ипадиләйду. 

				Савут Искәндәровниң “Зулмәттә йоруған юлтуз” поэмиси вәтән-пәрвәр шаир Абдухалиқ Уйғурниң һаятиға беғишланған болуп, униңда талланған мавзу толуқ ечип берилгән. Поэминиң идеяси әсәр қәһримани Абдухалиқниң һаят йоли билән зич бағлиништа, сюжетниң пәйдин-пәй тәрәққий етиш җәриянида ечилиду. Шаир поэминиң иде-явий йөнилишини ечишта Абдухалиқ Уйғурниң мәзмун җәһәттин чоңқур вә әһмийәтлик, шәкил җәһәттин һәрхил шеирлирини утуқлуқ пайдиланған. Шаир Абдухалиқниң билимгә хуштарлиғини, истибдатқа қаршилиғини тәсвирләш арқилиқ миңлиғанларниң арзу-арманлирини ипадиләйду. Абдухалиқниң бесип өткән йоли — хәлқимиз тарихиниң бир сәһиписи. Поэминиң “Зулмәттә йоруған юлтуз” дәп атилиши беҗиз әмәс. Һәқиқәтәнму, Абдухалиқ Уйғур зулум-истибдат чекидин ашқан бир дәвирдә яшап, хәлиқниң арзу-арманлири ипадиләнгән, уларниң зулумға қарши көтирилишигә түрткә болған бир қатар ше-ирлири арқилиқ шеирийәт алимидә юлтуз кәби чақнайду. “Зулмәттә йоруған юлтуз” поэмисида шаир қәһриман обризида у яшиған дәвирни көрситишни билгәнлиги ениқ. Поэма сюжетида Абдухалиқ Уйғурниң кичигидинла билимгә қизиққанлиғи, кейинирәк сабиқ кеңәш елигә чиқип рус тилида билим алғанлиғи, өз елигә қайтип барғандин кейин пүткүл әқил-параситини, билимини, талантини хәлиқни ойғитишқа, уйғурларниң башқа хәлиқләргә охшаш мустәқилликкә егә болушиниң зөрүрлигини тәшвиқ қилғанлиғи, йеңичә мәктәпләрни ачқанлиғи охшаш муһим мәсилиләр һәртәрәплимә йорутулған. С.Искәндәров болупму Абдухалиқ Уйғур ачқан билим дәргаһлириниң зулмәт вә асарәт искәнҗисидә қалған хәлиқни ойғитишта, уларниң өз-өзини тонушида, уларниң дилида мәрипәт чириғини йеқишта бебаһа хизмәт атқурғанлиғиға алаһидә диққәт ағдурған. 

				Поэмида Абдухалиқ Уйғурниң йеңичә көзқариши диний чәкләнмә вә феодаллиқ тәртипләрниң искәнҗисидә турған Рози молла вә униң қатаридики бир топ кишиләрниң қаршилиғиға, җәмийәттики түзүмниң тәқиплишигә дуч кәлгәнлиги, лекин шаирниң таллавалған йолидин һәргизму ваз кәчмәй, өз ишиниң муһим екәнлигини чүшинип, қийинчилиқларни йеңип илгиригәнлиги униң характериниң һәртәрәплимә ечилишиға мүмкинчилик бериду.

				Поэминиң композицион түзүлүшидә әсәрниң йезилиш тарихи һәққидики кириш сөз оңушлуқ берилгән болуп, оқуғучини бир-динла өзигә җәлип қиливалиду. Абдухалиқ Уйғур туғулған Турпан шәһиридики бир мойсүпәтниң шаирға ейтқан сөзлири, гүлләрниң рәңгигә бола тапқан охшитишлири әсәрниң қиммитини ашурған. 

				Поэма Абдухалиқ Уйғур туғулған жут — миңлиған әсирлик тарихқа егә, каризлири билән, “Миң өй” кәби мемарчилиқ сәнъити билән дунияға тонулған қедимий Турпанни мәдһийиләштин башлиниду. Саватлиқ аилидә чоң болған әсәр қәһримани кичигидин билим елишқа қизиқиду. Бовиси һәм Турпан тәвәсидики мәшһур зат Махмут Муһитиниң ярдимидә сабиқ кеңәш елиниң Шәмәй, Қазан шәһәрлиридә болуп, рус тилини үгәнгән Абдухалиқ шәриқ вә рус классик шаир-язғучи-лириниң әсәрлири билән йеқиндин тонушиду. Парчидә бу билимниң Абдухалиқниң иҗадийитигә иҗабий тәсир йәткүзгәнлиги тәсвирлиниду. 

				* * *

				 Турпан кочилириниң бирсидики өйниң һойлисида ечилип турған рәңму-рәң гүлләргә сирттин зоқлинип қарап турғинимда, өй ичидин чиққан бир мойсүпәт: “Әпәндим, сизниң шунчилик қизиқиш билән қарап турғиниңизға бағлиқ бу гүлләрни көп жиллардин бери пәрвиш қилип өстүрүп келиватқанлиғимдики бир сирни ейтип берәй. Булар-ни хәлқимизниң мәдәнийәт-маарипи, әркинлиги үчүн җенини қурбан қилған вәтәнпәрвәр шаир Абдухалиқ Уйғурниң роһи хатирисигә атап өстүрүп жүримән. Гүлләрниң ичидики ақ рәңликлирини шаирниң ақ, пак көңлигә, қизиллирини басқунчилар тәрипидин төкүлгән қизил қениға, қара рәңликлирини болса, униң мәзгилсиз вапатиға тутуп жүргән қарилиғим дәп һис қилимән”, — дәп қалди. Пешқәдәмниң бу сөзи мени чоңқур тәвриниш ойиға селип қойди. 

				Әҗдатлар қойниңда сәлтәнәт қурған,

				Сән мениң ғурурум, әй әзиз Турпан.

				Қедимий әлмисақ дәвридин тартип, 

				Шөһритиң аләмгә болғанди аян.

				Қурулған миң жиллар баяниға тәң,

				Көз тартар каризлар, әсәр-әтиқәң.

				Аләмдә учримас кәшпиятларни,

				Яраттиң дәсләптә пәқәт сән өзәң.

				“Миң өйләр” бешиға хилму-хил тәғдир

				Чүшсиму, сақлинар у талай әсир.

				Әҗдатлар парасәт, даналиғидин,

				Ундики нәқишләр төкүп турар сир.

				Қурулған дөлитиң әшу Идиқут,

				Хәлқиңгә болғанди бәрикәт вә қут.

				Тарихий шәҗирәң бар камаллиқта,

				Туришар тил қетип һелиму мәвҗут.

				Сениңдә туғулуп өсти бир оғлан,

				Хәлқиниң сөйүмлүк пәрзәнди болған.

				Мәрипәт, һүрликкә йетиш йолида,

				Күришип қилған у җенини қурбан.

				Зулмәттә у йоруқ юлтуз боп янди,

				Дилларда ялқунлуқ шаир аталди.

				Қатиллар тенини чапсиму, нами,

				Әвлаттин-әвлатқа мәңгүлүк қалди.

				Ят ейтип намини әшу хираман,

				Роһиға сиғинип жүримән һаман.

				Шәнигә әрзәрлик шеирий һәйкәл,

				Орнатсам көңүлдә қалматти арман.

				Упуқни йорутуп келәр таң етип,

				Әтрапқа лалә рәң нурини чечип.

				Оқулған китаплар Абдухалиқни,

				Қойғанди бепаян ойларға селип.

				Егиз-пәс екән бу аләм қисмити,

				Дәтти у ойида өзигә-өзи.

				Бирлири һөкүмран, бири чекәр дәрт,

				Шу тәңсиз һаләткә йетип пәм көзи.

				Хияллар илкидә олтарғинида,

				Аниси ойғинип кирди йениға.

				Турар у анилиқ меһрини төкүп,

				Чирайи пучулған оғли йенида.

				Дәст туруп аниға қилди у салам,

				Аниси ечинип деди: — Һәй, балам.

				Бешиңни қатурар түгимәс оқуш,

				Немә бу түндиму алмайсән арам.

				Оқутуп мәдристә Һәмдул Дамоллам,

				Қилғанғу сән уни үлгилик тамам.

				Устазиң үгәткән шу тәлим билән,

				Йәтмәмду оқусаң қуръану калам.

				“Тарихий әминийә”, “Анна Каренина”,

				Китаплар қатари туратти “Шура”.

				Йәтсунму оғлидәк улар қәдригә,

				Зулмәтлик дәвирдә яшиған ана.

				Бир сәпәр амити оңидин келип,

				Россия таманда жүргәнди чиқип.

				Шәмәйдә, Қазанда болған чеғида,

				Яш жигит уларни кәлгәнди елип.

				Зоқлинип нәвриси зерәклигигә,

				Еп чиққан бовиси шунда чәт әлгә.

				Оқушқа, билимгә хуштарлиғидин,

				Оқутмақ болғанди у шәһәрләрдә.

				Һәр қетим Қазанға елип чиқип мал,

				Тиҗарәт қилатти техи тимән чал.

				Бу новәт у Мәхсут Муһити билән,

				Кәлгәндә йүз бәрди мундақ бир әһвал.

				Кочилар бойида кишиләр толған,

				Келәтти көз тикип улар һәр таман.

				Һәмкәсип болушуп жүргән татарлар,

				Алдидин чиқишип келишти шу ан.

				Жүргәчкә талайдин қәдир билишип,

				Көрүшти өз ара қучақ йейишип.

				Сөһбәткә киришип кетишти улар,

				У яқтин, бу яқтин учур елишип.

				Келишип новәттә қилар содини,

				Узунға созулуп кетишти сөзи.

				Шу дәмләр балиниң дохмушта турған,

				Китап дукиниға чүшкәнди көзи.

				Йол алди у яққа аста сәздүрмәй,

				Һечбири кәткинин қелишти көрмәй.

				— Арида уларниң, — дәп ойлиди у,

				Пүткичә париңи бир берип көрәй.

				Тәкчиләр толғанкән китапқа мунда,

				Талийин көрди у елип қолиға.

				Нечүк бу әвзәллик йоқ биздә дегән,

				Әләмлик ечиниш кәлди ойиға.

				Алғанди ахири бир җайдин тепип,

				“Тарихий әминийә” китавин сетип.

				Һәвәси илқидә қалғанди сәзмәй,

				Хелила вақитниң кәткинин өтүп.

				Чоңларға сөһбити пүткән чеғида,

				Билинди йенида йоқлиғи бала.

				Әнсирәп бовиси, Мәхсут Муһити,

				Издәшкә киришти беқип һәр янға.

				Ахири көрүшүп көңли тиништи,

				Нериқи дохмуштин Абдухалиқни.

				Қолида китави кәлмәктә мәғрур,

				Тапқандәк гояки пүтмәс байлиқни.

				Балиға зоқланған Мәхсут Муһити,

				Үн қатти бовайға ойланған пети.

				— Қараңа, нәвриңиз китап еп жүрәр,

				Биз қилип жүримиз лата содиси.

				Сезиләр униңда атәштин идрәк,

				Интилиш истиги байқилар бөләк.

				Кәлгүси билимлик шу хил әвлатлар,

				Хәлқиниң дәрдигә болиду йөләк.

				Мәслиһәт қилишип әшу сәпәрдә,

				Қалдурған балини улар Шәмәйдә.

				Яритип шараит оқуши үчүн,

				Беришкән ундики рус мәктивигә.

				Шу тәхлит рояпқа чиқип армини,

				Тиришип бир мәзгил билим алғанди.

				Инқилап аталмиш ғул-ғула шунда,

				Башлинип амалсиз әлгә янғанди.

				Өткәнки әтигән аниси көргән,

				Бу китапларни шунда әкәлгән.

				Түн бойи оқупту шулар бирини,

				Шуңлашқа оғлини у җемилигән.

				Балилиқ меһридә тикип көзини,

				Алмақчи болғандәк ана көңлини.

				Чәт әлләр тәсири билән йезилған,

				Оқушқа киришти бир ғәзилини.

				Оғлиниң жүриги садасин аңлап,

				Қалғанди сүкүттә ана тиңирқап.

				Ғәйри бир сезимлар илкидә һәйран,

				Янди у кәйнигә босуға атлап.

				Аниси ханидин кәткәндә чиқип,

				Қалғанди бепаян ойларға петип.

				Билмәй баш қатурди немә қилишни,

				Түзүмниң һөкмигә ләнәтләр ейтип.

				Оқутуш ойини ейтип шотаңда,

				Дәвәт қип оғлини жүрәтти ата.

				— Қийналмай өтисән турмуш ғемидин,

				Дәтти у, — туңчи боп жүрсәң һаятта.

				Өзгичә ойдики Абдухалиққа,

				Әслидә ят еди ундақ мудиа.

				Хәлқиниң тәғдири қилип беарам,

				Янатти жүриги көйүк отида.

				Шундиму атиси райичә болуп,

				Хитайчә Шотаңда жүрди у оқуп.

				“Илимни үгәнгин, чиңда болсиму”,

				Дәйдиған қуръанниң сөзи ойлитип.

				Идрәклик яш жигит қоғлишип өткән,

				Жилларда үлгилик уни түгәткән.

				Әндизә тәрҗиман кәспидә болуп,

				Қилсунму бу ишни маңлайға пүткән.

				Яқ, ундақ кәсипни халимиди у,

				Басқунчи сөзини қилип жүрсүнму.

				Амбал вә яйилар — әмәлдарларниң,

				Һөкмигә қол чоқмақ болуп өтсүнму.

				Соал вә тапшуруқлар

					1.	Шаир немә сәвәптин өзигә “Дәртмән” дегән тәхәллусни таллап алди дәп ойлайсиләр? Пикирлишиңлар. 

					2.	Поэмидин берилгән парчини һиссиятлиқ оқуп, мәзмуни бойичә пикирлишиңлар. 

					3.	Шаир немә үчүн Абдухалиққа шеирдин һәйкәл қоймақчи болди?

					4.	Абдухалиқниң сабиқ кеңәш елидә билим елишиға қандақ вақиә сәвәп болди?

					5.	Сабиқ кеңәш елидә билим алғанлиғи Абдухалиқниң аң-сезимигә қандақ тәсир йәткүзди дәп ойлайсиләр? Җававиңларни дәлилләңлар. 

					6.	Абдухалиқ оқуған китаплар силәргә тонушму?

					7.	“Икки қисимлиқ күндилик” усули арқилиқ Абдухалиқ аписиға оқуп бәргән шеирида немини улуқлап, немигә ечинидиғинини йезиңлар. Җававиңларни дәлилләңлар.

					8.	Дадисиниң ейтқан пикригә қошуламсиләр? Пикирлишиңлар. 

				10.	Абдухалиқ немә үчүн тәрҗиман болуп ишлимиди? 

				11.	Абдухалиқтин қандақ үлгә алған болаттиңлар? Җававиңларни дәлилләңлар. 

				12.	Интернет ресурсларға вә қошумчә мәнбәләргә асаслинип, Абдухалиқ яшиған дәвирдики тарихий шараит һәққидә мәлумат тәйярлаңлар. 

				45-дәрис

				Поэмидин елинған мәзкүр парчидә Абдухалиқ өз сөйгини Айимхан билән той қилип, шәхсий һаятида бәхитлик болсиму, мәрипәтсиз, сават-сиз хәлиқниң наданлиққа гириптар болидиғанлиғи, хәлқиниң келәчиги уни тәшвишләндүрүп мәктәп ачқанлиғи, конилиқ тәрәпдарлириниң униңға көрсәткән қаршилиқлири әкис етилиду. 

				Жилларниң еқими нери силҗитип,

				Қалғанди жигитлик пәйти һәм келип.

				Ойғинип қәлбидә Абдухалиқниң,

				Муһәббәт сөйгүси жүрәтти йенип.

				Учришип қалғанда шунда бир қизға,

				Янатти вуҗуди сөйгү отида.

				Мәһлия қилатти сипайә хулқи,

				Еһ, зилва бойичу мәҗнун тал гоя.

				Қиз тикип һәр новәт хумар көзини,

				Қачурмақ болатти лекин өзини.

				Дил ришти бағлинип турсиму улар,

				Ейталмай жүрүшти ишқи сөзини.

				Аниси дәвәт қип жүргән бир күни,

				Йешилди ақивәт бу сир түгини.

				Оғли өйлиниш қарарин ейтип,

				Хатирҗәм қилғанди ана көңлини.

				Келишип қудилар гөзәл баһар ай,

				Башланди той-думан узунға бармай.

				Турпанниң абройлуқ җамаәт әһли,

				Келишкән униңға һечбири қалмай.

				
					[image: ]
				

				
					[image: ]
				

				
					[image: ]
				

				
					[image: ]
				

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				225

			

		

		
			
				Челинип саз-нәғмә болушуп йәкдаш,

				Тартилар хилму-хил намлиқ таам-аш.

				Муқамлар әвҗигә улишип шунда,

				Уссулға чүшүшкән еди қери-яш.

				Сиңишип бу өйгә шуниңдин бери,

				Кәткәнди Айимхан атлиқ келини.

				Әвзили ериниң чүшәнгәнди у,

				Хәлқиниң ғемида көйәр дилини.

				Көңли су ичсиму шәхсий турмуштин,

				Чекәтти у пуған бу каж болмуштин.

				Қутулуш йолини ойлатти шаир,

				Җаһаләт ториға мәһкүм болуштин.

				Ахири көзлиди мәктәп ечишни,

				Әвлатни тәрбийләп, билим беришни.

				Пәқәт бир шу йолда қашақ елини,

				Наданлиқ кесәлдин қутулдурушни.

				Шу изгү армини қилғачқа дәвәт,

				Қурғанди өзгиләр билән мәслиһәт.

				Һесамдун Зупәр, Мәхсут Муһити,

				Летип әпәндиләр беришти мәдәт.

				Йәң түрүп Айимхан җүпти иккиси,

				Тазланди бош ятқан пахта амбири.

				Җабдулуп әйтәвир ташландуқ бена,

				Мәктәп боп аталди шу күндин бери.

				Һөкүмран түзүмниң селишидин қол,

				Мәктәпләр ечишқа қоюлматти йол.

				Шундиму йеқинлар пәрзәнтлиридин,

				Жиғилди йошурун ончә қиз, оғул.

				Бир-бирләп һәрипләр тонуши билән,

				Оқушқа киришти балилар зоқмән.

				Ахири әмәлгә ашқан армини,

				Қилатти бөләкчә уни бәһриман.

				Гөдәкләр саватлиқ болуп күн санап,

				Берилгән оқушқа иҗдиһад бағлап.

				Һесаптин әмәлләр ишләшкә өткән,

				Шеирлар оқатти җараңлиқ ядлап.

				Әпсуски, узунға бармай хошаллиқ,

				Көрүшкә йүзләнди бу иш заваллиқ.

				Мәрипәт йолида янған чирақни,

				Өчәрмәй тинсунму пәскәш наданлиқ.

				Һүрпәйгән қияпәт ишикни ечип,

				Киришти синипқа үч-төрти бесип.

				Шеир яд оқушта турған балиларға,

				Турушти бир пурсәт зәһәрлик беқип.

				Һавада көп булутлар бар давам шундақ тутулғайму?

				Қуяшниң нури яки ушбу мәнидин қутулғайму.

				Қуяшқа далда қилмақлиқ әқилсизлик дәлилидур,

				Сениң бу йоққа бөз халтаң бегизләрни йошарғайму.

				Җаһаләт булути тости қуяшни һеч көрүп болмас,

				Муқәддәс у қуяш нури биздә һәм тепилғайму.

				Оқуңлар, оқутуңлар һәм һава әвзайини бузди,

				Әгәр йоқ болса һазирлиқ бу милләт һәм йоқалғайму. 

				Бу шеир сөйүмлүк устази язған,

				Уларға тәгди у болуп бир базған.

				Қолму-қол көчирип еп дәптиригә,

				Балилар һәрбири ядлишип алған.

				Аңлиған моллилар әсәбийлишип,

				Кетишти техиму һәддидин ешип.

				Түрүшти һәрбири сөрүн тәрини,

				Һәммидин дәптәрләр жиғип елишип. 

				Турушти балилар болуп аң-таңда,

				Нәпрәтлик беқишта чөкүп пуғанға.

				Һашим вә у Мәңлик сопи, Җисалар,

				Киришти бир-бирләп шунда зуванға.

				— Я алла, я товва, бу иш җәдитлик,

				Имандин үз өрүп диндин чиққанлиқ.

				Үстәлдә олтирип хәт йезип оқуш,

				Капирлар йолини һәқ дәп уққанлиқ. 

				Жүкинип олтирип оқуш адәтни,

				Исламда әзәлдин сүннәт билгәнди.

				Әйнә шу усулда пәйғәмбиримиз,

				Оттуз миң талипқа дәрис бәргәнди.

				Худаниң калами йезилидиған,

				Қәғәзләр һәр йәрдә ятар чечилған.

				Зир-зәвир, һәттаки бисмилламу йоқ,

				Хәт йезиш биз үчүн мәнъий қилинған. 

				Шу тәхлит мәхлуқлар жүрүп чалвақап,

				Тинтиди синипни һәр ян сапашлап.

				Ундики тахта вә орундуқларни,

				Тиништи көңли талаға ташлап.

				Тиңшимай ейтқанни у һамақәтләр,

				Җаһиллиқ қилишти униңдин бетәр.

				Билинди гояки Абдухалиққа,

				Бу һаләт жүрәккә урғандәк хәнҗәр. 

				Кимләрдин сорисун бу ишқа мәдәт,

				Оқушқа йол қоймай турсиму һакимийәт.

				Үн қетип униңға хәлқи ичидә,

				У надан моллилар болса касапәт. 

				Соал вә тапшуруқлар

					1.	Поэмидин берилгән парчини һиссиятлиқ оқуп, мәзмуни бойичә пикирлишиңлар. 

					2.	Абдухалиқниң мәктәп ечиштики асасий мәхсити немә? Пикирлишиңлар.

					3.	Шәхсий һаятида бәхитлик қәһриманниң һоқуқсиз дәвирдә мәктәп ачқанлиғиға силәрниң көз қаришиңлар қандақ? Җававиңларни дәлилләңлар.

					4.	Абдухалиқ ғәзилидә алға сүрүлгән асасий идеяни ениқлап, ой бөлүшүңлар.

					5.	Ғәзәлдә қандақ тәсвирий васитиләр ишлитилгән? Җававиңларни дәлилләңлар.

					6.	Мәзкүр ғәзәл мәтинидин конилиққа қаршилиқ әкис етилгән мисраларни тепип, дәптириңларға йезиңлар.

					7.	Абдухалиқ ғәзилини аңлиған моллилар немишкә әсәбийләшти дәп ойлайсиләр? 

					8.	Моллиларниң ейтқан сөзлиригә, һәрикәтлиригә бағлиқ пикирлириңлар билән бөлүшүңлар.

					9.	Мәзкүр парчидин Абдухалиқниң қандақ хислитини байқидиңлар? Җававиңларни дәлилләңлар.

				10.	Абдухалиқ ғәзилини ядқа елиңлар.

				46-дәрис

				Мәзкүр парчидә билим елиш диний хурапатчилиқтин қутулуш үчүнла әмәс, әркинликни қолға кәлтүрүш үчүнму зөрүр екәнлигини яхши чүшәнгән Абдухалиқниң Москваға оқушқа барғанлиғи, өз жутиға қайтип кәлгәндин кейин йәнә мәктәп ачқанлиғи әкис етилиду. 

				Немиму қиларин билмәстин ойлап,

				Шаир дәт-әләмдә чекәтти азап.

				Хорлуқтәк билинәр еди униңға,

				Яшашму мундақ бир дәвирдә каззап.

				Ечинип һалиға Мәхсут Муһити,

				Йолуқуп тәсәлла бәрди бир күни.

				Әндики Москва сәпиридә у,

				Оқушқа еп чиқмақ болғанди уни.

				Әслидә билимгә болған интизар,

				Армини йәнила қилғузди қарар.

				Келишип аилә таабитиму,

				Тосмиди йолини оқушқа барар.

				Шу һаят истиги әмәлгә ешип,

				Москва шәһиригә кәлгәнди елип.

				Ундики еришкән тәрәққиятқа,

				Қаратти көз үзмәй һәвәси келип.

				Йәткүзүп Муһити уни мәхсәткә,

				Орнатти йол тепип алий мәктәпкә.

				Көрүнди көп өтмәй әшу турпанлиқ,

				Тиришчан студент алдинқи сәптә.

				Қоғлишип өтүшкән жиллар қойнида,

				Илимниң сирини үгәнди шунда.

				Тәңдашсиз муқәддәс лекин вәтини,

				Һәрқачан кинәштә жүрди ойида.

				Ата вә аниси, сөйгән ярини,

				Әсләштә чекәтти көңүл тарини.

				Әшу һис-туйғулар жүрәтти бағлап,

				Жирақта болсиму икки арини.

				Пушкинға бөләкчә етиқат бағлап,

				Оқатти иҗадин йенип-йенишлап.

				Җәңгивар роһтики “Декабристларға хәт”,

				Намлиқ шеирини алғанди ядлап.

				Оқуши үлгилик болуп пүткәндә,

				Қайтти у сеғинип жүргән вәтәнгә.

				Һәқ екән кетәри ана тупрақниң,

				Меһри сиңишип қан билән тәнгә.

				Еришти висалда шадиман сөзләр,

				Йолиға тәлмүрүп беқишқан көзләр.

				Ямини, көпийип кәткәнму немә,

				Қузғундәк көрүнәр йәҗүз-мәҗүзләр.

				Улғийип ғул-ғула әл-жут ичидә,

				Кетипту әвҗигә чиқип башқичә.

				Тәәҗүп қиларлиқ сөзләр тарқилип,

				Җиддий бир түс апту қери-яшқичә.

				Қутриған черикләр әлни азаплап,

				Чиқиптәк Қумулда ички ихтилап.

				Баш болуп униңға Ғоҗинияз һаҗи,

				Қозғапту азатлиқ миллий инқилап.

				У күрәш шамили йетип бу йәргә,

				Күтишәр екән әл қилишни ғәлбә.

				Һисдашлиқ билдүрүп мустәбит түзүм,

				Тәхтини ағдуруп, беришкә зәрбә.

				Шу истәк түпәйли әзәлдин сирдаш,

				Болушуп жүргәнләр қошти биллә баш.

				Мәхсут Муһити, Һесамдун Зүпәрләр,

				Билдүрди ойини уларни қоллаш.

				Мәслиһәт қилишип қумуллуқларға,

				Мәдәтләр тилиди хәйрихалиқта.

				Бағлиниш орнитиш мәхсити билән,

				Яздурди шунда хәт Абдухалиққа.

				Аридин көп айлар кәтсиму өтүп,

				Турушти улар бир хәвәрни күтүп.

				Сәп түзүп бирликтә һүрлүк йолида,

				Атлиниш нишанни көңлигә пүкүп.

				Җениға пататти Абдухалиққа,

				Күнләрниң өтүши ләләңләп бошқа.

				Үзүлгән үмүтин қайтидин улап,

				Киришти йәнила мәктәп ечишқа.

				Бу қетим мәктәпни ечип өзгичә,

				“Ғоҗамлар көрсун” дәп қолланди һелә.

				Исламдин оқушни асас қилған боп,

				Пәнний билимни оқутмақ биллә.

				Шу йосун бу ишқа қилди у тутуш,

				Қәлбини азаплап наүмүт болуш.

				Ойиға кәлгәнди мәслиһәт билән,

				Һәмдулла Әләмгә берип йолуқуш. 

				Қоллиди өлүма бу хил чарини,

				Билдүрүп алқишта ихтиярини.

				Келишип әл ара Абдухалиқниң,

				Тәшвиқат қилишта бу қарарини.

				Һазирлиқ қилинип мәктәп ечишқа,

				Ақивәт үҗирә кәтмиди бошқа.

				Жиғилип йәнила көпләп оғул-қиз,

				Киришти қизғинлиқ билән оқушқа. 

				Җабдулуп бир қәдәр синипниң ичи,

				Түзүлди мувапиқ оқуш кәштиси.

				Дин, әхлақ, һөсни хәт вә җуғрапийә,

				Башланди оқулуш һесап дәриси.

				Зоқлинип жүрүшти ата-анилар,

				Мәрипәт нурини чачқан чираққа.

				Бу хәвәр тарилип кәткәндә һәтта,

				Турпандин һалқип жирақ-жираққа.

				Балилар пәйдин-пәй күн, айлар атлап,

				Йетилди һәрипләр тонуштин башлап.

				Билишти қуръанниң сүрилирини,

				Китаплар оқатти, шеирлар ядлап.

				Йәнила арида зәрдилик беқип,

				Жүргәнләр бар еди тосқунлуқ қилип.

				Көзини йәткүзмәк болди амминиң,

				Алдида устази емтиһан елип.

				Ата вә анилар, җамаәт әһли,

				Жиғилған мәктәпкә шу ой түпәйли.

				Әву бир чәттики Рози моллиниң,

				Билинип туратти зәһәрхәнд пәйли.

				Башланди тәнтәнә билән емтиһан,

				Кәлтүрүп дәсләптә исламға иман.

				Шагиртлар кәйпи чағ алған билимин,

				Намайиш қилишқа туғулғач имкан. 

				Көчүшти бир-бирләп ишләшкә һесап,

				Беришип өз ара соал вә җавап.

				Һөсни хәт йезишти тахта, дәптәргә,

				Нахшилар ейтишти, шеирлар ядлап.

				Сәпму-сәп болушуп омақ балилар,

				Сазға җор қилишип хор ейтип турар.

				Илгири болмиған бу йеңилиқни,

				Турпанда дәсләптә башлапту улар.

				Новәттә оқулған декламация,

				Сезилди бөләкчә шунда һәммигә.

				Нәзмиләр қурида ейтилар ойлар,

				Җараңлиқ үнләрдә чиқип әвҗигә.

				Җаһаләт күнидин бизгә бир күн көп хата бардур,

				Ейтиңларчу, һалимизниң қайси биридә сапа бардур.

				Инақлиқ, иттипақлиқниң нишани қалмиди биздә,

				Йеңи башни көтәргәнни уруп йиқитқанимиз бардур.

				Бири бир яхшилиқ қилса, униңға яр-йөләк қилмақ йоқ,

				Епи кәлсә берип әрвәтлирини ачқанимиз бардур.

				Бенагаһ достумизда бир әйип заһир болуп қалса,

				Йошурмай биргә онни қетип чаққанимиз бардур.

				Хошамәт бабида биздәк маһарәт устиси йоқтур,

				Қувлуғу-шумлуқ билән рәңму-рәң ялғанимиз бардур. 

				Бовилар шөһритини, ғәйритини сеғинмаймиз,

				Қелип ғәпләт-җаһаләттә техи по атқанимиз бардур.

				Һәммидә зор тәсир қозғиған еди,

				Уларға үгәткән шаир шеири.

				Ойғиниш маршидәк болуп билинди,

				Қурларға қачилап ейтилған пикри. 

				Еришип шатлиққа өтәр әшу дәм,

				Болғанди бир мәзгил көңли хатирҗәм.

				Узунға бармастин Абдухалиқниң,

				Йәнила бешиға чүшти дәрт-әләм.

				Соал вә тапшуруқлар

					1.	Поэмидин берилгән парчини һиссиятлиқ оқуп, мәзмунини ечип бериңлар. 

					2.	Парчидин Махмут Муһитиниң Абдухалиққа болған меһрибанлиғи, атидарчилиғи тәсвирләнгән мисраларни тепип, бүгүнки күн билән селиштуруңлар? Силәргә һаятта шундақ яхши адәмләр учраштиму?

					3.	Абдухалиқниң Пушкин иҗадиға бәк қизиқишиниң сәвәви немидә дәп ойлайсиләр? Җававиңларни дәлилләңлар.

					4.	Интернет ресурслардин Пушкинниң “Декабристларға хәт” шеирини тепип оқуп, Абдухалиқни бу шеирниң идеяси немә үчүн қизиқтурғанлиғи һәққидә өз ой-пикриңлар бойичә бөлүшүңлар. 

					5.	Абдухалиқниң өз пикирдашлири билән Ғоҗинияз һаҗи башлиқ қумуллуқ қозғилаң-чиларға хәт йезиштики мәхсити немә дәп ойлайсиләр? Җававиңларни дәлилләңлар.

					6.	Бу хәтниң йезилишиға Пушкинниң “Декабристларға хәт” шеириниң тәсири болди дәп ойламсиләр? Бу һәқтә өз ойлириңларлар билән бөлүшүңлар. 

					7.	Абдухалиқ бу қетим мәктәп ачқанда қандақ һейлә қолланди? Мәтиндин мисал кәлтүрүңлар. 

					8.	Оқуғучилар ядқа алған ғәзәлдә қандақ пикир алға сүрүлгән? 

					9.	Бу ғәзәлдә Абдухалиқ кимниң әпти-бәширисини ечип, тәнқит астиға алиду? 

				10.	Абдухалиқ “Бовилар шөһритини, ғәйритини сеғинмаймиз” дегән мисрада немини нәзәрдә тутти дәп ойлайсиләр? Җававиңларни дәлилләңлар.

				11.	С.Искәндәров Абдухалиқниң бу ғәзилини немә мәхсәттә пайдиланди?

				12.	Мәзкүр ғәзәлниң бүгүнки күндә актуаллиғи барму? Җававиңларни дәлилләңлар.

					13.	Абдухалиқниң иш-һәрикитигә “Йәккә диаграмма” усули арқилиқ тәриплимә бериңлар.

				14.	Абдухалиқ Уйғурниң ғәзилини ядқа елиңлар.

				47-дәрис

				Мәзкүр парчидә хәлиқниң саватини ечишқа болған қаршилиқ, сатқунларниң кесиридин Абдухалиқниң мәктәпни йепишқа мәҗбур болғанлиғи, хәлиқниң миллий-азатлиқ күришиниң овҗ алғанлиғи, кона урп-адәтләр дәстидин Абдухалиқниң аяли Айимханниң көз жумғанлиғи һәққидә сөз болиду. 

				Оғлиға бир күни қилип аччиқ гәп,

				Атиси уштумтут кәтти җемиләп.

				Һеч қачан көңлигә азар бәрмигән,

				Бу қетим рәнҗиштә турди әйипләп.

				— Әй балам, җениңни нечүк қийнайсән,

				Бизгиму арамлиқ бәрмәс болдуң сән.

				Хәйрилик ишиңға ләнити түзүм,

				Йол қоюп бәрмисә немә қилисән.

				Таң сәһәр амбалниң яйиси келип,

				Апарди сораққа һәйвиләр қилип.

				Балаңға тутуруқ болуп жүргән сән,

				Дейишип қийниди сораққа елип.

				Силәргә ким рухсәт қилди бу ишни,

				Дәп сөрүн тәридә тәһдит селишти.

				Һәйвә қип ахирқи әскәртиш билән,

				Мәктәпни йепишқа һөкүм қилишти. 

				Җәдитчә оқутуш хилаплиқ имиш,

				Санилар екән у җинаий қилмиш.

				Яңзишин йоллиған мәхсус хетидә,

				Буйрулған екән у қәтъий чәклиниш.

				Сән техи билмәйсән Яңниң сирини,

				Елишқан Җаңкәйши билән хетини.

				Фән Явнән дегәндин аңлап Таһирбәг,

				Һавалә қилғанди маңа тегини.

				“Қуралниң күчидә тутуп турмисаң,

				У хәлиқ беқинмай қилар топилаң.

				Шуңлашқа қошумчә әскәр әвәтәй”,

				Дегән хәт әвәткән екән Яңға Җаң.

				“Хатирҗәм болсила җанабий али,

				Буларни башқуруш таптим йолини.

				Мечитлар көпәйтип, динғила бағлап,

				Қимирмас қип қойдум пути, қолини.

				Чәнтулар пәқәтла дини билән хуш,

				Шуңлашқа бизләргә көтәрмәйду муш”.

				Яңзишин шу мәзмун Җаңкәйшисигә,

				Әвәткән җававин хатирҗәм болуш.

				Билип қой, оғлум, мудиа әсли,

				Тосқунлуқ қилишниң шу теги-тәкти.

				Очуқ көз кор қилип бизләрни улар,

				Наданлиқ күлпәттә тутушниң қәсти.

				Тәлвилик қилмиғин әнди агаһ бол,

				Явузлар бойниңға салмиғичә қол.

				Қанчиму тиришип жүргиниң билән,

				Бу мәккар дәвирдә тапалмайсән йол.

				Еһтимал, йүз бәргән һаләт дәмаллиқ,

				Мәктәптә өтүлгән сорунға бағлиқ.

				Суханчи молилар уни бурмилап,

				Сокулдап амбалға йәткүзди тайлиқ.

				Шаир дәрт-әләмдә селинди ойға,

				Қалсунму мәхсити чилишип суға.

			

		

		
			
				Мәшһур “Миң өй” ядикарлиқлири

				Әймәнмәй хәтәрдин яки бир йоли,

				Тиқсунму бешини тавакәл доға. 

				Сәпдашлар ичигә йетип бу хәвәр,

				Келишти Муһити, Һесамдун Зупәр.

				Көңли ғәш, беарам Абдухалиққа,

				Беришни ойлишип мәслиһәт бирәр.

				Дәрт-қайғу, шатлиқта һаят қисмити,

				Йәңгүчләп тураркән бири-бирини.

				Улар кеп дәсләптә йәткүзгән учур,

				Сәгитип қойғанди шаир дилини.

				Тағлиқлар бир-бирләп қошулуп сәпкә,

				Өтүптү дүшмәнгә беришкә зәрбә.

				Азат қип Қумулни Ғоҗинияз һаҗи,

				Келишни ейтипту Турпан тәрәпкә.

				Хуш қилар хәвәрни билишип улар,

				Бу һәқтә мәслиһәт қилишти улар.

				Һисдашлиқ билдүрүп муңдиму дәрру,

				Қозғилиш башлашни келишти улар.

				Дилкәшләр пикриниң болуп райичә,

				Атлинип шаирму чиқти сәпәргә.

				Көздин бир кәчүрүп ана тупрақни,

				Бир пурсәт дәм елиш үчүн сәйлигә.

				Келишәр атлиқлар кезип далани,

				Нәв баһар немити жутуп һавани.

				Вәтәнниң димаққа урар һиддидин,

				Ким тапмас тәшналиқ тәнгә давани.

				Әй ана, бөшүгүм, әй ана дияр,

				Тәңдашсиз сән маңа сөйгү-иптихар.

				Шу ойлар кезәтти Абдухалиқниң,

				Һаяҗан орғиған демидә тинар.

				Турпаним, карамәт кәшпиятларни,

				Җимики адәмзат сәндин көргәнди.

				Идиқут, Астанә, Қарғоҗа, Ярғул,

				Сениңдә һәйвәтлик қәд көтәргәнди.

				Безәклик миң өйләр, әйнә Ялқунтағ,

				Кәң мунбәт далариң үзүмзарлиқ бағ.

				Тарихий, мәдәний ядикарлиқлар,

				Даңқиңни көрситәр қедимий шу чағ.

				Пәришан қияпәт турисән бүгүн,

				Муңланмай истиқлал нурини күткин.

				Бир кетип келәркән амәт дегәнму,

				Һүрлүкниң таңлири атиду бир күн.

				Хошлишип ахири сәпдашлар билән,

				Йол алди тәрәпкә көңлигә пүккән.

				Аниси Айимхан мәһбубисини,

				Туғути алдида тиләп еп кәткән.

				Киргәндә бәхудик у өй ичигә,

				Вәһимлик бир һаләт чүшти көзигә.

				Таң қалған қияпәт қалди турупла,

				Һәттаки тилиму кәлмәй сөзигә.

				Ятатти амриғи өзини билмәй,

				Чирайи зәпирәң қимирму қилмай.

				Немиму қиларин билмәстин шаир,

				Қәдирдан җүптигә қаратти тинмай.

				Силиғач үз-көзи, пешанисини,

				Жиққандәк болди у бир аз есини.

				Билдүрмәк болдиму у Абдухалиққа,

				Шунда дәрт-әләмдә төкти йешини.

				Немә каж тәғдирду күлпәткә салған,

				Өчәрму сөйгүниң чириғи янған.

				Туюқсиз болған бу ағриқниң сири,

				Ечилип ахири болғанди аян.

				Туғути алдида бойидин аҗрап,

				Чекәтти Айимхан пәрзәнтсиз зәрдап.

				Аниси өзичә иримлар билән,

				Көрмәкчи болғанди уни давалап.

				Шәйихләр учуқдап, берип дәм сүйи,

				Қалмиди әтрапта мазалар бири.

				Йошуруп бу ишни Абдухалиқтин,

				Күчәйтти давасин у барғансири.

				Бир новәт көргәндә Ранихан “Тапқақ”,

				Ейтипту давалаш йолин у доңғақ.

				— Бу қизниң бәл астин тутуп кетипту,

				Шамалдариған хәтәрлик қоқақ.

				Һодутуп оқутса шәйих ахунға,

				Шипалиқ бериду рәһимдил худа.

				Дәп мәслиһәт берипту әшу алиқап,

				Қизлири пәрзәнтлик болиду шунда.

				Ләнити дәвәтниң қилишида хуш,

				Шу йосун униңға қилинған тутуш.

				Ят еди Айимхан тәбиитигә,

				Аниниң мәйлигә қарши болуш.

				Үстигә қатму-қат йотқанлар йепип,

				Бағлатти риякар зәмбилгә селип.

				Ятқузуп үстигә манта очақниң,

				Астиға йоған дас қойди әкелип.

				Чоғ болуп қизиған төмүрләр шунда,

				Ташланди бир-бирләп дастики суға.

				Чидашқа болматти боғулуп нәпәс,

				Дозақниң азави бу иссиқ һоға.

				Немиду әйтәвир бир немиләр дәп,

				Оқатти у шәйих олтирип үгдәп.

				Айимхан зарлинип кәтти һошидин,

				Ахири чидашқа тақити түгәп.

				Әйнә шу қийнашлар дәстидин ахир,

				Учриған яш җуган ағриққа еғир.

				Һаятлиқ юлтузи өчүшкә өткән,

				Азғунлуқ заманда бу қарғиш тәккүр.

				Олтирар йенида әндишилик хиял,

				Илкидә шаирниң вуҗуди боп лал.

				Ейтмақчи болғандәк видалишишни,

				Ятиду нигари тәмшилип нә һал.

				Дәрт болуп шаирға мәңгүлүк пүтмәс,

				Еғир бир тиниқта тохтиди нәпәс.

				Мәһбуби беһөддә қурвини болди,

				Җаһаләт қаплиған дәвирдә накәс.

				Бәхтимни чигич қип һаят қисмити,

				Һәммила тәрәптин йәкләйсән мени.

				Шу аччиқ һәсрәттә Абдухалиқниң,

				Нимҗан боғулуп қалғанди деми.

				Ян-яндин һазиға көпләп кәлгәнләр,

				Шаирға сәвир вә тәсалла берәр.

				Ғәйри бир һаләтлик жут-җамаәттин,

				Аңланди шу күни йеңи бир хәвәр.

				Соал вә тапшуруқлар

					1.	Парчини һиссиятлиқ оқуп, мәзмунини “Вақит тизмиси” усули арқилиқ ечип бериңлар.

					2.	Дадисиниң Абдухалиққа ейтқан гепигә силәрниң көзқаришиңлар қандақ? Дадиси тоғра гәп қилди дәп ойламсиләр? Җававиңларни дәлилләңлар.

					3.	Әгәр силәр шундақ қаршилиққа дуч кәлсәңлар, немә қилған болаттиңлар? Пикриңлар билән бөлүшүңлар.

					4.	Яң билән Җаңкәйшиниң язған хәтлириниң мәзмуниға диққәт бөлүңлар. Бу иккисиниң мәхсити немә? 

					5.	“Мечитлар көпәйтип, динғила бағлап, Қимирмас қип қойдум пути, қолини” дегән мисраларға көз қаришиңлар қандақ? Бүгүнки күн билән селиштуруп шәрһиләңлар. 

					6.	Абдухалиқ өз сәпдашлири билән қандақ пикиргә кәлди? 

					7.	Шаир Турпан вадисини тәрипләштә қандақ тарихий ядикарлиқларниң намлирини тилға алғанлиғини ениқлап, дәптириңларға йезивелиңлар. 

					8.	Айимхан неминиң қурвини болди? Силәрниң тевипларға болған көзқаришиңлар қандақ? Уларға ишинишкә боламду?

					9.	У дәвирдики давалаш усуллири билән бүгүнки күнни селиштуруп, пикирлишиңлар.

				48-дәрис

				Мәзкүр парчидә хәлиқ тәғдиригә ечиниш, әпсуслинишла әмәс, бәлки еғир қисмәтләрдин қутулуш йолида Ғоҗинияз башчилиғида Қумулда көтирилгән миллий-азатлиқ қозғилаңниң садаси Муһити, Абдухалиқ вә уларниң сәпдашлириниң қатнишиши билән Турпан тәвәсидиму яңрап, ғалибийәт қазанғанлиғи, лекин Рози молла кәби ичтин чиққан сатқунлар кесиридин дүшмәнләр тәрипидин явузлуқ билән бастурулғанлиғи, Абдухалиқниң өлүмгә мәһкүм қилинғанлиғи, униң өлүм алдидиму дүшмәнгә баш әгмәй, қәһриманларчә қурван болғанлиғи баян қилиниду. С.Искәндәров Қумул вә Турпан тәвәлиридә башланған миллий-азатлиқ һәрикәттә Уйғур тәхәллуси билән елан қилинған, қозғилаңчиларниң шиариға айланған, қозғилаңниң алдинқи сепидә болған исиянкар шаир Абдухалиқниң өз дәвриниң иҗтимаий зиддийәтлирини вә җәмийәт һәққанийитини әкис әттүргән

				 “Ойған”, “Ачил” шеирлирини парчиниң идеясигә мувапиқ орунлуқ ишләткән. Мәзкүр шеирлар әсәрниң қиммитини ашурған. 

				Җаңгуда гәксиләр мәнсәп талишип,

				Кәткәнди Яңзишин һәддидин ешип.

				Уни бир сорунда Фанявнән дегән,

				Өлтәргән имиш қәстликтә етип.

				Өтүшти күнләргә айлар алмишип,

				Бирдә қайғулуқ, бирдә хуш қилип.

				Лекин өзгәрмәй қалди һеч нәрсә,

				Җиңшурин дегини тәхткә келип.

				Өзгириш пәйтини ғенимәт чағлап,

				Ачти у мәктивин йәнә бәл бағлап.

				Монуси анчила тегишип кәтмәс,

				Дегән бир тәхминлик пикирни ойлап.

				Назарәт астида еди һәр чамдам,

				Йәнила басар йол болмиди дағдам.

				Шундиму оқушин давамлаштурди,

				Жүрсиму тиңчилар бәрмәстин арам.

				Адими алмаштию, йоли түзүм алмашмиди,

				Җиң дегәнниң ишлири мисқалчиму қамлашмиди.

				Абдухалиқ нәрә тарт, әйнә қалқан, әйнә ат,

							Вәзийәтлик тапшурма 

							Силәр тәтилдә Турпан тәвәсигә сәяһәткә бардиңлар. Қайтип кәлгәндин кейин “Турпанниң көркәм җайлири” мавзусида презентация тәйярлаш тапшурулди. Қедимий Турпан ядикарлиқлири бойичә презентация тәйярлаңлар. 

				Ухлап йетиш бәк уят, Җиңниң иши қамлашмиди.

				Бесимдин көңлигә йәткәчкә азар,

				Шу тәхлит нәпритин қилди у изһар.

				Ишғалчи зораван гезәндиләрниң, 

				Болмаскән һеч қайси рәһимлик қилар.

				Өзгигә беқинда болуп қалған әл,

				Тәғдири хорлуқта өтәр һәр мәһәл.

				Мәһкүмлүк ториға чүшкән бүркүттин,

				У әркин қарғиниң күни миң әвзәл.

				Шуңлашқа пәқәтла азатлиқ керәк,

				Әрзәрлик йол болмас униңдин бөләк.

				Вәтән, әл дәпсәндә болғини болған,

				Мустәқил болушқа түрмәстин биләк.

				Вуҗуди тәвринип әшу нийәттә,

				От алди дүшмәнгә болған ғәзәптә.

				Елиниң һүрлиги үчүн өзини,

				Атиди бир йоли күрәш сепигә.

				Қаяшлар келишип бир мәслиһәткә,

				Түзүлди реҗиләр у келәчәккә.

				Йеқинда қол башлап Ғоҗинияз һаҗи,

				Чиқмақчи болуптәк Турпан тәрәпкә.

				Беарам дәвәт қип жүргәндә у ой,

				Муһити өйидә болди чоң бир той.

				Зулумдин тақити пүткән хәлиқниң,

				Ичидин шу күни сезилди ғул-ғой.

				“Җамаәт, һазирчә болмай уюшиш,

				Қилмайли тавакәл билән қозғилиш.

				Күтәйли пәйтини йәнила бир аз,

				Көтәрмәй турайли алдирашта муш.

				Башлиған Қумуллуқ ғазат бешини,

				Күтәйли уларниң мәслиһитини”.

				Аммиға Муһити, Абдухалиқлар,

				Дәп баян қилишти нәсиһитини.

				Шу мәзгил дәм берип күрәш сепигә,

				Таралди бир нахша хәлиқ ичидә.

				Ойғитиш маршидәк билингәнди у,

				Чақмақтәк чақнап зулмәт кечидә.

				Гүлүм ачилай дәйду, ачил,

				Башқа санчилай дәйду, ачил.

				Бу гүлниң жүрәк оти ачил, ачил, гүл ачил,

				Тәнгә ямишай дәйду, ачил.

				Гүл дәрдидә хун болдуқ, ачил дадәй,

				Түгминидә ун болдуқ, ачил.

				Қорқунчиндин қаттиқ таш, ачил, гүл ачил,

				Бирлишәлмәй қум болдуқ, ачил.

				Ачил, ачилғанда бир гәп бар, ачил,

				Яш тәләпләр ухлашма, ачил дадәй.

				Яр йолида путлашма, ачил,

				Ярим үчүн җан пида ачил, гүл ачил.

				Қәдимиңгә миң тиллар, ачил,

				Ғәйрәт, гүлүм ачилғил, ачил, гүл ачил.

				Һиммәт йолум ачилғил, ачил.

				Бу гүл үчүн бәрсәм җан, ачил, гүл ачил.

				Қачан болса бир өлүм,

				Йә өлүм, йә көрүм.

				Ачил, ачилғанда бир гәп бар, ачил.

				Күйлинип “Ачилда” ишқи вәтән-яр”,

				Болғанди дилларда ялқунлуқ шиар.

				Қилинип туратти униңда тәрғип,

				Азатлиқ күрәшниң роһи җәңгивар.

				Таң сәһәр Пичанниң йоримай түни,

				Аңланди тарсилдап оқ етиш үни.

				От елиш алдида турған тәвәдә,

				Башланди қозғилаң әйнә шу күни.

				Кочида көрүнгән икки-үч атлиқ,

				Һавалә қилишар вақирап қаттиқ.

				Ғоҗинияз сәрдарниң чиқти қошуни,

				Ғазатта силәргә қилип һисдашлиқ.

				Бу йоли адаққи ғәлбини көзләп,

				Түзәйли дүшмәнгә қарши бирлик сәп.

				Кочилар кезиштә хәлиқкә улар,

				Мураҗиәт қилатти қозғилиңлар дәп.

				Таяқ вә тоқмақлар елип қолиға,

				Чоң-кичик дөкүрәп чиққан кочиға.

				Дәрғәзәп амминиң йәтмәс еди көз,

				Давалғуп турушқан беши учиға.

				Чиққанкән йошурун тағ-даван атлап,

				Төмүр бутуң, Машимиң қошунни башлап.

				Әвәткән уларни Ғоҗинияз палван,

				Муңдики қозғилиш долқунин аңлап.

				Қошулуп қошунға хәлиқ түрүп йәң,

				Башланди таң йоруш билән қаттиқ җәң.

				Һуҗумға өткәнди қәһри ғәзәптә,

				Күчләрниң нисбити болмисиму тәң.

				Мундики турушлуқ хитай вә орус,

				Әскири күтмигән болушни уруш.

				Мөкүнди дәрваза тақап ичигә,

				Йәтмәстин ишәши тақабил туруш.

				Берилип дүшмәнгә әҗәллик зәрбә,

				Шиддәтлик һуҗумда қилинди ғәлбә.

				Асарәт зулумдин қутулуш үчүн,

				Бу йеңиш роһий күч бәргәнди әлгә. 

				Әҗнәби накәсләр қезип гөрини,

				Пичанлиқ истиқлал теңини көрди.

				Турпандин Муһити, Абдухалиқлар,

				Дәм берип бағлиниш орнитип турди.

				Ғәлбиниң хәвири әтрапқа йетип,

				Нур чачти көктики мәшъәлдәк йенип.

				Һәс-һәстә жүрүшкән аһалә ара,

				Гүкүрәп көйүштә кәтти от елип.

				Астанә, Қарғоҗа, Турпан, Тохсунда,

				Атланди ғазатқа қозғилаңчилар.

				Қураллиқ сәп түзүп җиддий бир һаләт,

				Күн санап көпийип баратти улар.

				Қурулуп Турпанда қоманданлиқ штаб,

				Чиққанди пидаий қисимни башлап.

				Өтүшкән ундики Йеңишәһәрдә,

				Һуҗумға җүръәтлик қәдәмләр ташлап.

				Астанә тәрәпкә бу хәвәр йетип,

				Қошулди уларға ярдәмгә келип.

				Ғәлбидә дүшмәндин олҗиға алған,

				У йәрдин йүзлигән қурал әкелип. 

				Хәлиқниң ғәзиви лавлиған откән,

				Униңға һечким тәң келәлмәйдекән.

				Ахири амалсиз болғанди тәслим,

				Сепилниң ичигә мөкүнгән дүшмән.

				Әй пеқир уйғур, ойған уйқуң йетәр,

				Сәндә мал йоқ, әнди кәтсә, җан кетәр.

				Бу өлүмдин өзәңни қутқузмисаң,

				Аһ, сениң һалиң хәтәр, һалиң хәтәр.

				Қоп! дедим, бешиңни көтәр! Уйқуңни ач,

				Рәқивиң бешини кәс, қенини чач!

				Көз ечип әтрапқа убдан бақмисаң,

				Өлисән арманда бир күн наилаҗ.

				Көзүңни йоған ечип әтрапқа бақ,

				Өз иқбалиң һәққидә ойла узақ.

				Кәтсә қолдин бу ғенимәт пурсити,

				Келәчәк ишиң чатақ, ишиң чатақ. 

				Келиду бир күн пушайман қилисән,

				Тәктигә гәпниң шу чағда йетисән

				“Хәп” десәң у чағда үлгирәлмәй қелип,

				Шунда Уйғур сөзигә тән берисән.

				Бу шеир қурлири Абдухалиқниң,

				Һәммини күрәшкә қилатти дәвәт.

				Елиниң тәғдири үчүн көйинип,

				Һүрлүккә йетиштә берәтти мәдәт.

				Турпанға азатлиқ туғини тикләр,

				Ойида интилар алға җәңчиләр.

				Әндики новәттә Конашәһәрни,

				Елишқа қилинған улар сәпәрвәр.

				Мустәһкәм қоғдинип униң сепили,

				Көп еди ичидә қалдуқ әскири.

				Мөлдүрдәк оқ етип турғачқа улар,

				Йеқинлап беришқа йоқти әп йери.

				Рәллә боп бир мәзгил Маһмут Муһити,

				Оқ етиш тохташниң пәйтини күтти.

				Амаллап сепилниң дәрвазисиға,

				Өмүләп берип от қоюшни ейтти.

				Абдулла исимлиқ қәйсәр пидаий,

				Соринип уни өз үстигә алди.

				Өлүмни йеңип у йетип бардидә,

				Дәрваза от елип чарсилдап янди. 

				Гоя бир долқундәк дүшмән ичигә,

				Йол алди җәңгивар ғәзәп күчидә.

				Ақ байрақ көтирип шунда сепилниң,

				Малуйҗаң дегини чиқти үстигә.

				Шу йосун арида болуп келишим,

				Дүшмәнләр баш егип болғанди тәслим.

				Ким билсун, ойлиди һазирчә улар,

				Вақитни өткүзүп турушни, бәлким.

				Вәтәнни бир туташ азат қилишқа,

				Бағланған бир истәк қери вә яшқа.

				Өткәнди қолиға пидаийларниң,

				Һәммә җай җәнупта Қәшқәрдин башқа.

				Турпанда шиддәтлик қилинған ғәлбә,

				Җиңшурин тәхтигә болғанди зәрбә.

				Айрилип қалатти уйғур елидин,

				Қозғилаң улғийип кәтсә әгәрдә.

				Шуңлашқа буйруқ қип Қумулдин дәрру,

				Чақиртип алғанди Шиң Шисәйни у.

				Җаңкәйши алдида немә дейишни,

				Ойлиса қорқатти жүрәк болуп су.

				Җазалаш отряди елип кечикмәй,

				Кәлгән бу тәвәгә шунда Шиң Шисәй.

				Қураллиқ мунтәзим миңлап әскәргә,

				Қалғанди пидаийлар һеч тәң келәлмәй.

				Мәлумди һәммигә хелидин бери,

				Қан ичәр у қатил җаллатниң сири.

				Қошулған униңға Аненков башлиқ,

				Тенигән ялланма орус әскири.

				Қиришқа башлиди йеридә басқан,

				Хәлиқни һәтта у қозғалмай ятқан.

				Әркинлик, адиллиқ үчүн күрәшкән,

				Шейитлар тенидин ақти талай қан.

				Бир түркүм қошунни башлап Муһити,

				Амалсиз Қумулға қарап йол алди.

				У йәрдә қошулуп Ғоҗиниязға,

				Нәр тартип бу таман кәлмәкчи болди.

				Муптила болди әл шу еғир дәрткә,

				Йетәлмәй көңлигә пүккән нийәткә.

				Тарихта қанчиму қанлар төкүлгән,

				Учриди йәнә бир мәғлубийәткә. 

				Хелидин көзлигән Шиңниң ойидин,

				Бу пурсәт униңға кәлди оңидин.

				Ярамсиз Җиңни у тәхттин ағдуруп,

				Алғанди һоқуқни тартип қолидин.

				Инқилап сирини у Роза молла,

				Йәткүзгән екән өз ғоҗайиниға.

				Йетәрлик униңға пайдилиқ бирәр,

				Мәнпийәт болсила әбга җениға.

				Һәссинә, қанчиму шу сүпәт дәхмиз,

				Моллилар дәстидин сунди белимиз.

				Әсирләр бедъәтчи, риякар, рәңваз,

				Ундақлар дәрдини тартип келимиз.

				Шу сәвәп бир-бирләп қолға елинип,

				Талайлар түрмигә кәткән қамилип.

				Әшулар қатари Абдухалиқму,

				Җазалаш мәйданға келәр һайдилип.

				Мәйданға орнатқан равақ үстидә,

				Туратти Шиң Шисәй сүрлүк киптидә.

				Болари бир дәһшәт сезиләр еди,

				У йәргә жиғилған һәрбир кишидә.

				Әймәнмәй шаир һеч көзини тикип,

				Қаратти әтрапқа меһридә беқип.

				Ойлиди у, бәлким, әзиз елини,

				Адаққи көрүштә елишни қенип.

				Әшу пәйт һиңгақ чиш, пишт көз бир жасус,

				Әкәлди йениға башлап бир орус.

				Нәпрәтлик тикләнди шаир униңға,

				Мәрданә қияпәт турғанчә раврус.

				Ну поэт, говори, что значит “Ачил”,

				Дәп соал сориди нийәттә рәзил.

				Қолида ялиңач тутқан қиличта,

				У лалма шаирни қилмақчи қәтил.

				— Ечилсун азатлиқ гүллири чарап,

				Басқунчи зулмидин чәкмәйли азап.

				Арман шу, әркинлик, һүрлүккә йетиш,

				Дәп әшу соалға берилди җавап.

				Көзигә қан толған жуңбаш адасқа,

				Йенишлап қилични урди у башқа.

				Дилларни хун қилип аһу надамәт,

				Хәлиқниң көзлири толғанди яшқа.

				Қатиллар қолида ғунчидәк солуп,

				Кәтти у арманға йетәлмәй туруп.

				Вәләйкин мәңгүлүк қалди у нами,

				Зулмәттә йоруған бир юлтуз болуп. 

				Диярим, әҗәпму каж болуп бәхтиң,

				Беқинда һаләттә хорлинар хәлқиң.

				Яндики зораван икки җаһангир,

				Дәстидин қурулмай жүриду тәхтиң.

				Келисән қан төкүп жилларда өтәр,

				Күрәшниң йолида болуп сәпәрвәр.

				Туғулуп бир пурсәт ахир сениңдә,

				Һүрлүкниң таңлири атар муқәррәр. 

				Соал вә тапшуруқлар

					1.	“Төрт җүмлә” стратегиясини пайдилинип парчиниң идеясини ечип бериңлар.

					а) Пикир. Шеир бойичә пикриңларни йезиңлар.

					ә) Дәлил. Өз пикриңларни дәлилләңлар.

					б) Мисал. Пикриңларни өмүр билән бағлаштуруп, мисал кәлтүрүңлар.

					в) Хуласә. Мавзу бойичә хуласә чиқириңлар.

					2.	А. Уйғурниң шеирлири немә үчүн хәлиқкә шунчә күчлүк тәсир қилди дәп ойлайсиләр? 

					3.	“Ачил” шеирини һиссиятлиқ оқуңлар. Шеир қандақ идея билән суғирилған? Җававиңларни дәлилләңлар.

					4.	“Ачил” шеиридики гүл неминиң символи дәп ойлайсиләр? Мәтиндин дәлил кәлтүрүңлар.

					5.	А. Уйғурниң “Ойған” шеири хәлиқни немигә дәвәт қилди? 

					6.	Қумул, Турпанда көтирилгән қозғилаңларниң бастурулушида кимләр роль ойниди? 

					7.	“Янар тағ” романида баян қилинған Или қозғилиңиниң мәғлубийити билән мәзкүр поэмида әкис етилгән қозғилаңниң мәғлубийәткә учриған сәвәплирини, улардики охшашлиқни “көзқараш – сәвәп – мисал – хуласиләш” усули арқилиқ селиштуруңлар. 

					8.	Абдухалиқ Уйғурниң өлүм алдидики мәғрурлуғи силәрни қайил қилдиму? 

					9.	Парчидин алған тәсиратиңлар билән бөлүшүңлар.

				10.	Абдухалиқ Уйғурниң әсирләр бойи әл тарихида, хәлиқниң ядида сақлинип жүрүшиниң сәвәви немидә дәп ойлайсиләр? Пикирлишиңлар. 

				11. Бүгүнки әвлат үчүн поэминиң қандақ әһмийити бар? “Алдин-ала тәхмин қилиш дәриғи” усули бойичә ойлириңлар билән бөлүшүңлар.

				“Зулмәттә йоруған юлтуз” поэмисини йәкүнләшкә беғишланған тапшурмилар

					1.	Әсәрниң композиционлуқ түзүлүшини тәһлил қилиңлар.

					3.	Әсәрниң сюжет линиясидә вақиәләр қандақ баян қилиниду? 

					4.	Әсәрниң қәһриманниң өлүми билән аяқлашқанлиғи силәргә қандақ тәсир қилди? 

					5.	Шаирниң орнида әсәрни қандақ аяқлаштурған болаттиңлар? Немишкә? 

					6.	Интернет ресурсларға асаслинип, “Абдухалиқ Уйғурниң хәлқимиз тарихидики орни” мавзусиға презентация тәйярлаңлар. 

					7.	Мәнбәләргә асаслинип, поэма вақиәлигиниң һәққанийлиққа қанчилик йеқинлиғини селиштуруңлар. Әсәр һәққидә пикир йезиңлар. 

				Һезмәт Абдуллин

				49-дәрис. “КӨЧКӘН ЮЛТУЗ” ПОВЕСТИ

				Һ.Абдуллин әдәбиятимизда повесть жанриниң кәң тарилишиға, униң алаһидиликлири билән намайән болушиға көп күч чиқарди. Униң по-вестьлири мавзу җәһәттин хилму-хиллиғи биләнла әмәс, бәлки йези-лиш усули, жанрдики издинишләр биләнму пәриқлинип туриду. Шу сәвәптин биз лирикилиқ планда йезилғанлар билән эпикилиқ шәкилдә түзүлгән әсәрләрниму оқуймиз. Әнди тәсвирләнгән вақиәләргә кәлсәк, бу өтмүш һәм пухралар уруши, бүгүнки һәқиқәт һәм җәң мәйданидики еғирчилиқлар, хәлиқниң арисидин чиққан устилар һәм һәқиқий мәнада чоң шөһрәт қазанған қәһриманлар. Униң қәһриманлири — Абдулла Розибақиев, Маһмут Ғоҗамияров, Лутпулла Мутәллип вә башқилар.

				Язғучиниң “Көчкән юлтуз” повестида уйғур хәлқиниң вәтәнпәрвәр шаири Лутпулла Мутәллипниң Ақсудики ахирқи һаяти тәсвирләнгән. Үрүмчидин Ақсуға паланған Мутәллип бу йәрдә сәньәт, әдәбият һәвәскарлириниң тәшкилатини қуруш, гезит чиқириш охшаш иш-лар билән шуғуллиниду. Язғучи мәзкүр әсәридә шаир иҗадийитиниң сирлирини ечишқа вә униңға илһам бәргән, ой салған һадисиләрни гәвдиләндүрүшкә көпирәк нәзәр ағдурған.

				— Сиз бу йәргә Үрүмчидин палинип кәлгәнлигиңизни унитимаң! — деди Ақсу сақчи идарисиниң башлиғи Зомиң җуҗаң.

				Лутпуллиниң қошумиси түрүлүп, ақ-сүзүк үзигә қан тәпти; йо-ған бота көзлири тарийип кәткәндәк, әшу пасиқ сөзләрни ейтқан мунапиққа қадилип қалған еди. У бир қоли билән долқунлуқ қара 

				чечини силиғандәк һәрикәт қилип, тәр басқан маңлийини сүртти...Үстәл үстидики дәптәрни оқушни давам қиливатқан Зомиң йәнә бир қетим ялт етип қарап қоюп, дәптәрниң четигә хитайчә бир бәлгүләрни урушқа киришти. Шу чағда яш шаир өзиниң қолязмисини бәәйни бир вәһши чаңгилиға кирип қалған балидәк сезип, техиму сәскинип кәтти.Бөлмигә гоминдан офицери Билал Әзиз кирип кәлди. У, авал өзиниң башлиғи Зомиң, андин Лутпулла билән көрүшүп, бош креслоларниң биригә олтарди. “Полиция башқурған әдәбиятниң һалиға вай!..” — демәкчи болған еди Лутпулла. Амма яш офицерниң әһвални тоғра өлчәп олтарғинини байқап, өзини тохтитивалди. Аңғичә қолязмини оқуп болуп, бешини көтәргән җуҗаң мийиғида күлүмсирәшкә тиришип:

				— Бу, йол хатириси әмәс, хәлиқ ичидә наразилиқ, ғәмкинлик пәйда қилидиған бир мәрсийә екән, бурадәр, — деди. Андин өзиму маңли-йидики тәрини етип, давам қилди: — Мән, Лутпулла, сизниң бир қанчә шеирий вә нәсрий әсәрлириңизни бәк яритимән. Амма ләйкин очуқ ейтайки, сизниң кейинки вақларда тутқан мәвқиңиз шүбһилик. Уни башқилар сәзмәйду дәмсиз?! Убдан сәзгәчкә, сизни бу яққа әвәтип, синап бақмақчи болғандә... Һә, сиз болсиңиз, тоғридин-тоғра йәнә шу миллий ғурур вә синипий һис, исиянкарлиқ сезим һасил қилидиған далаләтләрни пүткәнсиз.

				— Һәқиқәт — һәммимиз үчүн обьектив амил, җуҗаң, — дәп аста инкар қилмақчи болди Лутпулла. — Шундақла, мениң бу йәргә қандақ вә немә сәвәпләр билән кәлгинимни кәлгүси әмәлият көрситиду.

				 Җуҗаң йәнә өзиниң бодруқ үзидә иллиқ тәбәссүм һасил қилмақчи болғандәк һиҗийип қойдидә, орнидин туруп, у яқ — бу яққа меңишқа башлиди. Бир нәрсә тоғрилиқ ойлаватқан болсиму, йенип-йенипла валилдиған өтүгигә, көк моуттин тикилгән галифе симиға қаришидин —униң өз-өзигә мәз болуватқанлиғи байқилатти. Үстәл үстидә ятқан дәптәрни қолиға елип, униң чәтлиригә чүшкән бәлгүләргә қараватқан Билал Әзизму, Лутпуллиму шу дәқиқиләрдә бу миллий мунапиқниң өз хәлқи чекиватқан истибдат һесавиға бәхтияр болуп, бәһирлинишидин һәзир әйлимәктә еди.

				— Бәзи җайлирини сизниң пикриңиз асасида түзүтүп, елан қилса болмасму, Зунунка? — дәп башлиғиға мураҗиәт қилди Билал. Амма бу сөзләргә һәдди — һесапсиз хапа болған сақчи униң қолидин дәптәрни жулувелип, татмисиға ташлавәтти. 

				— Мән өзимизниң яш шаириға яхши йол — йоруқ көрситиватсам, сиз немә — уни техиму хәтәрлик йолға иштәрмәкчиму?! Җанабий җәйвән — губернатор пәқәт түнүгүнла Лутпуллиниң бирәр иҗабий нәрсә пүтүп, гезитимиз сәһиписидин көрүнүшини хаһиш қилди. Кона дәңвән, Тәләмәт теғидики һәрбий тәйярлиқ, йәни сепил-қорғанлар, йол бойи көргән еғирчилиқ яки бирәр җаңзидики меһнәтнила тәсвирләш керәкму?! Улуқ җаңҗуң, улуқ хәнсу хәлқи, у улуқлар елип кәлгән 

				рапавәтләрчу?! Йеңи хаңлар, канлар, мәрипәт орунлири — мана булар мавзу, тәсвиргә ятмамду, йә?!

				У икки яшниң оттурисидики креслоға олтардидә, башқичә бир аһаңда сәмимий сирлашмақчи болғандәк, хуласә қилди:

				— Бу гәп мошу йәрдә қалсун. Әтә мән җанабий җәйвән билән кели-шип, әшу Кучар йолидики әң чоң иншаәт — хаңға баридиған қилай силәрни. Миңлиған жил йәр астида ятқан байлиқни ечип, бизгә елип бериватқан хәнсу ағинилиримизниң шәрәплик ишини бир көрүп келиңлар қени. Ойлаймәнки, шу чағда сиз, Лутпуллам, мәрсийә әмәс, мәдһийә йезишиңиз мүмкин. Зади әң авал иҗабий әһваллар зикир қилинса, сизгима, бизгима — пайда, демәкчимән. 

				Лутпулла артуқ тақәт қилалмиди. 

				— Җанап, — деди у. — Шинҗаң, йәни Или вә Алтишә, Хан тәңри, Музартниң у чәт — бу чети бир пүтүн әлму — йоқму? Бу қетим әлгә сиз билән биз, бизниң хәлқимиз варисму яки иҗаривән малайму?!

				— Немә демәкчисиз? Бәндичә зуван қилсиңизчу, бурадәр!..

				— Орунсиз тәниниң — зәһәрхәндилик екәнлигини унтимаң, җанап.

				— Һой, укамой, — дәп йәнә орнидин туруп кәтти җуҗаң. — Қуруқ сәп-сатаңниң һаҗити немә зади. Тәләмәт теғидики қорған тоғрилиқ йезип, һәрбий мәхпийәтни сатмақчи болсиңиз, улуқ хитай хәлқиниң әмгәк җасарити, хәлқи аләмни қайил қилған мөҗүзиси — бүйүк сепил тоғрилиқ каңситишниң һаҗити немә?! Сизчә бу һәсәл-хәндиликму, йә?!

				Әнди Лутпулла күлүмсирәп, Зомиңниң көксини тамамән басмақчи болди. — Әшу “улуқ, бүйүк мөҗүзә, әмгәк җасарити” дәп аталған хитай сепили — адәмзат тәрипидин әң ахмақанә, пайдисиз төкүлгән тәр дәриялириниң гуваси, халас! Миллионлар йүзлигән жил давамида қан вә тәр төкүп турғузған шу сепил Моңғул басқунчилирини тосап алалидиму? Йоғуси. Хош, әнди у сепилдинму чоң ядикар, хәлиққә пайда кәлтүрүш җәһәттин тәңдиши йоқ қурулуш һадисиси — Турпан каризлири болса, һечким тәрипидин мәдһийилиниватқини йоқ. Йәттә қат йәр астидин йәр үстигә су елип чиққан шу гигант каризлар пүтүн – сүрүк вадиларни гүлләндүрүп турупту (Пайдилиқ һадисә худди һаваға охшаш анчә бир мәдһийә, тәсвирни тәләп қилмиса керәк). Амма Тәләмәт теғидики сепил-қорғанлар ким үчүн керәк? Қайсу бир аилә башлиғи өз өйүниң оттурисидин һәрбий истиһкам қурупту? Немә үчүн Җәнубий Шинҗаң Шималий Шиңҗаңдин қорғиниши керәк болуп қалди? Буниң һәммиси уйғур хәлқиниң мәнпийитини көзлигәнлик болмиса керәк, җанабий җуҗаң!.. 

				— Һой, укам, — дәп дудуқлап кәтти Зомиң. — Мән ейттимғу, бәндичә зуван қилили... Сизчә әлни идарә қилип турған һакимийәтниң көзи, һоши йоқму? Гитлердәк апәтни һимирип, һалак қилишқа тайин тапқан Советниң һуричу?! Униң тәсири билән Илида башланған, һәтта 

			

		

	
		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

			
				
					[image: ]
				

				
					[image: ]
				

			

		

		
			
				246

			

		

		
			
				Үрүмчигә йеқинлишип қалған исиянкар қозғилаңчиларчу?! Сизчә пүтүн әлни, пүтүн йолларни ечип қоюп, қол қоштуруп туруш керәкму?! Яқ, шаир бурадәр, хатириңиз җәм болсунки, бәш ток-ток қарақчи – иғвагәр өз һәрикитини тохтатмиса, — әнә шу сепиллар хәндәклиридә дәпин қилиниду, халас! Кимки, моҗут болуп турған һакимийәткә зит иш тутидекән, уни һалак қилишқа һазир биз. Һәрқандақ һакимийәт паалийитидики бу қанунийәтни сиз яхши билсиңиз керәк. 

				— Әлвәттә. Амма сиз билән биздә һакимийәт йоқ. Сиз билән биз бәәйни бир бечарә сайипхан. Адәттә ундақ саддә сайипханларни мутиһәм меһманлар башқуруп, ани тапқини-тапқан. 

				— Һой, бурадәр, мән ейттимғу қуруқ сәп-сатани қоюң, һәр қайсимиз өзимизгә тапшурған ишниң һөддисидин чиқили. Башқичә болған тәғдирдә, маңа рәнҗимишиңизни алдин ала агаһландуримән!.. 

				Зомиң шу сөзләр билән үстәл үстидики қәғәзлирини жиғуштуруп, кативини чақирдидә: 

				— Меһманларға һарву буйрутуң, — деди. Амма тез орнидин турған Лутпулла: 

				— Рәхмәт, җанабий җуҗаң. Биз, мүмкин болса, пиядә шәһәрни арилап кәтсәк, — дәп Зомиңниң тәкәббурлиқ һөрмитини рәт қилди. 

				— Мәйли, өзәңлар билиңлар. Амма вәдә-вәдә: әтә җанабий губернатор билән силәрниң хаңға берип келишиңлар тоғрилиқ келишимиз. Растла, Билал, кәчтә Әмәтбай зияпәт бәрмәкчимиш. Силәргә ейтилдиму яки?..

				— Ейтилди. Лекин Лутпулла анчә көңүлләшмәйватиду.

				— Бәлли, шаир бурадәр, — дәп пүтүнләй достларчә Лутпуллиниң мүрисидин қақти Зомиң. — Җәйвән җанаплириниң өзи қатнишиду, кәлмисиңиз — еһтирамсизлиқ болуп қалиду, җуҗаң. Буниңдин ташқири, байниң қизи сипәндә оқуйдудә! Демәк, у сизниң кәлгүси сәньәтчилириңиздин бири. Һәм зиярәт, һәм тиҗарәт...

				— Хәйрият, алий тәбиқиниң мәҗлисини көрсәк-көрәйли, әгәр униңға яшлар иштирақ қилса, сиз дегәндәк. 

				Топа-чаңлиқ кәчки шәһәрдин чиқип, кона Ақсу тәрәпкә кетип барған икки ағинә сақчи идарисидә болған сөһбәт үстидә ойлимақта еди. Би-лал Әзиз Лутпуллиниң йеқинда Үрүмчидин Ақсуға келишидики йол хатирисини гезиткә басмайдиғанлиғини яхши биләтти. Амма шундақ болсиму, шаирниң инкарсиз пикирлиридин Зомиңни вақип қилип өзигә қарита униң ишәнчисини ашуруш үчүн өз башлиғиға йәткүзгән еди әшу дәптәрни. Лутпулла униңдин әйнә шу тәпсилатни аңлап, бир аз тиңриқип қалдидә: 

				— Ундақ оюн үчүн мәхсус нәрсиләрни йезип беришимиз керәк буниңдин кейин, — деди. — Әву йол хатирилири наһайити керәк әң муһим материал еди. Кәлгүси роман үчүн бир қанчә бап болатти. 

				— Немә, уни яңливаштин қәғәзгә чүшүрүш тәсму?

				— Тәсқу әмәс, амма вақит алдираңғу. 

				— Демәк, һазирға барчә әсәрләрни көңүлгә пүкүп, әмәлий һәрикәтни, җанландуруш керәк бизгә. “Гоминдан һәрбий мәктивидә оқуған сиздәк йәрлик жигитләрниң көпчилиги офицер болуп, шу гоминданниң өзигә қарши чиқидиған әң хәтәрлик күчкә айлиниши мүмкин. Буни биз яхши билимиз”, — деди әмәсму җәйвән йеқинда. Мана әнди әву мунапиқ мениң уларға “садиқ екәнлигимни” дәлилләйду әшу дәптәр арқилиқ. Биз уни әшуларниң қени билән төләвалимиз техи адаш.

				— Амма хаңдинму һеч сада чиқмайду, җуму. 

				— Һәрһалда, көрүп келишимиз керәк.

				— Йезишни қандақ қилимиз? 

				— Кәлгәндин кейин гезитни қоюп, көпирәк сәнъәтчиләр билән мәшғул болғун. Сипәнлик муәллимләр, оқуғучи-қизлар, һә растла —әшу Зомиңниң рәпиқисиму сәнъәткә, бирәр сәһнә китавини иҗра қилишқа хумар. Кона дастанлардин ойлаштуруп көрмәмсән. 

				“Һазирға барчә әсәрләрни көңүлгә пүкүш” дегән гәпниң нәқәдәр орунлуқ екәнлигигә қаримай Лутпуллиниң бешиға муһим мурәккәп ойлар, муҗәссәмләр кәлмәктә еди. Болупму у әшу егиз яр үстидики кона шәр, қедимий харабилар, бу өлкиниң узақ өтмүши билән һазирқи әһваллирини көз алдиға кәлтүрүп, қандақту бир тунҗуқуп ятқан муң, ипадиләнмигән ой-арман, әксини тапмиған далаләтләр дуниясиға кирип кетип барғандәк сәзди өзини.

				— Асари әтиқә дунияси болған Алтишәниң аһи-даңқини көп аңли-ғанмән, — өз-өзидин мулаһизә қилди шаир. — Амма униң қәбир-станлири, харабилиридики муңни мунчә сәзмигән. Бу өлкиниң “Тәлә-мәт”, “Жиғлаңғу” дәп аталған тағ-даванлириму “Миң өй”, “Һейтка” охшаш ядикарлириму — җанлиқ дастанлар кәби сөзләйдекән!.. 

				Соаллар вә тапшуруқлар

					1.	Қошумчә мәнбә вә Интернет ресурслириға асаслинип Л.Мутәллипниң һаяти вә иҗадийити бойичә “Иҗадийәт галлереясини” түзүңлар.

					2.	Парчә мәзмунини “Һекайә хәритиси” усули арқилиқ ечиңлар.

					3.	Зомиң билән Лутпуллиниң учришиши һәққидә пикир мулаһизә жүргүзүңлар.

					4.	Немишкә Лутпулла Үрүмчидин Ақсуға паланди? Җаваплириңларға үзүндидин дәлил кәлтүрүңлар.

					5.	Лутпуллиниң өз хәлқи, өз ели үчүн көйүнүп ечиниватқанлиғини дәлиләйдиған эпизодни оқуңлар.

					6.	Әсәрдә йүз бәргән вақиә һәққидә немә билисиләр? Мәлуматлириңлар билән бөлүшүңлар.

					7.	“Қош диаграмма” усули бойичә Зомиң билән Лутпуллиға тәриплимә бериңлар.

					8.	“Лутпулла Мутәллип” ибарисигә синквейн түзүңлар.

				50-дәрис

				Әлдә хитай һөкүмитигә қарши қозғилаң пишип йетилгән еди. Лут-пулла Мутәллип, Билал Әзизий, Мунирдин охшаш пикирдашлири билән йошурун тәшкилатни қуриду. Бу мәхпий тәшкилатниң мәхсити —

				инқилавий роһтики яшларни бириктүрүп, йолбашчилиқ қилиш, ик-кинчидин, инқилавий күрәшниң Ақсуда қанат йейишиға зәмин яри-тиш еди.

				Ақсуға кәлгәндин бери бирнәччә күн удайи кәч йетип, күн билән тәң туруватқан Лутпулла әтигәндә өз катигидин чиқмайла, һаваниң йәнә худди түнүгүнкидәк очуқ вә қурғақ екәнлигини байқиди. Илги-ри көрмигән һәрқандақ җайға бериши билән әң авал у җайниң барчә йерини арилап чиқидиған адити бойичә, өткән үч-төрт күн ичидә болған пурсәтниң һәммисидин пайдилинип, кона вә йеңи Ақсуниң барлиқ йерини дегидәк арилиған шаир бүгүн охинип, орнидин туру-ши биләнла өзиниң қандақту бир йүксәк кәйпият илкидә илһамлинип турғанлиғини сәзди. 

				Дуния вә шаир, илһам һәм иҗат — һәммиси бир туташ, муҗәссәм уқум. 

				Шаир бир һадисә арқилиқ дунияни, пүтүн дуния арқилиқ бир һадисини, өзини яки өзиниң һис-туйғуси арқилиқ һәммини бирла әкис әттүрүп бериши мүмкин. Мана шу хил кәйпият пәйтини илһам яки илаһилиқ дәйду әтималим. Тар бөлминиң ичидә у яқ — бу яққа меңип жүргән Лутпулла пәнҗиридин талаға қарап, әтраптики һәммә нәрсиниң һәтта шу яз күнлириниңму әзәлдин өзгәрмәй, бир хил бо-луп келиватқанлиғини байқиғандәк болди. Амма у түнүгүнки таңниң бүгүнкигә охшимайдиған нәпис пәриқлириниң вә әшу гүмбәз – мунариләрниң, һәтта әву қағҗирап кәткән нәччә йүз жиллиқ қарияғач бешидики “пөпүчигиниң”, кона сепил темидики, ярлардики қарға төшүклириниң — барчә нәрсә-һадисиләрниң тохталсиз өзгирип – упри-нип келиватқанлиғини биләтти. “Чәксиз-паянсиз, үзлүксиз–тинимсиз өзгирип-упринип, туғулуп-төрилип, өрилип-тиклинип — җошқунлинип ятқан Ана Йәр, Ата Макан үстидики бизниң ғәмкинлигимизла мәңгү-лүкму?!” дәп өз-өзидин сориғандәк болди у. 

				Әй, алтун шәпәқ җәнуб таңлири,

				Әлниң қәлбидә атсаңчу шундақ.

				Хәлқим ойғинип ғәмкин уйқидин,

				Көрсүн күрәшниң йолини парлақ.

				Мәзлүмләр тәврәп һүрийәт йолида,

				Көтәрсун қәдди-қамәтни егиз.

				Везувей кәби қәһримиз гоя,

				Партлап кәтсун тартқан дәрдимиз... 

				Лутпулла шу хил мисраларнии җәмләш биләнла, пәнҗир ойиғида турған блокноти билән қәлимини елип тез йезишқа башлиғанда, бөлмигә йәнә Билал Әзиз кирип кәлди. Лутпулла блокнотни қатлап, кәйнигә бурулмайла:

				— Кә, Билалка, яхши ухлапсәнма? — деди.

				— Мәнғу бу маканға үгәнгән. Сәнчу, сән өзәң яхши дәм алдиңму? Немә у йезиватқиниң? 

				— Шеирға охшаш бир ой келип, йәнә қечип кәткәндәк болди. Демәк, техи пишмиған болуш керәк. 

				— Амма һәрқандақ нәрсә язғанда, ишикни илип қоюшқа адәтлән-мәйватисән. Керәк нәрсини тиқидиған йәрләрниму унтуп қалғансән тайлиқ. Лутпулла шунда күлүп, тоқулған қомуч борилиқ торусқа қарап қойди.

				— Зади һошиярлиққа, еһтиятчанлиққа үгәнмисәң, харап бо-лимиз, җуму, — деди у. Андин саатиға қариди: — балиларниңму келидиған вақти болуп қапту. Мә, мону китавиңни ал. Муниридин муәллим бүгүн келидиған балиларниң һәммиси ишәшлик дәйду. Лекин шундақ болсиму, асасән, әдәбият-сәнъәт, гезиткә қатнишиш тоғрилиқ сөз қилишқа тириш. Совет Армиясиниң ғалибийәтлири тоғрилиқ ейтип, яшларниң риайисини байқашқа болиду әлвәттә. Әнди бир сорайдиғиним, Лутпулла, әву сәтәң билән Әмәтбайниң әкә-тайтиңиға артуқчә көңүл бөлмә. Мән гезитханиға берип, иккимиз язған нәрсини йәнә бир оқуп берәй. 

				Билалниң чиқиши биләнла Лутпулла оюқ түвигә берип, тизланған еди. Бирақ у йәнә бирәр мисра яза-язмайла, ишик чекилип, бөлмигә бир қанчә яшлар билән Муниридин муәллим, андин хуш қақахлишип Лиңья вә Қәмбәрниса кирип келишти. Әнди тар катәктә олтиридиған орунму қалмиған. Шуңлашқа Муниридин муәллимниң тәкливи бойичә, һәммә шуларниң өйигә йөткәлмәкчи болушти. 

				Йолда кетип берип Лиңья Лутпуллиға мунасивәтлик бир қанчә сир-лирини ейтип, униң билән Қәмбәрнисани тәңла хиҗаләт қилғандәк бол-ди. Җүмлидин у, Қәмбәрнисаниң атисидин аран рухсәт елип кәлгинини, андин Лутпуллиниң әтә-өгүн хаңчилар арисиға әшу төмүр интизамлиқ Билал Әзиз билән баридиған болғанлиғини ейтти. Бу хәвәрләр дава-мида Лутпуллиға сәп селип кетип барған Қәмбәрниса туюқсиз өзигә ташланған жигит нәзәридин һаяҗанлинип, қизирип кәтти. Әнди сөһбәт мавзусини йөткәп, шәһәр кочилиридики айрим көрүнүшләр, қурулушлар, дуканлар тоғрилиқ сораштуруп маңди.

				Қедимий уйғур шәһәрлириниң көпчилигидә дехан вә касипчилар, уларниң тирикчилиги, һәрикәтлири арилишип келидиғанлиғи мәлум. Ақсуниң кочисида икки-үчләп кетип баған йеңи тонушлири арисиди-ки Лутпуллиму бу әһвални биләтти, әлвәттә. Амма Җәнубий Шинҗаң уйғурлириниң турмуш-мәйишәтлири илилиқларниңкидин нәччә һәссә еғир екәнлигини әндила өз көзи билән көрмәктә еди. Туташ там өйләрниң өгүзлиригә җайлашқан һаҗәтханилар, уларниң ичидә туруп, чиғ қапларни йеңи қаплар билән алмаштуруп, ешәклиригә артип ке-тип барған адәмләр, йәнә шундақ ешәкләр үстидики қош севәтләрниң бир йеқиға балисини, йәнә бир йеқиға базарға елип келиватқан яки базардин елип кетиватқан нәрсә-буюмлирини қачилиған деханлар... Болупму, һәр қәдәмдә дегидәк учрайдиған кийимлири җул-җул 

				тиләмчи-җаһанкәздиләр, — мана буларниң барлиғи Җәнубий Шинҗаң уйғурлириниң мүшкүл һаятини көрситип туратти. 

				— Силәр Кучар шәрини көргәнму, қизлар? — дәп сориди Лутпулла.

				— Мән булту көрдүм, Лиңья хеним көрмиди бирақ... — деди Қәм-бәрниса. 

				— Дияс дегән дехан шаир шу Кучарда яшайдекән, бәлки сиз көргән болғидиңиз уни? — дәп сориди Лутпулла.

				— Көрмидим, бирақ у киши тоқуған бейитларни аңлидуқ. Ишити-шимчә, һазир шу шаирму хаңда ишләватқидәкмиш.

				Бу хәвәрдин кейин Лутпулла бирдинла: 

				— Муниридинка, тохтаңа! — дәп вақиривәтти вә алда кетип барған муәллим тохтап, униң шаир Дияс тоғрилиқ ениқлима соалиға тәстиқ җавап бәргәндә: — шаир болғини бурнидин булақ боптидә у бечариниң, —дәп йәнә чоңқур муңлинип қалди.

				— Йәрниң тегидә, еғир меһнәттә жүрүп шеир, қошақлар тоқуш мүшкүлдүр аңа... 

				Қәмбәрнисаниң шаир үчүн чин қәлбидин ечиниватқанлиғини байқиған Лутпулла әнди әшу қизниң өзигә һисдашлиқ билдүрүп, өз-өзидин хитап қилди:

				— Еғир меһнәт шаир үчүнму, дехан үчүнму охшашла еғир, сиңлим, —деди. — Пәқәт тәғдирниң тәниси, тәңсизлиги, умумән, адаләтсизлик азаби шаирни башқилардин җиқ қийнайду. Зади әқиллик адәмләрла мәнивий азап чекиши мүмкин. Адаләтсизликни тонумаслиқ, униңдин упранмаслиқ үчүн пүтүнләй гөл, ахмақ болуш купайә. — Лутпулла өзиниң сөзини бир сехирлиқ сазни тиңшаватқандәк пәвқуладә мула-йим көрүнүштә тиңшап кетип барған Қәмбәрнисаға қарап, униң хия-лини бөлүвәтмәкчи болди, әтималим: — Мана шуңлашқа, сизму тола саватлиқ, әқиллиқ болушқа интилмаң, аппақ қиз.

				Қәмбәрниса узун кирпиклик қой көзлирини йошурушни унтуп қалғандәк тоғра қаридидә, Лутпулла чирайидики иллиқ тәбәссүмни көрүп, күлүвәтти.

				— Гөл-һамақәт болуп раһәтләнгичә, силәрдәк әқиллиқ болуп дәрт чәккән түзүкму дәймән, — деди у силиқ мүрилиридә җилвилинип турған ушшақ өрүм чачлирини чайқап. 

				Муниридин муәллимниң өйидики учришишта бир қанчә шеирлар оқулуп, тәһлил қилинди; уларниң ичидин түзүтүшкә болидиғанлирини гезитқа тәйярлап бәрмәкчи болуп, Лутпулла елип қалди. Шундақла жиғилған яшлар буниңдин кейин бирәр кәңрәк орун тепип, сәньәт групписини қурмақчи болушти. Әң тәс болған бир әһвал — сәньәт групписиға йәнә бир қанчә қиз керәк еди; мана шу вәзипини, йәнә ай-рим қизларниң ата-анилирини көндүрүш вәдисини Қәмбәрниса билән Лиңья өзлириниң бәдилигә алди.

				— Мән җәйвән билән сизниң атиңизға ялвуруп көримән, — деди Муниридин, зади һәптисигә бир қетим әшу мәктәп бенасида жиғилсақ, һечкимгә дәхлимиз тәгмәтти. Пәқәт шу хелә катта сарайни иҗраға бәргән байға улар ейтипла қойса купайә.

				Лутпулла Муниридин муәллимни қувәтләп:

				— Зади оқуғучиларниң өзлириниму җәлип қилимиз сәньәт ишлириға. Җәйвәнниң асасий тапшурмисиму шу әсли. У адәм сәньәткә бәкму рапавәтлик көрүниду, растму Лиңья хеним?

				Хәйирлишиш үчүн орнидин турған Лиңья мийиғида күлүмсирәп қойдидә:

				— Әҗайипла, әҗайипла, — деди. 

				Бөлмидә Ақсу вилайитидики тәрәққийпәрвәр ишларниң йетәкчилири Муниридин муәллим, Һекимнур билән Лутпулла ялғуз қалған бир чағда, уларниң арисиға Билал Әзиз кирип қошулди. Униң һәқиқий сиридин техи хәвәрдар болуп үлгәрмигән Һекимнур өз-өзидин сәскинип, бир аз алақзадә болған еди дәсләп. Андин һәқиқий әһвалға чүшинип, биллә мәслиһәт қурушқа башлиғанда, һәдди-һесапсиз хурсәнлик билдүрүп олтарди у.

				 Билал Әзиз йеңи кәлгән мәлуматларни хәвәр қилиш билән, асасий йеңилиқни алаһидә изаһлап өтти. Җүмлидин у Шималий Шинҗаң қозғилаңчилири Или, Алтай, Тарбағатай вилайәтлиридә толуқ ғали-бийәт қазанғанлиғини, амма җәнубқа қарап меңиши үчүн һәр тәрәплимә ярдәм — йөләккә муһтаҗ екәнлигини тәкитлиди.

				Шунда Муниридин муәллим тақәтсизлинип, хәлиқтә тиққан, йошурған милтиқ, қилич қатарлиқ һәрхил җабдуқларниң барлиғини, демәк әнди өзлириниң тез өмлишип, әтрапиға күч топлап туруши керәклигини тәләп қилди. Кәмбәғәл муәллимниң мулаһизилиридин униң хелә жиллардин бери шу хил һәрикәтни арман қилип, һәтта мәлум дәриҗидә униңға интилип, өзлиричә тәйярланғанлиғиму, бирақ, көпчилик хәлиқ яки яшлар тәрипидин һазирлиқ нәтиҗилирини көрмәй, униңға тақәтсиз рәллә болуватқанлиғиму байқилатти. Бу йолдашлириниң һәммисидә асасий бир мәхсәт — азатлиққа интилиш бар екәнлигини, амма уларниң шу азатлиқни әйни вақитта қандақ қолға кәлтүрүш керәклигини ейталмайватқанлиғини көргән Лутпулла йерим йолдики Или қозғилаңчилириға вақиттин бурун һәл қилғучи фактор сүпитидә ишинип, уштумтут һәрикәт қилишниң хата болидиғанлиғини әскәртәтти. Шуңғичә җим-җит тиңшап олтарған Һекимнур униң ху-ласисини қизғин қувәтләп:

				— Или қозғилаңчилири ғәйридин бирәр ярдәм күтүп йетишиму еһтимал, — деди.

				— Азатлиқ үчүн күрәштә азапланған хәлиқниң өзи җанпидалиқ қилиш керәк, — дәп чүшәндүрди Лутпулла. Миллий азатлиқ күрәшниң қанунийитиму әйнә шуниңдин ибарәт. Шундақ әмәсму, Билалка? 

				— Давам қил, давам қил, — деди Билал Лутпуллиниң техи асасий вәзипини ейтмиғанлиғини етибарға елип. 

				Лутпулла әнди өзлиригә тән бериш териқисидә давам қилди сөзини:

				— Биз мәсилини хам хиял йешип, палақлаштин қачайли, ағиниләр. Буниң үчүн хәлқимизниң, униң шир жүрәк оғуллириниң көплигән қетим көтирилип, қан төкүп, ахирида йәнә шу азатлиқ, мустәқилликни қолға кәлтүрәлмигәнлигини әскә алайли. Бирдин — бир сәвәп — у күрәшләрниң умум хәлиқ, умум милләт күришигә айланмай, һәм җуғрапиялик җәһәттин, һәм мәхсәт-муддиа җәһәттин бир тәрәплимә, тар даиридә чәклинип қалғанлиғида. Толарағи, йәнә шу пүтүн Шинҗаң хәлқи биллә қозғалмай, икки яқта, икки тәрәптә болуп қелишидин келип йәткән барчә апәтләр. Мениң пәрәз қилишимчә, мана һазирму әһвал шу тарихий муһим нухтиға тақилип турупту. Очуқ ейтиш керәкки, Җәнубий Шинҗаң аһалиси қозғилидекән (уни биз қозғишимиз керәк), у чағда һөкүмранларниң һалиға вай, әксинчә болса — үч вилайәт қозғилаңчилири һимирлип, Шинҗаңни қара булутлар қаплайду, зулмәт түңмини пеқирайду йәнә.

				— Хош-ош, әнди немә қилишимиз керәк? — сориди Муниридин.

				— Мана бу башқа гәп, — деди Лутпулла.

				— Сөзүң ағзиңда, — дәп бир нәрсини қошмақ болди. Билал. — Ишәшлик жигитләрниң һәммисини қурал билән өзәм тәминләймән.

				Бу сөзләрдин кейин сөһбәт мәнаси өз-өзидин айдиңлишип кәткәндәк болди барчигә. Амма Лутпулла асасий ишларниң тәртивини ейтмақчи еди техи. Шуңлашқа у йәнә:

				— Әдәбият — сәньәт һәвәскарлири, һәрхил оқуш-мәшиқләрниң һәммиси, ағиниләр, әнди шу бирдин-бир қутлуқ мәхсәт үчүн хизмәт қилишқа тегиш. Яшларниң аң-сезимини ечиш җәриянида, уларниң вәтәнпәрвәрлик хисләтлирини тәвритип, тәлпүндүрүп елип кириш керәк бизниң сәпкә. Һазирға бизниң тәшкилатимизниң тәркиви мошу төртимиздин ибарәт.

				Соаллар вә тапшуруқлар

					1.	Үзүндә мәзмунини “Вақиәләр тизмиси” усули арқилиқ ечип бериңлар.

					2.	Билал Әзиз ким? “Йәккә диаграмма” усули арқилиқ тәриплимә бериңлар. 

					3.	Қәмбәрниса, Лиңья хенимларниң күрәш йолини таллап елишиға немә сәвәп болди? Пикирлишиңлар. 

					4.	Үзүндидин Лутпуллиниң Қәмбәрнисаға бәргән мәслиһитини тепип оқуңлар вә ойлириңлар билән бөлүшүңлар.

					5.	Хәлқимизниң мүшкүл һаяти әкис етилгән эпизодни үзүндидин тепиңлар.

					6.	“ПОПС” усули арқилиқ үзүндидин алған тәсиратиңлар билән бөлүшүңлар:

					Биринчи җүмлә. “Мениң оюмчә,....”.

					Иккинчи җүмлә. “Сәвәви мән уни..... дәп чүшәндүримән”. 

					Үчинчи җүмлә. “ Уни мән... дегән фактлар, мисаллар билән дәлилләймән”.

					Ахирқи җүмлә. “Мошуниңға бағлиқ мән.... дегән йәкүнгә кәлдим”.

				51-дәрис

				Язғучи Һ. Абдуллин “Көчкән юлтуз” повестида бизгә пәқәт Лутпул-лини шаирла әмәс, бәлки уни өткүр публицист, надир драматург рети-диму гәвдиләндүриду. Ярқин истедат егиси, у хәлиқни ойғитиш, уни өз азатлиғи, әркинлиги үчүн күрәшкә дәвәт қилиш мәхситидә иҗадий ишниң барлиқ шәкиллиридин пайдилиниду һәм қәлимини һәқиқий һалда нәйзигә айландуриду.

				Лутпуллиниң паалийити, болупму гезитта ишлигән вақтида күчийиду һәм язғучи әнди өз йолини бәлгүлигән, өз алдиға ениқ мәхсәтни қойған киши обризини бериду. Бизниң көз алдимизда әнди хиялчан, көп нәрсиләр үстидә чоңқур ойлинидиған бала әмәс, бәлки әтики күнни көрүп, шуниңға ишәшлик кетип барған күрәшчи гәвдилиниду.

				Лутпулла башлиған Ақсу яшлири әдәбият-сәньәт уюшмиси әтрапида тез өмлишип, миллий саз, уссул қатарлиқ оюнларни, оригинал вә тәрҗимә шеирларни мәктәп вә хәлиқ ичидә җарий қилишқа башлиған еди. Мана шу чағда Зомиң җуҗаң йәнә җәйвәнгә мураҗиәт қилип, Лутпуллиниң Ақсу гезитигә қатнашмай, пәқәт мәктәп вә әдәбият-сәньәт ишлири биләнла мәшғул екәнлиги мүмкин болса, униңға әшу хаң яки деханлар һаятини махтайдиған бирәр нәрсә яздуруп, “синап көрүш керәклигини” ейтқан еди. Шуниң нәтиҗисидә, униң бир аз кечиккән баштики плани әмәлгә ешип, шаирниң мәхсус сәпири чапсанлитилди.Бәхиткә яриша Лутпулла йәнә өзини назарәт қилишқа бәлгүләнгән Билал Әзиз билән биллә болуп, улар узақ йолни, мәхсус сәпәрни бәәйни шеирийәт, нахша мәшиғигә, йәрлик вәзийәтни үгиниш, кәлгүси күрәш планлирини түзүш васитисигә айландурғандәк, түгимәс-пүтмәс муң-арман, тәвриниш билән бармақта еди. Кучар йолида чүшкән биринчи дәң вә қери дәңвәнниң һекайиси, Қәшқәр, Якән қатарлиқ шәһәрләрдин чиққан ешәкчи-карванлар нахшилири, чоң-кичик җаңзилардики деханларниң тирикчилиги — мана буниң барлиғи йолувчилар диққи-тини җәлип қилип, уларниң ой-хиялида өз вәтини вә униң илгири-кейинки һаятини гәвдиләндүрмәктә еди. “Йүзлигән жиллар мабайи-нида, — дәп изаһлимақта еди Билал даван ешип, оқәт издәп барған деханларға қарап. — Миңлиған, он миңлиған деханлар Алтишәдин чиқип, Или, Әнҗан, Пишпәк, Тохмақ шәлиридә тиҗарәт қилған; уларниң аз қисмила өз жутлириға қайтип, бесим көпчилиги әшу яқа жутларда қелишқан һәм һелиму бар бу хил сәрсанлиқ-сәргандалиқ...”

				Билал Әзиз шу хил һекайә-изаһларни ейтиш билән йәнә, өз бура-диригә бирәр оңушлуқ вақиә, “Гезиткә түрткидәк мәдһийә мәнбәсини” тепишимиз керәк, қандақла болмисун сениң бирәр теши пал-пул нәрсә тоқушуң керәк, дәп шаирниң кәйпини оғурлиғандәк болатти. Амма Лутпулла һәмрайиниң вайимини бесип:

				— Пал-пул пайпақ тоқуп, сақчиларниң көзигә уруш үчүн һәптиләп сәпәр чекишиниң һаҗити немә?

				Улар шу хил сөһбәт билән кетип барған бир чағда, йенидин тез өтүп кәткән бир мәпә зәйкәш ериқлар тартилған сазлиқтики гүрүч шаңлири уддулиға йетип тохтиған. Мәпиниң ишигини ачқан бай җаңгода, белиғичә су ичидә ишләватқан деханларға сәп селип қарап турған бир пәйттә, униң йениға йетип кәлгән ақ малихайлиқ, кәкә сақал дехан бирдинла тизлинип олтарди. Мәпикәш униңға үнлүк вақирап, йәнә алға меңип кәтти. Орнидин аран турған дехан аста кәйнигә бурулуп, меңишқа тәмшәлгәндә, алдирап йетип барған Лутпулла сәмимий саламлишип: 

				— Немә болди, таға? Ғоҗуюнлардин немә сориведиңиз? — дәп мураҗиәт қилди. Дехан улуқ — кичик тинди. 

				— Адәмләрниң йеримини бәзгәк қилип, кардин чиқарди, ука, — деди у. — Бир қанчиси өйигима йетәлмәй, шу йәрдә қалидиған охшайду. Шуңла “әшу жирақ мәлиләрдин бир-икки һарву әвәтсәңлар, бечариләр бала-чақисини көрүвалса” девидим ғоҗамға. Ләйкин, җаңгуда йәнә қулақ қақмай кәтти, ука.

				Лутпулла деханларға бирәр ярдәм беришкә илаҗиси йоқ екәнлигини сезип, чоңқур хиҗиллиқ вә хапилиққа муптила болди. 

				— Биз илтимас қилип көрәйли, таға, — деди наһайити җиддий ойланған түстә. 

				— Йолимиздики биринчи мәлә силәрниңму? 

				— У мәлидинму бар, һәм башқа мәлиләрдин ялланғанларму жиқи-ливатиду, балам. Әң болмиғанда, жуттикиләргә хәвәр қилсаңларму, бирәр чарә тепип, еп кетәтти. 

				— Барған йеримизниң һәммисидә силәр тоғрилиқ ейтимиз, таға. Ғоҗуюниңлар билән бу яқ сөзлишип бақсун.... Озуқ- түлүгиңларчу, у йеқи қандақ? Дехан Лутпуллиниң үзигә қаралмай, еғир хиҗаләт аза-видики нәзәрини йошурмақ болуп, йоған яғлиғи билән үзини сүртүшкә башлиди. Шу чағда Билал һарву үстидики ғоҗунини елип, уни деханға узатти. Һодуқуп, көзлирини яш әгип кәткән дехан:

				— Рәхмәт, балам, өмрүң узақ болсун. Бу тәвәррүк тамақ ағриқ акилириңға шипалиқ беғишлар бәлки, — дәп дуга қилди. 

				Аңғичә хелә узап берип тохтиған мәпә уларға нәпрәт билән қадалған қарамту бир көз охшаш қақийип туруп қалған еди. “У мәпидики дөләтмәнләрму хаңға кетип барса керәк”, — дәп тәхмин қилди Билал.

				Мәпидә олтарғанларниң бири әшу Ақсу билән Қучар арисидики йеңи хаңниң егиси Лю-шау җаңгода болуп, иккинчиси — йәрлик феодал Баһавдун бай еди. Улар аддий хадок һарвуда келиватқан икки жигитниң ким екәнлигини билгәндин кейин, наһайити хурсән болғандәк пәш келишти. Һәтта хадокни һарвукәшкә тапшуруп, уларни өзлири билән йеқиндики бир йезиға елип кетишмәкчиму болушти. “Булар иккиси убдан зериккән болуш керәк яки өзлирини бирәр гезит сәһиписидә махтимақчи”, — дәп ойлиди Лутпулла вә өзлириниң наһайити алди-раш тапшуруқ билән, пәқәт хаңни көрүш үчүнла келиватқанлиғини 

				ейтип, башқа һеч яққа айлиналмаймиз, дедидә, йәнә шу хадок билән илгириләп кетишти. Йәрлик мөтивәрләрму мәписини сол тәрәптики ача йолға бурап, әнди “тәкәббур зиялиларни” етиварсиз қоюшқа интилған һалда, өз йоллирини давам қилди. Болупму Лутпулла билән Билалниң гүрүчханлиқта ишләватқан деханлар һали тоғрилиқ әскәртиши уларниң зәрдисини күчлүк қайнатқан еди.

				— Һәрһалда, хаңни униң егиси билән зиярәт қилишимиз керәк еди, —дәп әпсусланғандәк болди Лутпулла. Йәрлик әһвалларни, хусусән әшу Лю-шау охшаш җаңгодиларни яхши билидиған Билал мийиғида күлдидә:

				— Вайим қилма, у һелигәр өз вақтида тәх болиду тайлиқ, — дәп қошти. — Чүнки у хитайму өзиниң бу йәрләргә, бу йәрләрниң астидики байлиққа зомигәр сәясәт, мустәмликкә тәртиви нәтиҗисидә егә болуп қалғанғанлиғини яхши чүшиниду. Әсли йәр вә униң барчә байлиқ-лириға хәлиқ, бизниң җапакәш хәлиқ егә болуш керәк едиғу, растму? 

				— Ана зәминниң әйни гепини қилдиң, җуму, Билалка! Дәрһәқиқәт, бу өлкә вә униң барчә бәһри-мәнбәсигә шу җапакәш хәлиқ егә бо-луши керәк еди. Әпсуски, һәммә әксинчә, йәни барчә хәлқимиз һөкүмранларниң шу йәр вә униң байлиғини егиләш васитиси, ишләп чиқиришниң әрзән қуралиға айлинип қалди. Бу аләм — тарихниң, тәғдирниң кинайиси, халас! Күн олтирай дегән бир мәзгилдә идир тәхлит қап-қара дөңгә көтирилгән һарву үстидики жигитләр өзлириниң хаңға йеқинлишип қалғанлиғини сәзди. (Әтрапниң қара күйигә қапланғанлиғидин ташқири, һавадики көмүр пуриғиму уларниң димақлириға болуқ урулушқа башлиған). Пүтүн бир вадини өзиниң қариси билән бояп ташлиған әшу бир гөрқап — хаң идир тәхлит дөңниң у қаптилилиға җайлашқан екән. Гәмиләр, кәпиләр, көмүр догилири, ат-һарву, адәмләр — барлиғи қап-қара, қара-қоюқ бир көчни әслитәтти. Илгири кейин өтүватқан өкүз һарвулар, таға артқан ешәкләр, гүҗәк, җоту тутқан адәмләр — һәммиси шу қарамту-қалайман маканниң асаси бир мәркизи — киндигидин чиқип келиватқандәк, униңға интилғандәк туюлди Лутпуллиға. Билал һарвуни әйнә шу мәркәзгә тартти тайлиқ. Ахири ишләватқан бир топ адәмләрниң йениға келип тохтиған һарвудин чүшүп, бир қанчә ишчи билән саламлашқан Лутпулла нерида хаң теғидин көмүр тартиватқан топ тәрәпкә қарап маңди. 

				Иргулиниң гугуси охшаш ғәлтәк үстидики ағамчиға қетилған соз атлар йәр астидин “та-а-арт!” дегән аваз келишигә — тирәҗәп, илгир-лиди; бир чағда тавутқа охшаш яғач сандуққа бесилған көмүр чиқти; уни чиңдалған янту йол билән сөрүтүп берип, бирдинла новәт күтүп турған һарвуларға қачилашқа башлиди. Лутпулла хаңниң тақ ағзиға келип, у йәрдики төрт-бәш ишчи билән көрүштидә, шаир Диясниң шу тапта нәдә екәнлигини сүрүштә қилди. Тармушлуқ җүдәң тәнләрдә булҗуң гөшлири ойниған әшу икки-үч ишчи жигитни башқурғучи бир бовай Диясниң төвәндә екәнлигини ейтип, меһманлардин тамака сори-

				ди. Шу һазада тик қудуқниң ағзидин пуқурап, қап-қара чаң чиқишқа башлиди. Җиддий тәшвишлинип қалған ишчилар униң ағзиға берип:

				— Турди-аху-у-ун! Дия-я-яс!! — дәп вақирап, тиңшап қелишти. Лутпуллиму тақәтсизлик билән: 

				— Немә болди, таға?! Хаңниң тегидикиләр аңлимайватамду?! — дәп сориди. Униңға җавап беришкиму тақити қалмиған бовай өз-өзидин әпсуслинип:

				— Нери кәттиму, йә ?.. — дәп йәнә бир қетим вақиридидә, андин: —Саит, тез бол балам! Һедил, сәнму төвән чүш! — дәп алдиратти һәмра-лирини. Әнди әтраптики һарвукәш, ешәкчиләрму шу йәргә йеқинлишип келип, төвән чүшүп кәткәнләрниң үнини тиңшимақта еди.

				“Хаң гүмүрүлүп кетипту!.. Балилар йоқ!” — дегән сада кәлди бир чағда йәрниң тегидин. Бу үнләр өз-өзидинла дәһшәтлик туюлған еди барчигә. Әнди Лутпулла кәтмән-гүҗәкләрни елип, төвән чүшүшкә тәмшәлгән бовайға: 

				— Мәнму сиз билән чүшәй, чоңда, — дәп һелиқи тавут охшаш сандуққа чүшүп зоңзийип олтиривалди. Өзини унтуғандәк учуп йе-тип кәлгән Билал уни ялтайтишқа тәмшәлгән болсиму, әтраптики адәмләрниң кәтмән-гүҗәккә есилип, новәт күтүп турғанлиғиға қарап, тиңирқап тохтап қалди. Бир чағда йәнә йәрниң жинидин: 

				— Та-а-арт! — дегән үн келип, соз ағамчиға қетилған атлар қамчи-ланди... Һәдди-һесапсиз узақ туюлған бирәр минуттин кейин, сандуқ көрүнүп, униңда Лутпулла икки даватурниң бешини қучиғиға қоюп чиқип келишти. “Даватур, шаир Диясқу!.. Япирай, қалғанлар көмүлүп кәткәндиму!” — дейишип йол ачти гаңгириған топ. Кәйни-кәйнидин чиқирилишқа башлиған һәрхил һаләттики накаларни хаң ағзидин өзи қобул қиливатқан бовай бир пәйттә йәнә Диясниң йениға келип, униң томурини тутуп көрдидә: 

				— Ағзиға су темитип туруңлар, оғлум, — дәп йәнә кәтти.

				Шундин кейин Лутпулла вә Билал жүгришип, һәрхил қачилардики су, чай, доғап вә һаказиларни иңрап ятқан яридар даватурларниң еғизлириға қуюшқа, уларниң пүтүп кәткән үз-көзи, қулақ вә бурун төшүклирини тазилашқа киришти. Яш зияли жигитләрниң шу хил алийҗанап һәрикәтлирини көргән ишчи-деханларниң барчиси улар-дин чоңқур тәсирләнгән һалда, әмәл қилмақта еди. Диясниң бешидин кәтмәй олтарған Лутпулла:

				— Дияс, Дияс ака! Бу мән, сениң иниң Лутпулла, көзүңни ачқина! —дәп үндимәктә. 

				Қәләмдаш, тәғдирдаш қериндашниң худди шу сөзлиридин җанлан-ғандәк, бир мәзгилдә Дияс мидирлап, көзини аста ечишқа башлиди. Лутпулла хошаллиғидин “чоңда, чоңда!” дәп һелиқи бовайни чақирди. Амма қери хаңчи шу мәзгилдә җан тәғдим қилған йәнә бир даватур жигитниң бешида “ясин” оқумақта еди. Һәммә қоллирини дугаға 

				көтәргәндә, бир ағинисиниң өлүп кәткәнлигини пәрәз қилған Дияс кәскин силкинип, өрә болушқа тәмшәлдидә, йәнә жиқилди. Өзлириниң ата, акилириға, балилириға чүшлүк чай елип кәлгәнләрниң һәммиси қара-қоюқ болуп, уларниң һәр қайси өз туққанлириниң бешида сәкпарә болуватқан шу бир дәһшәтлик мәзгилдә, һелиқи җан тәғдим қилған жигитниң қешиға йетип келип, чай қапиғини ташлап, жиғлашқа башлиған яш балиниң налиси аңланди. Тәнһа акисиниң җәсидини қучағлап, үз-көзини сөйүп зарлаватқан житимниң дәрдигә чидимай, һази қилишқа башлиған еди, бәзиләр. 

				Бу матәм қошақлири момайниң әшу хаңдәк чоңқур, әшу оңтәй-тоңтәй мәйдандәк манасқан дәртләр қаплиған қәлбидин чиқип, пүтүн җәнуб асминиға тарамақта еди. Сөйүмлүк шаир, чәксиз арзу қилип кәлгән қәләмдаш иниси билән шу хил шараитта көрүшүп, сөйүшүп, худди шу сөйгү күчидин мағдирланғандәк униң мүрисидин тутқан һалда өрә турди Дияс. У йәр тегидә, — һалакәт мәзгилидә өзи билән биллә болған ағиниси, униң җәсиди үстидә зарлаватқан иниси вә һази қилғучи һелиқи мискин момайға қарап, әтраптикиләргә хитап қилди:

				Житимлиқ үстигә йәнә видалиқ,

				Езилиш үстигә йәнә езилиш.

				Қара йәр қәһәрлик, аһу-зарлиқ,

				Йәнә бу дуния адаләт емиш!

				 Қара упуқта йәнә һелиқи мәпә гәвдилинип, у тез йеқинлишип кәлмәктә еди. Топниң ичигә кириши билән һәммини тери-перәң қилип қоғлап, ишни давамлаштурмақчи болған Лю-шау җаңгода сүрлүк җим-җитлиқта орунлиридин қимирлимай қадилип турған адәмләрдин әймәндиму, һәрһалда, мәпидин чүшүп, бир қанчә ағриқларниң йениға барғандәк болди. Амма у, уларниң һәммисигила рәнҗигәндәк, жир-киничлик нәзәр ташлап, “кәпә, гәмиләргә апирип ятқузуңлар!” дегән буйруқни бәрдидә, ишни давам қилиш керәк екәнлигини тәкитлиди.

				— Ағриқларни шәһәргә йәткүзүш, давалаш керәкқу, җанаби, — дәп хапилиғини билдүрди Лутпулла. Лю- шау тәнилик күлүмсирәп қойдидә: 

				— Сиз шаир екәнсиз, билдуқ. Шаирларниң мәйүс сәзгүрчанлиғи хаңға охшаш җайда орунсиз, — деди. 

				— Мәйүслүк билән өлүмни, әмгәк билән җаһаләтни тоғра тонуш керәк, ғоҗуюн җанаби. Мән бу һәқтә җәйвән билән сөзлишимән, — дәп Лутпулла Лю-шауға қадилип илгирлиди. Шунда Билал униң қолидин тутуп, Диясниң йениға елип барди. Йәнә қаттиқ йөтилип, деми боғу-лушқа башлиған Дияс билән униңдинму еғир азаплиниватқан йәнә икки жигитни өзлириниң хадогиға олтарғузувалған Лутпулла билән Билал Әзиз бирдәкла “мошу паҗиәниң өзиму йетиду һәрқандақ гезит хәвири үчүн” дегән хуласигә кәлгән еди ахири.

				Соаллар вә тапшуруқлар

					1.	Үзүндә мәзмунини постер арқилиқ ечип бериңлар.

					2.	Ана зимин һәққидә Билал қандақ пикирләрни ейтти? Үзүндидин тепип оқуңлар.

					3.	Икки қәләмдашниң учришиши қәйәрдә вә қандақ йүз бәрди? Үзүндидин тепип оқуңлар.

					4.	Үзүндидә Лутпуллиниң қандақ инсаний хислити силәрни тәсирләндүрди?

					5.	Деханниң ечинарлиқ әһвалини үзүндидин тепиңлар.

					6.	Лю-шау ким? Миҗәзнамә бериңлар.

					7.	Билал билән Лутпулла өз сәпиридә немигә ечинди? Пикирлишиңлар.

				52-дәрис

				Һезмәт Абдуллин мәзкүр әсәридә шаир Лутпуллиниң сирлирини ечишқа вә униңға илһам бәргән, ой салған һадисиләрни гәвдилән-дүрүшкә көпирәк нәзәр ағдурған. Язғучи Лутпуллини күрәшчи шаир, өз қәләмдашлиридин рус тили, рус әдәбиятини билидиған, шу әдәбият-ниң тәсирини кәчүргән шаир сүпитидә гәвдиләндүргән. Яшлар бар йәрдә, әлвәттә, уларниң һис-туйғулири, яшлиққила хас тәвриниш-һаяҗанлинишлар, хошаллиқ дәқиқилири вә һәсрәт билән алмишип келидиған муңлиниш пәйтлириму бар. Мәзкүр повестьму булардин хали әмәс һәм язғучи буниң һәммисини Лутпулла вә Қәмбәрнисаниң өз ара мунасивәтлиридә көрситиду.

				* * *

				“Сәпәрдә өткән һәптә ичидә Ақсуға бирәр муһим хәвәрләр кәлдиме-кин?” дәп тақәтсизләнгән достлар шәһәргә келиши биләнла Мунири-дин муәллим билән учришип, омулғандәк болуп қалған. Лекин шуниң билән биллә, әмгәкчиләрниң меһнитидики еғир азап-оқубәтлирини көрситидиған бир қанчә тәпсилатлар йезишни, йәрлик яшлар уюшми-синиң ишини җанландурушни көздә тутқан улар. “Амма бу қетимму әкис әткән һәқиқәт Зомиңниң қолиға, татмисиға чүшүп кәтмисә... Униң үчүн қандақ йопуруп йезиш керәк?..”

				Шу хил ойлар билән узақ ухлимай йетип, сәһәрдә көзи илинип кәткән Лутпулла мәктәптики учришишқа кечикмәктә еди. Уни һелидин һелиға күтүватқан Билал Әзиз билән Муниридин, Һекимнур вә йәнә бир қанчә яшлар кирип кәлгичә, Совет информ бюросиниң әтигәнлик хәвирини аңлап, Қизил Армия қисимлириниң әнди пүтүнләй һуҗумға өткәнлигини, пүтүнләй Совет йериниң немис басқунчилиридин азат қилинип, әнди барлиқ һәрбий һәрикәтлириниң Германия террито-риясидә болуватқанлиғини билгән. Улар өзлириниң хошаллиғи билән ички тәсәввурлирини бир-биригә ейтмиған болсиму, һәр қайси өзичә җоруп, әнди Или қозғилаңчилириниңму Җәнубий Шинҗаң тәвәсигә ки-рип келидиғанлиғиға ишәнмәктә, шу хил аһаңдаш ишәнч-чүшәнчиләр билән роһланмақта еди. Лутпулла өйидин чиқишиға Қәмбәрниса билән Лиңья учришип, мәктәп тәрәпкә улар үчилән биллә маңған. Немишки-ду Лутпуллиға Қәмбәрниса бир аз пәришан, һәтта ғәмкиндәк көрүнди. 

				Шуңлашқа у бирдинла ағриқханидикиләрни әскә елип, қизларниң у йәргә йолуққан яки йолуқмиғанлиғи тоғрилиқ сориди.

				— Дияс акам яхши екән. Мана йеңи шеир йезипту, — деди Қәм-бәрниса Диясниң Лутпуллиға әвәткән йеңи шеирини сунуп.

				Лутпулла ушшақ йезилған мисраларға бир көз жүгритип чиқтидә, муңлуқ күлүмсиригән һалда: 

				— Бирдинла әшу надир әсәрниң җениға чүшинип, илһамланған! Йәнә кеп — ана зәмин, миллий муң-мәйишәт асасида. Мана бу инсан!

				— Қайси әсәр, кимдин илһамланған дәватисиз, биз чүшәнмидуққу? —сориди Қәмбәрниса. 

				— Мән кечә униңға улуқ рус шаири Лермонтовниң “Бородино” дегән бир шеириниң зор мәзмуни, аддий шәкли тоғрилиқ сөзләп бәргән. Мана бүгүнзә у өзиниң “Бородино”сини яритипту! Талантларниң һәммиси туққанға охшаш йеқин, бир-бирсигә чүшүнүшлүк болиду, раст.

				— Биз талантсиз адәмләр уни билмәймиздә бирақ, — дәп, ечинғандәк болди хәнсу қизи. 

				— Әксинчә, — инкар қилди уни Лутпулла. — Силәрму өзәңларчә алаһидә талантлиқ. Нахша, уссул вә шеирийәтни яхши көрүшүңларниң өзиму — бир талант! Һәрқандақ талантниң җени шу яхши көрүш, яхши тонуш-тәвриништә.

				— Болди-болди, әнди, — дәп тохтитивалди уни Қәмбәрниса. Андин у өз – өзидин хиҗаләт болған һалда қошуп қойди: — Сиз, йоқ нәрсиниму бар дәп ишәндүрүшиңиз мүмкиндә, андин күлкә болидиған биз, растму? Униңдин көрә, өзиңиз оқуп бериңа Дияскамниң шу шеирини. Бизгә у толиму аддий байқалди.

				— Мукәммәл нәрсиләрниң һәммиси аддий болиду. Бу аддий пикир-ни ейтқан кишиму данишмәнлик қилғанлиғини өзи сәзмигән болуши еһтимал. Мана һазир кәчки оюнға тәйярлиқ қилиш давамида бу ше-ирниму бир йәрдә қистуруп, көпкә аңлитайли. 

				— Сән ейтқина, дехан бова:

				Бу өмүрдә барму ронақ.

				Ким бизләрни қойған доға,

				Ким кәлгүси алур қорған?

				Қараңғу хаң, ома пайхан,

				Меһнәткәчләр муңға толған.

				Кариз, зәйкәш, сәйси алван,

				Һәммә җайда җан йонулған.

				— “Қой өлсиму қоза қалур”

				Яки болур әкси тәғдир. 

				Алса җанни худа алур,

				Һәқиқәтни ейтқин сән бир.

				— Әзиз оғлум! — деди шунда, 

				Чонқур тинип қери дәртмән;-

				Йәрдә әгәр болса худа,

				Ейтсун әшу кона кәтмән.

				Йерим әсир туттум уни,

				Бегән билән алмаштуруп.

				Қаризларда кечип суни,

				Чаптим талай ташни оюп.

				Биз бармиған барму бир шаң?!

				Гува аңа бай саңлири.

				Дозақ охшаш қараңғу хаң,

				Бехил бәгниң хаманлири.

				Әй, оғлум, ним қилаттиң,

				Башқиларниң хударини.

				Бизни бәлки у яратти,

				Лекин тапқин өз муддиариңни.

				Иман-ихлас — ишәнчидур,

				Муддиа-мәхсәт екән улуқ.

				Чачар дадил чүшәнчә нур,

				Сәнму күрәш тимән туруп!

				Шеирдин чоңқур тәсирләнгән Билал бир аз тәшвишлинип, униң ахи-рини оқумас керәк дәп “буйруқ” бәрдидә, андин һәмминиң көзичә “кәчки оюнда мениң инавитимдин өтмигән һечнемә иҗра қилинмисун!” дәп чиқип кетишкә тәмшәлди. Шунда Һекимнур униң алдини тосап дегидәк:

				— Билал әпәнди, сиз шеирни бирдин ениқ баһалайдикәнсиз. Мениңму бир қанчә лирикилирим бар еди... Улар һәҗәп, Лутпуллиға яқмай қалдиғу таң.

				— Хоп, сизниң шеирлириңиз биләнму тонушайли. Бирақ кейин, һазир мән җәйвән җанаплириниң қобулиға алдираймән. 

				Һекимнур билән Билал арисидики диалогни һәдди-һесапсиз тәшвиш билән тиңшиған Қәмбәрниса азадә тинғандәк болди шунда. Униң сәвәвини Лутпуллиму яхши чүшәнгән еди. Чүнки Һекимнурниң “ли-рикилирим” дегәнлири, асасән, Қәмбәрнисаға беғишланған ғилҗиң вә ширнилиқ бир қанчә бейитлардин ибарәт еди. У нәрсиләрдә бирму қияпий ипадә яки ой болмиғанлиқтин, Һекимнурниң Қәмбәрнисаға қарита мунасивитиниму һаваий-һәвәс дәп, әһмийәтсиз қалдурған Лутпулла. Шуниң үчүнму у йәнә сазәндә яшлар, уссулчи қизлар билән сөзлишип, репитициягә қизғин киришкән. Яшларниң кәчки концертиға җәйвәнму, Зомин җуҗаңму кәлмиди. Билалниң ейтишичә, улар өз әтрапидики садиқ әмәлдарлири билән бүгүн алаһидә хуш кәйип, һаяҗанлиқ емиш. Муһим вақиәләрдин дерәк алған болуши еһтимал.

				Яшлар концертидин кейин бу һал һәққидә Лутпуллиға ейтмақчи болуп, мәктәп һойлисидики бәлдиңләрдә олтарған бирәр йүз кишиниң ичигә киргән Билал Муниридин муәллимниң йениға келип, сәһнә орни-дики ләмпә астида хор иҗра қиливатқан яшларниң ичидә Қәмбәрниса, Һекимнур вә Лутпуллиниң йоқлиғини көрүп, тәәҗүплинип қалди. Андин Лутпулла билән Қәмбәрнисаниң Ғерип-Сәнәм дуэтини иҗра қилидиғанлиғини әскә елип, пәқәт Һекимнур тоғрилиқ ойлашқа баш-лиди. Һәқиқәтәнму Һекимнур яшлар хориға қатнашмай, “сәһнигә” тәрәддут қилип, бөлмидә ялғуз қалған Лутпулла билән Қәмбәрнисани 

				йәнә бир бөлмә ишиги йочуғидин күзәтмәктә еди. Әйнә Қәмбәрниса Лутпуллиға йеқин келип, бир алаһидә сәмимийәт билән: 

				— Лутпуллам, сәһнидә бир-биримизгә анчә йеқин кәлмәйлила... Акамниң кеп қелиши мүмкин; у техи мени өйгә соливәтмәк болған, лекин, йәнә атамниң шәхсән сизгә болған илтипати яр болди...

				Соаллар вә тапшуруқлар

					1.	Үзүндә мәзмунини “Һекайә хәритиси” усули арқилиқ ечип бериңлар.

					2.	Шаир Диясниң җәңгиварлиқ роһта шеир йезишиға немә сәвәп болди?

					3.	М.Лермонтовниң Л. Мутәллип иҗадийитигә тәсири һәққидә ейтип бериңлар.

					4.	Лутпулла башқурған яшлар уюшмиси қандақ ишларни әмәлгә ашурди?

					5.	Лутпулла Һекимнурниң ижадийитигә қандақ баһа бәрди? Немишкә? 

					6.	“Бәш җүмлә” усули арқилиқ үзүндидин алған тәсиратиңлар билән бөлүшүңлар. 

				53-дәрис

				Һ. Абдуллин әсәрдә Лутпулла Мутәллипни яшлар тәшкилатини қуруп, һәрхил тәшвиқат варақчилирини чиқирип, йәрлик аһалини қураллиқ қозғилаңға тәйярлиғанлиғи һәққидә язиду. Амма Һекимнур охшаш хаинлар касапитидин мәхпий тәшкилат ашкарә болуп, Лутпулла гоминдан түрмисигә қамилиду. Бирақта у гоминдан җаллатлириниң һәдди-һесапсиз қийнаш-езишлириға қаримастин баш әгмәйду. Униң пүкүлмәс ирадиси, жутиға, достлириға болған чәксиз садақитини тәсвирлигән.

				* * *

				Мәхпий тәшкилатниң әзалири қолидики бар қурал билән Ақсудики һәрбий қисимларға туюқсиз һуҗум қилип, пүтүн хәлиқни қозғашқа бир кишидәк атлинишқа қәсәмияд қилишти. Униң үчүн қандақ зөрүр тәрәддутларниң һаҗәтлиги тоғрилиқ тохтилип, Лутпулла асасий үч мәсилини гәвдиләндүрди. 

				— Биринчидин, биз өзимизниң шу хил тәрәддутлиримиз тоғрилиқ Или қозғилаңчилириға хәвәр қилип, уларниң ишәнчилирини күчәйти-шимиз, кәйнигә қайтмайдиған қилишимиз керәк; иккинчидин — қозғилаң көтириш күнигичә хәлиқни еғизчә тәйярлап, тақ униң һарписида җәңгивар варәқиләрни пүтүн шәһәргә таритип, шуниң роһида дәвәт-шиарларни көтириш лазим; үчинчи, әң асасий мәсилә болса — қозғалған хәлиқни қурал- ярақ билән тәминләп бериш, — һеч қачан болмиған бир сүрлүк җиддийликтә мулаһизә қиливатқан Лутпулла һәтта өз тәсәввуриниму инкарсиз мәнтиқ асасида ейтти: —қандақ қилип болмисун, биз әнди шәһәрдә қалған қисимларни һи-мирип, әшу шир жүрәк қериндашлиримизни қиришқа атлинидиған қошунлар кәйнидин йетип беришимиз, у қошунларни икки арида гаңгиртип турушимиз керәк! Пәқәт шундақ болған тәғдирдила, биз өзимизниң вәзиписини атқурған болимиз. Билалка, қени әшу үч мәсилигә кимләрни мәсьул қилип бәлгүләймиз? Билал көп ойлинип турмайла: 

				— Әлвәттә, қурал-ярақни қолға чүшүрүшкә, уни хәлиқниң қолиға йәткүзүшкә мән мәсьул болушум керәк, — деди у. — Җәңгивар шаир, варәқиләргә, сөзсиз, сән өзәң җавап берисән. Әнди Или исиянчилири билән алақә бағлашқа ким лайиғирақ, ким бәл бағлайду? 

				— Мән! — деди Дияс. 

				Һәммә Лутпулла көзигә қарап җим-җит олтирип қелишти. Шуңа Лутпулла Диясниң татирип турған чирайиға қарап, униң техи мағди-риға кәлмигәнлигини, шуңлашқа наһайити еғир вә хәтәрлик йолға меңиш униң үчүн тәс, умумий мәхсәт үчүн — зиян екәнлигини дәлил-ләп, униң илтимасини рәт қилди.

				— У чағда, маңа йәнә бир һәмра қошулсун: биримиз йетәлмисәкму, йәнә биримиз йетип келәрмиз, — деди Дияс. 

				Шуңғичә һеч үн қатмай җим-җит олтиришқан төрт қиз ичидики Қәмбәрниса:

				— Дияс акам билән мени әвәтсәңлар яхши болатти сөзсиз, — деди. 

				— У ишқа мана мән өзәм, атлинимән, — деди Һекимнур немиш-киду орнидин турдидә, наһайити тәврәнгән түстә Қәмбәрнисаға қарап тәнтәнилик давам қилди: — Әзиз Вәтән, сөйгән яр, бурадәрләр үчүн бир қошуқ қенимни айимаймән...

				Лутпулла униң тәвринишигә риза болдию, амма “бир қошуқ қенимни айимаймән” дегән сөзини яқтурмай, тоғриси — чин көңли билән униңға қарши туруп: 

				— Биз үчүн сизниң пәқәт қан төкмәй, есән-сақ келишиңиз керәк, чүнки сизниң елип кәлгән хәвириңиздин ибарәт болиду барчимизниң, һәтта Вәтинимизниң тәғдири, — деди.

				Муниридин муәллим вә башқилар Һекимниң җүрьитини қувәтләп, униң қоллирини қисишти. Һәтта у әйнә шу дәқиқиләрдә чәксиз һаяҗанлинип олтарған қизларғиму йеқин қериндаштәк иллиқ, җасарәт-лик жигит болуп көрүнгән еди. Кечә-күндүз тинимсиз тәрәддут-һәрикәт билән йәнә икки күн өтүп кәтти, җәйвән рәғбәтләндүргән атлиқ дивизи-он йерим кечидә шәһәрдин чиқип, Или қозғилаңчилирини йерим йол-дин қарши елишқа кәтти. Онлиған яңза шеирий, нәсрий варәқиләрни йезип, һәрхил орунларда олтирип көчириватқан һәмралириға йоллиған Лутпулла тар бөлмисидин чиқмай ишлимәктә еди. У йәнә бир қанчә отлуқ, шиар, дәвәт хәтләрни яздидә, андин уларни Билал Әзиз бәлгү-лигән һелиқи шәртлик җайға тиқип, талаға чиқип кәтти. Кона бағлар, қоруқларни арилап кетип берип, қачанду бир чағ бир бағвән җан яки бир назинин қиз тиккән қизил гүл шахлириниң техи өчмәй айнип турғанлиғини, ечилишқа тайин тапқан бир қанчә порәкләрни көрүп қалди у. Кона мәлә кочилири арисидики ешәк, яйли охшаш қарамту чим қаплиған йол четидә туруп, шаир әшу гүлләргә мураҗиәт қилдиму яки өзиниң шеирини яңливаштин оқуп көрмәкчи болдиму — һәрһалда, төвәнки мисраларни ядқа ейтти:

				.... Үмүт парлақ, жиллар еғир,

				Мәнзил даванлиқ сәпәрдә.

				Дүшмән окопи һәр қәдәмдә,

				Тосақ симлар һәр йәрдә.

				Алда дәрия... алда өткүл,

				Алда қистаң — тар йоллар.

				Алда күрәш— тәврәш пүткүл,

				Алда ғалип гаң жиллар...

				Қәсәм шу — төмүр қәсәм,

				Әзиз Вәтән — Аниға:

				Чекинмәймиз бир қәдәм.

				Боялсақму биз қанға.

				Лутпулла кәскин кәйнигә бурулдидә, илдам келип, өз катигигә кир-ди. Бир чағда у челәк көтирип чиқип, униңдики суни һелиқи порәк йезишқа башлиған гүлләрниң түвигә қуюшқа башлиди. Шаир йәнә әшу егисиз айниватқан кона гүлләргә қарап “силәрму бир дилраба җанниң ялдамиси, гүлләр. Өчмәй, айнип турғиниңлардин өргиләй! Әгәр мән шу бир әзиз адәмниң қәбрини билсәм, бир шехиңларни униң үстигә апи-рип қадап қойған болар едим. Әгәр бир чағларда биздәк күлүп-жиғлап, көрүшүп-сөйүшүп өткән шу адәмләр тәнлири һели топиға айланған болса, уларниң җени сиз, гүлләрниң һидида моҗут тайлиқ!”

				Лутпулла өзиниң пәвқуладә муңлинип, мискинлишип барғанлиғини сезип, сәскәнгәндәк өз һалитидин өзи қачқандәк кәйнигә қайтти йәнә. 

				— Муң билән мискинлик арилишип кәлгәндәк болиду бәзән. Амма бу икки сезим маһийәт җәһәттин асман билән йәр, һаятлиқ билән маматлиқтәк пәриқ қилиду, — дәп йәнә өз ойини давам қилған еди у кәчтә униң катигигә Қәмбәрниса кирип кәлгәндә.

				Қиз бу қетим Лутпуллиниң йениға Билал Әзиз, Муниридин, Дияс-ларниң аһалә ичидики тәшвиқ ишлири тоғрилиқ хәвәр елип кәлгән бол-симу, немишкиду өз-өзидин күчлүк һаяҗанланмақта еди. Шуңлашқа у дәсләп Лутпуллиниң униң билән тәнһа учрашқан кәчтә ейтқан әшу хитабиға тәәҗүплинип қалған. Амма зерәк вә сәзгүр җан шаирниң шу “ғәлити” сөзлири тәсадипи болмай, униң мурәккәп ойи, сүргән хияллириниң тәбиий давами екәнлигини пәрәз қилип, бир аз хатирҗәм болди. У шуниңға чин жүриги билән ишинәттики, Лутпуллиму худди өзи охшаш периштә болмай, бәлки униңдәкла сөйгү вә сөйүшкә наил бир җан, от жүрәк яш... 

				Һекимнурниң мудһиш хаинлиғидин бехәвәр Әмәтбай өз сарийиға берип, қизиға әвәткән һарвуси дәрвазидин чиқиши билән Зомиң сақчилириниң муһапизитигә елинди; уларниң ичидин үзүлүп чиққан он атлиқ черик йәнә он минуттин кейин Лутпуллиниң қоллирини бағлап, топ-тоғра шәһәр түрмисигә елип маңди. Қәмбәрниса черикләрни башлиған тонуш офицерға “мән өзәм баримән” дәп, Лутпуллиниң әң керәклик қәғәзлири билән тапанчисини қойниға тиқип, бағ арилап, қечип кәтти. Атлиқ дивизионниң йәнә бир қисми Муниридин башлиқ 

				мәктәп муәллимлирини қолға елип, уларниму шәһәр түрмисигә һайдап маңған. Мана шу чағда җәйвәнни, андин Зомиңни шәхсән өз қоли билән уҗуқтуруп, андин өзлиригә садиқ бир қанчә офицерлар билән қозғилаң җаңлирини урмақчи болған Билал җәйвән һозуриға кириши биләнла йүз бәргән һалакәтликкә чүшәнгән еди: Һекимни өз йениға елип олтарған җәйвән пут-қоли бағланған Лиңьяни соал- сораққа еливатқан екән. (Билал Әзиз киргәндә Лиңья Һекимниң үзигә түкирип, “мунапиқ хаин!... Һәй, азазил!...” дегән сөзләрни тәкрарлимақта еди). 

				Билал йенидики тапанчисини чиқардию, лекин җәйвән билән Һекимни етип үлгирәлмиди — наган ичидики йәттә пай оқниң барлиғи өзини тирик тутуп, бағлимақчи болған черикләр үчүн сәрип қилинди. Қечип, дәрвазиға йәткәндә, оң пути пүклинип берип жиқилди у. Шунда дәрваза алдидики күзәтчиләрни етип, әнди атлимақчи болуп турған икки ағиниси уни әҗайип чапсанлиқта атқа мингәздидә, қолиға йәнә бәтләглик бир наган тутқазди. Пүтүн бир дивизион билән етишип чеки-нип кетип барған үч атлиқниң бири дохмуштин айланғанда, ат үстидин учуп кәттидә, Билалниң йәнә бир қолиға оқ тегип, кардин чиқти. Амма шундиму у наганни егиз көтәргән һалда: “Атлан-атлан халайиқ! Ур, жиқит басқунчиларни!” — дәп вақирап бармақта еди. Коча-кочида қара-қоюқ болуп кәткән хәлиқниң ичидики тәшкил әзалири өз қураллирини ишқа селип, қоғлап келиватқан черикләрниң йолини тосашқа, һәммә: “Қозғал! Вәтәндашлар, қозғал!” — дегән чуқан билән җәң қилишқа башлиди. Ара-гүҗәклирини көтирип чиққан бәзи кишиләр черикләр тәрипидин илға — пәриқсиз яғдуруватқан оқ астида жиқиливатқан, чекиниватқан болса, йәнә бирлири — егисиз қелип үркигән атларни тутуп минип, өлгән черикләрниң қураллирини елип етишмақта еди. Шуниң барлиғини көрүп, рәғбәтләндүргүч шиарларни вақирап елишиватқан тәшкил әзалири өз һәмралириниң қолға чүшүп кәткәнлигидин бехәвәр еди техи. Уларму бир тәвринип, андин өз әһваллириниң мәһкүмлигини сезип, қора-қора бағ-варанни паналап кәткән хәлиқму қозғилаң тәшәббусчилири билән рәһбәрлириниң қолға чүшүп кәткәнлигини кейин билди.

				Кочиму-коча жүрүп, һәйви селишқа башлиған атлиқ черикләрниң һәммиси әнди шу хәвәрни җар қилип, хәлиқни бесишқа башлиған еди. Қип-қизил қанға миләнгән һалда кона шәр харабилири оттурисидики бир гүмбәзниң ичигә йошурунуп үлгәргән Билал әнди ахирқи бир пай оқини кимгә етишқа тоғра келидиғанлиғи тоғрилиқ ойлиғандәк, бир нухтиғила қарап, иңримай-товлимай күтүп ятти. Өтүгиниң ичигә толған иссиқ қан қоғушундәк еғирлишип кәткән путини чиңқилдуруп, сунған қолиниң ағриғи жүригигә йеқинлишип кәлмәктә еди бирақ. “Мошу бир пай оқ пасиқ сатқун Һеким һәзиләккә тегишлик еди. Амма әнди униң йениға йетиш мүмкин әмәс. Бирәр җасур пәрзәнт келип қалармеди бу йәргә...” дегән ойлар билән беши қейип, һошидин кетиштин сақланмақ болди у йәнә. Бирақ жумулуп кетип барған көзлиридин өзгә бирәр 

				әзайини мидирлитиш, һәтта вақирашқиму һали қалмиған.Қанчә вақ өткәнлиги намәлум, амма Билал көзини ечип, өзиниң бир аз йеникли-шип қалғанлиғини сәзди. У кона гүмбәзниң түңлүк охшаш төшүгидин қарап, талада-сәһәр, таң екәнлигини, немишкиду, тәшналиғи қенип, пут-қолиниң чиңқилип ағриши тохтап, бир хил көвүшүп турғанлиғини сәзди; сақ қолини мидирлитип, у йәр — бу йерини силаштурушқа башлиди. Мана шу вақта гүмбәз ичигә бир аҗиз киши кирип, униң ағзиға йәнә су темитишқа башлиған. Әнди өзиниң әс-һошини жиғип, пәқәт әшу шәпқәтлик җанни чөчитивәтмәсликкә тиришип, теч ятқан җәңчи аста товилап, қолини мидирлатти. 

				— Билал ака! Бу мән... 

				— Қәмбәрниса?! Периштә қиз! Лутпулла немә болди?

				— ... 

				— Қанчә вақ өтти? — дәп йәнә сориди Билал. 

				Һерип, лакаслапла қалған дәртмән қиз арида пәқәт бир кечә өткән-лигини, Лутпуллиларниң зинданда екәнлигини, өзиниң момай кийим-лирини кийип, йошурунуп жүргәнлигини сөзләп бәрди. 

				— Диясчу, Диястин бирәр дерәк йоқму? 

				— Шәхсән Дияскам тоғрилиқ һеч гәп йоқ. Бирақ, Или қозғилаңчилири “бир киши қалғичә җәң қилимиз!” дәп, қурал ташлимай елишиватқидәк.

				Билал кәскин мидирлап, тикләнмәкчи болди; униң әтрапи көкирип, қан уюп кәткән көзлири ички тәвринишини әкис етип, қандақту бир йүксәк ишәнчиләр билән чақнимақта еди. 

				— Әнди сән, Қәмбәрниса, өзәңни сақла. Бирәр садақәтлик киши таптә, маңа бир ат тәйярлап турса. Әшу Ақсу йолида болуватқан җәң түгимәй туруп, бизниң достлиримизға җаза қолланмайду. Мениңчә, Диясму шу қозғилаңчилар ичидә елишиватиду. Әгәр көрәр күнимиз болса, илайим, улар черикләрни һимирип, Ақсуға йетип келәр. Мана шу чағда, биз йәнә атлинип чиқимиздә — зөрүрийәт шиарини яңритимиз. Әксичә... Әгәр әксичә болсиму, йетип өлгичә, етип өлимиз, сиңлим! 

				— Мени ахшам өйигә елип киргән қери төмүрчи уста екән; у бир қанчә нәйзә, қиличлирини ясап, тиқип қоюпту. Кәчтә келип, сизни ишәшлигирәк бир йәргә апиримиз. Мана шу чағда у бовай билән өзиңиз сөзлишисиз, ака.

				— Әнди, сән кәт. Чайни өзәмму темитип ичәләймән. Кәчкичә бәлки хелә өрә болушум мүмкин. Қан тохтиди, демәк путумму, қолимму сақийиду ахри. Җараһитимни тазилап, таңған охшайсән. Қолуң йеник екән, сиңлим.

				— Мән әмәс, әшу уста һәм сунуқчи — тевип екән. Билалка. 

				Момай кийимидә, үзини ромал билән пүркигән Қәмбәрниса хараби-лар ичидин чиққанда, шәһәрдә қалған үч дивизион атлиқ әскәр билән, бирнәччә йүз пиядә черик шәһәргә киридиған чоң дәрваз тәрәпкә уч тартқан еди. Қора-қорадин маришип, җоришип турған шәһәр хәлқи һәрбий сәпләр һәйвилик өтүп кәткәндин кейин, икки- үчләп кочиға 

				чиқиштидә, өз ара сөзлишип, алақзадә қарашқан һалда, һәр тәрәпкә меңишти. Әйнә шундақ топларниң биригә йеқинлишип, қулақ селип маңған Қәмбәрниса сөһбәтдаш кишиләрниң биридин “Или исиян-чилири җәйвән әскирини һимирип, шәгә йол аптимиш. Һалсирап қалған қериндашларни бағдәк жиқитиду әнди у черикләр. Бу йәрдики тәйярлиқни һелиқи шовичи Әмәт байниң азазили паш қипту әмәсма. Бу қиямәткә қарши немә чарә бар десилә!?” дегән гәпләрни аңлидидә, йәнә кәйнигә қайтти. Һәқиқәтәнму, Или қозғилаңчилири арисиға аман йәткән Дияс қозғилаңчилар сепидә икки күн җәң қилип, Ақсу диви-зионини хелә гаңгиратқан. Амма өзлири тамамән һалсирап, қансирап кәткән. Бирнәччә йүз жигиттин бари-йоқи оттуз үч киши аман қелип, уларниң тәң йерими дегидәк еғир яридарлар.

				 Чекингән дивизионниң ат-улиғи, қурал-ярақ вә озуқ-түлиги билән убдан қамдалған җасур жигитләр өз ара мәслиһәт қуруп, Диясниң тақәтсиз алдиришини асаслиқ дәп тапти йәнә. Икки-үч саат дәм алған-дин кейин, еғир яридарларни йениклиригә тапшуруп, қалған жигирмә атлиқ жигит рәббим дәп, Ақсуға раван болди. 

				Дияс башлап келиватқан бу жигитләрниң толуп-ташқан дәрт ғәзивидин ташқири, уларни шу хил мислисиз җасарәткә Ақсудики қериндашлириниң тәрәддути илһамландурған еди. Мәхсәтму, муддиаму бир: йошурун тәшкил әзалири шәһәр ичидин, булар тешидин һуҗум башлап, Ақсу дивизионлирини икки арида гаңгиритип, зәпәр қазиниш! 

				Буниң барлиғини жүриги билән сезип, тоғра җориған Билал Әзиз әнди уларниң тез йетип келишини, мунтәзим әскәр билән болидиған тоқунуш мүмкин қәдәр шәһәргә йеқин җайда рой беришини тилимәктә еди.

				— Қайси минутта тоқунуш башланса, шу дәм мени ат үстигә чиқирип қойсун әшу вападар адәм, шуни ейт сиңлим, — дәп қайта-қайта ялвур-ди у. Андин Қәмбәрниса қойниға тиқивалған тапанчини бәргәндә, униң барабини толуқ бәтләглик екәнлигини көрүп, наһайити хурсән болди.

				Соаллар вә тапшуруқлар

					1.	Ким? Немә? Қачан? Қәйәрдә? Немишкә? усули арқилиқ үзүндә мәзмунини ечиңлар.

					2.	Ақсу яшлириниң тәшкилати қандақ һәрикәткә бәл бағлайду. Үзүндидин тепип оқуңлар. 

					3.	Үзүндиниң қайси эпизодида Қәмбәрнисаниң қәһриманлиғи әкис етилгән? Дәлилләңлар.

					4.	Билал җәйвән һозуриға қандақ мәхсәт билән кириду? Мәхсити әмәлгә аштиму?

					5.	Билал билән Қәмбәрнисаға “Венн диаграммиси” усулини пайдилинип, тәриплимә бериңлар. Улар силәргә қайси хисләтлири билән яқти? 

					6.	Үзүндидики Һекимнур обризиға болған көз қаришиңлар? Ойлириңлар билән бөлүшүңлар.

					7.	ПОПС усули арқилиқ үзүндидин алған тәсиратиңлар билән бөлүшүңлар:

					Биринчи җүмлә. “Мениң оюмчә,....”.

					Иккинчи җүмлә. “Сәвәви мән уни..... дәп чүшәндүримән”. 

					Үчинчи җүмлә. “ Уни мән... дегән фактлар, мисаллар билән дәлилләймән”.

					Ахирқи җүмлә. “Мошуниңға бағлиқ мән.... дегән йәкүнгә кәлдим”.

				54-дәрис

				“Көчкән юлтуз” повестиниң баш қәһримани Лутпулла һаят-мамат мәсилисини һәл қилиш алдида турғанда өзини шундақ тутидуки, биз буниңдин Вәтән үчүн күрәшкә бәл бағлиған кишини немиләр күтидиғанлиғини һәм униңға аллиқачан тәйяр болған кишини көримиз. Иккинчи тәрәптин, бизниң көз алдимизға пәқәт өз елиниң ғемида жүргән әмәс, бәлки барлиқ езилгәнләр үчүн күрәшкә атланған бейнәлмиләл-интернационалист гәвдилиниду.

				* * *

				Қери уста билән Қәмбәрниса ярдимидә ат үстигә чиқивалған Билал җәң шавқуни билән қанатлинип учқан қиран қуш кәби йәнә шәһәр ко-чилирини арилап, хәлиқни җәңгә дәвәт қилип, вақирмақта еди. Ахири өзиниң кәйнидә пәйда болған бир қанчә атлиқ жигит билән қураллирини тәх тутқан һалда, шәһәр түрмисигә бәт алди у. Өзлиригә қарита учуп келиватқан атлиқчанларни көрүп, төмүр қапқини ташлап қачқан черикләр, түрмә ичидики җесәкчиләр Билал топиға қаритип оқ яғдурди. Түрминиң сепил тәхлит егиз топа алған чоңқур хәндәкләр ичигә атлири билән чүшүп кәткән қәйсәрләр, әнди, қандақту бир қудрәтлик қәһәр билән “ура-ура!” дәп вақирап, ейтишишқа башлиди. Мана бу әң әзиз, әң қудрәтлик авазларни таяқ зәптидә җан тәғдим қиливатқан адил хәнсу қизи Лиңьяму вә башқа мәһбусларму аңлап, бир дәқиқә хуш болған еди. Икки күндин бери бир тамча су яки бир чишләм нан йемәй, көзму жум-май чөчүнгә йәм болуп ятқан Лутпулла вә Муниридинлар у авазлардин Дияс, Билалдәк сәпдашлириниң аманлиғини, елишватқанлиғини һәм йәнә елишидиғанлиғини тәсәввур қилди, әлвәттә...

				Хәндәкләрдә ятқан бәш нәпәр жигит таки бир пайдин оқлири қалғичә елиштидә, андин Билалға әгишип, ахирқи оқлирини өзлиригә қаритип атти. Мана шунда түрмә вә униң сиртидиму дәһшәтлик җим-җитлиқ орнап, онлиған-йүзлигән дадил жүрәкләр тәң сиқирап кәткән еди. Болупму бу әһвалларниң барчисини мәнтиқән җоруп, бир тәрәптин арман-пушайман йәп, йәнә бир тәрәптин-пүтүнветәк бир полкқа қарши көтирилгән җасарәтлик вәтәндашлири үчүн пәхирлинип ятқан Лутпуллиниң қәлби қиниға патмай тәврәнмәктә еди. У та шуңғичә өз тәғдирини, кәлгүси немә болидиғанлиғини анчә ойлиғини йоқ. Пәқәт Қәмбәрнисаниң нәдә екәнлигини, немә болғанлиғини билгүси келәтти; өзлириниң кимниң, қайсу бир қәлбини түк қаплиған хаинниң сатқанлиғи тоғрилиқ ойлаш биләнла, Әмәт байни көз алдиға кәлтүрүп, йәнә өз сезими, пәрәсиниң нәқәдәр “җа” болғанлиғиға упранди. Чүнки та шуңғичила у өз жүриги, көңлидә әшу ирадисиз адәмниң өз қизини чәксиз сөйүдиғанлиғиға, өзлириниң муһәббитигә артуқчә хапа болмай, бәлки қаил болғанлиғиға ишәнмәктә еди. “Яки Һекимнур қолға чүшүп, қорққинидин билҗирлап кәттиму? — дәп ойлиди у. — Ундақ болу-

				ши мүмкин әмәс. Һәрһалда, биз башлиған муқәддәс иш-азатлиқ үчүн күрәш йәнә давам қилиду, шәк-шүбһисиз, муқәррәр давам қилиду!..”

				... Күрәшчан балилар қоғлишип жиллар.

				Күрәш нәврилирини чоқум тапиду.

				Ахшам бәхит үчүн қурбан болғанлар

				Қәбрини ядлап, гүлләр япиду...

				Бу мисралар йәнә көплигән шу хил шеирларни униң есиға салди, йезип үлгүрәлмигән нәрсиләр, үгиниш, йешиш пәйтини күтүп жүргән муһим мәсилиләр тоғрилиқ ойландурди. Амма йәнә шу ташқи дуниядин бехәвәр қалғанлиғи өз-өзидин упрандуруп, қийнимақта еди. 

				Дуниядики дәһшәтлик нәрсиләрниң бири — қараңғулуқ. Қайсу хан яки ваң, қайсу султан яки бәг тәрипидин, қайсу дәвирдә селинғанлиғи намәлум, амма йәр үстидики һәрқандақ һәрбий истеһкамларму пухта ясалған зиндан катигиниң таш тамлири, лим яғач торуси билән теги, төмүр қапланған ишиклири — буларниң барлиғи қап-қараңғу болуп, миңларчә жилниң димиқтилиғини жиғип-қисип турғандәк. Әшу төмүр қапланған ишикниң төписидики хәнҗәр қовурғилиқ пәнҗирдин чүшүп турған бехил йоруқму аллиқачан йоқап, йәнә түп-тәң қараңғу басти; зәй пуриғи Лутпуллиниң демини қисип, бешини қайдуруп, көңлини айнитишқа башлиди ахири. У әнди қенини шорап, өз-өзидин йерилип, йәнә ямишип жүргән һашарәтләр билән елишишниму қоюп, сақип отуқуп кәткән путлирини сунуп йетишнила халимақта еди. Лекин тар катәктә ундақ қилишқиму мүмкин болмиғанлиқтин, йәнә зоңзийип олтарди. Шу чағда у бир аз үгдигән болуп, оңи яки чүши екәнлиги намәлум, гөзәл Ғулҗа шәһрини, өз анисини, сиңлисини наһайити рошән вә едитлиқ көргәндәк болди. Сиңлиси, адәттикидәк әлтәк вә шох ойнимақта, анисиму худди у Үрүмчигә маңмақчи болғанда, мөлүлдәп тәлмүрүп қалған қияпәттә... пәқәт бир чиримдитип өткән атисиниң чирайини зор ичкий наразилиқ, рәнҗиш аламәтлири ориған еди. 

				 Лутпулла көзини ачқандин кейинму йәнә шу түп-тәң қараңғулуққа тақишип, “қарғу болуп қалмиғандимән” дәп ойлидидә, йәнә орнидин ту-руп кәтти. Андин у өзиниң тәбәссүмини байқимақчи болғандәк үз-көзини силап әшу чүш яки хиялини давам қилди йәнә: “Дадамниң маңа, мениң тутқан йолумға қарши болуши тәбиий еди, әлвәттә. Бирақ у қаршилиқ пәқәт униң роһаний болуп, динға шунчила ишәнгәнлигидинла ибарәт әмәс, әлвәттә. Һәрһалда, униң атилиқ қәлби өз пәрзәнди үчүн, мениң тәғдирим үчүн тәврәнгән болса керәк. Амма уму худди Оводниң атиси охшаш мениң “динимға” қошулмай, қийнилип өлүши мүмкинмеди? Әгәр у әшу кардинал қатарлиқ болған болса, бәлки шундақ арисал бо-лушиму еһтимал еди. Амма мениң атам у дәриҗидики ойчан адәм әмәс. Демәк, у пүтүнләй хурапәткә берилгәнликтин, униңға қарши болған пәрзәнт үчүн аңлиқ рәвиштә ечиништин жирақ еди. Сиңлим техи яш, чүшәнмәйду. Пәқәт бечарә ана өзиниң анилиқ меһир-муһәббити билән 

				чәксиз упринип-пучилинип кетиду тайлиқ...” Ойи шу йәргә кәлгәндә Лутпулла ишик тәрәпкә қолини сунуп, уни урушқа башлиди. 

				Ахшам кәч йерим зағра билән бир һеҗир су елип киргән гундипайниң өзигә чоңқур һисдашлиқ билән қариғанлиғини есигә алди, әтималим.

				Гундипай ишикни тешидин қеқип, җавап қайтурди Лутпуллиға. 

				— Бурадәр, бир парчә қәғәз билән қәлимиң йоқму? Икки еғиз вәсийәт йезип қалдурмақчи едим, — деди Лутпулла. 

				Бирнәччә дәқиқә җим-җит ойлинип қалған яки йенидин қәғәз-қәләм издәватқан черик ахири:

				— Беришим мүмкин, бирақ қараңғуда қандақ язисән? — дәп сориди. 

				— Төшүктин ташла, ағинә. Башлиғиң кәлгәндә тиқиветимән, қорқма.

				Гундипайға керигиму шу еди. Қәләм, қәғәзни төмүр пәнҗиридин таш-лап бәргәндин кейин, ривайәткә айланған бу от жүрәк шаирниң қандақ вәсийәт язидиғанлиғиға қизиқиш пәйда болди униңда. Амма: “Язған нәрсисини бәри бир маңа тапшурудиғу”, — дегән ой билән артуқ беарам қилишни халимай, йәнә өз орниға берип үгдимәкчи болди у. Лутпулла Қәмбәрнисаға ахири өз аниси билән бир көрүшүшни вәсийәт қилғандин кейин, униңға, умумән йәнә немә йезиш керәк екәнлигини билмәй туруп қалди. “Узақ қараңғулуқ адәмниң ойиниму қараңғу қиливәтсә керәк” — дәп, андин йәнә тоғра тәһлил қилди у өз һалитини: техи немә болушини, өзигә қарита қандақ җаза қоллинишини билмәй туруп, ахирқи хәтни йезиш яки бир видалиқ сөзләрни ейтиш тәс, әлвәттә. Лекин шундиму: “Тәғдирдин таң улуқ” дегән сөзләрни пүткән еди у.

				Сораққа һайдилип киришкә тегишлик болған Лутпулла төмүр ишик-тин чиқиши билән бешиға қуяшниң өзи чүшүп кәткәндәк сәнтүрүлүп берип жиқилди. Лекин шу заманла есини жиғип, өз һалитидин күчлүк хиҗаләт болған һалда орнидин турдидә, әтрапиға қарап, черикләрдин башқа һечкимниң йоқлиғиға, байқимиғанлиғиға хуш болди у. Җәйвәнниң алдиға һайдилип киргәндиму өзиниң “шу қәдәр мәйүсләшкәнлигини” билдүрмәсликкә тиришти. 

				Җоза тәхлит пака үстәлдә Зомиң билән чай ичип олтарған җәйвән қандақту бир чоңқур ой вә муңға чөккән қияпәт көрситип:

				— Олтириң, Лутпулла. Чай ичип олтирип сөһбәтлишәйли, — деди пинигини бузмай.

				Лутпуллиму һечбир нәрсә тоғрилиқ вайим қилмиғандәк келип олтардидә, пака үстәл үстидики пиялини сәл нери иштирип қойди. 

				— Ичиң-ичиң, өзимиз ичиватқан чай. Вайим қилмаң, — деди йәнә җәйвән хәнсуларниң меһманни шүбһиләндүрмәслик үчүн ғизаға өзи башлап еғиз тегидиған қаидисини әсләп. 

				— Вайим қиливатқиним йоқ, җанап, — дәп пиялини қолиға алди Лут-пулла. Андин у чәксиз тәшналиғиға қаримай, гүпүлдигән хуш пурақ чайни бир жуттидә, сөзини давам қилди: — Биздә ғизадин вайим қилиш ади-тиму йоқ, чүнки ғизаға зәһәр селип “меһман қилиш” адитиму болмиған.

				— Дост билән дүшмәнни пәриқ қилалмайдиған хәлиқләр шундақ бепәрва болиду.

				— Бәлки, җанап. 

				— Хо-о-ош, әнди асасий мәсилигә келәйли, — дәп, йәнә бир пәс ой-линип туруп қалди җәйвән.

				Униң сүнъий сипайилиғидин ичи пушушқа башлиған Лутпулла нәйрәң рәқибләр көзигә топ-тоғра қарап: 

				— Мәрһәмәт, — деди. 

				Дадил адәмниң көзи рәңваз-нәйрәң кишиләр үчүн наһайити еғир синақ. Шуңлашқиму Зомиң йәнә йәргә вә у яқ-бу яққа пәришан қарап, ахири өзигә пана издигәндәк йенидики мөшүк тәхлит хитайға бақти; аридики оңайсиз әһвални өлчәп, өз ичидин қәһәрлинип, зәһәрлинип олтарған кичиккинә вәһши, немишкиду, чекәткиниңкигә охшаш тиз-лирини тинимсиз ликилдитип, һамилдар аяллар ләвлиридәк дағлиқ калпуклирини тақәтсиз пүрүштүрмәктә еди. Униң илпиз көзлиридинму кәсип садист-залимлиғи байқилатти. “Бу молун өз хумарини тарқитиду, әлвәттә” — дегән билән тени шүркәнгәндәк болди шаирниң. 

				— Мән сизни барчә һөрмәт-еһтирамға сазавәр қилған һәм кәлгүси-диму шундақ мунасивәттә болмақчи едим, — дәп давам қилди җәйвән: — Сиззә миннәтдарлиқ орнида қатиллиққа, иғваға қәдәм қойғансиз. Хәйрият, у һәқтә әнди һәммә иш аяқлашти. Әнди демәкчи болғинимиз: сизниң өз гунариңиз үчүн товва оқуп, кәчүрүм соришиңиз, силәрни хата йолға иштәргән, силәр билән мунасивәттә болған барлиқ шәхсиләрни атап беришиңизни, андин... андин өзиңизниң тоғра йолға чүшкәнлигиңизни рәсмий әсәрләр билән дәлиллишиңиз керәк. Шундақ әмәсму? — Очуқ ейтиветәйки, мәзкүр шәртләргә бағлиқ сизниң һаят яки мамат болушиңиз. — Бу әң улуқ кишиниң буйруғи, билсиңиз. 

				— Хо-ош, әнди җавап берәйма? 

				— Мәрһәмәт. 

				— Биринчидин, җанабий җәйвән, мән вә мениң йолдашлирим шәхсән сизгә сүйиқәстлик, қатиллиқ ойлимиған, һәм ундақ қилмидуқ. Биз пәқәт өз вәтинимиз азатлиғини, миллий мустәқилликни тиләймиз һәм униңға интилимиз. Дуниядики барчә хәлиқләр, шу җүмлидин сизниң хәнсу хәлқиму, азатлиқни, мустәқилликни халайдиғанлиғини, униңға интилидиғанлиғини яхши билисиз, әлвәттә. Демәк, бизму шу қануний һәрикәткә қәдәм қойған болишимиз мүмкин. Униң үчүн кәчүрүм сораш орунсиз, кәчүрүм соратмақчи болушниң өзи — зомигәрлик. 

				Зомиң орнидин туруп кәтти. 

				— Олтириң, сиз техи соал-сорақ қилип үлгирисиз, — дәп Лутпулла нәх Зомиңниң тақәтсизлиниш сәвәвини ейтти. Андин у йәнә давам қилип: —Иккинчидин, деди. — Иккинчидин, мени шу күрәш йолиға иштәргән кишиләрни билмәкчи болсиңиз, улар гоминдандин башлап, Дюбянь вә 

				силәрдин ибарәт. Бир сөз билән ейтқанда, бизниң елимизни қанунсиз қолға еливелип, һөкүмранлиқ қилғучиларниң шум пәйлидин ибарәт... 

				— Бәс! Шинҗаң әзәлдин улуқ хитайниң йери, уйғурлар Хитай зәминидә яшиғучи көплигән хәлиқләрниң бири, халас, — дәп чачирап кәтти җәйвән. Зомиң өз башлиғини қувәтлигәндәк баш әгди. Амма Лутпулла уларға қарши рәдийә соал берип, сорақчиларни техиму хаватир қилди: 

				— У чағда немә үчүн хитайлар бу әлни Шинҗаң, йәни “йеңи өлкә” дәп аташқан? Немә үчүн йәр шариниң йерими, шу җүмлидин чини-хақаниму бир чағда ишғал қилған Чингизханниң йери болуп қалмиди?! Яқ, җанаплар, мәсилигә мундақ мутиһәм мәнтиқ асасида қарап, тоғра чүшәнчә һасил қилғили болмайду. 

				— Демәк, сиз биз билән пәлсәпә талишип, тоғра йолға чүшүшни халимайдекәнсиздә? Наһайити ечинимән сиз үчүн, Лутпулла. Йәнә ойлинип көрүң: өзиңизни айимисиңизму, талант-идригиңизни аяң. Шаир дегән — булбул — яхши бағларниң барлиғида сайрашқа тегишқу, растму? Әң болмиғанда, “Җуңго” дегән шеириңиздәк нәрсиләрнима күтмидиңиз... Һелима болса, ойлап көрүң. Җанабиниң пейини елиш пәйтини күтүп олтарған һелигәр Зомиң йәнә бирдинла: 

				— Шаирларниң мәслигини күчлүк болиду дәйдиған, — дәп қошул-ди. — Сиз тоғрилиқ мән техила баштики мәслитимдин қайтмидим. Ойлаң, бурадәр. Әнди пәқәт шу бүйүк дөләт улуқ ғәмхорчилиримизни тәсвирләпла, өз гунайиңизни жуюшиңиз мүмкин. Яки дәсләпки чағлар-дикидәк улуқларни мәдһийләшкә чамиңиз чағлиқ болуп қалдиму? 

				Лутпулла Зомиңға қарап, аччиқ күлүмсиригәндәк, иккилинип қалди; у асийниң тәнилик гепи билән хатиригә кәлгән бир әһвал тоғрилиқ ой-лап, өзиниң бир чағларда Җуңгони тәриплигәнлигини әйнә шу вақиәгә охшатти. 

				— Оттура әсирниң бешида яшиған мәшһур грузин шаири Муһәммәт Тәймуразниң бир иши ибрәтлик бу хусуста, — деди у. Тәймураз шаһ Аббасниң әсиригә чүшүп, алтә жил Астрабат зинданида ятқан. Бу вақит ичидә униң аяли вә икки оғли шаирниң көзичә бөрә-йолваслар алдиға ташлинип, дәһшәтлик өлтирилгән еди... Лекин шаир ахири өз елигә қечип кәлгән чағда, көзлири қуюлуп кәткинигә қаримай, әшу өзини қийниған әлниң “Ләйли-Мәҗнун”, “Миң бир кечә” қатарлиқ надир әсәрлирини грузин тилиға тәрҗимә қилған, әрәп, парси шеирийити-ни тәриплигән. Демәк, — дәп давам қилди Лутпулла әҗайип мәнтиқ хуласидә: — хәлиқ билән әл вә униң һөкүмранлири тамамән башқа-башқа һадисә. Дуниядики барчә хәлиқләрниң өз алдиға улуқлиғи, өз алдиға маддий, мәдәний, роһий-мәнивий байлиқлири бар. Һәқиқий шаир, зади һәқиқий инсанниң әһди — шу байлиқларниң һәммисини қәдирләштә, уларға һәссә қошушта әмәсму?! Шуңлашқа шаир барлиқ йәрдә, һәрқандақ әһвалда пәқәт инсаний муддиа-мәсләк асасида сайрайду.

				 Җәйвән күлимән дәп йөтилип кәтти, тоғриси — униң сүнъий күлкиси тәбиий қақашқа айлинип, көз чанақлирида тәйяр турған чапақлири вазилин охшаш сиқилип чиқмақта еди. Зомиң наһайити оңайсизланған һалда нотуқлап, Лутпуллини әйиплигәндәк алийип қаридидә:

				— Бизниң булбул болуп сайрайсиз! — дәп, қоллирини угилиған һалда орнидин турди вә мәһбусни елип чиқип кетишкә алдириди... 

				Соаллар вә тапшуруқлар

					1.	Үзүндә мәзмунини “Белиқ скелети” усули арқилиқ ечиңлар.

					2.	Лутпуллиниң қайси хислитини өзәңларға үлгә қилип алаттиңлар? Немишкә? Пикирлишиңлар.

					3.	Лутпуллиниң өлүмигә ким сәвәпкар болди?

					4.	Лутпуллини түрмидә ятқанда қандақ ойлар қийнайду? Немишкә? Ойлириңлар билән бөлүшүңлар.

					5.	Җәйвән билән болған сөһбәттә Лутпулла өзини қандақ тутти? Үзүндидин дәлил кәлтүрүңлар.	

					6.	“Әдәбий пирамида” усули арқилиқ әсәрдин алған тәсиратиңлар билән бөлүшүңлар:

					А. Әсәрниң баш қәһримани

					Ә. Икки сөз билән қәһриман қияпитини тәсвирләп бериңлар.

					Б. Үч сөз билән вақиә йүз бәргән җай һәққидә ейтип бериңлар. 

					В. Төрт сөз билән әсәрдики қәһриманлар вә уларниң иш-һәрикитигә баһа бериңлар.

					Г. Бәш сөз билән әсәрниң әһмийити һәққидә ейтип бериңлар. 

					7.	“Ялқунлуқ шаир – әвлат қәлбидә” мавзусида эссе йезиңлар.

					8.	ІІІ чарәк бойичә өткәнләрни пишшиқдаш үчүн 55-дәрис тапшуруқлирини мето-дикилиқ қолланмидин қараңлар.

				ІV бөлүм. ДОСТЛУҚ РИШТИЛИРИ 

				56—57-дәрис. Улуқ язғучи билән учришиш 

				...Та шу күнгичә, йәнә өзәм кәспий язғучи болған чеғимдима, мәшһур язғучи, шаирлар һәққидә ойлиғинимда, болупму улар билән үзму-үз көрүшкинимдә алаһидә бир һаяҗанлиқ һисларға бөлүнимән. Һәтта шу хил һаяҗанлиниш, һәйран болуш әһвалини язғучи-шаирлардики муқәррәр хисләтләрдин дәп билимән. Мениң һаятимдики әйнә шундақ һаяҗанлиқ унтулмас тәвриниш қериндаш қазақ хәлқиниң улуқ мутәпәккүр язғучиси Мухтар Әвезов исми билән бағлиқ болған. 

				Қириғинчи жилларниң ахири... Бу чағларда мән техи армия сепидә болуп, өз көзүм билән көрүп, өзәм қатнашқан Манҗуриядики уруш хатирилири илкидә жүрсәмму, йәнә бир тәрәптин — йеқин күнләрдә башлинидиған гражданлиқ һаятим тоғрилиқ ойлап, кәлгүсидики оқуш, ишларға тәйярланғидәк, бош вақтимниң барлиғини “әдәбий мәшиққә” беғишлиған едим. Рус вә дуния әдәбиятидин бир қәдәр хәвәрдар болуп, иҗадийәт сирли-ри билән, қанунийәтлири һәққидиму баш-аяқсиз ойда жүргән бир чағлар... 

				Һәрбий тапшуруқ бойичә йолум Моңғол Хәлиқ Республикисиниң Қазақ Автоном аймиғиға чүшсә болмамду! Мана шу йәрдә мән әйни қазақ авулини вә дәсләпки Мухтар Әвезовниң “Абай” романини көргән едим. Йеши йәткән бир муәллим муқависиға әрәпчә хәт йезилған чирайлиқ китапни көрситип: “Мана бу сениң қедимий елиңдин кәлгән китап — Мухтар Әвезовниң “Абай йоли” — деди. Мән мойсүпәт муәллимниң өзи қазақ туруп, йәнә келип мениң уйғурлуғимдин хәвәрдар туруп, өз хәлқиниң улуқ язғучисиниң мәшһур әсәрини мениң қедимий елимгә тәң қилғанлиғиға һәҗәпләндим ичимдә. Лекин шу таптила “демәк, бу өзи Моңғулстан пухраси болғанлиқтин, мениң Қазақстанлиқ екәнлигимни етиварға еливатиду” дегән хуласигә кәлдим. Бирақта мойсүпәт муәллимниң ойи тамамән башқичә болуп чиқти. “Бу китап Алмутида әрәп йезиғида қазақчә, уйғурчә нәшир қилинидиған “Йеңи һаят” журнали йенидин чиққан, бу йәргә Шәрқий Түркстан, йәни Шинҗаң арқилиқ кәлди. Немә, сән у журналлар вә униң йенидин чиққан китаплар тарилидиған өзәңниң ата маканини билмәмсә йә?!” тәәҗүплиниш билән сориди қери муәллим. Мән мурәккәп ойларға пе-тип, бәәйни бир хизир әләйсаламдәк көрүнгән кишигә қанаәтлинәрлик җавап берәлмигән едим у чағда. 

				Шуңлашқиму армия сепидин қайтқанда — Мухтар Әвезовниң “Абай” романини қизиқип оқудум. Автор тәрипидин берилгән муқәддимидики: “Тарихий роман йезиш демәклик — у гоя бир чағларда өтүп кәткән карванлардин қалған гүлхан орнини издәштүрүп, ундин тапқан чоғларни пүдәп, яңливаштин гүлхан яндуруш билән баравәр”, — дегән дана сөзләр роман вә униң мәна-мәхситини чүшинишкә чәксиз ярдәм қилди. Шуниң билән биллә — өз хәлқимниң тарихий тәғдиригә көз қаришимни, иҗадий яндишишимни бәлгүлигәндәк болди.

				 Әллигинчи жилларниң оттурлирида мәнму рәсмий әдәбий иҗадийәт билән мәшғул болуп, пайтәхттики әдәбий һаятқа арилишип кәттим. Бирнәччә қетим Мухтар Әвезовниң дидарни көрүп, униң меңиш-турушини, сөзләш хусусийәтлирини йеқиндин байқашқа сазавәр болдум. Бу пәйтләрниң барлиғида көңлүмдә йәнә әшу бир балилиққа охшаш шаиранә тәвриниш, һаяҗанлиниш һаләтлирини кәчүрдүм. Мух-тар ағиниң уюл монументтәк бой-турқи, болупму очуқ чирайи билән кәң маңлийи, ойчан көзлириниң чоңқур деңиздәк, түпсиз асмандәк тиниқлиғи униң чәксиз билим вә һис-туйғулар билән толған ички дуниясиға мас яралғандәк сезиләтти маңа. Һәтта униң сөзләш хусу-сийитиму башта ейтилған сүпәтләрдин ибарәттәк...

				Дәрияларниң асасий еқими дайим долқунлинип алға илгириләйду; у бирдә тулпардәк ирғип ақса, бирдә ян еқимлар билән гирәлишип, уларни қучақлап, қайнам ясап, йәнә орғуп алға раван болиду. Мух-тар Әвезов сөзлигәндиму худди: дайим алға, асасий мәхсәт мәнзилгә интилған һалда ой-пикириниң чоңқур вә хилму-хил қайнамлирида давалғуп-давалғуп туруп, андин техиму зор күч, йүксәк кәйпиятта пәрваз әйләп илгириләп кетидиған. 

				Мухтар Әвезов Ленин мукапитиниң лауреати болғанда биз Қазақстан Язғучилар Иттипақиниң клубиға жиғилип, униң әйнә шундақ һаяҗанлиқ сәмимий сөзини зоқлинип тиңшиған едуқ. Ленин мукапитиниң лауреатлиғиға тәвсийә қилинған Чингиз Айтматов вә униң повести “Җәмилә” тоғрилиқ жюри мәҗлисидә Муқаң сөзлигәндә, дуниявий мәшһур әдип-алимларниң тәвринип, көзлиригә яш алғанлиғи мәлум. (Қадаң қушвегиму худди шундақ һәрбир шараитта, һәтта гиримсән қараңғудиму, қиранни қанат қеқишидин тонуйду). 

				Мән Мухтар ағиниң алим-язғучи екәнлигини, униң әдәбият — сәньәтниң сехирлиқ қир-сирлиридин ташқири, пүткүл дуния тарихи-ни, мәдәнийитини, шу җүмлидин уйғур хәлқиниң зор тарихи билән мәдәнийитини мукәммәл билидиғанлиғини аңлап — сезинип жүрәттим. У бизниң пешқәдәм кишилиримиз — мәшһур революционер Абдул-ла Розибақиев, шаир Һезим Искәндәров, Қадир Һасановлар билән йеқиндин тонуш болған. Һәтта уйғурлар, болупму Қәшқәр уйғурлири 

				һаятидин бир нәрсә йезиш нийити барлиғини ейтқан екән. Әпсуски, чоң алим-язғучилар шу қәдәр көп билидуки, улар билгәнлириниң барлиғини бир өмүр бойи йезип үлгириши әсла мүмкин әмәс. Буниңдин ташқири, Муқаң һәқиқий маһир язғучи, билгининиң миңдин бирини — әң зөрүрин илғап йезишни наһайити яхши билгән, әлвәттә. Мән дайим Мухтар Әвезовниң романидики бир пәйтни әсләймән. “Абай йолидики” баш қәһриманларниң бири Қунанбай һәҗигә маңиду. Дәл шу йәргә кәлгәндә “О, улуқ язғучидин, әрәп дуниясини мукәммәл билидиған кишиниң көзи билән, әшу әлләрниң тарихий җайлирини, қедимий йоллирини көридиған болдум!” — дәп, алдин-ала тәврәнгән едим... Ле-кин чәксиз сәзгүр язғучи тамамән күтмигән йәрдин, дәл шу “қутлуқ” сәпәр алдида яш Абайниң атиси Қунанбайниң гунасиз кәмбәғәл Қодар билән униң тул қалған келинини дарға есип өлтүргәнлигини көрситиду. Чүнки, бу қанлиқ адаләтсизликни көрситиштики асасий мәхсәт — яш Абай қәлбидәк һаятни иҗтимаий нуқтидин байқаш-баһалаш хисли-тини һасил қилиду автор. “Иҗадийәт җәрияниниң бу хил сирлири әң оңушлуқ нәмунә” дәйду йәнә бир улуқ язғучи М. А. Шолохов.

				 Чоң ой егилири билән йеқиндин тонуш болуш, уларниң сөһбәт — мулаһизилирини тиңшашниң әвзәллигигә һечнемә йәтмәйду. Әлвәттә, у ой егилириниң өзлири муамилилиқ, һекайичи-мулаһизилиқ миҗәздә болса Мухтар аға билән йеқин мунасивәттә болған замандашлири билән шагирт инилири униң наһайити көңүллүк сөһбәтдаш, чевәр һекайивән екәнлигини тәрипләйду. Шәхсән мән өзәм қериндаш қазақ хәлқиниң көплигән мәшһур намайәндилири, шу җүмлидин Ғәбит Мүсрепов, Сәбит Муқанов, Хәмит Ерғалиев ағилар билән сәпәрдаш болған, қазақ әдиплири арисида қәдинас достлирим көп. Әпсуски, маңа Мухтар аға билән бир сәпәр чекиш яки йеқиндин арилишиш пурсити болмай кәтти. Бизниң шәхсий тонушлуғимизниң өзиму анчила бир оңушлуқ шара-итта йүз бәргини йоқ. 1956-жилниң яз күнлириниң биридә Қазақстан язғучилар Иттипақи президиуминиң мәҗлисидә мениң шәхсий мәсиләм қарилип, маңа иттипақ әзалиғидин чиқип қелиш ховупи туғулди. Бир чағда маңа һәқиқий ағидарлиқ, атидарлиқ җиддийлик билән көз тикип олтарған М. Әвезовниң өзи доклад қилғучидин “Бу жигит немә үчүн ялғуз бир повести үчүн әзалиққа елинған?” дәп сорап қалди. “У уруштин кейинки биринчи уйғур повестини язғачқа, кәлгүсидә қабилийәтлик язғучи боламдекин, дегән ой билән...” — дәп җавап бәрди докладчи. Мениң үчүн бир жилдинму узун туюлған еғир җимлиқтин кейин, Муқаң йәнә: “Қабилийәтлик яш язғучи, шаир учқур атқа ох-шаш, бәзән алди-кәйнигә бақмай жүгрәп, өз айиғини чепивалиду. Пәқәт уни дурус әмләп, баплиғандила — һәқиқий жүгрүк мәйданға келиши мүмкин”, — деди.

				Дана адәмниң мәзкүр мулаһизиси пәқәт маңа, мениң тәғдиримгила бағлиқ болмай, бәлки у-әшу дананиң умум һаятқа болған адил мунаси-витиниң бир ипадиси, шу һәққидики йәнә бир һекмити еди, әлвәттә. 

				...Ахирқи қетим мән Мухтар аға билән Язғучилар Иттипақиниң йеңи (һазирқи) бенасида учришип қалдим. Егилип салам бәрдим. Қол сунуш-сунмаслиқ тоғрилиқ иккилинип қийнилип қалғанлиғимни сәзди, әтималим, өзи тәрәпкә има қилдидә, мүрәмни тутуп туруп: “Романиңниң “Жулдызға” бесилған биринчи бабини оқудум. Қәдимиң яхши — қизғинлиқ билән башлапсән. Әндики гәп — шу ички роһни баштин-аяқ сақлашта”, — деди. 

				 ...Мана шуниңдин бери онлиған жил өтти. Онлиған һәрхил китап-ларни яздим. Өзәмму “устаз” атилип, онлиған чоң-кичик язғучи — шаирларға әқил-мәслиһәт ейтип келимән... Шундиму мән шу күнгичә Мухтар ағиниң мүрәмгә тәккән ағидарлиқ қолиниң иссиқ тәптини алаһидә чоңқур сезинип келимән.

				Соаллар вә тапшуруқлар

					1.	М.Әвезов ким? У һәққидә немә билисиләр? Мәлуматлириңлар билән бөлүшүңлар.

					2.	Һ. Абдуллинниң М. Әвезов һәққидә әслимә йезишиға немә сәвәп болди? 

					3.	Язғучиға дәсләп “Абай” романини ким вә немә үчүн көрсәтти? Әслимидин тепип оқуңлар. 

					4.	Язғучи М. Әвезовниң миҗәз-хулқини қандақ тәсвирләйду? “Йәккә диаграмма” усулиға асаслинип, әслимидин дәлил кәлтүрүңлар.

					5.	Һ.Абдуллин М. Әвезовниң улуқ язғучи екәнлигини қандақ тәсвирләйду? Җава-виңларни дәлилләңлар.

					6.	М. Әвезовниң иҗадий йоли Һ. Абдуллинға үлгә болдиму? Җававиңларни дәлил-ләңлар. 

					7.	Һ. Абдуллин М.Әвезов билән болған шәхсий тонушуши һәққидә немә дәйду? Әслимидин тепиңлар. 

					8.	Улуқ язғучи Һ. Абдуллинниң иҗадийитигә қандақ баһа бәрди? Әслимидин тепип оқуңлар. 

					9.	Уйғур-қазақ достлуғи һәққидә қандақ әдәбий әсәрләрни билисиләр? 

				10.	Икки милләтниң достлуғи һәққидә тарихтин дәлил кәлтүрүңлар.

				11.	Силәр әслимигә қандақ сәрләвһә қояттиңлар? Ойлириңлар билән бөлүшүңлар.

				12.	Әслимидин алған тәсиратиңларни “Әдәбий пирамида” усули арқилиқ бөлүшүңлар:

					а) Бир сөз билән парчидә әкис етилгән қәһриманларни ениқлаңлар.

					ә) Икки сөз билән қәһриманларға тәриплимә бериңлар (сиртқи көрүнүши, йеши, миҗәзи).

					б) Үч сөз билән вақиә йүз бериватқан йәрләрни тәсвирләп бериңлар (әл, мәлә)

					в) Төрт сөз билән әсәр идеясини ейтип бериңлар.

					г) Бәш сөз билән биринчи қисимдики вақиәни сөзләп бериңлар.

					д) Алтә сөз билән иккинчи қисимдики вақиәни сөзләп бериңлар.

					е) Йәттә сөз билән парчидики муәммаларни ениқлаңлар.

					ж) Сәккиз сөз билән парчидики муәмма қандақ йешилгәнлигини ениқлаңлар.

				58-дәрис. Муһәммәтимин Обулқасимов

				 Қошумчә әхбарат

				Достлуқ — улуқ чүшәнчә! Уйғур билән қазақ милләтлири арисидики достлуқни өткән әсирдә яшап, хәлқимиз тарихида өчмәс из-тамғилирини қалдуруп кәткән көплигән атақлиқ шаирлиримиз зор махтиниш билән күйләп өткән. Бу муқәддәс достлуқ Қазақстан мустәқиллик алғандин кей-ин техиму мустәһкәмләнди. Әҗдатлар мирасиға варислиқ қиливатқан шаирлиримиз әнди бу мав-зуни йеңичә роһ билән күйлиди. Қазақ хәлқиниң хошаллиғиға дәсләпкиләрдин болуп үн қатқан истедатлиқ шаир вә журналист Муһәммәтимин Обулқасимовтур. Муһәммәтимин Обулқасимов (әдәбий тәхәллуси Алмасбәк) 1943-жили 7-апрель күни Шәрқий Түркстанниң (һазирқи ШУАР, ХХҖ) Чөчәк шәһиридә дунияға кәлгән. Тәғдир тәққазиси билән сабиқ Кеңәш елигә көчүп чиқип, оттура мәктәпни қазақ тилида тамамлайду. 70-жиллири ТашДУниң Шәриқ вә журналистика факультетида тәһсил көргән. 

				Шаирниң иҗат йоли мәктәптә оқуватқан чағлиридин, йәни 60-жил-лардин башлиниду. Шәмәй вилайитиниң Абай наһийәсидә чиқидиған “Совхоз туы” намлиқ гезиттә униң “Шыңғыс тауға арнау” (“Чиңғиз таққа мәдһийә”) сәрләвһәсидә бир топ шеирлири елан қилиниду. Шуниңдин бери әдипниң йүзлигән шеирлири, дастан, балладилири һәрхил гезит-журналларда елан қилинип кәлмәктә. 

				Уйғур әдәбиятида наһайити үнүмлүк иҗат қиливатқан қәләм саһиби бүгүнки күндә жигирмидин ошуқ нәзмий вә нәсрий, илмий-публицис-тикилиқ топламларниң муәллипи. Атап ейтқанда, “Бәшинчи океан”, “Садиғаң кетәй, хәлқим”, “Сән бүйүк дәрдим”, “Көк бөриниң көз йеши”, “Туранниң хақан қизлири”, “Ана вә Чиңғизхан”, “Абай иҗади һәққидә ойлар”, “Әдәбий ойлар изтираплири”, “Тататуңа вә Таянхан”, “Рубаият бостани”, “Шаһкәрим”, “Көк тәңриниң сөз беши”, “Әдәбий ойлар изтираплири”, “Тарсус таңлири” топламлири китапханларниң қизғин алқишиға еришкән. 

				Шаир шундақла “Уйғур хәлиқ мақал-тәмсиллириниң тунҗа шәрһи-лигүчиси” (Махмут Қәшқәрий һәққидә) “Қедимий қоңғурақ нидаси”, “Хотән классиклар нәзмидә”, “Әлламә әдип вә ислам әқидилири”, “Йүсүп Хас Һаҗипниң астрономиялик қарашлири һәққидә”, “Абай вә Шәриқ классиклири, “Абай вә Абдухалиқ Уйғур”, “Абай вә униң милләт қариши һәққидә” охшаш онлиған әдәбий-тәңқидий, әдәбий-аналитикилиқ мақалә, эссе вә шәрһ-обзорларниң муәллипидур. 

				Шаирниң илмий-аналитикилиқ мақалилири, иҗадидин нәмуниләр ШУАРда нәшир қилинидиған “Қәшқәр әдәбияти”, “Шинҗаң яш-лири”, Шинҗаң университети” журналлирида елан қилинған. М.Обулқасимов уйғур вә қазақ тиллирида бирдәк иҗат қилидиған әдиплиримизниң биридур. Әсирләрдин мустәқиллик истиги билән яшиған қазақ хәлқиниң арзу-армини рояпқа чиққанда, Қазақстан мустәқиллигиниң шаһиди болған, достлуқниң томури жирақ өтмүшкә туташқан уйғур хәлқи қериндаш қазақ хәлқи билән тәң хошал болуп, бу тарихий әһмийити зор вақиәни күйләш үчүн қазақ шаирлири билән тәңла қолиға қәләм алған шаирлиримизниң бири Муһәммәтимин Обулқасимовтур. 

				Бу дәристә шаир М.Обулқасимовниң “Қазиғим — қандаш елим, қериндишим!” намлиқ шеири билән тонушимиз. М.Обулқасимовниң чоңқур мәнаға, зор тәрбийәвий әһмийәткә егә мәзкүр шеири келәчәк әвлатларда вәтәнпәрвәрлик роһни, достлуқ охшаш алий инсаний пәзиләтни шәкилләндүрүштә муһим роль ойнайду. Шаир қериндаш қазақ хәлқиниң мустәққиллигини зор хошаллиқ илкидә лирикилиқ һиссиятлири билән күйлигән. 

				Қазақ-уйғур достлуғи сәмимий муһәббәт сезимлири билән суғирилған мәзкүр шеирда көңли даласидәк кәң қазақ хәлқиниң уйғур хәлқи билән та әзәлдин қериндаш екәнлигини, бу дияр бағрида әркин яшаватқан өзиниң қазақ хәлқиниң бәхтигә зоқ әйләйдиғанлиғини тәкитләп, қазақ хәлқиниң җасур хәлиқлигини, миллий қәдрийәтлирини йоқатмай келиватқанлиғини улуқлайду, шаиранә тәвриниду. Шеир давамида әсирләрдин арман қилған мустәқиллик шатлиғи, достлуқ сезим техиму күчлиниду. 

				Өз елиниң азатлиғи үчүн әләм ичрә бири қолиға қәләм елип, бири қилич тутуп күришип, тарих сәһипилиридә өчмәс из қалдурған улуқ Абай билән Аблайхан көрәлмигән мустәқилликкә әвлатларниң қол йәткүзгәнлиги шаирни хошал қилиду. Шаир “Күлүңлар көк бөриниң әвлатлири” мисралири арқилиқ бу пәқәт қазақ хәлқиниңла әмәс, бәлки көпмилләтлик мустәқил Қазақстанда яшаватқан түркий тиллиқ хәлиқләрниң шатлиғи екәнлигини алаһидә урғуда тәкитләйду. 

							Әдипләр әдип һәққидә

							“...Алмасбәкниң тили билән ейтқанда: “Вәтәнни сөймәк — иманниң җүмли-сидин болса, Милләтни сөймәк — вижданниң җүмлисидиндур”. Һә, бу муқәддәс мавзуниң маһийити униң иҗадиниң томурлириға қан болуп сиңип киргән. Униңға көз йәткүзүш үчүн пәқәтла әдипниң әсәрлирини оқуш керәк”.

							Язғучи Абдухалиқ Махмут

							“Мәһәммәтимин Обулқасимов поэзиядә бәдиий сөзниң хасийитини, ана тилниң қәдир-қиммитини, әлниң дәрдини жүрәк нәпәси билән жуғирип йәткүзүши арқи-лиқ алаһидилиниду”. 

							Шаирә Патигүл Мәхсәтова

				Әсәридики күчлүк қапийә, дәл ритм, бәдиий васитиләрниң орунлуқ ишлитилишиниң һәммиси бәдиийлигини ашуруп, мәзмунини күчәйткән, дәвир һәққанийитини ениқ тәсәввур қилишқа мүмкинчилик яратқан. Бу, әлвәттә, шаир маһаритиниң үстүнлүгини дәлилләйду. 

				38-Нида 

				Қазиғим — қандаш елим, қериндишим!

				(2-қәсидә — эссе)

				Муқәддимә

				Қазиғим — қандаш елим, қериндишим,

				Шатлиқтин нечүк жүрәк йерилмисун.

				Бу әлни алтун дияр билгән адәм, 

				Ейт, нечүн пәхирлинип, керилмисун!

				Қутлайду уйғурумму тоюң билән,

				Мәсләкдаш болуп әқил-оюң билән.

				Тонулдуң аләм ара, адәм ара,

				Тәңритағ кәби бәсти-боюң билән.

				Алқишлар улуқ күндә әһли җаһан, 

				Түши — дүр, вадиси — гүл қутлуқ макан.

				Юлтузлар сери сунсаң илкиң йетәр,

				Өзәң бәг, өзәң султан, өзәң хақан.

				Бәхтиң тәл һәм бәрқарар йоқ һеч қияс,

				(Сәбийлик болсиму сан-сүпәт бу яш)

				Тәңриниң инайити-еһсанидин, 

				Тәхтиң — Ай болди бүгүн, таҗиң Қуяш.

				Қувниғин, қериндишим, дил җамиң нур, 

				Өйүң нур, яйлиғиң нур, гүлханиң нур.

				Юлтузуң пешанәңгә язған худа,

				Исмиға-җисми уйғун Султаниң нур...

				Әзәлдин болған әмәс елим башқа,

				Җан хошна болуп чүшкән йерим башта.

				Шеирдин ат миндүрүп, тон япқиним,

				Тәлийи толуқ тоққуз қериндашқа.

				Қазиғим — қандаш елим, қериндишим,

				Умайдин оғуз әмгән емилдишим.

				Сән сөйгән саадәттин, истиқлалдин, 

				Қәддим — тағ, әрш-әлада мениң бешим.

				Қазиғим — қандаш елим, қериндишим,

				Шат-хорам улус нечүн керилмисун?!

				Түнлүктин ай алқисун, руҗәктин — Күн,

				Илая, дәрду бала берилмисун! 

				 Соаллар вә тапшуруқлар

					1.	Шаирниң һаяти вә иҗадийитини “Гезит усули” арқилиқ сөзләп бериңлар.

					2.	М.Обулқасимов иҗадийитидә қандақ алаһидиликни байқидиңлар? Шаирниң өз иҗадийитидә қазақ хәлқиниң улуқ классиги Абайға көп мураҗиәт қилишиниң сәвәви немидә дәп ойлайсиләр? Пикирлишиңлар. 

					3.	М.Обулқасимовниң “Абай билән Абдухалиқ Уйғур” мақалисини оқуп, бу икки улуқ намайәндини немә бириктүридиғанлиғини ейтип бериңлар. 

					4.	Парчини һиссиятлиқ оқуп, “Даириләр мунасивити” усули бойичә тәһлил қилиңлар.

					5.	“Қазағим — қандаш елим, қериндишим!” шеириниң композициялик қурулушида қандақ өзгичиликни байқидиңлар? Шеирниң “Нида” қисмидин орун елишини қандақ чүшәндиңлар? Бу “Нида” немини билдүриду?

					6.	Шеирниң “Қазағим — қандаш елим, қериндишим!” дәп атилиши немини билдүриду? 

					7.	“Қутлайду уйғурумму тоюң билән” дегән мисраларда шаир қайси той һәққидә ейтиду? Җававиңларни дәлилләңлар.

					8.	“Өзәң бәг, өзәң султан, өзәң хақан” дегән мисралар неминиң нишани? Парчиниң идеявий йөнилиши немидин ибарәт? 

					9.	“Исмиға-җисми уйғун Султаниң нур...” дегән мисраларниң қәһримани ким дәп ойлайсиләр? Пикирлишиңлар. 

				10.	“Умайдин оғуз әмгән емилдишим” дегән мисра арқилиқ муәллип немә демәкчи болди? Җававиңларни дәлилләңлар.

				11.	Қазақ хәлқи қолға кәлтүргән истиқлалдин немишкә шаирниң беши көккә йетиду дәп ойлайсиләр? Җававиңларни дәлилләңлар.

				12.	Мустәқиллик һәққидә синипдашлириңлар арисида соалнамә жүргүзүңлар.

				13.	Парчидә ишлитилгән тәсвирий васитиләрни тепип, атқурған ролини ениқлаңлар. 

					14. Шеир бизни немигә тәрбийиләйду?

					15. “Достлуқ” сөзигә синквейн түзүңлар.

				59-дәрис. “Алтун угаң — Вәтиниң улуқ!”

				Қазаққа бу күн асан кәлгән әмәс,

				Дәрт башқа, һәсрәт башқа, башқа һәвәс.

				Тарихниң тәктигә бақ, тәлими тәл,

				Бәк узун еғир тиниқ, отлуқ нәпәс.

				Келәр у һарғин карван әлмисақтин,

				Турадин, һун-уйғурдин, уйсун, сақтин. 

				Тарашлап қорам ташни нәйзә билән,

				Атилиқ сөз қалдурған роһи пактин.

				Сөзләр у улуқ улус өтмүшини,

				Зәр бөшүк — бүйүк дала кәчмишини.

				Мәзмунән қиясини Шаһнамә бил,

				Һәр сөзниң мәнасини йәшмисини.

				Һә, достум, тарихи бәк шанлиқ әл бу,

				Һәр сәтри — абу чәшмә, қанлиқ әл бу.

							Вәзийәтлик тапшурма 

							Силәр тәтилдә Нур-Султан шәһиригә сәяһәткә бардиңлар. Қайтип кәлгәндин кейин “Нур-Султанниң көркәм җайлири” мавзусида презентация тәйярлаш тапшурулди. Тапшуруқ бойичә презентация тәйярлаңлар.

				Түркийдә тунҗа алтун Ярғу түзгән,

				Тәпәккүр-парасәттә аңлиқ әл бу.

				Һә, қазақ еғир йоллар бесип өткән,

				(Шум тәләй пешаниға несип әткән).

				Қутулса қар-борандин, җудун-чапқун,

				Амәтни һәлқумидин есип өткән. 

				Һә, қазақ әзим йоллар селип өткән,

				Әҗдатлар туғини мәғрур елип өткән.

				Әсирән түмән өлүп, бир тирилип,

				Мубарәк бу күнләргә телип йәткән.

				Қазақниң йоли узун қайтмас-қарам,

				Тәғдири тохсән түгүн, тохсән тарам.

				Йоқсулу ханлириму Елим! дегән,

				Кечиси уйқа қачқан, күндүз – арам.

				Қениға қандин өткән җәңгиварлиқ,

				Әл үчүн Иман болған номус-арлиқ.

				Аләмий қәлб әта қилған Тәңри, 

				Бепаян зимин бәргән пүтүп ярлиқ.

				Сөйүшни билгән қазақ диярини,

				Айдиң көл, сәһра-вади гүлзарини.

				Ана юрт, әвлат үчүн отқа киргән,

				Янға селип җүпти һалал — дилдарини.

				Қайтмиған қазақ явдин, қәйсәр өткән,

				Қолида қуруқ билән шәмшәр өткән.

				Туғ билип туққан юртқа садақәтни,

				Ант сүйи илаһий нур-кәвсәр өткән.

				Қазақниң батури көп саһипқиран,

				Уларға “Архар”, “Алаш”, “Аллаһ” уран!

				Турасиз Туран мәвҗут болмиғандәк,

				Қазақсиз йоқ иқлимда бүйүк Туран.

				Соаллар вә тапшуруқлар

					1.	Шаир немә сәвәптин Қазыбек бийниң сөзини эпиграф ретидә пайдиланди дәп ойлайсиләр? Җававиңларни дәлилләңлар.

					2.	Парчини һиссиятлиқ оқуп, идеявий йөнилиши бойичә тәһлил қилиңлар.

					3.	“Келәр у һарғин карван әлмисақтин, Турадин, һун-уйғурдин, уйсун, сақтин” дегән мисраларни шәрһиләңлар. 

					4.	“Түркийдә тунҗа алтун Ярғу түзгән” дегән мисрада шаир немини нәзәрдә тутиду? Җававиңларни дәлилләңлар.

					5.	“Әсирән түмән өлүп, бир тирилип” дегән мисраниң мәнасини Қазақстан тарихи пәнидин алған билимиңларға асаслинип ечиңлар? 

					6.	Шаир “Йоқсулу ханлириму Елим! дегән”, “Қениға қандин өткән җәңгиварлиқ” дегән мисралар арқилиқ қазақ хәлқиниң қандақ хислитини ечип бериду? 

					7.	“Турасиз Туран мәвҗут болмиғандәк,Қазақсиз йоқ иқлимда бүйүк Туран” дегән мисраларни шәрһиләңлар. 

					8.	Парчидә ишлитилгән тәсвирий васитиләрни тепип, атқурған ролини ениқлаңлар. 

					9.	Бу парчә бизни немигә тәрбийиләйду дәп ойлайсиләр? Пикирлишиңлар.

				10.	Вәтәнпәрвәрлик һәққидә синипдашлириңлар арисида соалнамә жүргүзүңлар.

				60-дәрис

				Бир күй бар улуқ әлниң асминида,

				Бир муң бар дархан дала дастинида.

				Тулпарлар туяқ билән чертип өткән,

				Әл үстин қара түтәк басқинида.

				Бир дәрт бар — отлуқ ағу темип өткән,

				Тарихи тәг-тегидин чиңип кәткән.

				“Елима-ай” уран болуп, гимн болуп,

				Қазақниң қан-җениға сиңип кәткән.

				Һә, қазақ Елим! дегән, Йерим! дегән, 

				Қисас-һәқ, “Я өлүм, я көрүм!” дегән.

				Ат — оруқ, әл бешиға күн чүшкәндә, 

				Уюшқан алп тағдәк, бөлүнмигән.

				Мәсләк — бир, мәхсәтму бир болған ениқ,

				Пасибан болуш әлгә өчүп-йенип.

				Тәвәррүк йәттә атисин билгән қазақ, 

				Кәтмигән өз тәктидин езип-тенип.

				Вәтәнгә садақәтни — виждан билгән,

				Һәқ иман җүмлисидә Иман билгән.

				Һурлиққа — мал сәдиқә, җан сәдиқә,

				Әл үчүн “Еркек тоқты — қурбан” билгән.

				Тарихән қазақ беһош кәлгән әмәс,

				(Ким ала көңүл болса, тәлгән әмәс).

				Ғәйригә қудилишип қиз бәрсиму,

				Хан тикләп, әл тизгинин бәргән әмәс...

				Бепаян Азияға илик салған,

				Чиңғизхан әвладидин тәхтин алған.

				Өзлигин билгәч қазақ шу заманда:

				“Қасимниң қасқа жолы!” нәқил қилған...

				Болсиму кәң зимингә дүшмән егә,

				Арамлиқ бәрмәй улус, һеч бәндигә,

				Тил үсти миллий роһни сақлап кәлгән,

				Чүшсиму әһли қазақ искәнҗигә.

				Қәйсәр әл көчүп-қонуп һерип өткән,

				Елишип дүшмән билән қерип өткән.

				“Икки туғуп, бир қелишни” — низам билип*,

				Әвлатқа изгү тәлим берип өткән.

				Чекинип, көчүп жүрүп, Қутупни алған,

				(Дүшмини дәрду әләм жутуп қалған).

				Бәлбағда тописини тошуп жүрүп,

				Илкидә кәң зиминни тутуп қалған.

				Соаллар вә тапшуруқлар

					1.	Парчини һиссиятлиқ оқуп, идеявий йөнилиши бойичә тәһлил қилиңлар.

					2.	“Ат — оруқ, әл бешиға күн чүшкәндә, 

					Уюшқан алп тағдәк, бөлүнмигән” — дегән мисраларға қачиланған асасий пикирни ениқлап, пикирлишиңлар. “Бешиға күн чүшкәндә” дегән турақлиқ сөз бирикмисини шәрһиләңлар. Шаир қазақ хәлқини немигә охшитиду?

					3.	“Әл үчүн “Еркек тоқты — қурбан” билгән” дегән мисра арқилиқ шаир немә демәкчи? 

					4.	Тарих пәни бойичә билимиңларға асаслинип, “Чиңғизхан әвладидин тәхтин алған” дегән мисрадики пикирни йорутуңлар. 

					5.	Шаир “Қасимниң қасқа жолы!” дегән мисра арқилиқ немә ейтмақчи болиду? 

					6.	Шаир әң еғир дәвирләрдә өзлүгини дүшмәнгә дәпсәндә қилмиған қазақ хәлқини мәдһийилигән “Тил үсти миллий роһни сақлап кәлгән, Чүшсиму әһли қазақ искән-җигә” дегән мисралардин қандақ үлгә елишқа болиду? Җававиңларни дәлилләңлар.

					7.	Парчидә ишлитилгән тәсвирий васитиләрни тепип, атқурған ролини ениқлаңлар. 

					8.	Парчидин қазақ хәлқиниң болмишиға хас қандақ урп-адәтни байқидиңлар? Ше-ирдин мисал кәлтүрүп дәлилләңлар. 

					9.	Бу парчә бизни немигә тәрбийиләйду дәп ойлайсиләр? Пикирлишиңлар.

				10.	“Бөлүнгәнни бөрә йәйду дегән растму?” дегән мавзуға эссе йезиңлар. 

				61-дәрис

				Қазақниң улуғвар ән-нахшиси көп,

				Роһиңни чирмап өтәр яхшиси көп.

				Әл — амил, Вәтән — висал, батур — мәзмун,

				Күйлигән ақын-жирав, бахшиси көп. 

				Тарихән ән-күй — карван миң өтүлгән,

				Көктиму йәшин кәби күй сөкүлгән.

				Орману, дәрия-көли күй боп тунуп,

				Тағу таш, сәһрасидин күй төкүлгән.

				Бағлиған пәдиләргә җан дилини,

				Шүмдүрүп Ай нурини, Күн нурини.

				Нәйзини тикләп қоюп туғ йениға,

				Батури қолға алға Домбирини.

				Тар қилип Сумбул чачни — таң нурини,

				Сеғинип явда қилған дилбирини.

				Хәнҗәрни қәләм билән қошлап қоюп,

				Шаири қолға алған Домбирини.

				Күй челип, ән салғанда чечән-даниш,

				Тиңшиған бәгу султан, гөзәл ханиш.

				Ән-күйни рәмзи мәртлик билгән қазақ,

				Болмиған мискинанә пиған-налиш.

				Нахша ейтип батур өткән, дилдар өткән,

				Чоң-кичик әл-нәғмигә хуштар өткән.

				Күй билән гүмбүрләткән көкни қазақ,

				Һәр дайим яв йолиға һошъяр өткән!

				Ат! десә, өзин атқан оқ мисали,

				(Дунияда башқа қизиқ йоқ мисали).

				Сүлүктәк сәмән мингән йоқсул оғлан,

				Керилгән ханзадидәк тоқ мисали.

				Ат! десә атқа мингән әһли әрән,

				Қизлири һәм я чәвәндаз, чәбдәс-бәлән.

				Туйиғи юлтуз чачқан тулпарлардин,

				Қутулған әмәс қечип кейик-җәрән...

				Һә, қазақ Ат! дегәндә әстин кәткән,

				Бәйгидә бәстин елип, бәстин кәткән.

				Яхши ат, есил хәнҗәр, омақ ярни — 

				Дөлити Һатәм билип, тәскин әткән.

				Ойнитип дулдулини сәнгә чиққан,

				Ов овлап, оғлақ тартип кәңгә чиққан.

				Қиз қоғлап, қимиз ичип жүргән әсна,

				“Яв” десә, ширғуранлар җәңгә чиққан.

				Бастуруп барған явға боран болуп,

				Қуюлған ат җанивар қиран болуп.

				Зәрбидин түмән туяқ қәмдәк көчкән,

				Дүшмәнниң қарагаһи гумран болуп...

				Соаллар вә тапшуруқлар

					1.	Парчини һиссиятлиқ оқуп, идеявий йөнилиши бойичә тәһлил қилиңлар.

					2.	Шаир “Нәйзини тикләп қоюп туғ йениға, Батури қолға алға Домбирини” дегән мисралар арқилиқ немә демәкчи болиду? 

					3.	Әлбеши Н. Назарбаевниң “Домбра — қазақниң җени, роһи, тарихи, урп-адити, пүткүл болмиши дәп ейтишқа болиду. У Улуқ даланиң бағрида қедимий дәвирдин бери хәлқимиз билән биллә яшап келиватиду” дегән сөзлири шеирниң идеяси билән аһаңдашму? Җававиңларни дәлилләңлар.

					4.	Шаир “Нахша ейтип батур өткән, дилдар өткән, Чоң-кичик әл-нәғмигә хуштар өткән” дегән мисралар арқилиқ қазақ хәлқини қайси тәрипидин көрситиду? 

					5.	Қазақстанда Миллий домбра күни қачандин бери нишанлиниватиду? 

					6.	Парчиниң идеявий йөнилишини ҚҖ Тунҗа Президентиниң “Улуқ Даланиң йәттә қири” намлиқ мақалисидики “Һәммигә мәлумки, Улуқ дала дунияға илқа егилигини вә чавандазлиқ мәдәнийитини соға қилди. Атни қолға үгитиш әҗдатлиримизға шу дәвирдә мисли көрүлмигән үстүнлүк бәрди, әнди сәйярә миқиясида болса, егиликтә вә һәрбий ишта чоң инқилапни әмәлгә ашурди. Шуниң билән биллә атни қолға үгитиш атқа миниш мәдәнийитиниң асасини салди. Оқ-я, нәйзә яки қилич билән қуралланған ат үстидики чавандаз көчмән хәлиқләр тәрипидин қурулған күчлүк дөләтләр тарих сәһнисигә чиққанда өзигә хас дәвир рәмзигә айланди. Атлиқ байрақдарниң әкси — шу қәһриманлиқ дәвирниң һәммигә мәлум рәмз-эмблемиси вә чавандазлиқниң пәйда болуши билән шәкилләнгән көчмәнләрниң алаһидә “мәдәний коди” дегән пикирлири билән селиштуруңлар. 

					7.	Парчидин қазақ хәлқиниң болмишиға хас қандақ урпи-адәт, миллий оюнларни байқидиңлар? Шеирдин мисал кәлтүрүп дәлилләңлар. 

					8.	Бу парчә бизни немигә тәрбийиләйду дәп ойлайсиләр? Пикирлишиңлар.

				62-дәрис

				Ат билән болған толуқ тоққузуң тәл,

				Кәң зимин әмәс, ахир, етиз-пәйкәл.

				Батуру ханға синташ қойған, достум,

				Атларға алаһидә қойғин һәйкәл!

				Қазақлар та әзәлдин қушбеги өткән,

				Сәйядлиқ кәсип болуп, қуш үгәткән.

				Әртә күз, сериқ қарда овға чиқип,

				Оғланлар өз көңлини хушнут әткән.

				Хәнҗәр бис қанатлири көкни тилгән,

				Қушларниң султанини бүркүт билгән.

				Етилған бир таш кәби палахмандин,

				Қиядин шуңғуп берип түлкә илгән.

				Қушларға қурғуй салған, лачин салған,

				Олҗисин көктин уруп, йәрдин алған.

				Атилип “қуш төриси” талмас туйғун — 

				Аққушқа “өчмән” дегән нәқил қалған...

				Овлиған кейик-җәрән шуңқар билән,

				Қийғитип тушма-туштин тулпар билән.

				Озғур ат мингән бәзи чәвәндазлар,

				Бөрини уруп алған чоқмар билән.

				Қазақлар туғулуштин сәрваз өткән,

				(Овчилиқ ишрәт билән дил саз өткән).

				Мәшиққә мәйдан болғач чәксиз дала, 

				Баһадир, уста мәргән — җәңваз өткән.

				Хатимә

				Қазиғим — қандаш елим, қериндишим,

				Умайдин оғуз әмгән емилдишим.

				Шатлансаң, биллә күлүп, билип қойғун,

				Хурсинсәң, сениң йешиң — мениң йешим.

				Қазиғим — қандаш елим, қериндишим,

				Юлтуздин Айға чүшәр атқан тешиң.

							Вәзийәтлик тапшурма 

							Әлбеши Н.Ә.Назарбаевниң “Улуқ Даланиң йәттә қири” мақалисиға асасли-нип, синипдашлириңларниң сәнъәткә, чавандазлиққа болған қизиқишини ениқлаш мәхситидә уларниң арисида сөһбәт уюштуруңлар.

				Өз көрүп, лилла гәпни ейтсам әгәр, 

				Дәриха, искәнҗидә мениң бешим.

				Әдәптин әмәс тойда көз яш қилмақ, 

				(Нә һаҗәт, көкни аққа рәңдаш қилмақ?!).

				Өзгигә тәләй тиләп, миң җапаға — 

				Хәлқимгә хас бир хисләт — бәрдаш қилмақ...

				Қазиғим — қандаш елим, қериндишим,

				(Сөйүнүш һәм һәсәттин мениң йешим).

				Сән кийгән таҗниң нури маңа ниҗат,

				Мүмкинму мурадимға йетилмишим?!...

				Қазиғим — қандаш елим, қериндишим,

				Аләмгә сиғмай, нечүн керилмисун?

				Тил тәгсә — таш йерилсун, тағ йерилсун,

				Тәлийи, таҗу тәхти йерилмисун, 

				Амин!

				Соаллар вә тапшуруқлар

					1.	Парчини һиссиятлиқ оқуп, идеявий йөнилиши бойичә тәһлил қилиңлар.

					2.	Шаир немишкә “Атларға алаһидә қойғин һәйкәл!” дәйду. Пикирлишиңлар. 

					3.	Шаир қазақ хәлқиниң қайси хислитини мәдһийиләйду? 

					4.	Парчидә овчилиқниң қайси түрлири һәққидә сөз болиду? Җававиңларни парчидин мисал кәлтүрүп дәлилләңлар. 

					5.	Шаир: “Өз көрүп, лилла гәпни ейтсам әгәр, 

					Дәриха, искәнҗидә мениң бешим” дегән мисралар арқилиқ кимниң тәғдири һәққидә гәп қозғайду? 

					6.	Парчидә шаир уйғур хәлқигә хас қайси хисләтни тәкитләйду? Шеирдин мисал кәлтүрүңлар.

					7.	“Сән кийгән таҗниң нури маңа ниҗат,

					Мүмкинму мурадимға йетилмишим?!...” дегән мисраларда қандақ пикир алға сүрүлгән дәп ойлайсиләр? 

					8.	Парчидә ишлитилгән тәсвирий васитиләрни тепип, атқурған ролини ениқлаңлар. 

					9.	Шеирдин алған тәсиратиңлар билән бөлүшүңлар. 

				63—64-дәрис. Җәмшит Розахунов 

				  Қошумчә әхбарат

				Уйғур әдәбиятиниң тәрәққиятиға мунасип һәссә қошуп келиватқан, маһарәт чоққилирини ишәшлик егәллигән көрнәклик шаирлиримизниң бири — Җәмшит Розахунов. Әдип 1950-жили 1-январьда Челәк тәвәсиниң Байсейит йезисида дунияға кәлгән. Йезидики оттура мәктәпни тамамлап, Россияниң Краснодар шәһиридики йеза егили-ги институтида тәһсил көриду. Агроном дипломини қолға алғандин кейин, ана жутидики совхозниң бөлүмчисидә дәсләп һесапчи болуп ишләйду, кейин синипдашлиридин тәшкил тапқан яшлар бригади-сини уюштуриду. Тәшкилатчилиқ қабилийити түпәйли наһийәлик 

				комсомол комитетиға ишқа чақирилиду. У йәрдин наһийәлик партия комитетиға йөткилип, йеза еги-лиги бөлүмини башқуриду. Кейинирәк совхоз муди-ри, Челәк наһийәлик партия комитетиниң иккинчи кативи, Уйғур наһийәлик партия комитетиниң биринчи кативи лавазимлирини атқуриду. Кейин өз жутиға қайтип келип, һәр хил саһаларда, асасән мәктәптә устаз болуп ишләйду. 

				Җ. Розахунов қәйәрдә, қандақ җавапкәрлик хизмәтләрни атқурмисун, мәктәп партисидин башланған шеир йезишни ташлимиди. Униң қәлимигә мәнсүп “Гүлнәпшә”, “Бир сиқим топа”, “Жиллар нахшиси”, “Дутарим”, “Айни тутуп алай мән”, “Йоллар түгимәйду”, “Тәшналиғим”, “Ой тамчилири”, “Аққулар қайтқанда”, “Изгүлүккә йол”, “Үмүт билән яшаймән” китаплири шулар җүмлиси-диндур. Җ.Розахунов шеирийити пикирлириниң йеңилиғи, чоңқур вә һәртәрәплимә екәнлиги, бәдиий васитиләрдин орунлуқ ишлитилиши, шаирлиқ “мән”ни ипадиләп бериштики өзигә хас алаһидиликлири билән пәриқлиниду. Җ.Розахунов шеирийәтниң һәммидин бурун адәмниң һис-туйғулириға тәсир қилиш арқилиқ күчкә егә болидиғанлиғини яхши сезип, һәрқандақ ойни шаиранә һиссият билән изһар қилиду. Шаир лирикиси Вәтәнгә, ана жутқа, һаятқа, адәмләргә вә аниға болған чәксиз муһәббәт билән суғирилған. Шаир Вәтән мавзусиға язғанда, дәсләп өзиниң кичик Вәтини — ана жутини, униң паянсиз далалирини, егиз тағлирини, гөзәл бағлирини пәқәт қуруқ сөзләр билән тәсвирләп қоймай, бәлки һәр сөзгә чоң пикирни сиғдуруп, оқуғучини ойға бөләйду. Шаирниң қайсила топлимини қолға алсиңиз, дәсләп жут һәққидә йезилған шеирлири билән тонушисиз. У өз қәлбидин мәңгүлүк орун алған ана жутиға болған муһәббәтни, йезисиниң гөзәл тәбиитини, мәлидә өткән беғубар балилиқ чеғини, жутдашлириниң инсаний хисләтлирини қайнақ илһам билән күйләйду. Шаир әҗдатлиримизниң ата кәспини, шу кәсип егиси Деханни, йәрни тәсвирлигәндә бөләкчә җанлинип, де-хан әмгигиниң қир-сирини ечип көрсәткүси, униң хошаллиғи билән еғирчилиғини тәң бөлүшкиси келиду. Шаир мәңгү солмас гүлләрни терип, ана йәрни бостан қилған деханға апирин ейтиду.

				 Шаирниң инсаний алийлиққа, гөзәлликкә тәшналиғи болупму униң инсан һаяти, инсаний алий пәзиләтләр, достлуқ һәққидә тәвринип язған шеирлирида өзиниң ярқин ипадисини тапқан. Бу мавзудики шеирлирида һаятниң мурәккәп қир-сирлири, достниң адәмгәрчилик пәзиләтлири билән бир қатарда вапасизлиқ, аҗизлиқ охшаш сәлбий хисләтләр өзгиләрдин бир қәдәр пәриқләнгән һалда йорутулған. 

				Җ. Розахунов шеирлириниң аммибаплиғи, шаир тилиниң раван-лиғида һәм оқурмәнләрни җиддий туйғуға һәм чоңқур ойға салидиған 

				өзгичиликкә, оқурмәнниң тәпәккүр қилиш қабилийитини ашуруш үчүн хизмәт қилишқа егә екәнлигидә. Шаир тилиниң әвришим-лиги, эмоционаллиғи, бәдиий васитиләрни кәң түрдә вә орунлуқ пай-диланғанлиғи униң ой-идеясини баричә ениқ вә толуқ йәткүзүшкә имканийәт берипла қоймай, шеирийитиниң бәдиий қиммитини ашу-риду. Шуңа шаир қәлимигә мәнсүп әсәрләрдә дәвирниң нәпәси, шаир қәлбиниң һарарити очуқ сезилип туриду, йәни униң поэзиясидә адәмниң нәпис вә ширин туйғулирини қозғайдиған, инсанпәрвәрлик хисләтләргә җәлип қилидиған, пәқәт шаир өзигила хас маһарәтни вә ениқлиқни байқашқа болиду.

				Шаир талантиниң йәнә бир қири униң образлиқ тилни шеирий шәкилгә лайиқ ишлитишни билгәнлигидә. “Ой тамчилири” топли-мидики рубаийларға қачиланған өмүр һәққидә, инсан тәғдириниң сан қирлиқ һалити, изгүлүк нийити, яшлиқ, муһәббәт, достлуқ, ана вәтән, жут, һаят-мамат, заман һәққидики философиялик ой-пикир, көзқарашлири ипадә қилинған. 

				Җ. Розахунов әзәлдин уйғур-қазақ қайғу-шатлиғини тәң бөлүшүп яшап келиватқан жутини һармай-талмай күйләйдекән, уни Қазақстан мустәқиллиги охшаш улуқ чүшәнчидин бөлүп қаримайду. Шаир йүздин ошуқ милләт вәкиллири иҗил-инақ яшаватқан ортақ өйүмиз — Қазақ-станда үнүмизниң яңриши — мустәқилликниң йемиши дәп чүшиниду. Һәр шаирниң һаят томури киндик қени тамған туғулған йәрдин йилтиз тартиду. Қазақстан диярида туғулуп өскән Җәмшит Розахунов үчүнму бу қутлуқ диярниң орни алаһидә. Бу һәққидә шаир “Достлуқ ришти-лири” шеирида отлуқ илһам билән күйләйду.

				 Шаир өз һаятини вәтини Қазақстандин бөлүп қаримайдиғанлиғини, ички дунияси мошу йәр билән жуғирилип кәткәнлигини, мустәқил әлдә иҗат чоққиллирини егиләватқанлиғиға мәмнун болиду. Шеир давамида шаир Қазақстан мустәқиллиги — уйғур билән қазақ хәлқиниң достлуғи мәңгү екәнлигиниң капалити екәнлигини алаһидә тилға алиду.

				Тәң йетип һаятниң ақ-қарисиға,

				Туз сәпмәй бир-бириниң ярисиға.

				Қериндаш, дост боп келәр қазақ-уйғур, 

				Соғчилиқ салмай көңүл арисиға.

				Өз ара сий-қәдрини жүтәрмигән,

							Әдипләр әдип һәққидә

							“...Җәмшитниң лирикилиқ қәһримани, әң алди билән, кәмтарлиғи, изгүлүккә тәшналиғи, алийлиққа хумарлиғи һәм шундақла өзиниң җавапкәрлигини чоңқур билгәнлиги билән пәриқлинип туриду...”. 

							Академик Маһмут Абдурахманов 

							“...Бүгүнки күндә Җәмшит шеирийәт сарийиниң төрт түврүгиниң бири болуш дәриҗисигә йәтти...”.

							Шаир Аблиз Һезим 

				Уйғурға қазақ қамча көтәрмигән.

				Өтсиму бәзидә сәл чүшәнмәслик,

				Әдәптин сиртқа чиқип кетәлмигән.

				Арманға йетилигән ойи биллә,

				Өмүрлүк йолда көңүл-күйи биллә.

				Далдида қоймайдиған дәрт-қайғуси,

				Алдида ойнайдиған тойи биллә.

				Улар дост болғини йоқ өзлүгидин,

				Нийәтниң пәқәт халис, түзлигидин. 

				Башланған икки әлниң йеқинлиғи,

				Дәсләп бир данишмини, үзлигидин.

				Яман ой көңүлләрни хун етиду,

				Яхшилиқ, үмүт билән күн өтиду.

				Дунияға әл намини сани әмәс,

				Батури, йә данаси тонутиду.

				Уйғур йоқ зерәкни тән алмайдиған,

				Армини бүйүккә көз салмайдиған.

				Қазақниң Мухтар охшаш қираниға,

				Өзидәк мәғрурлинип қалмайдиған.

				Яхшиғу аққан булақ соғулмиса,

				Қулаққа хуш яққан үн боғулмиса.

				Абай өз чоққисидин көрүнмәтти,

				Қазақта әгәр Мухтар туғулмиса!

				Тәңләрла бир-бирини улуқлайду,

				Һар алмай кам йерини толуқлайду. 

				Уйғурниң гәп-сөзини қилар Сәбең, 

				Муқаңлар күндә бизгә йолуқмайду.

				Достларниң яхшилиғин ашурисән, 

				Көләңгә тәрипини йошурисән. 

				Мухтәрдәк пәрзәнтләрниң қәдри үчүн, 

				Бәзибир тәнтигини кәчүрисән. 

				Яманға ян басқанниң қара бети, 

				Яхшиниң, достниң тегәр шарапити. 

				Қазақни тонуғанда пүткүл дуния, 

				Уйғурниң йәрдә қалмас инавити.

				Бир болғай икки әлниң арманлири, 

				Басар йол, биллә ашар даванлири. 

				...Бар болсун,

				Аман болсун дост хәлиқләр,

				Бешини қошидиған оғланлири!

				Берилгән бизгә әң чоң рисқа — өмүр, 

				Йөләр дост барда қақмас бисқа — өмүр. 

				Қәдирлә,

				Қәдирлитип өт өзәңни,

				Өтмисун нам-нишансиз бошқа — өмүр, 

				Тамчиниң темишидин қисқа өмүр!!!

				Соаллар вә тапшуруқлар

					1.	Топ билән шаирниң һаяти вә иҗадийитигә презентация тәйярлаңлар.

					2.	Шаир иҗадийитидә ана жут мавзусиниң асасий орунда туридиғанлиғиниң сәвәви немидә дәп ойлайсиләр? Пикирлишиңлар. 

					3.	“Төрт җүмлә” стратегиясини пайдилинип шеирниң идеясини ечип бериңлар.

					а) Пикир. Шеир бойичә пикриңларни йезиңлар.

					ә) Дәлил. Өз пикриңларни дәлилләңлар.

					б) Мисал. Пикриңларни өмүр билән бағлаштуруп, мисал кәлтүрүңлар.

					в) Хуласә. Мавзу бойичә хуласә чиқириңлар. 

					4.	“Уйғурға қазақ қамча көтәрмигән” дегән мисра арқилиқ шаир қандақ пикирни алға сүриду?

					5.	Шеирдики Мухтар, Сәбең дегән кимләр дәп ойлайсиләр? Интернет ресурсларға асаслинип, улар һәққидә мәлумат тәйярлаңлар. 

				 6.	“Абай өз чоққисидин көрүнмәтти, Қазақта әгәр Мухтар туғулмиса!” дегән мисраларға қачиланған ой-пикирни ечип бериңлар. Җававиңларни дәлилләңлар. 

					7.	Шеирда қандақ тәсвирий васитиләрниң ишлитилгәнлигини мисаллар арқилиқ дәлилләңлар.

					8.	Шеири бизни немигә тәрбийиләйду? Ой-пикриңлар билән бөлүшүңлар.

					9.	Силәр үчүн дост, достлуқ дегән ибариләр қандақ әһмийәткә егә? Ойлириңлар билән бөлүшүңлар. 

				10.	Җәдвәлни толтуруңлар

				
					Мәтиндин мисралар

				

				
					Җаваплар

				

				
					Ой-пикиргә мас мақал-тәмсилләр

				

				
					Яманға ян басқанниң қара бети, Яхшиниң, достниң тегәр шарапити. Қазақни тонуғанда пүткүл дуния, Уйғурниң йәрдә қалмас инавити.

				

				
					Көп милләтлик Қазақ-станда тәң һоқуқлуқ яшаватқинимиздин мәғрурландим

				

				
					Яхшиниң шарапити, яман-ниң касапити. Буғдайниң банисида қармуқ су ичипту.

				

				65-дәрис. Чайқалмисун чаңғириғи өйүңниң

				Мәзкүр шеир баштин-аяқ көтирәңгү роһ, жуқури пафос билән йезилған. Шеирниң һәрбир мисраси мәдһийә, жүрәкниң әң чоңқур қатлимидин чиққан хошаллиқ ибариләр. Шаир өз әсәридә қазақ хәлқигә болған қериндашлиқ, достлуқ риштилирини ипадиләпла қоймай, уни әсирләр бойи арзу қилған мустәқиллиги, истиқлалийити билән тәбрикләйду. 

				Ават қилған чәксиз дала-өйүңни,

				Азат қилған мәғрур роһиң, оюңни,

				Әждатлириң арзусиға йәткүзгән,

				Тойла қазақ, мустәқиллик тоюңни!

				Әркинлик йолида көп қурванлиқ берип, һәдди-һесапсиз бәдәл төлигәнләр үчүн мустәқилликниң нәқәдәр қиммәтлигини җан-тени билән һис қилған шаир қазақ достиниң бу хошаллиғини бөлүшүшкә тәйяр. Қазақ достлири — қериндашлириниң мустәқиллигигә шатлан-ған шаир өз хәлқиниң әйнә шундақ хошаллиқ күнләргә үмүтини йоқатмиғанлиғини, өзигиму әйнә шундақ хошаллиқ күн келидиғанлиғиға ишәнчә бағлайдиғанлиғини йәткүзүп: “Болушумдин шатлиғиңға һәмнәпәс, Сезинәйчу йоруғандәк түнүмни” дәйду. Шеирниң идея-вий йөнилиши, униң асасида ятқан асасий ғайә — қазақ елиниң 

				мустәқиллигини мәдһийиләш билән қазақ қериндишиниң бу бебаһа хошаллиғиға ортақ болуш, мисралар ара өз армининиму ейтип қелиш. 

				Шеирниң “Чайқалмисун чаңғириғи өйүңниң” дәп атилишидиму чоңқур ой-пикир ятиду. Шаир:

				Нийитимиз бирлигини сақлиған,

				Чайқалмисун чаңғириғи өйүңниң,

				Баянлиғи биллә болғай тоюңниң, — дегән мисралар арқилиқ әҗдатлар әсирләр давамида арман қилған мустәқилликниң мәңгүлүк болушини тиләп, йүздин ошуқ милләтниң ортақ өйи болған Қазақстан хәлқини бирликни сақлашқа, достлуқни мустәһкәмләшкә чақириду. 

				Әшу күнни арман қилип өткәнсән,

				Келишини қанчә әсир күткәнсән,

				Пәриядлириң ичрә уни йоқатмай

				Әвлатлириң үмүтигә пүткәнсән.

				Әл тилиги айланғанда һөкүмгә,

				Йәттиң ахир нийәт қилған шу күнгә.

				Муддиаси ада болуп хәлқиңниң,

				Хошаллиғи улашти той-төкүнгә.

				Қонди башқа тозған амәт-бәрикәң,

				Тәңләшти бар аләм билән деризәң.

				Һакимисән-сан бөлүнгән йериңниң,

				Миң тирилгән әлгә бүгүн хан өзәң.

				Утуқларниң махтишиға керилмәй,

				Өкүнүшләр вәс-вәсигә берилмәй,

				Өзлүгүңни, әрлигиңни тонутуп,

				Өттүң даванлардин сүрүнмәй.

				Әркиң қолда, әл-жуттәк баш-панаң бар,

				Пейилиңни тарайтмас кәң далаң бар.

				Пәрвазиңға қуллуқ қилип, келәчәк-

				Арминиңға йол башлиған балаң бар.

				Шуниң өзи муқумлуғи әһдиңниң,

				Шуниң өзи пүтүнлүги тәхтиңниң,

				Қиранлириң учса әркин көкүңдә,

				Пешанәңгә қонғанлиғи бәхтиңниң.

				Тойла бағрим, шуңа қутлуқ күнүңни,

				Қатай аңа қериндашлиқ үнүмни.

				Болушумдин шатлиғиңға һәмнәпәс,

				Сезинәйчу йоруғандәк түнүмни.

				Бәләнтлиги билән көңүл-күйүңниң,

				Баянлиғи мәңгү болғай тоюңниң.

				Нийитимиз бирлигини сақлиған,

				Чайқалмисун чаңириғи өйүңниң,

				Баянлиғи биллә болғай тоюңниң.

				Соаллар вә тапшуруқлар

					1.	Шеирни һиссиятлиқ оқуңлар.

					2.	Шеириниң идеяси қайси мисраларда ярқин җәмләнгән? Мәтиндин дәлил кәлтүрүңлар.

					3.	Шеирни “Эмоция графиги” усулини пайдилинип тәһлил қилиңлар.

					4.	Шеирдин мустәқиллик билән тәң кәлгән амәт-бәхит ипадиләнгән мисраларни тепип оқуп, өз пикриңлар билән бөлүшүңлар.

					5.	“Тәңләшти бар аләм билән деризәң” дегән мисрани қандақ чүшәндиңлар? Қазақ тилидин алған билимиңларға асаслинип, “деризиси тәңләшмәк” дегән турақлиқ сөз бирикмисиниң аңлитидиған мәнасини ейтип бериңлар. 

					6.	“Арминиңға йол башлиған балаң бар” дегән мисрада шаир кимни нәзәрдә тутиду? 

					7.	Шаирниң тәсвирий васитиләрни ишлитиштики маһаритини ениқлаңлар. 

					8.	“Мустәқиллик” сөзигә синквейн түзүңлар.

					9.	Вәтән тоғрилиқ өзәңлар билидиған мақалларни дәптириңларға йезивелиңлар.

				10.	“Мустәқил Қазақстан — мениң келәчигим” мавзусиға эссе йезиңлар.

				66-дәрис. Мәйрәм мубарәк

				 Қошумчә әхбарат

				Уйғур әдәбиятида пәқәт өзигә хас авази, инти-лиш пәрвази билән оқурмәнләрни қайил қилип келиватқан, салмақлиқ орунға егә көрнәклик жур-налист һәм талантлиқ шаирларниң бири Илахун Һошуровтур. Болғуси шаир Илахун Һошуров 1941-жили 15-майда Уйғур наһийәсиниң Ақтам йезисида туғулған. Шаирниң балилиқ чағлири уруштин кей-инки еғир жилларға тоғра кәлгәчкә, бели қатмай туруп колхозниң ишлириға арилашти. Оттура мәктәпни Чоң Ақсу, Ават мәктәплири йенидики интернатларда туруп оқуп тамамлап, бирнәччә жил колхозниң һәрхил саһалирида ишлигән. Илахун Һошуров 1969-жили Қазақ Дөләт университетиниң журналистика факультетини түгәткәндин кейин “Коммунизм туғи” (һазирқи “Уйғур авази”) гезитиниң тәһриратиға ишқа орунлишип, 30 жил давамида мошу йәрдә хизмәт қилди. 

				И. Һошуров уйғур әдәбиятиниң сепигә өткән әсирниң 60-жиллири қошулуп, шеирийәтниң мәшәқити тола чиғир йоллирида көп издинип, талантлиқ шаир сүпитидә тонулди. Әдәбиятта өз авазиға егә шаирниң һәрхил жилларда “Гүлдәстә”, “Аял қәлби”, “Бәхиткә башлайдиған йол”, “Жүрәк соқуп турғанда”, “Ейтсам тилим көйиду, ейтмисам — дилим”, “Сениң намиңдин сөзләймән”, “Өмүрнамә” намлиқ нәзмий вә нәсрий әсәрләр топламлири йоруқ көрди. И. Һошуровниң иҗадида вәтән, ана жут, ата-аниға болған чәксиз муһәббәт, иззәт-һөрмәт тәбиий рәвиштә өз әксини тапқан. Шаирниң өзигила хас философиялик өткүр көз қарашлири, һәқиқий шаирға хас вижданий паклиғи, җүръәтлик интилиши, ярқин пикирлири оқурмәнни қайил қилиду. Ана билән бала арисида мәнавий, җисманий бирлик, йеқинлиқ, аҗритишқа болмайдиған уйғунлуқ бар болғинидәк, хәлиқ билән һәмдәрт шаир арисида һәм худди шундақ һечбир күч аҗриталмайдиған уйғунлуқ моҗут. Шуңлашқа шаирлар кишилик җәмийитиниң қайси тәрәққият 

				басқучида яшиғинидин қәтъий нәзәр, хәлиқ билән һәмдәрт болуп, тәң қәдәм басиду. И. Һошуровниң хәлқимизниң паҗиәлик тәғдирини, дәрт-һәсритини әкис әттүридиған шеирлири алаһидә қиммәткә егә. Бу мавзудики шеирлар И. Һошуров иҗадиниңла әмәс, һаятиниң мәзмуниға айлинип кәткән. Шаир “Уйғурум”, “Җапағила туғулғанму уйғурлар!”, “Жутдашларға хәт”, “Уйғурлар” намлиқ шеирлирида өзиниң хәлқиниң муңиға муңдаш, қайғусиға ортақ екәнлигини ипадиләйду. 

				И. Һошуров шеирлириниң асасий нишани — адәм. Шаир адәмниң улуғвар, һаятбәхш хисләтлирини улуқлап, өзиниңму әшу адәмләр җәмийитиниң бир әзаси сүпитидә өз үстидә җавапкарлиқ вәзипини сезиниду. И. Һошуров ким тоғрилиқ язмисун, китапхан қәлбигә яхши-лиқни, адәмгәрчилик, инсаний һис-туйғуларни сиңдүрүшкә, униң вуҗудида достлуқ, меһриванлиқ туйғуларни ойғитишқа тиришиду. 

				Йеңи әсир башланғанда, башқи шаирлар қатарида И.Һошуров иҗадида йеңи тәпәккүр, йеңи көз қараш вә дадил ой пикирләр вуҗутқа кәлди. Шаирни болупму заманға бола қариму-қаршилиқларға дуч кәлгән адәмләр һаяти көп ойландуриду. Шуңлашқа шаир иҗадидин адәмләр арисидики мунасивәтләрниң заманға бола өзгириши, адәмләр психологиясидики сәлбий өзгиришләр мустәһкәм орун алди. Бу хил толғиниш-ойлар униң “Разимән”, “Қорунуп”, “Илтимас”, “Дост едуқ”, “Шундақму болиду”, “Билмидим” қатарлиқ шеирлирида ярқин ипа-дилиниду. Шаирниң “Сениң намиңдин сөзләймән”, “Үмүтләр, ойлар бәрмәйду арам”, “Жүрәктә от болмиса”, “Заманнамә”, “Өмүрнамә” қатарлиқ бир түркүм шеирлири вә поэмилирида йеңи дәвир роһи әкис етилгән. Шаир бу әсәрлиридә инсан намини улуқлап, адәм қәдрини төвәнлитип, аяқ асти қиливатқан илләтләрни паш қилиду.

				Шаир әсәрлири һәрхил қериндаш хәлиқләр тиллириға тәрҗимә қилинған. Өз новитидә И. Һошуров өзиму Абайдин башлап бир қатар қазақ вә рус язғучилириниң әсәрлирини уйғур китапханларға тонуштурушқа қатнашқан. Пүткүл иҗат йолида һаятниң өзи һәм күрәш екәнлигини етирап қилған И. Һошуров бу йолда һәқиқәт вә изгүлүк үчүн күришип, инсанийәттики меһир-муһәббәт туйғусиниң қудрәт күчини шеир мисралириға қачилап кәлмәктә.

							Әдипләр әдип һәққидә

							“...Шатлиғидин мәшәқити тола мурәккәп, қийин саһада Илахун Һошур өзи-гила хас философиялик өткүр көз қарашлири, һәқиқий шаирға хас вижданий паклиғи, җүръәтлик интилиши, ярқин пикирлири билән оқурмәнләрни мәһлия қилиш күчигә егә талант егиси екәнлигини испатлиди...”

							Алим Коммунар Талипов

							“... Һәрқандақ шаир — вәтәнпәрвәр, у хәлқиниң муңиға муңдаш, қайғусиға ортақ болуп, еғирини тәң тартишқа интилиду. Хәлқимизниң мүшкүл әһвали Ила-хунниму толғандуриду, һәсрәт чәккүзиду...”.

							Шаир Илахун Җәлилов

				Қазақстан мустәқиллигидин кейинки өткән вақит ичидә шеирийи-тимиздә Мустәқилликниң әвзәлликлири, қазақ билән уйғурниң достлуғи мавзулири асаслиқ орунларниң бирини егиләп келиватқан болса, бу мавзуда қәләм тәврәткән шаирлиримизни бири Илахун Һошуровтур. Йәттису тәвәсидә туғулуп, кичигидин милләт айриш дегән чүшәнчини билмәй өскән, қазақ-уйғур достлуғиниң эстафетисини бүгүнгичә садиқлиқ билән тутуп келиватқан шаирниң қериндаштәк болуп кәткән достлириниң хошаллиғиға ортақлашмаслиғи мүмкин әмәс. Буниңға И. Һошуровниң “Мәйрәм мубарәк” шеирини оқуғанда йәнә бир қетим көз йәткүзимиз. 

				Қазақстанниң мустәқилликкә еришип, қазақ хәлқиниң қолиға бәхит қушиниң қонғанлиғиға зоқлинип, хошал болған шаир мустәқил әлдә яшаш — башқа қоған амәт, бәхит дәп чүшиниду, әлниң тиниқ асми-нида йәлпүлдәп турған көк байриғиға һәвәслиниду. Шеирда мошу әлдә яшаватқанлиғи билән пәхирләнгән шаирниң икки милләт арисидики достанә мунасивәт һәққидики чоңқур ойлири билән қәлбий һалити жуғирилип өз ипадисини тапқан. Шаир қазақ хәлқиниң мустәқил-ликниң рәмзи — көк байрақтәк егизликләрдин көрүнүшини тиләйду. 

				Мустәқиллигиң мубарәк, достум,

				Болсун әркинлик, болсун саңа яр.

				Әсирләр бойи зарлинип өстүң,

				Таңларни тәшна күтүп интизар.

				Көзүңдин еқип тарам-тарам яш,

				Далани кезип издидиң амәт.

				Қонғақ кинигән гоя кәби қуш,

				Истиқлалиңдин үзмидиң үмүт.

				Күткән таң атти, күлүп ақивәт,

				Көзлириң янди чирай йорутуп.

				Әсирләр атлап кәлгән бәрикәт,

				Яшлириңни тез кәтти қуритип.

				Көк байриғиңни көтирип егиз,

				Мәғрур-мәрданә яшайсән яйрап.

				Чиқмиған гуңрап өйүңдин кигиз,

				Домбраң һели кәтти шох яңрап...

				Хошаллиғиңда дутарим челип,

				Қутлуқ қәдәмләр тиләймән саңа.

				Садақитимни сәнму тән елип,

				Күрәштә йөлә, бол, достум маңа.

				Сеғинип күткән мәйрәм мубарәк,

				Шану-шәрәпләр, болсун саңа яр.

				Тәнтәнәңгә җор, һәр чағ бир тиләк,

				Сәпәрдә садиқ, уйғур достуң бар.

				Соаллар вә тапшуруқлар

					1.	Қошумчә материалларни пайдилинип, шаирниң иҗадийити бойичә презентация тәйярлаңлар. 

					2.	Шеирни һиссиятлиқ оқуп, алға сүрүлгән асасий идеяни ениқлап, пикирлишиңлар.

					3.	Шаирниң: “Әсирләр бойи зарлинип өстүң,

					Таңларни тәшна күтүп интизар” дегән мисралирини қандақ чүшәндиңлар? Бу йәрдә “Таң” неминиң рәмзи? 

					4.	Бу шеирда шаир кимгә мураҗиәт қилиду?

					5.	“Чиқмиған гуңрап өйүңдин кигиз,

					Домбраң һели кәтти шох яңрап...” дегән мисраларни қандақ чүшәндиңлар? 

					6.	“Икки қисимлиқ күндилик” усули арқилиқ шаирниң немини улуқлиғанлиғини йезиңлар. Пикриңларни дәлилләңлар.

					7.	Шеир бизни немигә тәрбийиләйду?

					8.	Силәрниң қазақ достлириңлар барму? 

					9.	Достлуқниң инсан һаятидики орни вә роли һәққидә синипдашлириңлар арисида соалнамә жүргүзүңлар.

				10.	Шеирда ишлитилгән тәсвирий васитиләрни ениқлаңлар. 

				11.	Шеирни ядқа елиңлар.

				“Достлуқ риштилири” бөлүмини йәкүнләшкә беғишланған тапшурмилар

					1.	Мәзкүр әсәрләрдин чүшәнгиниңларни “көзқараш — сәвәп — мисал — хуласиләш” усули арқилиқ муһакимә қилиңлар. 

					2.	Бу бөлүмдики һәммә әсәрләрни бириктүрүп турған немә? 

					3.	Үч шаирниң шеирлиридин силәргә кимниң шеири бәк тәсир қилди? Немишкә? 

					4.	Қазақстан мустәқиллигини, қазақ-уйғур достлуғини силәр қандақ мәдһийилигән болаттиңлар? Силәр өзәңларни шу достлуқниң варислири дәп һесапламсиләр? Җававиңларни һаят билән бағлаштурған һалда дәлилләңлар. 

					5.	Қазақстанға беғишлап шеир йезип көрүңлар. 

					6.	IV чарәк бойичә өткәнләрни пишшиқдаш үчүн 67—68-дәрис тапшуруқлирини методикилиқ қолланмидин қараңлар.

